
  КОМИ-РОЧ КЫВЧУКӦР



  БИБЛИЯИСЬ КЫВВЕЗ ВЕЖӦРТӦТӦМ



  КЫВЧУКӦР




ПСАЛТЫР

1 Псалом

Давидлӧн псалом.


1 Шуда*а мортыс,

 оз кӧ ов сія Ентӧг оліссезлӧн*б велӧтӧ́м сьӧрті,

 оз ветлӧт умӧльсӧ кериссезлӧн туйез кузя

 да оз пукав ӧксьӧм згальниккезкӧт*в.


2 Дӧсвидзисьлӧн*г Туйдӧ́тыс*д сылӧ ─ сьӧлӧм бурмӧта́н.

 Енлісь Туйдӧ́тсӧ сія лун и ой юрас бергӧтлӧ.


3 Сія лоас визывта́н ва дорын быдма́н пу кодь,

 кӧда вылын аскадӧ воӧ́м*е шогмӧ.

 Некӧр оз рушмы кор*ж сылӧн.

 Сэтшӧм морт мый кутчисьӧ керны,

 сылӧн кисис быдӧс петӧ.




4 Но оз ло сідз Ентӧг оліссезлӧн,

 нія [му вылісь] тӧвчикӧн лэбтӧм бус кодьӧсь.


5 Сійӧн Ентӧг оліссесӧ судитасӧ, сетасӧ мыжйыны*з.

 Умӧльсӧ кериссез*и озӧ лоӧ ӧтлаын

 веськыта оліссезкӧт*к.


6 Веськыта оліссезлісь туйсӧ Дӧсвидзисьыс тӧдӧ,

 а Ентӧг оліссезлӧн туйныс вайӧтӧ кулӧ́мӧ*л.



*а 1:1 шуда ─ счастливый, блаженный

*б 1:1 Ентӧг олісь ─ нечестивый человек

*в 1:1 згальник ─ насмешник

*г 1:2  Дӧсвидзись ─ Господь

*д 1:2 Туйдӧ́т ─ Закон

*е 1:3 воӧ́м ─ плод

*ж 1:3 кор ─ лист

*з 1:5 мыжйыны ─ наказать

*и 1:5 умӧльсӧ керись ─ грешник

*к 1:5 веськыта олісь ─ праведник

*л 1:6 кулӧ́м ─ смерть




ПСАЛТЫР

2 Псалом

Давидлӧн псалом.


1 Мыйлӧ лэбтісьӧны отиррез?

 Мыйлӧ ентӧдтӧммез лӧсьӧтчӧны керны ковтӧмсӧ?


2 Му вылісь ӧксуэз*а лэбтісьӧны,

 и юраліссез ӧтлаын баитчӧны

 Дӧсвидзисьлӧ да Сылӧн Ма́втӧмлӧ*б паныт мунны.


3 Нія шуӧны:

 «Орӧтам ас вывсиным Нылісь кӧртӧттэсӧ,

 чапкам вывсиным домӧттэсӧ!»




4 Енӧжжезас*в Юралісьыс шыннялӧ,

 Дӧсвидзисьыс сералӧ ны вылын.


5 Аслас лёксялӧ́мӧн Сія нійӧ повзьӧтас,

 лӧгувьяс нылӧ висьталас:


6 «Ме мавтӧмӧн сувтӧті Ассим Ӧксуӧс

 Сион вылӧ, Менам вежа керӧс вылӧ».




7 Ме юӧрта Дӧсвидзисьлісь кыввесӧ.

 Сія Меным висьталіс:

 «Тэ Менам Зон,

 Ме талун Тэнӧ чужті.


8 Кор Менчим,

 и сета Тэныт отирресӧ,

 быдӧс мусӧ Тэнат кипод увтӧ сета.


9 Тэ нійӧ кӧрт бедьӧн паздан,

 сёй доззэз моз пазӧтан».




10 Сідзкӧ, ӧксуэз, мывкыдсялӧ!

 Му вылас судын бӧрйисиссез, велӧтчӧ!


11 Дӧсвидзисьлӧ кысъялӧ*г полӧмӧн,

 гажӧтчӧ [Сы одзын] зэгся́н сьӧлӧмӧн. 


12 Бурӧ пуктӧ Зонсӧ,

 медбы Дӧсвидзисьыс эз лӧгась

 да тійӧ эдӧ кулӧ туй выланыт.

 Чожа эд Сылӧн лӧгыс ыпнитас.



 Шудаӧсь Сы вылӧ надейтчиссес быдӧнныс.





*а 2:2 ӧксу ─ царь

*б 2:2 Ма́втӧм ─ Помазанник 

*в 2:4 енӧж ─ небо

*г 2:11 кысъявны ─ служить




ПСАЛТЫР

1 Псалом


1 Давидлӧн псалом. Гижӧм Авессалом зоныс дынісь пышшӧ́м коста.




2 Дӧсвидзисьӧ!

 Ме вылӧ лэбтісьӧммес унася-уна лоисӧ.

 Унаӧн ме вылӧ лэбтісьӧны.


3 Унаӧн ме йылісь шуӧны:

 «Еныс сійӧ оз мезды».




4 Но Тэ, Дӧсвидзисьӧ, менам сайӧвтча́нӧ*а.

 Менӧ ошкӧ́м-лэбтӧ́мыс Тэсянь локтӧ.

 Менчим юрӧс Тэ лэбтан.


5 Ме горӧн кеймися Дӧсвидзисьлӧ.

 Аслас вежа керӧс вывсянь Сія менӧ кылӧ.


6 Ме вода, узя да чечча,

 Дӧсвидзисьыс эд ме сьӧрын видзӧтӧ.


7 Ог повзьы унася-уна отирись,

 кӧдна ӧтмӧдӧрсянь лэбтісьӧны ме вылӧ.




8 Дӧсвидзисьӧ, лэбтісь!

 Енӧ, мезды менӧ!

 Ме вылӧ лэбтісьӧммезлісь аннэзнысӧ*б чеглав,

 умӧльсӧ кериссезлісь пиннезнысӧ лэдзав.


9 Мезмӧ́мыс*в ─ Дӧсвидзисьсянь.

 Енӧ, Тэ бласлӧви́тан Ассит отиртӧ.
 Ошкӧ́м.




*а 3:4 сайӧвтча́н ─ щит

*б 3:8 ан ─ челюсть

*в 3:9 мезмӧ́м ─ спасение




ПСАЛТЫР

1 Псалом


1 Сьыліссезӧн веськӧтлісьлӧ. Орсӧны сиа орса́ннэз*а вылын. Давидлӧн псалом.




2 Веськыта судитісь Енӧ, кыв менӧ,

 кӧр ме горӧн кеймися!

 Кӧр меным вӧлі сьӧкыт,

 сэтісь петны Тэ меным туйсӧ осьтін.

 Ло ме дынӧ небыт сьӧлӧма,

 кыв менчим кеймӧ́мӧс.


3 Отир, кытчӧдз тійӧ менӧ умӧльтны пондатӧ?

 Дыр я пондатӧ радейтны ковтӧмсӧ

 да кошшыны бӧбӧтчӧ́мсӧ?


4 Тӧдӧ, Ассис вежа мортсӧ

 Дӧсвидзисьыс Аслыс янсӧтіс.

 Дӧсвидзисьыс кылӧ, кӧр ме Сійӧ кора.




5 Лӧгувьяныт умӧльсӧ эд керӧ.

 Ольпасьын куйлікӧ авйӧ*б да лӧньсьӧ.


6 Вайӧ Енлӧ туяна езъяла́н козиннэз*в

 да надейтчӧ Дӧсвидзись вылӧ.




7 Унаӧн юасьӧны: «Кин мыччалас миянлӧ бурсӧ?»

 Дӧсвидзисьӧ, Аслат чужӧ́млісь югыттӧ мыччав!


8 Тэ тыртін менчим сьӧлӧмӧс гажнас унажык нысся,

 кӧдналӧн уна [виыс,] няньыс да винаыс.


9 Ме лӧня вода да узя.

 Дӧсвидзисьӧ, Тэ эд ӧтнат сетан меным повтӧг овны.



*а 4:1 сиа орса́н ─ струнный инструмент

*б 4:5 авйыны ─  размышлять

*в 4:6 езъяла́н козин ─ жертвенный дар




ПСАЛТЫР

1 Псалом


1 Сьыліссезӧн веськӧтлісьлӧ. Орсӧны пӧля́ннэз вылын. Давидлӧн псалом.




2 Дӧсвидзисьӧ, кыв менчим кыввезӧс,

 вежӧрт юрам видзӧ́мӧс.


3 Менам Ӧксуӧ, менам Енӧ,

 кыв менчим герьясьӧмӧн кеймӧ́мӧс,

 ме эд Тэныт кеймися.


4 Дӧсвидзисьӧ, одз асывнас Тэ кылан менчим шыӧс,

 асъяпоннас сувта Тэ одзӧ да понда видзчисьны.




5 Тэ эд Ен, Кӧда оз радейт умӧль керӧ́ммесӧ.

 Умӧльсӧ керисьыс Тэ дынын оз вермы овны.


6 Вышитчиссес озӧ лоӧ Тэнат син одзын.

 Тэ видзӧтны он вермы умӧльсӧ кериссез вылӧ.


7 Бӧбӧтчиссесӧ Тэ кувтӧдз воштан.

 Вир юиссесӧ да нійӧ,

 кӧдна мортлӧ гусьӧн умӧльсӧ керӧны,

 Дӧсвидзисьыс сэрпӧсь отирӧ пуктӧ.


8 Но меным Тэ небыт сьӧлӧмсянь уна отсалан,

 сійӧн пыра Тэнат Керкуӧ

 да Тэись полӧмӧн копыртча Тэнат вежаин*а одзын.




9 Дӧсвидзисьӧ, нуӧт менӧ Аслат веськыт туй кузя.

 Ме вылӧ лэбтісьӧм отир син одзын

 Ассит туйтӧ меным волькӧт.


10 Ны ӧмись петӧ бӧбӧтӧ́м,

 а сьӧлӧмсиныс ─ изводалӧ́м*б.

 Горшныс нылӧн ─ осьта шойна*в,

 асланыс кылӧн нія кыдз виа бордӧн мавтӧны.


11 Енӧ, мыжйы нійӧ!

 Умӧльсӧ керны юраныс пыртӧ́мсянь нія ась усьӧны.

 Уна умӧль керӧ́мныс кузя вашӧт нійӧ,

 нія эд лэбтісисӧ Тэ вылӧ.




12 Тэ вылӧ надейтчиссес быдӧнныс гажмасӧ.

 Пыр пондасӧ гажӧтчыны.

 Тэ нійӧ пондан дорйыны.

 Тэнчит нимтӧ радейтіссес Тэӧн пондасӧ ошшасьны.


13 Дӧсвидзисьӧ, веськыта олісьсӧ Тэ бласлӧви́тан.

 Бур керӧ́мнат, сайӧвтча́нӧн*г моз, 

 ӧтмӧдӧрсянь сійӧ сайӧвтан.



*а 5:8 вежаин ─ святилище

*б 5:10 изводалӧ́м ─ уничтожение, пагуба

*в 5:10 шойна ─ могила

*г 5:13 сайӧвтча́н ─ щит




ПСАЛТЫР

1 Псалом


1 Сьыліссезӧн веськӧтлісьлӧ. Орсӧны кыкьямыс сиа орса́н вылын. Давидлӧн псалом.




2 Дӧсвидзисьӧ, эн ӧмав менӧ лёксялӧ́м увьят,

 эн мыжйы*а менӧ лӧгувьят.


3 Дӧсвидзисьӧ, ло ме дынӧ небыт сьӧлӧма,

 ме эд вынтӧм.

 Дӧсвидзисьӧ, веськӧт менӧ,

 менӧ лыэзӧдз*б зэгйӧ.


4 Да и лолӧ менам зэгсьӧ.

 Дӧсвидзисьӧ,

 мый дырна меным видзчисьны?




5 Дӧсвидзисьӧ, бергӧтчы мелань,

 мезды менчим лолӧс!

 Аслат небыт сьӧлӧмсянь мезды менӧ!


6 Кулӧм мортыс эд оз видз Тэнӧ тӧдвылас.

 Пондас разь Тэнӧ ошкыны шойнаас куйлісь?




7 Аслам ойзӧ́м-горзӧ́мсянь ме мыдзи ни.

 Быд ой ме синваӧс кисьта,

 ольпасьӧс синванам кӧтӧта.


8 Сьӧлӧм шогсянь синнэзӧ пемдісӧ,

 ме вылӧ лэбтісьӧммез кузя умӧля адзза.


9 Умӧльсӧ кериссез, мунӧ ме дынісь быдӧнныт,

 Дӧсвидзисьыс эд кыліс менчим горзӧ́мӧс.


10 Сія кыліс менчим кеймисьӧ́мӧс,

 Дӧсвидзисьыс менчим кеймӧ́мӧс босьтіс тӧдвылас.


11 Ме вылӧ лэбтісиссесӧ Сія рожа куля́нӧдз*в вайӧтас.

 Нія ӧддьӧн повзясӧ,

 рожа куля́нӧдз усясӧ да чожа бӧр бертасӧ.


 Ошкӧ́м.




*а 6:2 мыжйыны ─ наказать

*б 6:3 лы ─ кость

*в 6:11 рожа куля́н ─ позор




ПСАЛТЫР

1 Псалом


1 Горза́н сьыланкы́в. Давидыс сьыліс сійӧ Дӧсвидзисьлӧ Хус йылісь, кӧда вӧлі Вениамин увтырись.




2 Дӧсвидзисьӧ, Енӧ менам,

 ме Тэ вылӧ надейтча.

 Дорйы менӧ, вӧтлісиссез дынісь менӧ мезды.


3 А то ме вылӧ лэбтісьӧмыс лев моз менӧ летас,

 лолӧс менчим босьтас,

 кӧр абу дорйисьыс [да мездісьыс].




4 Дӧсвидзисьӧ, Енӧ менам!

 Кери разь ме мыйкӧ не сідз,

 кери разь аслам киэзӧн мыйкӧ умӧльӧ?


5 Вештіси разь ме умӧльнас сылӧ,

 кӧда мекӧт оліс лӧся́лӧмӧн?

 Ме эд мездывлі нельки сійӧ,

 кӧда немись лэбтісис ме вылӧ.


6 Ме кери кӧ умӧльсӧ,

 сэк ме вылӧ лэбтісьӧм мортыс ась вӧтчӧ ме сьӧрӧ,

 ась вӧтӧ да тальӧ менӧ нятяс,

 менчим бур нимӧс бусӧ уськӧтӧ.




7 Дӧсвидзисьӧ, лӧгувьят сувт паныт нылӧ,

 кӧдна бӧбись*а лэбтісисӧ ме вылӧ.

 Чеччы суд вылас менӧ дорйыны,

 судсӧ чулӧт веськыта,

 Аслат висьталӧ́м сьӧрті.


8 Отиррез ӧксясӧ Тэ гӧгӧрӧ,

 Тэ ны весьтӧ лэбтісь Аслат вылынінӧ.


9 Дӧсвидзись судитӧ отирресӧ.

 Дӧсвидзись, бӧрйись*б и мекӧт

 да видзӧт: ме веськыта ола,

 умӧль керӧ́мыс абу ме сайын.


10 Веськыта керись Енӧ,

 умӧльсӧ кериссезлісь лӧгалӧ́мнысӧ дугдӧт,

 а веськыта оліссезӧс вынсьӧт,

 Тэ эд сьӧлӧмнысӧ да пытшкнысӧ 

 тӧдмалан-видзӧтан*в быдӧнныслісь.




11 Менам сайӧвтча́нӧ ─ Еныс.

 Сӧстӧм сьӧлӧмаэсӧ Сія мездӧ.


12 Еныс ─ веськыта Судитісь,

 [Сія вына да ыджыт мылаа*г.]

 Еныс быд лун чорыта мыжйӧ сійӧ,


13 кӧда оз бергӧтчы Сыланьӧ.

 Сія кеслӧ Ассис шыпуртсӧ*д,

 зэлӧтӧ Ассис ньӧвсӧ*е да лӧсьӧтчӧ лыйны.


14 Еныс лӧсьӧтӧ вия́н тышкася́ннэз*ж,

 керӧ сота́н ньӧвьёссез*з.


15 Ентӧг олісь юрас пыртӧ умӧльсӧ керны,

 сія сьӧлӧмас новйӧтӧ лёксӧ керны

 да чужтӧ бӧбӧтчӧ́мсӧ.


16 Сія гарйӧ яма, пыдынсьӧтӧ,

 сэтчӧ тай ачыс и усьӧ.


17 Сылӧн лёк керӧ́мыс сы вылӧ бертас,

 лёка дзескӧтлӧ́мыс аслас юр вылӧ усяс.




18 Ошка Дӧсвидзисьсӧ веськыта керӧ́мыс понда,

 Медвылісьлісь, Дӧсвидзисьлісь, нимсӧ сьылӧта.



*а 7:7 бӧбись ─ неистово

*б 7:9 бӧрйисьны ─ разбираться

*в 7:10 тӧдмавны-видзӧтны ─ испытывать

*г 7:12 мыла ─ терпение

*д 7:13 шыпурт ─ меч

*е 7:13 ньӧв ─ лук

*ж 7:14 вия́н тышкася́н ─ смертоносное оружие

*з 7:14 ньӧвьёсь ─ стрела




ПСАЛТЫР

1 Псалом


1 Сьыліссезӧн веськӧтлісьлӧ. Орсӧны Гефись орса́н вылын. Давидлӧн псалом.




2 Дӧсвидзисьным, Енным миян!

 Быдсӧн муыс пасьта ошкӧны-лэбтӧны 

 Тэнчит ыджыт вына нимтӧ!

 Тэнӧ ошкӧ́мыс енӧжжезся вылынжыка горалӧ!


3 Кагаэз да учӧт челядь Тэнӧ ошкӧны.

 Сія ошкӧ́мыс Тэ вылӧ лэбтісьӧм отирсӧ

 рожа куля́нӧдз вайӧтӧ,

 лӧгалісьлісь да умӧльнас вештісисьлісь

 ӧмнысӧ тупкӧ.

 И этӧ керин Тэ.


4 Кӧр ме видзӧта енӧжсӧ ─ Тэнат киӧн аркмӧ́тӧмсӧ,

 тӧлісьсӧ да кӧдзу́ввесӧ*а,

 кӧднӧ Тэ сэтчин пуктін,


5 сэк ме юрам пырта:

 морт ─ кин сія сэтшӧмыс,

 Тэ сійӧ тӧдвылат видзан?

 Мортлӧн зон ─ кин сія,

 Тэ сы сьӧрын видзӧтан?


6 Ангеллэзся лажмытжыка 

 Тэ сійӧ недыр кежӧ сувтӧтін.

 Югьялӧ́мнас да вылына лэбтӧ́мнас*б 

 Тэ сійӧ юркытша́лін*в.


7 Аслат киэзӧн быд керӧ́мсӧ

 сы кипод увтӧ сетін.

 Сы кок увтӧ быдӧс пуктін:


8 баляэсӧ, ӧшкаэсӧ да вӧрпаэсӧ*г,


9 енӧжись кайесӧ, ваись чериэсӧ

 да саридзись*д быдӧс оліссесӧ.


10 Дӧсвидзисьным, Енным миян!

 Быдсӧн му пасьта ошкӧны-лэбтӧны 

 Тэнчит ыджыт вына нимтӧ!
 Ошкӧ́м.






*а 8:4 кӧдзу́в ─ звезда

*б 8:6 вылына лэбтӧ́м ─ честь

*в 8:6 юркытша́вны ─ увенчать

*г 8:8 вӧрпа ─ зверь

*д 8:9 саридз ─ море




ПСАЛТЫР

1 Псалом


1 Сьыліссезӧн веськӧтлісьлӧ. Лабен кулӧ́м бӧрын. Давидлӧн псалом.




2 Дӧсвидзисьӧ, ме ошка Тэнӧ быдсӧн сьӧлӧмнам.

 Висьтася Тэнат адззывлытӧм керӧ́ммез*а йылісь.


3 Тэ сетан меным радъявны да гажӧтчыны.

 Медвылісьӧ, ме сьылӧта Тэнчит нимтӧ.




4 Ме вылӧ лэбтісьӧммес бӧр бергӧтчасӧ да пышшасӧ,

 Тэнат син одзын нія падмасӧ да куласӧ.


5 Веськыта Судитісь, Тэ юрала́н пукӧ́с*б вылӧ пуксин,

 менчим судсӧ веськыта чулӧтін да менӧ дорйин.




6 Му вылісь отиррез вылӧ Тэ лӧгасин,

 Ентӧг оліссезлісь Тэ ола́ннысӧ орӧтін.

 Нылісь нимсӧ тӧдвылісь пыр кежӧ чышкин.


7 Ме вылӧ лэбтісиссезлӧн эз ло тышкася́ныс*в.

 Нылісь карресӧ*г Тэ разин,

 и некин нійӧ оз видз тӧдвылын.


8 Но Дӧсвидзисьыс пыр олӧ.

 Судсӧ чулӧтны Ассис юрала́н пукӧ́ссӧ Сія лӧсьӧтіс.


9 Ола́н мусӧ Сія пондас судитны веськыта,

 отирресӧ ─ асланыс олӧ́м-керӧ́м сьӧрті.




10 Дзескӧтӧм мортлӧ Дӧсвидзисьыс ─ дзебсисянін*д,

 дзебсисянін ─ сьӧкыт кадӧ.


11 Дӧсвидзисьӧ, Тэнчит нимтӧ тӧдіссес

 пондасӧ надейтчыны Тэ вылӧ,

 Тэ эд он коль отсӧттӧг Тэнӧ кошшиссесӧ.




12 Сьылӧ Дӧсвидзисьлӧ, Сион вылын Олісьлӧ!

 Сылӧн керӧ́ммез йылісь отиррезлӧ висьтасьӧ.


13 Морт вийиссезлӧ кисьтӧм вир понда Сія вештісьӧ,

 оз вунӧт,

 дзескӧтӧм*е отирлісь герьясьӧ́мсӧ тӧдвылас видзӧ.




14 Дӧсвидзисьӧ, ло ме дынӧ небыт сьӧлӧма.

 Видзӧт, кыдз ме песся-мырся ны кузя,

 кӧдна ме вылӧ синӧн видзӧтны озӧ вермӧ.

 Кулӧ́мсис, шойна*ж дорсис Тэ менӧ лэбтан.


15 Сэк ме понда ошкыны Тэнӧ

 Сион нывлӧн*з ыбӧссэз дынын.

 Понда гажӧтчыны,

 Тэ эд менӧ мездін.




16 Отиррез усисӧ ямаӧ,

 кӧдӧ асьныс жӧ гарйисӧ.

 Асланыс сувтӧтӧм кыйся́нӧ*и

 коккезныс каттисисӧ.


17 Дӧсвидзисьӧс тӧдан Сылӧн веськыта судитӧ́м сьӧрті:

 Ентӧг олісьыс сюрӧ аслас киэзӧн керӧм кыйся́нӧ.




18 Ентӧг оліссес ась быдӧнныс

 сюрӧны кулӧммез коласӧ ─

 отиррез, кӧдна вунӧтісӧ Енсӧ.


19 Корись морт эд оз ло пыр кежӧ вунӧтӧм,

 умӧля олісьлӧн надеяыс нач оз быр.




20 Лэбтісь, Дӧсвидзисьӧ!

 Мортыс ась оз лэбты асьсӧ Тэсся вылынжыка!

 Ачыт судит отирресӧ!


21 Дӧсвидзисьӧ, ӧддьӧн повзьӧт нійӧ,

 медбы тӧдісӧ ─ нія эд дзир морттэз.


22 Дӧсвидзисьӧ, мыля Тэ сэтшӧм ылына сулалан,

 сьӧкыт кадӧ Асьтӧ сайӧвтан?




23 Ентӧг олісь асьсӧ вылына лэбтӧ

 да дзескӧтлӧ умӧля олісьсӧ.

 Сія ачыс ась шедӧ аслас юрись петӧм ылӧтлӧ́мӧ.


24 Ентӧг олісь аслас ӧзйӧтчӧ́ммезӧн*к ошшасьӧ.

 Горшасись ассис сьӧлӧмсӧ бурмӧтӧ.


25 Ентӧг олісь нырсӧ лэбталӧ

 да Енсӧ абутӧм туйӧ пуктӧ.

 Сія шуӧ: «Еныс оз мыжйы».

 А юрас пыртӧ:

 «Еныс абу».


26 Быд кадӧ сылӧн туйес вайӧтӧны кулӧ́мӧ.

 Сія чайтӧ,

 оз пӧ сюр сія Дӧсвидзисьлӧн суд вылӧ.

 Сы вылӧ лэбтісьӧммесӧ сія абутӧм туйӧ пуктӧ.


27 Аслыс сія шуӧ:

 «Ме ог усь,

 мекӧт некӧр оз ло умӧльыс».


28 Ӧмыс сылӧн тырӧм ёрдӧ́мӧн, 

 ылӧтлӧ́мӧн да бӧбӧтчӧ́мӧн.

 Сылӧн кылыс вайӧ пессьӧ́м-мырсьӧ́м да кулӧ́м.


29 Сія дзебсисьӧмӧн видзчисьӧ оланіннэз дынын,

 кытӧн сійӧ некин оз адззы.

 Сэтӧн вийӧ мортӧс, кӧда эз кер умӧльсӧ.

 Синнэс сылӧн видзӧтлӧны умӧля олісь сьӧрын.


30 Сія лев моз ляпкӧтчӧмӧн видзчисьӧ,

 медбы вынтӧмсӧ кутны.

 Сійӧ кутӧ да аслас кыйся́нӧ кыскӧ.


31 Сія мышкыртчӧ да уськӧтчӧ.

 Вынтӧммес сылӧн вына гыжжезӧ шедӧны.


32 Ентӧг олісь аслыс висьталӧ:

 «Еныс вунӧтіс, бергӧтіс Ассис чужӧ́мсӧ,

 Сія некӧр оз казяв».




33 Дӧсвидзисьӧ, Енӧ [менам], лэбтісь!

 Лэбты Ассит китӧ!

 Дзескӧтӧммесӧ эн жӧ [нач] вунӧт!


34 Мыля умӧльсӧ керисьыс Енсӧ абутӧм туйӧ пуктӧ?

 Мыля сія аслыс баитӧ:

 «Еныс менӧ оз мыжйы»?


35 Но Тэ, Енӧ, быдӧс адззан.

 Тэ эд видзӧтан,

 кыдз умӧльсӧ кериссез отирлӧ

 сьӧлӧм шог да дзескӧтлӧ́м вайӧны.

 Тэ Аслат киӧн вештісян.

 Умӧля олісь Тэнат киӧ асьсӧ сетӧ.

 Айтӧм-мамтӧмлӧ Тэ отсасян.


36 Ентӧг олісьлісь да лёк керисьлісь выннысӧ бырӧт,

 мыжйы нійӧ лёк керӧ́мныс понда,

 медбы эзӧ ни керӧ умӧльсӧ.




37 Дӧсвидзись, Тэ ─ Ӧксу пыр кежӧ.

 Ентӧдтӧммез Тэнат му вылісь ӧшасӧ.


38 Дӧсвидзисьӧ, Тэ кылан, мый колӧ рам*л сьӧлӧмаэзлӧ.

 Вынсьӧт нылісь сьӧлӧммезнысӧ,

 осьт Ассит пельтӧ кывны нылісь кеймисьӧ́мсӧ.


39 Тэ дорьян айтӧм-мамтӧммесӧ да дзескӧтӧммесӧ,

 медбы му вылас овтӧн

 нійӧ сэсся некин ни эз повзьӧтлы.



*а 9:2 адззывлытӧм керӧ́м ─ чудо 

*б 9:5 юрала́н пукӧ́с ─ престол

*в 9:7 тышкася́н ─ оружие

*г 9:7 кар ─ город

*д 9:10 дзебсисянін ─ прибежище

*е 9:13 дзескӧтны ─ притеснять, угнетать

*ж 9:14 шойна ─ могила

*з 9:15 Сион ныв ─ сідз шуӧны Ерусалим карсӧ

*и 9:16 кыйся́н ─ сеть

*к 9:24 ӧзйӧтчӧ́м ─ страсть, похоть

*л 9:38 рам ─ кроткий




ПСАЛТЫР

10 Псалом

Сьыліссезӧн веськӧтлісьлӧ. Давидлӧн псалом.




1 Ме Дӧсвидзись вылӧ надейтча.

 Кыдз нӧ тійӧ меным вермат висьтавны:

 «Кай моз лэбзьы керӧс вылӧ»?


2 Ентӧг оліссез ньӧвнысӧ зэлӧтӧмась.

 Ньӧввуж*а бердас ньӧвьёсьсӧ лӧсьӧтӧмась,

 медбы пемытінас сӧстӧм сьӧлӧмаэзлӧ лыйны.


3 Бур ола́нлӧн увтыс*б кӧ разьсьӧм,

 мый вермас керны веськыта олісьыс?


4 Дӧсвидзисьыс Аслас Вежа Керкуын.

 Сылӧн юрала́н пукӧ́сыс енӧжас,

 Сылӧн синнэс кориссез сьӧрын видзӧтӧны,

 Сія отирсӧ видзӧтӧмӧн тӧдмалӧ.


5 Дӧсвидзисьыс веськыта олісьсӧ видзӧтӧ-тӧдмалӧ.

 А Ентӧг олісь да отирӧс ӧддьӧн дзескӧтлыны радейтісь

 Сылӧ син вылӧ оз ков.


6 Лёк кериссез вылӧ

 Сія сотча́н шоммез да биа истӧг*в кисьтас.

 Ны вылӧ сота́н тӧвныр ыстас ─

 сэтшӧм пай нылӧ Енлӧн дозісь дӧнзяс.


7 Дӧсвидзисьыс ─ веськыта Олісь,

 Сія радейтӧ веськыта керӧ́мсӧ.

 Сылӧн синыс адззӧ веськыта олісьсӧ.


 Ошкӧ́м.




*а 10:2 ньӧввуж ─ тетива

*б 10:3 увт ─ основание

*в 10:6 истӧг ─ сера




ПСАЛТЫР

11 Псалом


1 Сьыліссезӧн веськӧтлісьлӧ. Орсӧны кыкьямыс сиа орса́н вылын. Давидлӧн псалом.




2 Дӧсвидзисьӧ, отсав [меным],

 му вылас веськыта оліссез эд эзӧ лоӧ.

 Отирыс коласын надейнӧй морттэз абуӧсь.


3 Нія ӧтамӧднысӧ бӧбӧтлӧны.

 Ылӧтла́н сьӧлӧмсянь баитӧны,

 кыдз виа бордӧн мавтӧны.


4 Но леститчӧмӧн баитіссезлісь да ошшасиссезлісь

 Дӧсвидзисьыс ола́ннысӧ орӧтас.


5 Нія баитӧны:

 «Мийӧ ӧмнаным вермам,

 кужамӧ эд баитны.

 Кин миянӧс вермас видзны?»


6 А Дӧсвидзись шуӧ:

 «Вынтӧммезлӧн мырсьӧ́м понда,

 умӧля оліссезлӧн ышлолалӧ́м понда

 да ны понда, кӧднӧ мӧдӧны кыйны,

 Ме лэбтіся, медбы нійӧ дорйыны».


7 Дӧсвидзисьлӧн кыввес сӧстӧмӧсь,

 нія эзы́сь*а кодьӧсь, кӧдӧ мусис весӧтісӧ,

 горын сизимись сылӧтлісӧ.


8 Дӧсвидзисьӧ, Тэ миянӧс пыр видзан,

 ӧння кадӧ лёк кериссез шогья дорьян.


9 Ентӧг оліссез быдлаын ветлӧтӧны,

 отирыс лёк керӧ́ммезӧн ошшасьӧны.



*а 11:7 эзы́сь ─ серебро




ПСАЛТЫР

12 Псалом


1 Сьыліссезӧн веськӧтлісьлӧ. Давидлӧн псалом.




2 Дӧсвидзисьӧ, дыр кежӧ я ӧтнамӧс колин?

 Тэ менӧ пыр кежӧ вунӧтін?

 Мый дырна пондан сайлавны Ассит чужӧ́мтӧ?


3 Дыр я меным тӧждісьны?

 Лунтыр сьӧлӧм шог менӧ личкӧ.

 Кытчӧдз пондас ыждавны ме вылӧ лэбтісьӧм мортыс?


4 Дӧсвидзисьӧ, Енӧ менам,

 видзӧт ме вылӧ да кыв менӧ.

 Югдӧт менчим синнэзӧс,

 медбы ме эг онмӧссьы кула́н онӧн.


5 Ме вылӧ лэбтісьӧм морт ась оз висьтав:

 «Ме сійӧ верми».

 Менӧ вашӧтліссес ась озӧ гажӧтчӧ, уся кӧ.


6 Ме эд надейтча Тэнат небыт сьӧлӧм вылӧ.

 Тэ менӧ мездан,

 сысянь сьӧлӧмӧ гажмас.

 Сьыла Дӧсвидзисьлӧ

 менӧ бурнас кытшӧвтӧ́м понда.

 [Медвылісь Дӧсвидзисьлісь нимсӧ сьылӧта.]




ПСАЛТЫР

13 Псалом

Сьыліссезӧн веськӧтлісьлӧ. Давидлӧн псалом.




1 Мывкыдтӧм морт аслыс висьталӧ:

 «Еныс абу».

 Отирыс лэдзчисисӧ, сэрпсӧ керӧны,

 бурсӧ некин оз кер.


2 Дӧсвидзись енӧжсянь отир вылӧ видзӧтӧ,

 медбы адззыны, эм я вежӧртісьыс,

 Енсӧ кошшись мортыс.


3 Туй вывсис быдӧнныс ылалісӧ,

 некытчӧ озӧ туйӧ.

 Бурсӧ кериссез абуӧсь, ӧтік абу.


4 Умӧльсӧ кериссес некӧр разь озӧ вежӧрсялӧ?

 Менчим отирӧс нія нянь моз сёйӧны,

 Дӧсвидзисьсӧ озӧ корӧ.


5 Сэтчин нійӧ полӧ́мныс кутас,

 [кытӧн немись повны.]

 Еныс эд олӧ ныкӧт,

 кӧдна веськыта олӧны.


6 Корись морт надейтчӧ Дӧсвидзись вылӧ,

 а тійӧ, умӧльсӧ кериссез, сы надея вылын сералатӧ.


7 Ок, локтіс бы Сион вывсянь отсӧтыс, мездіс Израильсӧ!

 Кӧр Дӧсвидзись бӧр вайӧтас

 Ассис отирсӧ, йӧз кипод увтӧ нуӧтӧммесӧ,

 сэк Яков увтырыс гажмас, 

 Израиль отир пондас гажӧтчыны.
 Ошкӧ́м.





ПСАЛТЫР

14 Псалом

Давидлӧн псалом.




1 Дӧсвидзисьӧ,

 кин вермас овны Тэнат оланінын?

 Кин вермас поздісьны Тэнат вежа керӧс вылын?


2 Сія, кин олӧ сӧстӧма, керӧ веськыта

 да сьӧлӧмсянь баитӧ быльсӧ.


3 Сія, кин морт вылӧ умӧльсӧ весись оз висьтав,

 матісьлӧ оз кер умӧльсӧ

 да оз кывзы, кӧр ёртсӧ умӧльтӧны.


4 Сія, кин абутӧм туйӧ пуктӧ умӧль мортсӧ,

 но ошкӧ Енісь поліссесӧ.

 Сія, кин сетӧм кывсӧ видзӧ,

 кӧть сысянь и аслыс сьӧкыт,


5 и ассис одзӧсӧн сетӧм сьӧмсӧ

 содтӧтӧн оз кор.

 Сія гусьӧн оз босьт козинсӧ*а,

 медбы судитісӧ мортсӧ,

 кӧда эз кер умӧльсӧ.



 Сэтшӧма керись мортыс некӧр оз усь.



*а 14:5 гусьӧн босьтны козин ─ взять взятку




ПСАЛТЫР

15 Псалом

Давидлӧн сьыланкы́в.




1 Енӧ, видз менӧ,

 ме эд Тэ вылӧ надейтча.


2 Дӧсвидзисьлӧ ме висьталі:

 «Тэ ─ менам Дӧсвидзись,

 Тэныт месянь нем оз ков».


3 Менӧ сьӧлӧмӧ кыскӧ му вылісь вежа отир*а дынӧ,

 Тэнат отир вылӧ видзӧттӧн диво кутӧ.


4 Сьӧлӧм шогныс ась содӧ нылӧн,

 кӧдна мунӧны мӧдік еннэз дынӧ.

 Ны еннэзлӧ езъяла́н козинӧн

 ме некӧр ог кисьт пода вир.

 Ны еннэзлісь нельки ниммесӧ ме ог шу аслам ӧмӧн.




5 Дӧсвидзисьӧ,

 менам медбур пайӧ ─ Тэ,

 Тэ менчим дозӧс тыртін.

 Менам ола́нӧ Тэнат киын.


6 Меным дӧнзис медбур му,

 менам пайӧ сьӧлӧмӧс гажӧтӧ.


7 Ошка Дӧсвидзисьсӧ!

 Сія менӧ туйдӧтӧ.

 Сылісь велӧтӧ́мсӧ сьӧлӧмам

 ме нельки ойнас кыла.


8 Одзсим ме пыр адзза Дӧсвидзисьсӧ,

 Сія веськыт ладорам,

 и ме ог усь.


9 Сысянь гажмис менам сьӧлӧмӧ,

 кыв вывсим гажӧтча́н кыввез петӧны.

 Нельки вывты́рӧ лӧньсьӧ,

 Тэ вылӧ надейтчӧ да.


10 Тэ эд он коль менчим лолӧс кулӧммез коласын,

 Ассит вежатӧ он коль сісьмыны.


11 Тэ меным мыччалін ола́н туйӧс.

 Тэ одзын менам гажӧ сьӧлӧмтыр.

 Менам шудӧ ─ лоны веськыт ладорат,

 Тэ дынын матын пырся-пыр.





*а 15:3 вежа отир ─ Енлӧ веритісь отир




ПСАЛТЫР

16 Псалом

Давидлӧн кеймӧ́м.




1 Дӧсвидзисьӧ, кыв менӧ!

 Мекӧт веськыта бӧрйись*а!

 Кыв менчим горӧн герьясьӧ́мӧс да кеймисьӧ́мӧс,

 бӧбӧттӧг висьталӧ́мӧс.


2 Тэ Ачыт чулӧт менчим судсӧ,

 Тэнат синнэт ась адззӧны быльсӧ.


3 Тэ видзӧтін менчим сьӧлӧмӧс,

 вовлін ме дынӧ ойнас,

 менӧ тӧдмалін да эн адззы нем умӧльсӧ:

 менам мый юрам, сія и ӧмам.


4 Быдлунся олӧ́мын ме некинӧс эг дзескӧтлы*б,

 кери Тэнат висьталӧм кыввез сьӧрті.


5 Вынсьӧт менчим оськӧввезӧс Аслат туйез вылын,

 медбы коккезӧ мӧдӧрӧ эзӧ мунӧ.




6 Ме Тэныт горӧн кеймися,

 и Тэ менӧ кылан.

 Енӧ, бергӧт Ассит пельтӧ меланьӧ,

 кыв менчим кыввезӧс.


7 Мездісь, мыччав Ассит небыт сьӧлӧмсянь

 адззывлытӧм керӧ́мтӧ*в!

 Тэ вылӧ надейтчиссесӧ

 лэбтісьӧм йӧз дынісь

 Тэ веськыт кинат мездан.



8-9 Енӧ, видз менӧ син моз,

 Аслат борддэз увтӧ сайӧвт менӧ

 Тэтӧг оліссез шогья.

 Нія уськӧтчисӧ ме вылӧ,

 кытшӧвтісӧ менӧ,

 лэбтісисӧ лолӧс босьтны.


10 Нылӧн сьӧлӧммезныс чорзисӧ,

 асьнысӧ лэбтӧмӧн баитӧны.


11 Нія быд оськӧв сьӧрын видзӧтӧны,

 кытшӧвтӧны менӧ

 да орӧттӧг вӧджжӧны*г,

 медбы уськӧтны му вылас.


12 Нія тшыг лев кодьӧсь,

 кӧда лӧсьӧтчӧм уськӧтчыны,

 вӧрпа*д кодьӧсь,

 кӧда дзебсисьӧмӧн видзчисьӧ.




13 Дӧсвидзисьӧ, сувт!

 Ентӧг оліссезлӧ паныт пет,

 уськӧт нійӧ.

 Аслат шыпуртӧн мезды менӧ ны дынісь.


14 Дӧсвидзисьӧ, мезды менӧ отир дынісь,

 кӧдналӧн пайныс дзир му вылісь ола́нын.

 Нія ась тыртӧны кынӧмнысӧ сійӧн,

 мый Тэ нылӧ лӧсьӧтін.

 Нылӧн зоннэзныс сійӧн пӧтасӧ,

 да и ны челядьлӧ кольччас.




15 А ме веськыта ола,

 сійӧн понда адззыны Тэнчит чужӧ́мтӧ.

 Ме саймӧ́мсянь тӧда, Тэ мекӧт,

 и сьӧлӧмӧ тырӧ гажнас.
 Ошкӧ́м.






*а 16:1 бӧрйисьны ─ разбираться

*б 16:4 дзескӧтны ─ притеснять, угнетать

*в 16:7 адззывлытӧм керӧ́м ─ чудо

*г 16:11 вӧджжыны ─ подкараулить, заниматься слежкой

*д 16:12 вӧрпа ─ зверь




ПСАЛТЫР

17 Псалом


1 Сьыліссезӧн веськӧтлісьлӧ. Дӧсвидзисьлӧн Давид раб сьыліс этӧ сьыланкы́всӧ Дӧсвидзисьлӧ, кӧр Дӧсвидзисьыс мездіс сійӧ сы вылӧ быд лэбтісьӧм морт да Саул киэзісь. Давидыс сьыліс:




2 Дӧсвидзисьӧ,

 ме Тэнӧ радейта.

 Тэ менам вынӧ.


3 Дӧсвидзисьӧ,

 Тэ менам чорытінӧ*а да сайӧвтчанінӧ*б,

 менам Мездісьӧ.

 Енӧ, Тэ менам из керӧсӧ,

 ме Тэ вылӧ надейтча.

 Тэ менам сайӧвтча́нӧ*в,

 вына Дорйисьӧ, менам дзебсисянінӧ.


4 Кора Дӧсвидзисьсӧ,

 Кӧдӧ пыр колӧ ошкыны,

 и ме вылӧ лэбтісьӧм йӧз дынісь мезма.




5 Кула́н шоггез зэлӧтісӧ менӧ.

 Лёк керӧ́ммез ме вылӧ ыждӧм ва моз локтісӧ,

 нія повзьӧтісӧ менӧ.


6 Адлӧн цеппез менӧ домалісӧ,

 кулӧ́млӧн*г кыйся́ннэз менӧ каттисӧ.


7 Сьӧкытыс личкис менӧ,

 и ме кори Дӧсвидзисьсӧ,

 горӧтӧмӧн кеймиси аслам Енлӧ.

 Аслас вежа оланінсянь Сія кыліс менчим шыӧс,

 менам горӧн герьясьӧ́мӧ локтіс Сы пельӧдз.




8 Еныс лӧгасис,

 сійӧн муыс зэгаліс, вӧрис,

 керӧссэз вӧрзисӧ да вешшисӧ.


9 Сылӧн лӧгасьӧ́мсянь лэбтісис тшын,

 Сы ӧмись петіс сота́н би,

 биа шоммез Сысянь киссисӧ.


10 Сія пӧліньтіс енӧжсӧ да лэдзчис,

 коккезнас сувтіс сьӧд кымӧррез вылӧ.


11 Пуксис керуви́ммез*д вылӧ да лэбзис,

 тӧвлӧн борддэз вылын тӧвчикӧн муніс.


12 Са пемытнас Сія вевттисис,

 зэра́н кымӧррезнас Асьсӧ кытшӧвтіс.


13 Сы одзын вирдалӧ́мсянь

 кымӧррезісь усисӧ

 шер да сотча́н шоммез.


14 Дӧсвидзись енӧжас гымнитіс,

 Медвылісьыс Ассис шысӧ сетіс

 кисьтӧм шерӧн да сотча́н шоммезӧн.


15 Лэдзис Ассис ньӧвьёссесӧ

 да лэбтісьӧм йӧзсӧ рознитіс,

 лэдзис чарньӧ́ввесӧ да нійӧ паздіс.


16 Дӧсвидзисьӧ,

 Тэнат горӧн тшӧктӧ́мсянь

 да лӧгӧн пыдына лолалӧ́мсянь

 саридзлӧн пыдӧсыс да мулӧн увтыс пондісӧ тыдавны.




17 Сія вылісянь кисӧ нюжӧтіс,

 пыдын ваэзісь менӧ кыскис.


18 Ме вылӧ лэбтісисӧ вынаэс,

 кӧдна менӧ синӧн бы озӧ адззӧ.

 Нія вӧлісӧ месся вынажыкӧсь,

 но Дӧсвидзисьыс менӧ ны дынісь мездіс.


19 Нія лэбтісисӧ ме вылӧ,

 кӧр меным вӧлі ӧддьӧн сьӧкыт,

 но Дӧсвидзисьыс вӧлі меным ён пыкӧтӧн*е.


20 Умӧльсис петны Сія осьтіс меным туйсӧ,

 мездіс менӧ,

 Сія эд менӧ радейтӧ.


21 Веськыта керӧ́мӧ понда

 Дӧсвидзисьыс меным вештіс,

 сӧстӧма олӧ́мӧ понда

 меным козин керис.


22 Ме эд пыр ветлӧті Дӧсвидзисьлӧн туйез кузя,

 Ен дынісь эг бергӧтчывлы,

 медбы керны умӧльсӧ.


23 Сылісь быдӧс тшӧктӧ́ммесӧ

 ме пыр видза тӧдвылам,

 Сылӧн туйдӧтӧ́ммезісь мӧдӧрӧ эг кежлы.


24 Сы одзын ме сӧстӧм,

 умӧльсӧ керӧ́мись ёна видзси.


25 Сы одзын сӧстӧма олӧ́мӧ понда

 да веськыта керӧ́мӧ понда

 Дӧсвидзисьыс меным бурӧн вештісис.




26 Небыт сьӧлӧмакӧт Тэ небыт сьӧлӧма,

 веськыта керисьлӧ Тэ керан веськыта.


27 Сӧстӧмлӧ ─ Тэ сӧстӧма керан,

 ылӧтлісьлӧ ─ ылӧтлӧ́мыс сьӧрті.


28 Дзескӧтӧммесӧ Тэ мездан,

 а асьнысӧ вылына лэбтіссесӧ лэдзан.




29 Дӧсвидзисьӧ, Тэ ӧзтан менчим биӧс.

 Менам Енӧ, Тэ югдӧтан менчим пемытӧс.


30 Тэкӧт, Енӧ, ме воин чукӧр пазда,

 карись из йӧр*ж вылӧ кая.


31 Енлӧн туйыс быдсӧн бур,

 Дӧсвидзисьлӧн кылыс сӧстӧм.

 Сы вылӧ надейтчиссезлӧ Сія сайӧвтча́н.




32 Дӧсвидзисься мӧдік Ен абу,

 миян Енся мӧдік Дорйись абу.


33 Еныс выннас менӧ кушакалӧ,

 лӧсьӧтӧ меным медбур туй.


34 Менчим коккезӧс Сія керӧ кӧрлӧн*з кодь чожжезӧн,

 лэбтӧ менӧ вылын мыссэз вылӧ.


35 Велӧтӧ менӧ тышкасьны,

 киэзнам ме кӧста ыргӧнісь*и ньӧв*k.


36 Тэ менам сайӧвтча́нӧ, менӧ Мездӧтісьыс.

 Тэнат веськыт киыт менӧ видзӧ,

 Тэнат небыт сьӧлӧмсянь керӧ́мыт лэбтӧ-вынсьӧтӧ.


37 Тэ вынсьӧтан менчим оськӧввезӧс,

 коккезӧ менам озӧ джӧмдӧ.


38 Ме вӧтча ме вылӧ лэбтісьӧммез сьӧрӧ да вӧта,

 нійӧ пазда да сэк вӧлись берта.


39 Ме нійӧ пазда, и нія озӧ вермӧ чеччыны,

 усьӧны менам коккез увтӧ.


40 Тэ эд сетін меным вынсӧ тышкасьны,

 ме вылӧ лэбтісьӧммесӧ уськӧтін менам кок увтӧ.


41 Тэ нійӧ пышшӧ́мӧдз вайӧтан,

 ме вӧтча да пазда нійӧ,

 кинлӧ ме син вылӧ ог ков.


42 Нія горӧтӧны, а мездісьыс абу,

 кеймисьӧны Дӧсвидзисьлӧ,

 а Сія шы оз сет.


43 Ме нійӧ паськӧта

 тӧлӧн нӧбӧтӧм бус моз,

 ӧтӧрись нять моз нійӧ таля.




44 Отирлӧн зык*л лэбтӧ́мись Тэ менӧ мездін,

 йӧз отир вылын юравны менӧ сувтӧтін.

 Меным кысъялӧны отир,

 кӧднӧ ме одзжык эг тӧдлы.


45 Ме йылісь кылӧ́мсянь ни

 нія керӧны менам тшӧктӧ́м сьӧрті.

 Мӧдік муын оліссез мекӧт баитӧны,

 кыдз виа бордӧн мавтӧны.


46 Асланыс изісь керӧм сайӧвтчаніннэзын нія зэгсьӧны,

 чужӧ́маныс вир тор абу.




47 Дӧсвидзисьыс ловья!

 Ме буркы́вта*м Тэнӧ, Дорйисьӧ!

 Отирыс ась лэбтӧны-ошкӧны Енсӧ, менӧ Мездӧтісьсӧ!


48 Еныс вештісьӧ ме понда,

 менам кипод увтӧ сетӧ отирресӧ.


49 Тэ мездан менӧ ме вылӧ лэбтісьӧммез дынісь.

 Тэ лэбтін менӧ нысся вылынжыка,

 сьӧлӧмтӧм морт киись менӧ мездін.


50 Дӧсвидзисьӧ,

 эта понда Тэнӧ ошка,

 мӧдік отиррез коласын Тэнчит нимтӧ сьылӧта.


51 Ӧксулӧ Тэ козьналан ыджыт вермӧ́ммез*н.

 Аслат ма́втӧмлӧ*о, ӧксуӧ сувтӧтӧм Давидлӧ,

 да сысянь чу́жӧм увтырлӧ

 Тэ небыт сьӧлӧмсянь бурсӧ керан пырся-пыр.
 Ошкӧ́м.




*а 17:3 чорытін ─ твердыня

*б 17:3 сайӧвтчанін ─ крепость, прибежище

*в 17:3 сайӧвтча́н ─ щит

*г 17:6 кулӧ́м ─ смерть

*д 17:11 керуви́м ─ вына ангел

*е 17:19 пыкӧт ─ опора

*ж 17:30 из йӧр ─ каменная стена

*з 17:34 кӧр ─ олень

*и 17:35 ыргӧн ─ медь

*к 17:35 ньӧв ─ лук 

*л 17:44 зык ─ шум, мятеж

*м 17:47 буркы́втны ─ благодарить

*н 17:51 вермӧ́м ─ победа

*о 17:51 ма́втӧм ─ помазанник




ПСАЛТЫР

18 Псалом


1 Сьыліссезӧн веськӧтлісьлӧ. Давидлӧн псалом.




2 Енӧжыс висьтасьӧ Енлӧн югьяла́н вын йылісь.

 Сы киӧн керӧ́ммез йылісь енвевт*а юӧртӧ.


3 Ны йылісь лун юӧртӧ лунлӧ,

 ой висьтасьӧ ойлӧ.


4 Он адззы сэтшӧм кыв, сэтшӧм баитӧ́м,

 кытӧн эз бы кыв нылӧн шыыс.




5 Нылӧн шыыс му пасьта горалӧ,

 кыввезныс енӧжжез дорӧдз локтӧны.

 Сэтчин Еныс керис шонділӧ оланін.


6 Сэтісь шондіыс петӧ,

 кыдз гӧтрасись зон аслас гӧтрася́н жырись.

 Котрасьӧ́мын вермасись моз сія гажӧтчӧ,

 ассис туйсӧ котӧртны лӧсьӧтчӧ.


7 Сія енӧжас ӧт дорсис петӧ

 да мӧд дорӧдззас мунӧ.

 Сылӧн шонытыс быдлаӧдз сидзӧ.




8 Дӧсвидзисьлӧн Туйдӧ́тыс быдсӧн бур,

 сія лов вынсьӧтӧ.

 Дӧсвидзисьлӧн висьталӧ́мыс надейнӧй,

 велӧттӧммесӧ мывкыдсьӧтӧ.


9 Дӧсвидзисьлӧн тшӧктӧ́ммес веськытӧсь,

 сьӧлӧм гажӧтӧны.

 Дӧсвидзисьлӧн велӧтӧ́ммес югытӧсь,

 синнэз осьтӧны.


10 Дӧсвидзисись полӧ́мыс сӧстӧм,

 сія пыр эм.

 Дӧсвидзисьлӧн быдӧс туйдӧтӧ́ммес

 быльӧсь да веськытӧсь.


11 Тэнат тшӧктӧ́ммет зарнися*б донажыкӧсь,

 уна сӧстӧм зарнися.

 Нія мася чӧскытжыкӧсь,

 соттэзісь ма воттезся.


12 Нія видзӧны менӧ ─ Тэнчит рабтӧ.

 Ны сьӧрті олӧ́м понда меным дӧнзяс ыджыт козин.




13 Кинкӧ казялас разь ассис умӧль керӧ́ммесӧ?

 Сӧстӧмт менӧ умӧль керӧ́ммезісь,

 кӧднӧ ме тӧдтӧг кери.


14 Тӧдӧмӧн умӧльсӧ керӧ́ммезісь видз ассит рабтӧ,

 медбы нія эзӧ вермӧ менӧ.

 Сэк ме сайын оз ло умӧль керӧ́мыс,

 ме лоа сӧстӧм,

 ог лэдзчись умӧльсӧ керны.


15 Дӧсвидзисьӧ,

 менам кыввезӧ да юрын видзӧ́мӧ

 ась лоасӧ Тэныт сьӧлӧмви!

 Тэ менам чорыт из керӧс да Мездӧтісь!





*а 18:2 енвевт ─ небо, твердь

*б 18:11 зарни ─ золото




ПСАЛТЫР

19 Псалом


1 Сьыліссезӧн веськӧтлісьлӧ. Давидлӧн псалом.




2 Дӧсвидзись ась кылӧ тэнӧ сьӧкыт кадӧ,

 Енлӧн нимыс тэнӧ ась дорйӧ!

 Сія и миян Яков айлӧн Ен.


3 Ась ыстӧ тэныт отсӧтсӧ вежаинсянь,

 Сион вывсянь тэнӧ вынсьӧтӧ!


4 Сія ась уськӧтӧ тӧдвылас быдӧс вайӧм козиннэтӧ

 да сотны вайӧм езъяла́ннэтӧ*а.

 Нія ась лоасӧ Еныслӧ сьӧлӧмви!


5 Ась сетӧ [Дӧсвидзись] сійӧ, мый колӧ тэнат сьӧлӧмлӧ!

 Мый мӧдан керны, сійӧ Еныс ась аркмӧтӧ!


6 Тэнат вермӧ́мсянь мийӧ пондам гажӧтчыны,

 Ен нимӧн мийӧ лэбтам дӧрапас*б.

 Еныс ась аркмӧтӧ тэнчит быдӧс корӧ́мметӧ.




7 Ӧні ме тӧда:

 Дӧсвидзисьыс мездӧ Ассис ма́втӧмсӧ.

 Аслас вежа енӧжсянь шыасьӧ

 да мездӧ сійӧ вына веськыт кинас.


8 Ӧтіккез ошшасьӧны колесницаэзӧн,

 мӧдіккез ─ вӧввезӧн,

 а мийӧ ошшасям миян Дӧсвидзись Ен нимӧн.


9 Нія вӧрзисӧ да усисӧ,

 а мийӧ сувтім да веськыта сулалам.




10 Дӧсвидзисьным, мезды ӧксусӧ!

 Кыв миянӧс, кӧр [Тэнӧ] корамӧ!





*а 19:4 езъяла́н ─ жертва

*б 19:6 дӧрапас ─ знамя, флаг




ПСАЛТЫР

20 Псалом


1 Сьыліссезӧн веськӧтлісьлӧ. Давидлӧн псалом.




2 Дӧсвидзисьӧ, Тэнат вынсянь ӧксу гажӧтчӧ,

 ӧддьӧн радуйтчӧ, Тэ эд сійӧ мездін.


3 Тэ сетін сійӧ, мый коліс сы сьӧлӧмлӧ,

 сылісь корӧ́мсӧ Тэ кылін.


4 Тэ бласлӧви́тін сійӧ уна бурсетӧ́мӧн,

 сы юр вылӧ пуктін сӧстӧм зарниись юркытш.


5 Сія корис Тэнчит ола́н,

 Тэ сылісь ола́нсӧ пыр кежӧ нюжӧтін.


6 Тэ ӧксулӧ отсалін лоны вермалісьӧн*а,

 и сійӧ ёна ошкӧны.

 Тэ козьналін сылӧ вылына лэбӧ́мсӧ*б

 да юрала́н вынсӧ.


7 Тэ бласлӧви́тін сійӧ пыр кежӧ,

 вайин сылӧ ыджыт гаж,

 Тэ эд сыкӧт.


8 Ӧксу надейтчӧ Дӧсвидзись вылӧ.

 Медвылісьыс сы дынӧ небыт сьӧлӧма,

 сійӧн ӧксуыс оз вӧрзьы.


9 Дӧсвидзисьӧ, Тэнат киыт судзӧтас

 Тэ вылӧ лэбтісьӧммесӧ быдӧннысӧ.

 Тэнат веськыт киыт вӧтас нійӧ,

 кӧдна Тэ йылісь пельӧн бы озӧ кылӧ.


10 Лӧгувьят Тэ сотан нійӧ ӧграла́н горын моз.

 Тэнат лӧгыт нійӧ ньылыштас, биыс сёяс.


11 Му вывсис нылісь челядьсӧ Тэ дзимлялан,

 отирыс коласісь ─ нысянь шогмӧммесӧ.


12 Нія эд лӧсьӧтчисӧ керны Тэныт умӧльсӧ,

 ӧтлаын баитчисӧ керны лёксӧ,

 но нылӧн нем эз пет.


13 Тэ ныланьӧ бергӧтан Ассит ньӧвтӧ,

 ньӧвьёссетӧ ньӧвсит чужӧ́маныс лыйлан.


14 Дӧсвидзись, лэбтісь Аслат вынӧн!

 Мийӧ пондам сьылӧтны-ошкыны Тэнчит ыджыт вынтӧ.
 Ошкӧ́м.




*а 20:6 вермалісь ─ победитель

*б 20:6 вылына лэбӧ́м ─ честь




ПСАЛТЫР

21 Псалом


1 Сьыліссезӧн веськӧтлісьлӧ. Шонді петікӧ сьылӧ́м. Давидлӧн псалом.




2 Енӧ, менам Енӧ! [Кыв менӧ!]

 Мыля Тэ менӧ колин?

 Ме герьясьӧмӧн кеймися,

 медбы Тэ менӧ мездін,

 но Тэ ме дынісь ылӧ вешшин.


3 Менам Енӧ!

 Ме луннас Тэныт горӧн кеймися,

 но Тэ меным шы он сет.

 Ойнас горӧта,

 но менӧ лич оз лэдз*а.




4 Тэ Вежа,

 Тэ пукалан юрала́н пукӧ́с*б вылын,

 Израиль отирлӧн сьылӧтӧ́м-ошкӧ́мыс Тэнӧ кытшӧвтӧ.


5 Айезным отсӧтсӧ Тэсянь видзчисьлісӧ,

 Тэ вылӧ надейтчисӧ,

 и Тэ нійӧ мездывлін.


6 Нія Тэныт горӧн кеймисисӧ,

 и Тэ нійӧ мездін.

 Нія Тэ вылӧ надейтчисӧ,

 и нылӧ эз ковсьы гӧрдӧтны*в.




7 Но ме гаг, абу морт.

 Отирыс менӧ умӧльтӧны,

 абутӧм туйӧ пуктӧны.


8 Быдӧнныс, кин адззӧны менӧ,

 ме вылын сералӧны.

 Юрнаныс гогиня́лӧмӧн шуӧны:


9 «Сія Дӧсвидзись вылӧ надейтчис,

 ась Дӧсвидзисьыс и мездӧ сійӧ,

 Еныслӧ кӧ сія сьӧлӧмви».




10 Но Тэ менӧ петкӧтін мамӧ кынӧмись,

 мамӧ морос бердсянь велӧтін надейтчыны Тэ вылӧ.


11 Шогмӧ́мсянь менӧ сетісӧ Тэнат киӧ,

 мамӧ кынӧмсянь менам Енӧ ─ Тэ.


12 Енӧ, ме дынісь ылӧ эн мун,

 умӧль лоӧ́мыс матын,

 а отсасисьыс абу.




13 Пороззэс унася-унаӧсь ме гӧгӧрӧ чукӧртчисӧ,

 Васанісь вына ӧшкаэз менӧ кытшӧвтісӧ.


14 Ме вылӧ горшнысӧ паськӧтісӧ

 кыдз эрзісь леввез,

 кӧдна уськӧтчӧны кинӧскӧ кутны.


15 Менам вынӧ ва моз визывтіс,

 быдӧс лыэзӧ торьясисӧ.

 Менам сьӧлӧмӧ лоис масісь кодь,

 морос пытшкам сыліс.


16 Менам вынӧ бырис,

 ме лои жугалӧм гырнич кодь.

 Кылӧ ӧмам лякасис.

 Тэ сетін менӧ кулӧ́млӧн*г гыжжезӧ.


17 Менӧ поннэз кытшӧвтісӧ,

 лёк отир ме гӧгӧрӧ ӧксисӧ,

 киэзӧс, коккезӧс менчим бытшкалісӧ.


18 Менчим позьӧ лыэзӧс лыддьыны,

 а отирыс тай ме вылӧ видзӧтӧны да сералӧны.


19 Ас коласаныс менчим паськӧмӧс янсӧтӧны,

 кыскӧ́м сьӧрті*д паськӧмӧс босьтӧны.




20 Дӧсвидзисьӧ, ме дынісь ылӧ эн мун,

 менам вынӧ ─ Тэ.

 Тэрмась меным отсавны!


21 Менчим лолӧс шыпурт увтісь кыскы,

 поннэз ӧмись менчим ола́нӧс мезды!


22 Мезды менӧ лев аннэзісь

 да ӧшка сюррезісь!

 Кыв менӧ да мезды!


23 Тэнат ним йылісь понда висьтасьны воннэзӧлӧ,

 Тэнат ӧксьӧм отир одзын понда ошкыны Тэнӧ.




24 Дӧсвидзисись поліссез, ошкӧ Сійӧ!

 Яков увтыр, сьылӧтӧ Сійӧ!

 Быдӧс Израиль увтыр,

 кывзісьӧ-полӧ Сыись!


25 Дӧсвидзисьыс эд эз вашӧт пессись-мырсисьсӧ,

 сылісь сьӧлӧм шогсӧ эз пукты абутӧм туйӧ. 

 Сія эз сайӧвт сы шогья Ассис чужӧ́мсӧ,

 сылісь отсӧт корӧ́мсӧ Сія кыліс.


26 Тэнат уна ӧксьӧм отир одзын ме ошка Тэнӧ.

 Тэись поліссез одзын кера кӧсйисьӧ́мӧ сьӧрті.




27 Кинлӧн нем абу, нія пондасӧ сёйны пӧттӧдз.

 Дӧсвидзисьсӧ кошшиссес пондасӧ ошкыны Сійӧ.

 Еныс ась сетас тіянлӧ кузь да бур ола́н!


28 Му вывсис быд пельӧсокись отирыс

 Дӧсвидзисьсӧ тӧдвыланыс уськӧтасӧ

 да Сыланьӧ бергӧтчасӧ.

 Сылӧ копыртчас быд кыв вылын баитісь йӧз.


29 Дӧсвидзисьыс ─ Ӧксу,

 Сія отиррез вылын Юралісь.




30 Му вылын бура оліссез да юраліссез

 пондасӧ копрасьны дзир Сылӧ.

 Сылӧ копыртчасӧ быдӧнныс,

 кӧдна кулӧны да бусӧ пӧртчӧны,

 кӧдна озӧ вермӧ нюжӧтны ассиныс ола́нсӧ.


31 Менам увтырӧ пыр пондас Сылӧ кысъявны*е.

 Нійӧ пыр пондасӧ шуны Дӧсвидзисьлӧн отирӧн.


32 Нія локтасӧ да пондасӧ висьтасьны отирлӧ

 Сылӧн веськыта керӧ́ммез йылісь,

 сёрӧнжык шогмӧммезлӧ висьтасясӧ

 Дӧсвидзисьлӧн аркмӧтӧ́ммез йылісь.



*а 21:3 лич оз лэдз ─ нет облегчения

*б 21:4 юрала́н пукӧ́с ─ престол

*в 21:6 гӧрдӧтны ─ постыдиться

*г 21:16 кулӧ́м ─ смерть

*д 21:19 кыскӧ́м сьӧрті ─ по жребию

*е 21:31 кысъявны ─ служить




ПСАЛТЫР

22 Псалом

Давидлӧн псалом.




1 Дӧсвидзисьыс ─ ме сьӧрын Видзӧтісь,

 сійӧн менам быдӧс лоас тырмӧмви.


2 Сія шоччӧтӧ менӧ туруна видззез вылын,

 вайӧтӧ менӧ лӧнь ва дорӧ.


3 Лолӧс менчим вынсьӧтӧ,

 Аслас ним понда

 менӧ веськыта овны туйдӧтӧ.


4 Колас кӧ мунны пемыт полӧтанінӧт,

 кытӧн и ола́нӧс верма ӧштыны,

 умӧль петӧ́мись ме ог повзьы,

 Тэ эд мекӧт.

 Тэнат веськӧтла́н да дорья́н беддет

 менчим сьӧлӧмӧс лӧньсьӧтӧны.




5 Ме вылӧ лэбтісьӧммез одзын

 Тэ меным сёя́нсӧ лӧсьӧтан.

 Менчим юрӧс виӧн мавтан,

 дозӧ менам тыра доррезви.


6 Тэнат бур да небыт сьӧлӧмыт

 мекӧт медбӧрья ола́н лунӧдз.

 И ме пыр понда овны Дӧсвидзисьлӧн керкуын.




ПСАЛТЫР

23 Псалом

Давидлӧн псалом. [Сьылӧны неделяись медодзза лунӧ.]




1 Муыс да быдӧс сы вылісьыс,

 ола́н муыс да сы вылын оліссес ─ Дӧсвидзисьлӧн.


2 Мулісь увтсӧ Сія саридззез вылӧ пуктіс,

 юэз вылӧ чорыта сувтӧтіс.


3 Кин каяс Дӧсвидзисьлӧн керӧс вылӧ?

 Сылӧн вежаинӧ кин сувтас?


4 Сія, кинлӧн киэс умӧльсӧ озӧ керӧ

 да сьӧлӧмыс сӧстӧм.

 Кин весись кывсӧ оз сет

 и [ассис матісьсӧ] Ен нимӧн оз бӧбӧтлы.


5 Сія Дӧсвидзисьсянь бласлӧвитӧ́мсӧ босьтас.

 Мездісь Еныс сыкӧт лоас небыт сьӧлӧма.


6 Сэтшӧм отирыс,

 кӧда кошшӧ Енсӧ,

 кошшӧ Тэнчит чужӧ́мтӧ, Яковлӧн Ен!




7 Ыбӧссэз, паськыта оссьӧ!

 Пырся ыбӧссэз, ванйӧв оссьӧ!

 И пырас югьяла́н Ӧксу*а!


8 Югьяла́н Ӧксу, кин Сія?

 Сія ─ ён да вына Дӧсвидзись.

 Дӧсвидзисьыс тышкасьӧ́мын*б вына вермалісь.




9 Ыбӧссэз, паськыта оссьӧ!

 Пырся ыбӧссэз, ванйӧв оссьӧ!

 И пырас югьяла́н Ӧксу!


10 Югьяла́н Ӧксу, кин Сія?

 Сія ─ Дӧсвидзись Саваоф*в,

 Сія ─ югьяла́н Ӧксу.
 Ошкӧ́м.






*а 23:7 югьяла́н Ӧксу ─ Царь славы

*б 23:8 тышкасьӧ́м ─ битва, бой, война

*в 23:10 Саваоф ─ тышкася́н выннэз вылын Юралісь




ПСАЛТЫР

24 Псалом

Давидлӧн псалом.




1 Дӧсвидзисьӧ, ме Тэныт ассим сьӧлӧмӧс осьта.


2 Менам Енӧ, Тэ вылӧ надейтча.

 Ме ась ог лок рожа куля́нӧдз,

 ась озӧ гажӧтчӧ ме вылӧ лэбтісьӧммес.




3 Тэ вылӧ надейтчиссезлӧ оз ло рожа куля́ныс.

 Рожа куля́ныс лоас нылӧ,

 кӧдна озӧ олӧ Тэнат Туйдӧ́т сьӧрті,

 мортлӧ умӧльсӧ керӧны, кӧть и нем понда.


4 Дӧсвидзисьӧ, мыччав меным Ассит туйетӧ.

 Велӧт менӧ ветлӧтны Аслат туйез кузя.


5 Туйдӧ́т менӧ Аслат быльӧ да велӧт менӧ,

 Тэ эд менӧ мездӧтісь Ен.

 Ме быд лунӧ Тэ вылӧ надейтча.




6 Дӧсвидзисьӧ, уськӧт тӧдвылат

 Ассит небыт сьӧлӧмсянь керӧ́мтӧ да радейтӧ́мтӧ.

 Тэнат эд нія пырсяӧсь.


7 Дӧсвидзисьӧ,

 томся умӧль да лёк керӧ́ммезӧс

 эн касьтывлы.

 Но Аслат небыт сьӧлӧмсянь уськӧт менӧ тӧдвылат,

 Тэ эд бур Ен!




8 Дӧсвидзисьыс бур да веськыта Олісь,

 сійӧн умӧль кериссесӧ Сія бур туй вылӧ петкӧтӧ.


9 Раммесӧ Сія веськыта овны туйдӧтӧ,

 Аслас туйез кузя ветлӧтны велӧтӧ.


10 Дӧсвидзисьлӧн быдӧс туйес

 бурӧсь да быльӧсь нылӧ,

 кӧдна Сылісь ныкӧт керӧм йитӧ́тсӧ*а

 да Сылісь тшӧктӧ́ммесӧ сьӧлӧманыс видзӧны.




11 Дӧсвидзисьӧ, Аслат ним понда

 простит менчим ыджыт умӧль керӧ́мӧс.


12 Кин олӧ Дӧсвидзисись полӧмӧн,

 Сія сылӧ мыччалас, кытшӧм туй бӧрйыны.


13 Сылӧн ола́нас быдӧс лоас тырмӧмви,

 сы увтырлӧ дӧнзяс Енлӧн кӧсйӧм му.


14 Дӧсвидзисьыс Ассис тӧдлытӧмсӧ*б

 сетӧ тӧдны Сыись поліссезлӧ,

 нылӧ Ассис керӧм йитӧ́тсӧ осьтӧ.




15 Менам синнэзӧ пыр видзӧтӧны Дӧсвидзись вылӧ,

 Сія эд менчим коккезӧс кыйся́нісь мездӧтӧ.


16 Видзӧт ме вылӧ да ло ме дынӧ небыт сьӧлӧма,

 ме эд чунь ӧтнам, сьӧлӧм шогӧ личкӧ.


17 Сьӧлӧм шогӧ менам содіс,

 петкӧт менӧ умӧльсис.


18 Видзӧт, кыдз ме песся-мырся, садьӧ бырис.

 Простит менчим быдӧс умӧль керӧ́ммезӧс.


19 Видзӧт, кытшӧм унаӧн ме вылӧ лэбтісисӧ!

 Ме вылӧ лӧгалӧ́мсянь нія кучиксиныс петӧны.


20 Мезды менӧ, видз менчим ола́нӧс,

 медбы эзӧ сералӧ ме вылын,

 кӧр Ме Тэ вылӧ надейтча.


21 Менӧ ась видзӧны

 сӧстӧма олӧ́мӧ да веськыта керӧ́мӧ,

 ме эд Тэ вылӧ надейтча.




22 Енӧ, мезды Израиль отирсӧ быд шогсьӧ́мись*в!



*а 24:10 йитӧ́т ─ завет

*б 24:14 тӧдлытӧм ─ тайна

*в 24:22 шогсьӧ́м ─ скорбь




ПСАЛТЫР

25 Псалом

Давидлӧн псалом.




1 Дӧсвидзисьӧ, 

 суд вылат бӧрйись мекӧт веськыта,

 ме эд ола сӧстӧма.

 Дӧсвидзись, 

 ме Тэ вылӧ надейтча и ог усь.


2 Дӧсвидзисьӧ, тӧдмав-видзӧт менӧ.

 Видзӧт менчим пытшкӧс да сьӧлӧмӧс,

 тӧдмав, мый сэтчин.


3 Тэнчит небыт сьӧлӧмтӧ ме пыр видза тӧдвылам,

 ме ола Тэнат быль сьӧрті.


4 Ылӧтчись отиркӧт ме ӧтлаын эг пукав,

 ныкӧт, киннэз гусьӧн керӧны умӧльсӧ,

 ме ог мун.


5 Лёк кериссезлӧн чукӧртчӧ́м вылӧ

 ме синӧн ог вермы видзӧтны,

 Ентӧг оліссезкӧт ӧтлаӧ ог пуксьы.


6 Дӧсвидзисьӧ,

 ме миссьӧта ассим киэзӧс,

 медбы мыччавны, ме эг кер умӧльсӧ.

 Ме понда гӧгравны Тэнчит езъяланінтӧ,


7 понда горӧн ошкыны Тэнӧ

 да висьтасьны адззывлытӧм керӧ́ммет*а йылісь.


8 Дӧсвидзисьӧ, ме радейта Тэнчит Вежа Керкутӧ,

 кытӧн Тэ олан,

 кытӧн олӧ Тэнат югьялӧ́мыт.




9 Менчим ола́нӧс эн орӧт

 умӧльсӧ кериссезкӧт да вир юиссезкӧт ӧтлаын.


10 Асланыс киэзӧн эд нія лёксӧ керисӧ,

 нылӧн веськыт киныс гусьӧн уна козин босьтӧ*б.


11 А ме ола сӧстӧма.

 Мезды менӧ, [Дӧсвидзисьӧ,]

 да ло ме дынӧ небыт сьӧлӧма.


12 Менам коккезӧ сулалӧны веськыт туй вылын.

 Чукӧртчӧм отир коласын буркы́вта Дӧсвидзисьсӧ.



*а 25:7 адззывлытӧм керӧ́м ─ чудо

*б 25:10 гусьӧн босьтӧм козин ─ взятка




ПСАЛТЫР

26 Псалом

Давидлӧн псалом. [Сія сьыліс этӧ псаломсӧ ӧксуӧ сувтӧтӧ́мӧдз, елейӧн мавтӧ́мӧдз.]




1 Дӧсвидзисьыс ─ менӧ Югдӧтісь, менӧ Мездісь.

 Кинісь меным повны?

 Дӧсвидзисьыс ─ ола́нӧс Видзись.

 Кинісь меным повны?


2 Ме вылӧ уськӧтчасӧ кӧ лёк кериссез,

 паныт муніссез*а да ме вылӧ лэбтісьӧммез,

 медбы менӧ летны,

 нія асьныс падмасӧ да усясӧ.


3 Лэбтісяс кӧ ме вылӧ тышкасись чукӧр,

 и сэк сьӧлӧмӧ оз повзьы.

 Нія мекӧт тышкасьны кӧ пондасӧ,

 ме и сэк понда Ен вылӧ надейтчыны.




4 Дзир ӧтікӧ ме кора Дӧсвидзисьлісь,

 сія ӧтікыс меным колӧ:

 медбы ола́нсим быд лун 

 Дӧсвидзисьлӧн Керкуын вӧвны,

 Дӧсвидзисьлісь басӧк югьялӧ́мсӧ видзӧтны

 да Сылӧн Вежа Керкуӧ вовлыны.


5 Сьӧкыт лунӧ Сія сайӧвтас менӧ Аслас оланінын,

 дзебас менӧ Аслас керкуын,

 лэбтас менӧ из керӧс вылӧ.


6 Ме вылӧ лэбтісьӧммез кытшӧвтісӧ менӧ,

 но Сія менчим юрӧс лэбтас нысся вылынжыка.

 Сылӧн вежаинын горӧн гажӧтчӧмӧн

 ме вая езъяла́н козиннэз,

 понда орсны да сьылӧтны Дӧсвидзисьсӧ.




7 Дӧсвидзисьӧ, кыв менӧ,

 кӧр ме горӧн кеймися,

 ло ме дынӧ небыт сьӧлӧма

 да шыась меным.


8 Менам сьӧлӧмын горалӧны Тэнат кыввет:

 «Кошшӧ Менчим чужӧ́мӧс».

 Дӧсвидзисьӧ, ме понда кошшыны Тэнчит чужӧ́мтӧ.


9 Эн сайӧвт ме шогья Ассит чужӧ́мтӧ,

 лӧгувьят эн вашӧт Ассит рабтӧ.

 Тэ эд меным отсӧтсӧ сетан.

 Енӧ, менам Мездісьӧ,

 дынсит эн тойышт менӧ, эн коль!


10 Менам айӧ да мамӧ менӧ колисӧ,

 но Дӧсвидзисьыс менӧ дынас босьтас.


11 Дӧсвидзисьӧ,

 велӧт менӧ ветлӧтны Тэнат туй вылӧт.

 Ме вылӧ лэбтісьӧммез син одзын

 туйдӧ́т менӧ быльлӧн туй вылӧ.


12 Ны киӧ менӧ эн сет.

 Лэбтісисӧ эд ме вылӧ вӧвлытӧмсӧ висьтавліссез,

 лӧгувьяныс кучиксиныс петӧны.


13 Но ме верита,

 ме понда овны ловьяэзлӧн ола́н му вылын

 да адззыны: Дӧсвидзисьыс ─ бур.




14 Надейтчы Дӧсвидзись вылӧ!

 Повтӧг да чорыта сулав!

 Надейтчы Дӧсвидзись вылӧ!
 Ошкӧ́м.




*а 26:2 паныт мунісь ─ противник




ПСАЛТЫР

27 Псалом

Давидлӧн псалом




1 Дӧсвидзисьӧ, Тэныт горӧн кеймися,

 Тэ менам чорытінӧ*а.

 Эн чӧв, кӧр ме кора!

 Тэ пондан кӧ чӧвны,

 то ме кула.


2 Кыв менчим кеймӧ́мӧс,

 кӧр ме Тэныт горӧн кеймися,

 Тэнат Вежа Керкуланьӧ киэзӧс лэбта.


3 Ентӧг оліссезлісь да умӧльсӧ кериссезлісь

 ола́нсӧ орӧттӧн

 эн дзимляв менӧ му вывсис ныкӧт.

 Нія эд матіссезкӧт баитӧны рама,

 а сьӧлӧманыс видзӧны лёксӧ керны.




4 Вешты нылӧ уджныс сьӧрті,

 лёк керӧ́мныс сьӧрті.

 Вешты асланыс киэзӧн керӧ́мныс сьӧрті,

 сет нылӧ шедтӧ́мнысӧ.


5 Нія абутӧм туйӧ пуктӧны Дӧсвидзисьлісь уджсӧ,

 Сы киӧн керӧ́ммесӧ.

 Сы понда Сія нійӧ паздас,

 бӧр нійӧ оз лэбты.




6 Буркы́вта Дӧсвидзисьсӧ,

 Сія кыліс менчим кеймӧ́мӧс.


7 Дӧсвидзисьыс ─ менам вынӧ да сайӧвтча́нӧ*б.

 Ме Сы вылӧ надейтчи,

 и Сія меным отсаліс.

 Менам сьӧлӧмӧ гажӧтчӧ

 и ме Сійӧ сьылӧмӧн ошка.




8 Дӧсвидзись ─ Аслас отирлӧн выныс,

 Аслас ма́втӧм ӧксулӧн Сія Дорйись да Мездісь.


9 Мезды Ассит отиртӧ,

 бласлӧви́т Ассит йӧзтӧ.

 Видзӧт ны сьӧрын да видз пырся-пыр!



*а 27:1 чорытін ─ твердыня

*б 27:7 сайӧвтча́н ─ щит




ПСАЛТЫР

28 Псалом

Давидлӧн псалом. [Сьылӧны «Шалаш лэбта́н» вежалун чулалӧ́м коста.]




1 Енӧжын оліссез,

 ошкӧ-лэбтӧ Дӧсвидзисьсӧ!

 Сьылӧтӧ вына Дӧсвидзисьсӧ!


2 Ошкӧ Дӧсвидзисьлісь югьяла́н нимсӧ!

 Копыртчӧ Дӧсвидзисьлӧ

 Сылӧн басӧк вежаинын.


3 Дӧсвидзисьлӧн шыыс ваэз весьтын кылӧ,

 югьяла́н Еныс гымалӧ,

 Дӧсвидзисьлӧн шыыс уна ва весьтын горалӧ.


4 Дӧсвидзисьлӧн шыыс вына,

 Дӧсвидзисьлӧн шыыс горалана.


5 Дӧсвидзисьлӧн шыыс сыспуэз*а пӧрлалӧ,

 Дӧсвидзись Ливанісь сыспуэз чеглалӧ.


6 Сы шысянь керӧссэз куканнез моз чеччалӧны,

 Ливан да Сирион керӧссэз том пороззэз моз орсӧтчӧны.


7 Дӧсвидзисьлӧн шыыс лэдзӧ чарньӧ́в.


8 Дӧсвидзисьлӧн шыыс кушму*б зэгӧтӧ,

 Дӧсвидзись Кадес кушму зэгӧтӧ.


9 Дӧсвидзисьлӧн шысянь

 йӧвсялӧны кӧррез*в да кушамӧны вӧррез.

 Сылӧн Вежа Керкуын быдӧнныс горӧн шувлӧны:

 «Ошкӧ́м Сылӧ!»


10 Дӧсвидзись ваэз вылын юралӧ,

 Дӧсвидзись пыр пондас пукавны Ӧксуӧн.


11 Дӧсвидзись сетас Аслас отирлӧ вын,

 Дӧсвидзись бласлӧви́тас Ассис отирсӧ лӧнь ола́нӧн.



*а 28:5 сыспу ─ кедр

*б 28:8 кушму ─ пустыня

*в 28:9 кӧр ─ олень




ПСАЛТЫР

29 Псалом


1 Давидлӧн псалом. Сьылӧны Вежа Керку вильмӧта́н вежалунӧ.




2 Дӧсвидзисьӧ, ме сьылӧта Тэнӧ,

 Тэ эд лэбтін менӧ.

 Ме вылӧ лэбтісьӧммезлӧ

 Тэ эн сет гажӧтчыны

 менӧ вермӧ́мсянь.




3 Дӧсвидзисьӧ, менам Енӧ,

 ме Тэнӧ кори отсавны,

 и Тэ менӧ веськӧтін.


4 Дӧсвидзисьӧ,

 Тэ менӧ кулӧммез дынісь петкӧтін,

 шойнаӧ муніссез коласісь кыскин.

 Тэ менӧ ловзьӧтін.




5 Дӧсвидзисьлӧн надейнӧй отир, сьылӧ Сылӧ!

 Ошкӧмн касьтывлӧ Сылісь вежа нимсӧ!


6 Сылӧн лӧгыс эд кыссьӧ

 синӧн кваркыштӧ́м дырна,

 а бур керӧ́мыс ─

 ола́нын пыр кежӧ.

 Рытнас лэбтісьӧ горзӧ́м,

 а асывнас ─ гажӧтчӧ́м.




7 Кӧр меным вӧлі бур,

 сэк ме баиті:

 «Ме некӧр ог усь».


8 Дӧсвидзисьӧ, Тэ меным бурӧ керин,

 сувтӧтін менӧ ён керӧс вылӧ.

 Но кӧр сайӧвтін Ассит чужӧ́мтӧ,

 ме повзи.


9 Сэк, Дӧсвидзисьӧ, ме Тэнӧ кори,

 Енӧ, ме Тэныт кеймиси:


10 «Мый сэтісь бурыс,

 ме кула кӧ да шойнаӧ менӧ водтӧтасӧ?

 Пондас разь Тэнӧ ошкыны шойыс,

 пондас разь висьтасьны Тэнчит быльсӧ?


11 Дӧсвидзисьӧ, кыв менӧ,

 ло ме дынӧ небыт сьӧлӧма.

 Дӧсвидзисьӧ, отсав меным!»




12 Менчим горзӧ́мӧс Тэ гажӧтчӧ́мӧ пӧртін.

 Тӧждіся́н паськӧмӧс ме вылісь чӧвтін 

 да гажӧтча́н паськӧмӧ пасьтӧтін.


13 Менам лолӧ дугдывтӧг пондас Тэнӧ сьылӧтны.

 Дӧсвидзисьӧ, менам Енӧ,

 ме пыр понда ошкыны Тэнӧ.
 Ошкӧ́м.





ПСАЛТЫР

30 Псалом


1 Сьыліссезӧн веськӧтлісьлӧ. Давидлӧн псалом. [Сьылӧны тӧждіся́н кадӧ.]




2 Дӧсвидзисьӧ, ме Тэ вылӧ надейтча,

 и меным некӧр оз ковсьы гӧрдӧтны.

 Веськыта керись Енӧ, мезды менӧ!


3 Ассит пельтӧ бергӧт меланьӧ,

 тэрмась менӧ мездыны!

 Тэ ло меным чорыт из керӧсӧн да дзебсисянінӧн,

 медбы менӧ мездыны.


4 Тэ эд менам чорыт из керӧс, сайӧвтчанін*а.

 Аслат ним понда новйӧт менӧ,

 веськӧтлы меӧн.




5 Мезды менӧ кыйся́нсис,

 кӧдӧ меным гусьӧн сувтӧтісӧ,

 Тэ эд менам дзебсисяніныс.


6 Ассим лолӧс сета Тэнат киӧ.

 Тэ мездан менӧ,

 Дӧсвидзисьӧ, надейнӧй Енӧ.




7 Ас керӧм еннэзлӧ копрасиссез вылӧ

 видзӧтны ог вермы.

 Нія ковтӧм еннэзлӧ копрасьӧны,

 а ме Дӧсвидзись вылӧ надейтча.


8 Ме гажма да понда гажӧтчыны

 Тэнчит небыт сьӧлӧмсянь керӧ́мтӧ адззикӧ.

 Тэ эд казялін менчим сьӧкыт ойлуннэзӧс,

 вежӧртін менчим сьӧлӧм шогӧс.


9 Ме вылӧ лэбтісьӧм йӧз киӧ Тэ менӧ эн сет,

 умӧльсис петны Тэ осьтін меным туйсӧ.




10 Дӧсвидзисьӧ, ло ме дынӧ небыт сьӧлӧма,

 сьӧлӧм шогӧ менӧ личкӧ.

 Тӧждісьӧ́мӧсянь син садьӧ бырис,

 лолӧ да быдсӧн пытшкӧ вынтӧмсялісӧ.


11 Сьӧлӧм шоггезын ола́нӧ менам овсьӧ,

 ола́н луннэзӧ тырӧмась ойзӧ́ммезӧн.

 Умӧль керӧ́ммезӧсянь ме вынтӧмсялі,

 менам лыэзӧ косьмисӧ.


12 Ме вылӧ лэбтісьӧммез менӧ умӧльтӧны,

 ордчӧн оліссез ме вылын сералӧны,

 тӧдсаэз полӧны видзӧтны ме вылӧ,

 мекӧт пантасиссез тэрмасьӧны пышшыны.


13 Менӧ вунӧтісӧ, жыв ме кулӧм ни,

 ме лои жугалӧм доз кодь.


14 Унаӧн ме йылісь умӧльсӧ висьтавлӧны,

 ӧтмӧдӧрсянь повзьӧтлӧны.

 Нія баитчӧны ме вылӧ лэбтісьны,

 лӧсьӧтчӧны лолӧс босьтны.




15 Дӧсвидзисьӧ, ме Тэ вылӧ надейтча.

 Ме шуа: «Тэ менам Енӧ».


16 Менам ола́н луннэзӧ Тэнат киын.

 Ме вылӧ унаӧн лэбтісисӧ,

 ме сьӧрын вӧтлісьӧны.

 Мезды менӧ ны дынiсь!


17 Аслат раблӧ мыччав Ассит югыт чужӧ́мтӧ.

 Мезды менӧ,

 Тэ эд небыт сьӧлӧма.


18 Дӧсвидзисьӧ,

 Тэнчит отсӧтсӧ корӧ́м понда 

 меным оз ковсьы гӧрдӧтны.

 Ентӧг оліссезлӧ ась лоас рожа куля́ныс,

 ась ӧмнысӧ пӧдналасӧ

 да сюрасӧ кулӧммез дынӧ!


19 Ась тупкӧны ӧмнысӧ бӧбӧтчиссез,

 кӧдна веськыта олісь йылісь умӧльсӧ висьтавлӧны,

 вышитчӧмӧн сійӧ абутӧм туйӧ пуктӧны.




20 Кытшӧм уна бурсӧ

 Тэ заптӧмыт Тэись поліссезлӧ!

 Быдӧнныс одзын Тэ сетан бурсӧ нылӧ,

 кӧдна надейтчӧны Тэ вылӧ.


21 Тэ эд Ачыт дзебан нійӧ

 зык*б лэбтіссез шогья,

 Аслат вуджӧ́рӧн сайӧвтан

 кузь кылаэзлӧн пиньгӧ́мись.


22 Ме ошка Дӧсвидзисьсӧ!

 Сія эд Ассис небыт сьӧлӧмсянь адззывлытӧм керӧ́мсӧ

 меным мыччаліс карын,

 кӧда вӧлі кытшӧвтӧм ён из йӧрӧн.


23 Ме лои кыдз ӧшӧм да шуи:

 «Аслат син одзись Тэ менӧ вашӧтін».

 Но Тэ кылін менчим кеймӧ́мӧс,

 кӧр ме кори Тэнчит отсӧтсӧ.


24 Дӧсвидзисьлӧн отир, веськыта оліссез,

 радейтӧ Сійӧ быдӧнныт!

 Дӧсвидзисьыс видзӧ надейнӧйесӧ,

 а асьнысӧ вылына лэбтіссезлӧ

 вештас тырмӧмви.


25 Дӧсвидзись вылӧ надейтчиссез,

 быдӧнныт лоӧ повтӧмӧсь,

 сьӧлӧммезнытӧ вынсьӧтӧ!



*а 30:4 сайӧвтчанін ─ крепость, прибежище

*б 30:21 зык ─ шум, мятеж




ПСАЛТЫР

31 Псалом

Давидлӧн псалом. Велӧтӧ́м.




1 Шуда мортыс,

 кӧдалӧн лёк керӧ́ммес лэдзӧмӧсь,

 умӧль керӧ́ммес проститӧмӧсь.


2 Шуда мортыс,

 кӧдалісь умӧль керӧ́мсӧ

 Дӧсвидзись оз вайӧт сы юр вылӧ,

 и кӧдалӧн сьӧлӧмас абу ылӧтлӧ́мыс.


3 Кытчӧдз ме эг висьтав ассим умӧль керӧ́ммезӧс,

 быд лун ойзӧ́мсянь менам лыэзӧ*а косьмисӧ.




4 Лун и ой Тэнат сьӧкыт киыт вӧлі ме вылын.

 Гожумся шонді увтын турун моз ме кельдӧті.


5 Но ме осьті Тэныт ассим умӧль керӧ́ммезӧс,

 лёк керӧ́ммезӧс эг сайӧвт.

 Ме шуи:

 «Висьтала Дӧсвидзисьлӧ ассим лёк керӧ́ммезӧс»,

 и менчим умӧль керӧ́ммезӧс Тэ проститін.




6 Сійӧн веськыта оліссес

 ась кеймӧны Тэныт быдӧнныс,

 кытчӧдз эм кад.

 Сэк ыждӧм ваыс оз лок ны дынӧдз.


7 Тэ менам сайӧвтчанінӧ*б.

 Сьӧкыт кадӧ Тэ менӧ видзан,

 Тэ менӧ мездiн,

 сійӧн ме гажӧтча.




8 Дӧсвидзись шуӧ:

 «Ме велӧта тэнӧ,

 мыччала тэныт туйсӧ,

 кыт тэныт мунны.

 Ачым понда нуӧтны тэнӧ,

 син вылам понда видзны».


9 Эдӧ лоӧ мывкыдтӧм вӧввез да осёллэз кодьӧсь,

 кӧднӧ колӧ ӧмлӧсавны да сермӧтавны,

 медбы нія кывзісисӧ.




10 Ентӧг олісьлӧн уна шогсьӧ́м-мырсьӧ́мыс,

 а Дӧсвидзись вылӧ надейтчисьлӧ

 Сія небыт сьӧлӧмсянь быдӧсын отсалӧ.


11 Веськыта оліссез,

 гажмӧ, гажӧтчӧ, тіян эд эм Дӧсвидзись!

 Сӧстӧм сьӧлӧмӧн оліссез,

 гажӧтчӧ быдӧнныт!
 Ошкӧ́м.






*а 31:3 лы ─ кость

*б 31:7 сайӧвтчанін ─ крепость, убежище




ПСАЛТЫР

32 Псалом

[Давидлӧн псалом.]




1 Веськыта оліссез,

 гажӧтчӧ, тіян эд эм Дӧсвидзись!

 Сӧстӧм сьӧлӧмаэзлӧ лӧсялӧ ошкыны Дӧсвидзисьсӧ.


2 Ошкӧ Дӧсвидзисьсӧ гусли вылын,

 сьылӧ Сылӧ дас сиа орса́н*а вылын!


3 Сьылӧ Сылӧ виль сьыланкы́в,

 сьылӧ Сылӧ басӧка,

 Сійӧ горӧн ошкӧ!




4 Дӧсвидзисьлӧн кылыс эд быль,

 Сія быдӧс керӧ веськыта.


5 Сія радейтӧ быльсӧ да веськыта судитӧ́мсӧ,

 муыс тырӧм Сылӧн небыт сьӧлӧмсянь керӧ́мӧн.


6 Дӧсвидзись кылӧн аркмисӧ енӧжжез,

 Сы лолыштӧ́мӧн ─ быдӧс, мый эм енӧжас.


7 Саридззезісь ваэсӧ Сія ӧктіс чукӧррезӧ,

 пыдын ваэсӧ пуктіс видзаніннэзӧ.




8 Дӧсвидзисись ась полӧ быдсӧн муыс,

 Сы одзын ась зэгсьӧны му вылын оліссес быдӧнныс.


9 Сылӧн висьталӧ́мыс лоис,

 Сылӧн тшӧктӧ́мыс аркмис.


10 Дӧсвидзись разьӧ ентӧдтӧммезлісь баитчӧ́ммесӧ,

 отиррезлісь ─ юраныс пыртӧ́ммесӧ.

 [Ӧксуэзлісь баитчӧ́мсӧ Сія вайӧтӧ абутӧмӧдз.]


11 А Дӧсвидзисьлӧн туйдӧтӧ́ммес пыр олӧны,

 Сы сьӧлӧмись петӧм висьталӧ́ммес

 айезсянь челядьлӧ пыр вуджӧны.


12 Шуда сія отирыс,

 кӧдналӧн Еныс ─ Дӧсвидзись.

 Шуда сія отирыс,

 кӧдӧ Дӧсвидзись бӧрйис Аслыс.




13 Дӧсвидзись енӧжсянь видзӧтӧ,

 Сія адззӧ быдӧс отирсӧ.


14 Аслас юрала́н пукӧ́с вывсянь

 Сія видзӧтӧ му вылын быд олісь вылӧ.


15 Сія аркмӧтіс сьӧлӧммесӧ нылісь быдӧнныслісь.

 Сія тӧдӧ нылісь быдӧс керӧ́ммесӧ.




16 Ӧксусӧ оз мезды сылӧн ыджыт воин чукӧр,

 вына морт оз вермы дорйыны асьсӧ ыджыт выннас.


17 Вӧв оз отсав мезмыны,

 оз мезды сылӧн ыджыт выныс.


18 Но Дӧсвидзись видзӧтӧ ны сьӧрын,

 кӧдна полӧны Сыись

 да надейтчӧны Сылӧн небыт сьӧлӧм вылӧ.


19 Сія нійӧ кулӧ́мись видзас,

 тшыгьяла́н кадӧ нійӧ вердас.




20 Миян ловным надейтчӧ Дӧсвидзись вылӧ:

 Сія миянлӧ Отсасись да миянӧс Сайӧвтісь.


21 Миян эм Дӧсвидзись,

 сійӧн миян сьӧлӧмным гажӧтчӧ.

 Сылӧн вежа ним вылӧ эд мийӧ надейтчам.


22 Дӧсвидзисьӧ,

 ло миян дынӧ небыт сьӧлӧма,

 мийӧ эд Тэ вылӧ надейтчам.



*а 32:2 дас сиа орса́н ─ десятиструнный инструмент




ПСАЛТЫР

33 Псалом


1 Давидлӧн псалом. Сідз сія сьыліс сы бӧрын, кӧр Авимелек одзын лэдзчисьліс бӧбсялӧм мортӧ. Сэк Давидсӧ вашӧтісӧ, и сія муніс.




2 Ошка Дӧсвидзисьсӧ быд кадӧ.

 Сійӧ ошкӧ́мыс менам ӧмись дугдывтӧг петӧ.


3 Ме сьӧлӧмсянь понда ошшасьны Дӧсвидзисьнас.

 Рам сьӧлӧмаэз кыласӧ ошшасьӧ́мӧс да гажмасӧ.




4 Мекӧт ӧтлаын сьылӧтӧ Дӧсвидзисьсӧ,

 ӧтлаын ошкам-лэбтам Сылісь нимсӧ!


5 Ме кошши-кори Дӧсвидзисьсӧ,

 и Сія менӧ кыліс,

 быд полӧ́мись менӧ мездіс.


6 Сы вылӧ видзӧтіссезлӧн чужӧ́мныс гажыссянь югьялӧ,

 нылӧ некӧр оз ковсьы гӧрдӧтны.


7 Ме, корись морт, кори отсӧтсӧ,

 и Дӧсвидзись менӧ кыліс,

 быд умӧлись менӧ мездіс.


8 Дӧсвидзисьлӧн ангел сувтӧ дорйыны Енісь поліссесӧ

 да нійӧ мездӧ.




9 Тӧдмалӧ, и казялат, кытшӧм бур Дӧсвидзисьыс!

 Шуда сія мортыс, кӧда надейтчӧ Сы вылӧ!


10 Дӧсвидзисьлӧн вежа отир*а,

 полӧ Сыись [быдӧнныт]!

 Сыись поліссезлӧн быдӧс коланаыс лоас тырмӧмви.


11 Том леввезлӧн абу сёя́ныс, нія тшыгьялӧны,

 а Дӧсвидзисьсӧ кошшиссезлӧн быдӧс эм.




12 Челядь, локтӧ, кывзӧ менӧ!

 Ме велӧта тіянӧс,

 кыдз колӧ овны Дӧсвидзисись полӧмӧн.


13 Кин радейтӧ ола́нсӧ,

 мӧдӧ дыр овны

 да адззывны ола́нас бурсӧ,


14 сія ась видзӧ ассис кывсӧ умӧльсӧ баитӧ́мись,

 ассис ӧмсӧ ─ бӧбӧтчӧ́мись.


15 Бергӧтчы лёк керӧ́мсис да кер бурсӧ,

 кошшы быдӧнныскӧт лӧсялӧ́мсӧ

 да вынсьӧтчы овны лӧняс*б.




16 Дӧсвидзисьлӧн синнэс видзӧтӧны

 веськыта оліссез вылӧ,

 сылӧн пеллес кылӧны

 нылісь ойзӧ́мнысӧ.


17 Но Дӧсвидзисьыс лёк кериссезлӧ паныт лэбтісьӧ,

 медбы му вылын оліссезлӧн

 и тӧд вылын нія эзӧ вӧлӧ.


18 Кӧр веськыта оліссез 

 горӧн кеймисьӧны Дӧсвидзисьлӧ,

 Сія нійӧ кылӧ 

 и мездӧ быд шогсьӧ́м-мырсьӧ́мись.


19 Дӧсвидзисьыс матын шогсись сьӧлӧмаэз дынӧ,

 надеясӧ ӧштӧммесӧ Сія мездӧ.


20 Веськыта олісьлӧн уна сьӧлӧм шогыс,

 но Дӧсвидзись мездас сійӧ быд шогсьӧ́мись.


21 Дӧсвидзись быд лы*в сылісь видзӧ,

 ны коласісь ӧтік оз чег.


22 Умӧль керисьсӧ виясӧ аслас умӧль керӧ́ммес.

 Кин синнас оз вермы видзӧтны веськыта олісь вылӧ,

 Енлӧн суд вылын сійӧ сетасӧ мыжйыны*г.


23 Дӧсвидзисьыс Аслас раббезлісь ола́нсӧ видзӧ,

 Сы вылӧ надейтчиссесӧ

 Аслас суд вылын Сія некинӧс оз сет мыжйыны.
 Ошкӧ́м.




*а 33:10 вежа отир ─ Енлӧ веритісь отир

*б 33:15 лӧняс ─ в мире

*в 33:21 лы ─ кость

*г 33:22 мыжйыны ─ наказать




ПСАЛТЫР

34 Псалом

Давидлӧн псалом.




1 Дӧсвидзисьӧ, лэбтісь ны вылӧ,

 кӧдна ме вылӧ лэбтісисӧ,

 пессьы мекӧт пессиссезкӧт.


2 Босьт сайӧвтча́нтӧ*а да кӧрт кышӧттӧ*б,

 сувт меным отсавны.


3 Кыскы шыпурттӧ,

 ме сьӧрӧ вӧтчиссезлісь туйнысӧ пӧднав.

 Менам ловлӧ висьтав:

 «Тэнӧ Мездісьыс ─ Ме».




4 Ась рожа куля́нӧдз усясӧ да гӧрдӧтасӧ нія,

 кӧдна мӧдӧны менчим лолӧс босьтны.

 Ась бӧр бергӧтчӧны нія,

 кӧдна мӧдӧны меным лёксӧ керны.

 Отирыс ась пондӧны ны вылын серавны.


5 Нія ась лоӧны тӧлӧн нуӧтӧм бус кодьӧсь,

 кӧр Енлӧн ангел нійӧ вашӧтас.


6 Дӧсвидзисьлӧн ангел ась вӧтчӧ ны сьӧрӧ,

 нылӧн туйныс ась лоӧ пемыт да нильыг.


7 Нем умӧльыс абу ме сайын,

 а нія менӧ кутны кыйся́н сайӧвтісӧ,

 лолӧс босьтны яма гарйисӧ.

  
8 Нылӧн ола́ныс видзчисьтӧг ась орӧ.

 Менӧ кутны сайӧвтӧм кыйся́нӧ асьныс ась шедӧны,

 гарйӧм ямаас кувны ась усьӧны.




9 А менам лолӧ гажмас, пондас гажӧтчыны,

 менам эд эм Дӧсвидзись.

 Сія менӧ мездӧ.


10 Быдӧс лыэзӧ менам шуасӧ:

 «Дӧсвидзись, эм разь кинкӧ Тэ кодьыс?

 Тэ вынтӧмсӧ мездан вына дынісь,

 умӧля олісьсӧ да корисьсӧ ─ мырддись дынісь».




11 Лэбтісисӧ ме йылісь вӧвлытӧмсӧ висьтавліссез,

 мый ме ог тӧд, сійӧ юасьӧны.


12 Бурсӧ керӧ́мӧ понда умӧльнас вештісьӧны,

 ме чунь ӧтнам кольччи.


13 Нылӧн шогалӧ́м коста

 ме пасьтасьлі тӧждіся́н паськӧмӧ,

 ны понда кӧслуна́лі-тшыгьялі да кейми.

 Кӧр менам кеймӧ́м сьӧрті Еныс эз сетлывлы отсӧтсӧ,


14 сэк ме тӧжді ны понда

 кыдз ёрт понда али вон понда.

 Ме ветлӧті гажтӧм чужӧ́ма, юрӧс ӧшӧтӧмӧн,

 жыв мам понда герьяси.


15 А кӧр ме падмывлі,

 нія ӧтлаӧ ӧксьывлісӧ да гажӧтчисӧ.

 Видіссез ӧксьывлісӧ,

 менӧ дугдывтӧг умӧльтісӧ,

 ачым ог тӧд мый понда.


16 Ылӧтлісь згальниккезкӧт*в

 нія пиннезнысӧ йирисӧ ме вылӧ*г.




17 Дӧсвидзисьӧ, дыр я Тэ пондан видзӧтны эта вылӧ?

 Нылӧн лёк керӧ́ммезісь мезды менчим лолӧс,

 этна леввез дынісь мезды менӧ,

 менам ола́нӧ эд ӧтік.


18 Уна чукӧртчӧм отир коласын ме Тэнӧ сьылӧта,

 Тэнат ӧксьӧм отир одзын ме Тэнӧ ошка.


19 Эн сет серавны ме вылын нылӧ,

 кӧдна немись лэбтісисӧ ме вылӧ.

 Ась озӧ кваркышалӧ синнэзнаныс ӧтамӧдныслӧ нія,

 кӧдна ме вылӧ видзӧтны озӧ вермӧ,

 ме сайын эд умӧльыс нем абу.


20 Нія озӧ баитӧ лӧня олӧ́м йылісь,

 а баитчӧны умӧльсӧ керны му вылас лӧня оліссезлӧ.


21 Нія ӧммезнысӧ паськӧтлӧны, меным горӧтлӧны:

 «Сідз, сідз!

 Мийӧ асланым синнэзӧн быдӧс адззылім!»




22 Дӧсвидзисьӧ, Тэ эд быдӧс адззылін,

 эн чӧв!

 Дӧсвидзисьӧ, эн мун ме дынісь!


23 Дӧсвидзисьӧ, менам Енӧ, лэбтісь!

 Сувт веськыта чулӧтны судтӧ

 да менӧ дорйы!


24 Дӧсвидзисьӧ, менам Енӧ,

 судит менӧ веськыта,

 медбы нія ме вылын эзӧ сералӧ.


25 Сьӧлӧманыс ась озӧ пыртӧ:

 «Бур, [бур]! Быдӧс петіс миян сьӧрті».

 Ась озӧ шуӧ: «Мийӧ сійӧ ньылыштім».


26 Ась рожа куля́нӧдз усьӧны нія,

 кӧдна гажӧтчӧны мекӧт умӧльыс петӧ́мсянь.

 Отирыс ась сералӧны ны вылын,

 кӧдна ме одзын асьнысӧ лэбтӧны.




27 Ме дор сулаліссез видзчисьӧны,

 кӧр менӧ Еныс дорьяс.

 Нія ась гажмӧны, гажӧтчӧны

 да дугдывтӧг шувлӧны:

 «Вына Дӧсвидзисьыс!

 Сія сетӧ Аслас раблӧ лӧнь ола́нсӧ».


28 Ме понда висьтасьны 

 Тэнат веськыта керӧ́ммез йылісь,

 быд лун понда ошкыны Тэнӧ.



*а 34:2 сайӧвтча́н ─ щит

*б 34:2 кӧрт кышӧт ─ броня

*в 34:16 згальник ─ насмешник

*г 34:16 йирны пиннез кинкӧ вылӧ ─ злыться, угрожать




ПСАЛТЫР

35 Псалом


1 Сьыліссезӧн веськӧтлісьлӧ. Псаломыс Давидлӧн, Дӧсвидзись раблӧн.




2 Ентӧг олісь мортлӧн сьӧлӧмас

 умӧль керӧ́мыс*а шушкӧ керны умӧльсӧ.

 Енісь полӧ́мыс сылӧн абу.


3 Умӧль керӧ́мыс куньӧм сылісь синнэсӧ.

 Сія оз адззы ассис лёк керӧ́мсӧ.

 Аслас лёк керӧ́мсянь сійӧ оз вуктӧт.


4 Сы ӧмись петӧм кыввес ─ бӧбӧтчӧ́м да ылӧтлӧ́м,

 сія оз мӧд вежӧрсявны,

 медбы керны бурсӧ.


5 Нельки ольпасяс куйлікӧ

 сія юрас пыртӧ керны умӧльсӧ,

 сувтӧ умӧль туй вылӧ,

 лёк керӧ́мсис оз бергӧтчы.




6 Дӧсвидзисьӧ,

 Тэнат небыт сьӧлӧмсянь керӧ́ммет ─ енӧжӧдз,

 Тэнат быльыт ─ кымӧррезӧдз!


7 Тэнат веськыта керӧ́мыт вылын керӧсся вылынжык,

 веськыта судитӧ́мыт пыдӧстӧм саридзся пыдынжык.

 Дӧсвидзисьӧ, Тэ отир да пода сьӧрын видзӧтан.


8 Енӧ, кытшӧм дона Тэнат небыт сьӧлӧмсянь керӧ́мыт!

 Отирыс Тэнат борддэз увтӧ дзебсисьӧны.


9 Нія пӧтӧны Тэнат керкуись сетӧм сёя́нӧн,

 Тэ юкталан нійӧ Аслат чӧскыт ваӧн.


10 Ола́ныс эд Тэсянь визывтӧ,

 Тэнат югдӧтӧ́мсянь мийӧ адззам югытсӧ.




11 Дӧсвидзисьӧ,

 и одзлань ло небыт сьӧлӧма Тэнӧ тӧдіссез дынӧ,

 сӧстӧм сьӧлӧмаэзлӧ мыччав веськыта керӧ́мтӧ.


12 Асьсӧ лэбтісь мортлӧн кокыс

 ась оз тальччы ме вылӧ,

 умӧльсӧ керисьлӧн киыс 

 ась оз вашӧт менӧ.




13 Лёк кериссез усисӧ му вылас,

 нійӧ уськӧтісӧ кок вылісь,

 нія озӧ вермӧ чеччыны.
 Ошкӧ́м.




*а 35:2 умӧль керӧ́м ─ грех




ПСАЛТЫР

36 Псалом

Давидлӧн псалом.




1 Эн лӧгав лёк кериссез вылӧ,

 эн завидуйт умӧль кериссезлӧ.


2 Турун моз эд нія чожа косьмасӧ,

 зеленӧй турун моз рушмасӧ.


3 Надейтчы Дӧсвидзись вылӧ да кер бурсӧ,

 Енлӧн сетӧм муын ов Сылӧн быль сьӧрті.


4 Сьӧлӧмтӧ бурмӧт Дӧсвидзисьӧн,

 и Сія сетас, мый колӧ сьӧлӧмытлӧ.


5 Ола́н туйтӧ сет Дӧсвидзисьлӧ,

 надейтчы Сы вылӧ,

 и Сія быдӧс лӧсьӧтас.


6 Тэнчит сӧстӧма олӧ́мтӧ шонді югӧр моз петкӧтас,

 веськыта керӧ́мтӧ луншӧрся шонді моз мыччалас.




7 Дӧсвидзись одзын шы эн сет

 да надейтчы Сы вылӧ.

 Эн завидуйт бӧбӧтчись мортлӧ,

 кӧдалӧн ола́нас быдӧс бура мунӧ.


8 Дугды лӧгавны, кучиксит эн пет,

 лёксялӧ́м увьят медбы эз пет умӧльыс.


9 Лёк кериссезлӧн ола́нныс орас,

 а Дӧсвидзись вылӧ надейтчиссезлӧ

 дӧнзяс Енлӧн кӧсйӧм му.


10 Эшӧ недыр, и Ентӧг олісьыс оз ло.

 Видзӧтан, кытӧн сія вӧлі, а сія абу ни.


11 А раммезлӧ дӧнзяс Енлӧн кӧсйӧм му,

 лӧнь ола́ннас нія бурмӧтасӧ сьӧлӧмнысӧ.




12 Ентӧг олісь веськыта олісьлӧ

 лӧсьӧтчӧ керны умӧльсӧ,

 пиннесӧ сы вылӧ йирӧ.


13 Но Дӧсвидзисьыс сы вылын сералӧ,

 адззӧ эд,

 сылӧ вештіся́н луныс сибалӧ.


14 Ентӧг оліссез кыскӧны ассиныс шыпурттэсӧ,

 зэлӧтӧны ньӧввесӧ,

 медбы вийны умӧля олісьсӧ да корисьсӧ,

 медбы бытшкыны веськыт туй вылӧт мунісьсӧ.


15 Но нылӧн шыпуртныс бытшкас ассиныс сьӧлӧмнысӧ,

 нылӧн ньӧвныс*а чегас.




16 Веськыта олісьлӧн пажытьыс*б етша,

 но сія буржык Ентӧг оліссезлӧн уна дона берсяся.


17 Ентӧг оліссезлӧн етшныс*в орас,

 а веськыта олісьсӧ Дӧсвидзись вынсьӧтӧ.


18 Дӧсвидзись тӧдӧ сӧстӧм сьӧлӧмаэзлісь ола́н луннэсӧ,

 нылӧ лӧсьӧтӧм пайыс некӧр оз ӧш.


19 Сьӧкыт кадӧ нылӧ оз ковсьы гӧрдӧтны,

 тшыгьяла́н кадӧ нія лоасӧ пӧтӧсь.


20 А Ентӧг оліссез куласӧ,

 Дӧсвидзись вылӧ лэбтісиссез баля гос моз сыласӧ,

 тшын моз ӧшасӧ.




21 Ентӧг олісь одзӧстӧ, но оз вешты.

 А веськыта олісьыс небыт сьӧлӧма,

 сія уна сетӧ.


22 Дӧсвидзисьлӧн бласлӧви́тӧммезлӧ 

 дӧнзяс Енлӧн кӧсйӧм му,

 а Дӧсвидзисьӧн ёрдӧммес куласӧ-ӧшасӧ.


23 Мортлӧн туйыс Дӧсвидзись сьӧрті кӧ,

 сылісь оськӧввесӧ Сія вынсьӧтӧ.


24 Сія и джӧмдас кӧ, оз усь,

 Дӧсвидзисьыс эд сійӧ киӧттяс видзӧ.




25 Ме вӧлі том, а ӧні пӧрисьми.

 Но ме некӧр эг адззыв,

 медбы веськыта олісьӧс Дӧсвидзисьыс ӧтнассӧ колис,

 и сылӧн челядьыс кортӧн ветлӧтісӧ.


26 Веськыта олісьыс небыт сьӧлӧмсянь

 быд лун отсасьӧ да одзӧсӧн сетӧ.

 Сылӧн челядьыс ваясӧ сылӧ бласлӧвитӧ́мсӧ.


27 Лёк керӧ́мись видзсьы ылына,

 кер бурсӧ,

 сэк пыр пондан овны.


28 Дӧсвидзисьыс эд радейтӧ веськыта судитӧ́мсӧ.

 Ассис вежаэсӧ Сія оз коль,

 Сія нійӧ пыр видзӧ.

 [Но Ентӧг оліссесӧ вашӧтасӧ.]

 Лёк кериссезлӧн челядьлісь ола́нсӧ орӧтасӧ.


29 Веськыта оліссезлӧ дӧнзяс Енлӧн кӧсйӧм му,

 нія сэтӧн пыр пондасӧ овны.




30 Веськыта олісь баитӧ мывкыда кыввезӧн,

 сылӧн ӧмыс висьталӧ быльсӧ.


31 Еныслӧн Туйдӧ́тыс сы сьӧлӧмын,

 и сія джӧмдавтӧг оськалӧ.


32 Ентӧг олісь видзӧтлӧ веськыта олісь сьӧрын,

 кыдз бы сійӧ вийны.


33 Но Дӧсвидзисьыс веськыта олісьсӧ оз сет сы киӧ,

 судын оз лэдз сійӧ мыжйыны*г.


34 Надейтчы Дӧсвидзись вылӧ

 да Сылӧн туй вылӧт ветлӧт!

 Сія лэбтас тэнӧ,

 и тэныт дӧнзяс Енлӧн кӧсйӧм му.

 Тэ адззылан,

 кыдз Ентӧг оліссезлісь ола́ннысӧ орӧтасӧ.




35 Ме адззылі лӧг Ентӧг олісьӧс,

 сія бабай*д моз вужьясьӧм, паськалӧм.


36 Но сія муніс, и эз ло.

 Ме кошша сійӧ, и ог адззы.


37 Видзӧт сӧстӧм сьӧлӧмаэз вылӧ,

 веськыта оліссез вылӧ,

 сэтшӧммеслӧн эд лоас лӧнь ола́ныс.


38 А умӧльсӧ кериссез быдӧнныс изводасясӧ*е,

 Ентӧг оліссезлӧн оз ло одзланься ола́ныс.


39 Веськыта оліссезлӧ 

 мезмӧ́мыс локтас Дӧсвидзисьсянь,

 умӧль кадӧ Сія нійӧ дорьяс.


40 Дӧсвидзисьыс нылӧ отсалас,

 мырддяс нійӧ Ентӧг оліссезлӧн киись да мездас, 

 нія эд Дӧсвидзись вылӧ надейтчӧны.
 Ошкӧ́м.






*а 36:15 ньӧв ─ лук

*б 36:16 пажыть ─ имущество

*в 36:17 етш ─ сила

*г 36:33 мыжйыны ─ наказать

*д 36:35 бабай ─ сильно сучковатое, толстое дерево

*е 36:38 изводасьны ─ уничтожиться




ПСАЛТЫР

37 Псалом


1 Давидлӧн псалом. Сьылӧны [шоччися́н лунӧ] казьмӧтӧ́м понда.




2 Дӧсвидзисьӧ, лёксялӧ́м увьят эн вид менӧ,

 лӧгувьят эн мыжйы менӧ.


3 Тэнат ньӧвьёссет менӧ бытшкисӧ,

 Тэнат сьӧкыт киыт личкӧ менӧ.


4 Тэнат лӧгасьӧ́мсянь вывты́рам нем ни абу дзоньыс.

 Умӧльсӧ керӧ́ммезӧсянь лыэзӧ висьӧны.


5 Умӧль керӧ́ммезӧ юр вевдӧрӧдз ни кайисӧ,

 сьӧкыт из моз менӧ личкӧны.




6 Бӧбсорӧн керӧ́мӧсянь дойдӧміннэзӧ орсялӧны,

 нысянь зын петӧ.


7 Ме юрӧс ӧшӧті, кӧстіси,

 лунтыр тӧждісьӧмӧн ветлӧта.


8 Менам пытшкӧ быдсӧн висьӧ,

 вывты́рам нем ни абу дзоньыс.


9 Ме садьтӧм, гажӧс ӧшті,

 сьӧлӧм шогӧсянь горӧн ойза.




10 Дӧсвидзисьӧ,

 Тэ тӧдан, мый меным колӧ,

 кылан менчим ышлолалӧ́мӧс.


11 Менам сьӧлӧмӧ ёткӧпалӧ,

 ме вынтӧмсялі, нельки синнэзӧ пемдісӧ.


12 Менам ёрттэзӧ да менӧ радейтіссез

 дойманіннэзӧ кузя менӧ колисӧ,

 матіссез ылӧ вешшисӧ.


13 Кӧдна кошшӧны босьтны менчим лолӧс,

 нія кыйся́ннэз сувтӧтлӧны.

 Меным умӧльсӧ керны лӧсьӧтчиссез

 менӧ вийӧ́м йылісь баитӧны,

 быд кадӧ баитчӧны меным умӧльсӧ керны.




14 А ме жыв ог и кыв, бытьтӧ пельтӧм,

 и ӧм ог осьт, бытьтӧ ог вермы баитны.


15 Ме лои морт кодь, кӧда оз кыв

 да нем оз вермы висьтавны.


16 Дӧсвидзисьӧ, ме эд Тэ вылӧ надейтча.

 Дӧсвидзисьӧ, менам Енӧ, Тэ менӧ кылан.


17 Ме шуи:

 «Ме вылӧ лэбтісьӧммесӧ

 эн лэдз гажӧтчыны

 да серавны ме вылын,

 кӧр менам кокӧ джӧмдӧ».




18 Ме уся́н дорын ни,

 сьӧлӧм шогӧ оз и чулавлы.


19 Ме висьтала ассим лёк керӧ́мӧс,

 аслам умӧль керӧ́м кузя тӧждіся.


20 А ме вылӧ лэбтісьӧммес олӧны да вынсялӧны,

 нія содӧны.

 Нылӧ ме син вылӧ ог ков,

 кӧть нылӧ эг кер нем умӧльсӧ.


21 Нія бурыс понда умӧльнас вештісьӧны.

 Ме бурсӧ кера, а нія ме вылӧ лэбтісьӧны.


22 Дӧсвидзисьӧ, менам Енӧ,

 эн коль менӧ, эн мун ме дынісь!


23 Дӧсвидзисьӧ, менам Мездісьӧ,

 тэрмась меным отсавны!




ПСАЛТЫР

38 Псалом


1 Идифунлӧ, сьыліссезӧн веськӧтлісьлӧ. Давидлӧн псалом.




2 Ме шуи:

 «Понда видзӧтны ас сьӧрам,

 медбы эг кер умӧльсӧ аслам кылӧн.

 Ӧмӧс понда видзны пӧданӧн,

 кытчӧдз одзам Ентӧг олісьыс».


3 Ме чӧлі, шы эг сет.

 Нельки бурыс йылісь эг баит,

 и менам сьӧлӧм шогӧ содіс.


4 Менам сьӧлӧмӧ сотчыны пондіс,

 тӧждісьӧ́ммезӧ менӧ ӧзйӧтісӧ,

 и ме понді баитны:


5 «Дӧсвидзисьӧ,

 висьтав менчим кула́н лунӧс

 да мымда ме ола,

 медбы ме тӧді,

 мый кузя менам ола́нӧ.


6 Тэ сетін меным ола́н луннэсӧ етша,

 ола́нӧ дзир долонь*а кузя.

 Тэ одзын менам ола́н луннэзӧ абутӧм туйӧ.

 Былись эд,

 быд мортлӧн ола́ныс кыдз тӧлӧн нуӧтӧм тшын.


7 Былись эд, мортыс кыдз вуджӧ́р,

 весь сія педзӧ*б, ӧктӧ аслыс пажыть,

 и оз тӧд, кинлӧ быдӧс ӧктӧмыс дӧнзяс.




8 Дӧсвидзисьӧ, мый меным ӧні видзчисьны?

 Ме Тэ вылӧ надейтча.


9 Мезды менӧ быд умӧль керӧ́мись,

 мывкыдтӧм отирсӧ эн лэдз серавны ме вылын.


10 Ме шы ог сет, ог осьтлы ассим ӧмӧс,

 этӧ быдӧс эд керин Тэ.


11 Дугды менӧ вартлыны,

 Тэнат сӧталӧ́мсянь ме кула́н дорын ни.


12 Тэ пондан кӧ веськыта висьтавлыны мортлӧ

 сылісь умӧль керӧ́ммесӧ

 да ны понда мыжйыны,

 сэк быдӧс басӧкыс сылӧн киссяс

 кыдз кӧр*в гаг кералӧ́мсянь паськӧм.

 Мортлӧн олӧ́мыс эд кыдз тӧлӧн нуӧтӧм тшын.




13 Дӧсвидзисьӧ, кыв менчим кеймӧ́мӧс,

 кыв менчим ойзӧ́мӧс.

 Синваӧс кисьтӧ́м коста эн чӧв.

 Ме эд му вылас дзир локтісь-мунісь,

 кыдз и айезӧ.


14 Дугды лӧгавны ме вылӧ,

 медбы ме верми вынсявны.

 Ме эд кула кӧ, сэсся ог ни ло».



*а 38:6 долонь ─ ладонь

*б 38:7 педзны ─ суетиться

*в 38:12 кӧр ─ моль




ПСАЛТЫР

39 Псалом


1 Сьыліссезӧн веськӧтлісьлӧ. Давидлӧн псалом.




2 Ме ёна надейтчи Дӧсвидзись вылӧ,

 и Сія пельсӧ меланьӧ бергӧтіс

 да менчим горӧн ойзӧ́мӧс кыліс.


3 Сія менӧ полӧта́н ямаись лэбтіс,

 зыбуна нюрись кыскис,

 менӧ из вылӧ сувтӧтіс

 да коккезӧс вынсьӧтіс.


4 Менам ӧмӧ Сія пуктіс виль сьыланкы́в ─

 миянлісь Енсӧ сьылӧтӧ́м.

 Этӧ казяласӧ уна отир.

 Дӧсвидзисись Нія повзясӧ 

 да пондасӧ надейтчыны Сы вылӧ.


5 Шуда сія мортыс,

 кӧда надейтчӧ Дӧсвидзись вылӧ,

 а оз мун асьнысӧ лэбтіссез да бӧбӧтчиссез дынӧ.




6 Дӧсвидзисьӧ, менам Енӧ,

 Тэ миян понда пыр тӧждісян.

 Тэ сэтшӧм уна керин адззы́влытӧммесӧ!

 Кин эм Тэ кодьыс?

 Ме понда висьтасьны керӧ́ммет йылісь,

 но нія сымда,

 быдӧс и висьтасьны он вермы.


7 Езъяла́ннэз да козиннэз Тэныт озӧ колӧ.

 Сотӧм пода да умӧль керӧ́м понда езъяла́ннэз Тэ он кор.

 Менчим пеллезӧс Тэ осьтін кывны.


8 Сэк ме висьталі:

 «Видзӧт, ме локті.

 Сераку́ас*а гижӧм ме йылісь:


9 Менам Енӧ, ме мӧда керны Тэ сьӧрті,

 Тэнат Туйдӧ́тыт менам сьӧлӧмын».


10 Тэнат ӧксьӧм отир одзын 

 ме висьтаси Тэнчит веськыта керӧ́мтӧ,

 ӧмӧс эг пӧднавлы.

 Тэ эд Ачыт сійӧ тӧдан, Дӧсвидзисьӧ.


11 Тэнчит веськыта керӧ́мтӧ сьӧлӧмам ме эг дзеблы.

 Ме висьтаси, кытшӧм Тэ надейнӧй Мездісь.

 Тэнат ӧксьӧм отир одзын ме висьтасьлі

 Тэнат быльыт да небыт сьӧлӧмыт йылісь.


12 Дӧсвидзисьӧ,

 ме шогья эн сайӧвт Ассит бурсетӧ́мтӧ.

 Тэнат быльыт да небыт сьӧлӧмыт

 менӧ ась пыр видзӧны.




13 Быдкодь шогыс-умӧльыс кытшӧвтіс менӧ,

 менам умӧль керӧ́ммезӧ вӧтісӧ менӧ,

 ны кузя синнэзӧ пемдісӧ.

 Нія сэтшӧм уна,

 юр вылам юрси тылӧппезӧ нысся етшажык.

 Сьӧлӧмӧ дзугыльтчис.


14 Дӧсвидзисьӧ, кер меным бурсӧ, мезды менӧ!

 Дӧсвидзисьӧ, тэрмась меным отсавны!


15 Кӧдна босьтӧны бы менчим лолӧс,

 нія ась гӧрдӧтӧны да рожа куля́нӧдз усьӧны.

 Кӧдна керӧны бы меным умӧльсӧ,

 нія ась бӧр бертӧны,

 и отирыс ась пондӧны ны вылын серавны.


16 Ась ӧшӧны асланыс рожа куля́нсянь нія,

 кӧдна меным сералӧмӧн шуӧны:

 «Сідз тэныт и колӧ!»


17 А Тэнӧ кошшиссезлӧ

 Тэ сет гажмыны да гажӧтчыны.

 Тэсянь локтӧм мезмӧ́мсӧ радейтіссез

 ась пыр висьтавлӧны:

 «Дӧсвидзисьыс вына!»


18 Ме умӧля олісь, корись морт,

 но Дӧсвидзисьыс ме понда тӧждісьӧ.

 Тэ меным Отсалісь да менӧ Мездісь!

 Менам Енӧ, эн сёрмы!
 Ошкӧ́м.




*а 39:8 сераку́ ─ свиток




ПСАЛТЫР

40 Псалом


1 Сьыліссезӧн веськӧтлісьлӧ. Давидлӧн псалом.




2 Шуда сія мортыс,

 кӧда тӧждісьӧ умӧля олісь [да корись] понда.

 Сьӧкыт кадӧ Дӧсвидзисьыс сылӧ отсалас.


3 Дӧсвидзисьыс дорьяс сійӧ,

 оз сет орӧтны сылісь ола́нсӧ.

 Му вылас овтӧн сія лоас шуда,

 и Дӧсвидзисьыс оз сет сійӧ лёк кериссез киӧ.


4 Шогалікӧ ольпасьын куйлӧ́м коста

 Дӧсвидзисьыс сійӧ вынсьӧтас

 да ольпасись лэбтас.




5 Ме висьталі:

 «Дӧсвидзисьӧ!

 Ло ме дынӧ небыт сьӧлӧма,

 веськӧт менӧ,

 Тэ одзын эд ме кери умӧльсӧ».


6 Ме вылӧ лэбтісьӧммес ме йылісь лӧгӧн баитӧны:

 «Кӧр ни сія кулас

 да нимсӧ сылісь вунӧтасӧ?»


7 Менӧ адззывны вовліссез баитӧны бӧбӧтчӧмӧн.

 Нія юраныс ме йылісь умӧльсӧ пыртӧны,

 петасӧ да быдӧнныслӧ сійӧ висьтасьӧны.


8 Быдӧнныс, кинлӧ ме син вылӧ ог ков,

 ас коласаныс шушкӧтчӧны,

 баитчӧны меным керны умӧльсӧ.


9 Нія шуӧны:

 «Кула́н шогӧтыс сійӧ водтӧтіс.

 Сія оз ни чеччы».


10 Нельки мекӧт лӧсялісь морт,

 кӧда вылӧ ме надейтчи,

 кӧда сёйис менчим няньӧс,

 ме вылӧ лэбтісис.


11 Но Тэ, Дӧсвидзисьӧ,

 ло ме дынӧ небыт сьӧлӧма

 да лэбты менӧ,

 и ме нылӧ вештіся.




12 Ме вылӧ лэбтісьӧммес

 озӧ кӧ менӧ вермӧ,

 сэк ме понда тӧдны:

 ме Тэныт сьӧлӧмви.


13 Сӧстӧма олӧ́мӧ понда Тэ менӧ видзан.

 Одзат пыр кежӧ сувтӧтан.




14 Дӧсвидзисьлӧ, Израильлӧн Енлӧ,

 ошкӧ́мыс пырся-пыр!

 Аминь, аминь!




ПСАЛТЫР

41 Псалом


1 Сьыліссезӧн веськӧтлісьлӧ. Корей зоннэзлӧн велӧтӧ́м.




2 Кыдз горш косьмикӧ кӧр*а кошшӧ визыв ва,

 сідз менам ловлӧ колан Тэ, Енӧ.


3 Вына да ловья Ен дынӧ менӧ лолӧ кыскӧ.

 Кӧр ни ме верма локны да сувтны Еныс одзӧ?


4 Лун и ой синваӧ вӧлі меным сёя́н туйӧ,

 кӧр меным быд лун шувлісӧ:

 «Кытӧн нӧ Тэнат Еныт?»


5 Дойма́н сьӧлӧмӧн

 ме касьтыла кӧркӧся кадсӧ,

 кӧр уна гажӧтчись отиркӧт

 мийӧ пыравлім Енлӧн керкуӧ,

 горӧн ошким-сьылӧтім Енсӧ.


6 Лолӧ, мый тэ гажтӧмся́лін, мый тӧждісян?

 Надейтчы Ен вылӧ.

 Ме эшӧ понда ошкыны Сійӧ,

 ассим Енӧс да Мездісьӧс.




7 Менам лолӧ гажтӧмся́ліс,

 сійӧн ме касьтывла Тэнӧ Иордан му вылын,

 Ермон да Цоар керӧссэзын.


8 Тэнат вауся́ннэзлӧн*б шыыс горалӧ,

 сідз пыдӧстӧмин пыдӧстӧминкӧт баитӧ.

 Тэнат быдӧс ваныррет*в ме весьтӧт мунісӧ.


9 Луннас Дӧсвидзисьыс мекӧт небыт сьӧлӧма,

 а ойнас ме Сійӧ сьылӧта,

 кейма Енлӧ, меным ола́н Сетісьлӧ.


10 Менӧ дорйись Енлӧ висьтала:

 «Мыля Тэ менӧ вунӧтін?

 Мыля ме тӧждісьӧмӧн ветлӧта

 ме вылӧ лэбтісьӧммезлӧн дзескӧтӧ́мсянь*г?»


11 Жыв менчим лыэзӧс чеглалӧны,

 кӧр ме вылӧ лэбтісьӧммес изгаляйтчӧны*д,

 быд лун юасьлӧны:

 «Кытӧн нӧ Тэнат Еныт?»


12 Лолӧ, мый тэ гажтӧмся́лін, мый тӧждісян?

 Надейтчы Ен вылӧ.

 Ме эшӧ понда ошкыны Сійӧ,

 ассим Енӧс да Мездісьӧс.



*а 41:2 кӧр ─ олень

*б 41:8 вауся́н ─ водопад

*в 41:8 ваныр ─ волна

*г 41:10 дзескӧтӧ́м ─ притеснение

*д 41:11 изгаляйтчыны ─ насмехаться




ПСАЛТЫР

42 Псалом


1 Енӧ, судит менӧ веськыта,

 Ентӧг оліссез шогья дорйы менӧ.

 Ылӧтлісь да лёк йӧз дынісь менӧ мезды!


2 Енӧ, Тэ эд менӧ Дорйисьыс.

 Мыля Тэ менӧ колин?

 Мыля ме тӧждісьӧмӧн ветлӧта

 ме вылӧ лэбтісьӧммезлӧн дзескӧтӧ́мсянь?


3 Ысты Ассит югыттӧ да быльтӧ,

 медбы нія менӧ нуӧтісӧ

 да вайӧтісӧ Тэнат вежа керӧсӧ,

 Тэнат оланінӧ.


4 Сэк ме сибӧтча Тэнат езъяланін дынӧ,

 Тэсянь эд сьӧлӧмӧ ӧддьӧн гажмӧ.

 Енӧ, ме гусли вылын понда сьылӧтны Тэнӧ, 

 менам Енӧ!


5 Лолӧ, мый тэ гажтӧмся́лін,

 мый тӧждісян?

 Надейтчы Дӧсвидзись вылӧ!

 Ме эшӧ понда ошкыны Сійӧ,

 ассим Енӧс да Мездісьӧс.
 Ошкӧ́м.





ПСАЛТЫР

43 Псалом


1 Сьыліссезӧн веськӧтлісьлӧ. Корей зоннэзлӧн велӧтӧ́м.




2 Енӧ, мийӧ асланым пеллезӧн кылімӧ

 айезнымлісь висьтасьӧ́мсӧ,

 мый Тэ керӧмыт важынся-важын, нылӧн ола́н кадӧ.


3 Тэ Аслат киӧн отирресӧ паздін,

 эта муись нійӧ вашӧтін,

 а сэтчӧ айезнымӧс пуксьӧтін.


4 Этӧ мусӧ нія эзӧ судзӧтӧ шыпуртӧн*а,

 эзӧ мезмӧ асланыс вынӧн.

 Тэнат веськыт киыт,

 Тэнат выныт да Тэнат чужӧ́мсянь югытыт

 мездісӧ нійӧ,

 Тэ эд нійӧ радейтан.




5 Енӧ, Тэ ─ менам Ӧксу!

 Сет мезмӧ́мсӧ Яков увтырлӧ!


6 Тэкӧт мийӧ люкаламӧ

 миян вылӧ лэбтісьӧммесӧ.

 Тэнат нимыт миянӧс вынсьӧтӧ,

 и мийӧ кок увтаным талям паныт муніссесӧ*б.


7 Ме ог надейтчы ньӧв вылӧ,

 менӧ оз мезды шыпуртӧ.


8 Тэ эд мездан миян вылӧ лэбтісьӧммез дынісь,

 миянкӧт лӧгаліссесӧ вайӧтан рожа куля́нӧдз.


9 Быд лун пондам ошшасьны Еннаным,

 Тэнчит нимтӧ пыр пондам сьылӧтны.




10 Но ӧні Тэ колин миянӧс,

 лэдзин отирлӧ серавны миян вылын.

 Ӧтлаын миян воиннэзкӧт

 Тэ он петавлы тышкасьӧ́м вылӧ.


11 Тэ кузя миянлӧ колӧ пышшыны

 миян вылӧ лэбтісьӧммез дынісь.

 Дзескӧтліссез миянӧс куштӧны.


12 Баляэзӧс моз Тэ миянӧс сетін сёйны,

 миянӧс мӧдік отиррез коласӧ рознитін.


13 Ассит отиртӧ Тэ донтӧма вузалін,

 донӧнжыка эн кор ны понда.


14 Тэ сетін миянӧс умӧльтны ордчӧн оліссезлӧ.

 Миян гӧгӧр оліссез сералӧны,

 миян вылын изгаляйтчӧны.


15 Тэ керин сідз,

 медбы отирыс миян вылын сералісӧ.

 Миян вылӧ видзӧттӧн отирыс юрнаныс гогиня́лӧны.


16 Рожа куля́нӧдз усьӧ́мӧ быд лун син одзам,

 менам чужӧ́мӧ сотчӧ.


17 Ме эд кыла умӧльтіссезлісь

 да вӧвлытӧмсӧ баитіссезлісь висьталӧ́ммесӧ,

 адзза ме вылӧ лэбтісьӧммезлісь да вашӧтліссезлісь

 лӧга видзӧтлӧ́ммесӧ.




18 Сія быдӧс локтіс миян вылӧ,

 но мийӧ Тэнӧ эгӧ вунӧтӧ,

 миянкӧт Тэнчит керӧм йитӧ́тсӧ*в эгӧ разьӧ.


19 Миян сьӧлӧммезным Тэ дынісь эзӧ вешшӧ,

 Тэнат туй вылісь мийӧ эгӧ ылалӧ.


20 Гунды́ррезлӧн*г му вылын Тэ миянӧс паздін,

 кула́н вуджӧ́рӧн миянӧс вевттин.


21 Мийӧ кӧбы вунӧтім миян Енлісь нимсӧ

 да нюжӧтім киэзнымӧс мӧдік ен дынӧ,


22 эта йылісь Еныс эз разь бы тӧд?

 Сія эд тӧдӧ сьӧлӧмын сайӧвтӧмсӧ.


23 Но Тэ понда миянӧс быд лун вийӧны.

 Миянӧс пуктӧны баляэзӧ,

 кӧднӧ мӧдӧны начкывны.




24 Чеччы, Дӧсвидзисьӧ, эн узь!

 Саймы, эн коль миянӧс пыр кежӧ!


25 Мыля миян дынісь чужӧ́мтӧ бергӧтін?

 Мыля вунӧтін сьӧлӧм шогнымӧс

 да кыдз миянӧс дзескӧтлӧны?


26 Миянӧс бусӧ талисӧ,

 мийӧ кыминь усим да куйлам му вылас.


27 Дӧсвидзисьӧ, чеччы, отсав миянлӧ,

 Аслат небыт сьӧлӧмсянь мезды миянӧс!



*а 43:4 шыпурт ─ меч

*б 43:6 паныт мунісь ─ противник

*в 43:18 йитӧ́т ─ завет

*г 43:20 гунды́р ─ дракон




ПСАЛТЫР

44 Псалом


1 Сьыліссезӧн веськӧтлісьлӧ. Орсӧны «шошан» орса́н вылын. Корей зоннэзлӧн велӧтӧ́м. Радейтӧ́м йылісь сьыланкы́в.




2 Сьыланкы́лӧ Ӧксу йылісь.

 Менам сьӧлӧмись бур кыввез киссьӧны,

 менам кылӧ кыдз бура гижисьлӧн бордты́в*а.


3 Тэ мичажык быдӧс отирся.

 Тэнат ӧмись киссьӧ бурсетӧ́мыс,

 сійӧн Тэнӧ Еныс пыр кежӧ бласлӧви́тіс.


4 Вынаӧ, косат домав Ассит шыпурттӧ,

 кышав Ас вылат югьялӧ́мтӧ

 да ӧксулісь юрала́н вынтӧ.


5  Сідз пасьтасьӧмӧн тэрмась пуксьыны колесницаӧ

 да пет дорйыны быльсӧ, рама видзсьӧ́мсӧ

 да веськыта керӧ́мсӧ.

 Тэнат веськыт киӧн керӧ́ммезсянь 

 отирсӧ диво кутас.


6 Вынаӧ, Тэнат ньӧвьёссет лэчытӧсь.

 Нія сидзӧны Ӧксу вылӧ лэбтісиссез сьӧлӧмӧ.

 Отиррез Тэ одзӧ усясӧ.


7 Енӧ, Тэнат юрала́н пукӧ́сыт пыр кежӧ,

 Тэнат веськӧтла́н бедьыт ─ веськыта керӧ́м.


8 Тэ радейтан веськыта керӧ́мсӧ,

 синнат он вермы видзӧтны умӧль керӧ́м вылӧ.

 Сійӧн Тэнат Еныт

 гаж виӧн мавтіс Тэнӧ, Енӧ,

 мӧдіккезся буржыка.


9 Тэнат быдӧс паськӧмись

 смирна, алой да кассия дук кылӧ.

 Слон лыӧн баситӧм ыджыт керкуын тэнӧ гажӧтӧны.


10 Тэ гӧгӧрын бурӧ пуктӧм отиркӧт

 сулалӧны ӧксуэзлӧн ныввез.

 Веськыт ладорат сулалӧ иньӧксу*б.

 Офирись зарниӧн*в сія баситӧм.




11 Нылӧй, кывзы да видзӧт, бура кывзы:

 вунӧт ассит отиртӧ да айытлісь керкусӧ.


12 Ӧксусӧ ась кыскӧ тэ дынӧ быдӧс бытшӧмыт.

 Сія эд тэнат кӧзяиныт, сылӧ копыртчы.


13 Тир карись йӧз тэ дынӧ козиннэзӧн локтасӧ,

 отир коласісь бура оліссез

 пондасӧ кошшыны, кыдз тэкӧт пантасьны,

 медбы тэ вӧлін ны дынӧ небыт сьӧлӧма.




14 Аслас жырын пукалӧ ӧксулӧн невеста,

 ӧддьӧн басӧк ныв.

 Сылӧн паськӧмыс серӧтӧм зарниӧн.


15 Басӧк паськӧмӧ пасьтӧтӧмӧн

 сійӧ нуӧтӧны ӧксу дынӧ.

 Сы бӧрын нуӧтӧны нывкаэсӧ,

 сылісь модзанкаэсӧ.


16 Нійӧ нуӧтӧны ёна гажӧтчӧмӧн,

 гажӧн нія пырӧны ӧксу оланінӧ.




17 Ӧксуӧ, айезыт туйӧ сувтасӧ Тэнат зоннэт,

 быдсӧн му вылас Тэ пуктан нійӧ юраліссезӧн.


18 Тэнчит нимтӧ айезсянь челядьӧдз

 пыр пондасӧ видзны тӧдвылын.

 Отиррез пондасӧ ошкыны Тэнӧ пырся-пыр.



*а 44:2 бордты́в ─ перо

*б 44:10 иньӧксу ─ царица

*в 44:10 зарни ─ золото




ПСАЛТЫР

45 Псалом


1 Сьыліссезӧн веськӧтлісьлӧ. Корей зоннэзлӧн сьыланкы́в. Орсӧны «Аламот» орса́н вылын.




2 Еныс миянлӧ дзебсисянін да вын,

 сьӧкыт кадӧ Сія тэрмасьӧ отсавны.


3 Сійӧн мийӧ огӧ повзьӧ,

 кӧть и муыс пондас зэгавны

 да керӧссэз усясӧ саридз*а пыдӧсӧ.


4 Саридзлӧн ыджыт ваныррез*б

 ась бергӧтӧны да лэбтісьӧны,

 ны вынсянь керӧссез ась зэгалӧны!



 
5 Визывта́н юэз гажӧтӧны Енлісь карсӧ ─

 Медвылісьлісь вежа оланінсӧ.


6 Еныс сія карын, сійӧн сія оз вӧрзьы,

 Сія отсалӧ карыслӧ одз асывсянь.


7 Отиррез лэбтісьӧны

 и ӧксуэзлӧн юралӧ́ммес разьсьӧны.

 [Медвылісь] Ен сетӧ Ассис шысӧ,

 и муыс зэгалӧ.


8 Дӧсвидзись Саваоф*в миянкӧт,

 миян Дорйисьным ─ Яковлӧн Ен.


9 Локтӧ да видзӧтӧ Дӧсвидзисьлісь керӧ́мсӧ,

 кыным оланін Сія дзимляліс му вывсис!


10 Быдсӧн муыс пасьта

 Сія дугдӧтӧ тышкасьӧ́м,

 чеглалӧ ньӧвсӧ*г да шысӧ*д,

 колесницаэз сотӧ биын.


11 Сія шуӧ:

 «Сувтчӧ да тӧдмалӧ: Еныс ─ Ме.

 Отиррез Менӧ пондасӧ вылына лэбтыны,

 быдсӧн му пасьта ошкыны».


12 Дӧсвидзись Саваоф миянкӧт,

 Миян Дорйисьным ─ Яковлӧн Ен.
 Ошкӧ́м.






*а 45:3 саридз ─ море

*б 45:4 ваныр ─ волна

*в 45:8 Саваоф ─ тышкася́н выннэз вылын Юралісь

*г 45:10 ньӧв ─ лук

*д 45:10 шы ─ копьё




ПСАЛТЫР

46 Псалом


1 Сьыліссезӧн веськӧтлісьлӧ. Корей зоннэзлӧн псалом.




2 Отиррез, шовкӧтӧ киэзнаныт быдӧнныт!

 Енсӧ гажӧн горӧна ошкӧ!


3 Медвылісьыс ─ Дӧсвидзись,

 полӧ Сыись!

 Сія ─ вына Ӧксу,

 быдсӧн муыс Сы кипод увтын.


4 Сія отирресӧ миян кипод увтӧ сетіс,

 мӧдік кыввез вылын баитісь йӧзсӧ

 миян кок увтӧ пуктіс.


5 Сія миянлӧ мусӧ бӧрйис да лӧсьӧтіс,

 басӧк-бур му Яковлӧ сетіс,

 сійӧ эд ёна радейтіс.




6 Еныс лэбтісьӧ Аслас юрала́н пукӧ́с вылӧ,

 Сійӧ гажӧн сьылӧтӧны.

 Дӧсвидзисьлӧн кайӧ́м коста

 букса́нӧн*а орсӧны.


7 Сьылӧ миян Енлӧ, сьылӧ!

 Сьылӧ миян Ӧксулӧ, сьылӧ!


8 Еныс эд Ӧксу быдсӧн муыс пасьта.

 Сьылӧ Сылӧ вежӧртӧмӧн!


9 Еныс ─ Ӧксу,

 Сія веськӧтлӧ отиррезӧн.

 Еныс пукалӧ Аслас вежа юрала́н пукӧ́с вылын.


10 Отиррезлӧн юраліссез ӧксисӧ сія отир дынӧ,

 кӧдналӧн Еныс ─ Авраамлӧн Ен.

 Му вылын веськӧтліссез эд Еныслӧн,

 Сія ─ Медвылісь Юралісь.



*а 46:6 букса́н ─ труба




ПСАЛТЫР

47 Псалом


1 Сьыланкы́в. Корей зоннэзлӧн псалом.




2 Дӧсвидзисьыс вына!

 Быдӧнныт ошкӧ Сійӧ миян Енлӧн карын,

 Сылӧн вежа керӧс вылын!


3 Сион керӧсыс вылын да басӧк,

 быдсӧн мусӧ гажӧтӧ.

 Сія кыдз Цафон*а керӧс,

 сія вына Ӧксулӧн кар.


4 Сія карын оліссез тӧдӧны:

 Еныс нійӧ дорйӧ.




5 Ӧксисӧ ӧтлаӧ ӧксуэз,

 медбы босьтны карсӧ.


6 Но кӧр сійӧ казялісӧ,

 нійӧ диво кутіс,

 нія повзисӧ да бӧр пышшисӧ.


7 Повзьӧ́м увьяныс нійӧ зэгйыны пондіс,

 кыдз зэгйӧ инькаӧс кага вайикӧ.


8 Тэ паздін нійӧ,

 кыдз асывланись тӧлыс

 жугдӧ Фарсисісь корабллез.


9 Мый мийӧ кывлім, сійӧ и адззылім

 Дӧсвидзись Саваофлӧн*б карись,

 Миян Енлӧн карись.

 Еныс сійӧ пыр кежӧ ёна вынсьӧтіс.


10 Енӧ, Вежа Керкуат мийӧ авйӧмӧн баитім

 Тэнат небыт сьӧлӧмсянь керӧ́ммез йылісь.


11 Енӧ, Тэнат нимыт

 да Тэнӧ ошкӧ́мыс горалӧны му доррезӧдз.

 Тэнат веськыт киыт тыра веськыта керӧ́мнас.


12 [Дӧсвидзисьӧ,] 

 Тэнчит веськыта судитӧ́мметӧ адззӧ́мсянь

 ась гажӧтчӧ Сион керӧс,

 ась гажӧтчӧны Иудея каррезын оліссез.




13 Мунӧ, кытшӧвтӧ Сион керӧссӧ,

 лыддьӧ сылісь башняэсӧ.


14 Бура видзӧтӧ карыслісь ён из йӧрресӧ*в,

 торйӧн быд керкусӧ,

 медбы вермит висьтасьны

 локта́н кадӧ чу́жӧммезлӧ:


15 «Еныс ─ пырся-пыр кежӧ миян Ен.

 Сія лоас миян Веськӧтлісьӧн медбӧрӧдз».



*а 47:3 Цафон ─ Xанаан отирлӧ сія вӧлі вежа керӧсӧн.

*б 47:9 Саваоф ─ Енлӧн ниммезісь ӧтікыс, сія лоӧ «тышкася́н выннэз вылын Юралісь»

*в 47:14 из йӧр ─ каменная стена




ПСАЛТЫР

48 Псалом


1 Сьыліссезӧн веськӧтлісьлӧ. Корей зоннэзлӧн псалом.




2 Кывзӧ этӧ, быд кыв вылын баитіссез,

 му вылас быдӧс оліссез:


3 учӧтӧ пуктӧммез да вылына лэбтӧммез,

 бура оліссез да умӧля оліссез.


4 Менам ӧмись петасӧ мывкыда кыввез,

 сьӧлӧмсим петӧмыс вежӧртӧтас.


5 Ассим пельӧс лӧсьӧта кывзыны велӧта́н висьталӧ́мсӧ*а,

 гусли вылын орсікӧ осьта юржугда́нӧс*б.




6 Мый меным повны сьӧкыт кадӧ,

 кӧр лёк бӧбӧтчиссез кытшӧвтасӧ менӧ?


7 Нія асланыс вын вылӧ надейтчӧны,

 асланыс уна пажытьӧн*в ошшасьӧны.


8 Мортыс оз вермы небны

 аслас вонлӧ пырся ола́нсӧ.

 Немӧн оз вермы вештісьны Еныслӧ

 сылӧн ола́н понда.


9 Мортлӧн ола́ныс ӧддьӧн дона.

 Оз эд овлы сідз,


10 медбы морт пыр оліс

 да эз вӧв дзебӧм шойнаӧ.




11 Быдыс адззӧ:

 кулӧны и мывкыдаэз,

 кыдз и мывкыдтӧммез да вежӧрттӧммез,

 и ассиныс пажытьсӧ кольӧны мӧдіклӧ.


12 Отир чайтӧны,

 нылӧн керкуэс пыр пӧ пондасӧ сулавны,

 оланіннэзныс челядьлӧ пондасӧ вуджны.

 Нія муэсӧ шуӧны асланыс ниммезӧн.


13 Но нельки ошкӧм-лэбтӧм морт оз понды пыр овны,

 сія пода моз кулӧ.




14 Вежӧрттӧммезлӧн ола́ныс ─ мывкыд ӧштӧ́м,

 кӧть ны бӧрын муніссез

 дорйӧны нылісь висьталӧ́мсӧ.


15 Вежӧрттӧммесӧ баляэзӧс моз 

 йӧртасӧ кулӧммез коласӧ,

 ны сьӧрын видзӧтны пондас кулӧ́мыс*г.

 А асывнас веськыта оліссез

 пондасӧ юравны ны вылын.

 Нія вынтӧмсяласӧ,

 нылӧн оланіныс лоас шойна.


16 А менчим лолӧс кулӧммез коласісь Еныс мездас,

 кӧр менӧ босьтас дынас.




17 Тэнӧ завидыт ась оз кут,

 кинкӧ богатсялӧ кӧ,

 и сылӧн керкуас пажытьыс содӧ.


18 Кулӧ́м бӧрас эд сія нем оз босьт сьӧрас,

 му вывся ошкӧ́м-лэбтӧ́мыс оз мун сьӧрас.


19 Кӧть овтӧнняс сія и бурмӧтӧ ассис сьӧлӧмсӧ,

 и отирыс ошкӧны сійӧ бура олӧ́м понда,


20 но кулӧ́м бӧрас сія мунас аслас айез дынӧ,

 кӧдна некӧр ни озӧ адззылӧ югытсӧ.


21 Мортсӧ ошкӧны-лэбтӧны кӧ,

 но ачыс сія олӧ мывкыдтӧм морт моз,

 сэк сія вачкисьӧ пода вылӧ, кӧда кулӧ.
 Ошкӧ́м.




*а 48:5 велӧта́н висьталӧ́м ─ пословица

*б 48:5 юржугда́н ─ загадка 

*в 48:7 пажыть ─ имущество

*г 48:15 кулӧ́м ─ смерть




ПСАЛТЫР

49 Псалом

Асафлӧн псалом.




1 Дӧсвидзисьыс ─ медвына Ен.

 Сія баитӧ,

 корӧ му вывсис быдӧс отирсӧ,

 асывланьсянь рытланьӧдз оліссесӧ.


2 Еныс Аслас югьялӧ́мӧн мыччисяс Сионсянь,

 медбасӧк керӧс вывсянь.


3 Миян Енным локтас гора шыӧн:

 Сы одзын ─ быдӧс сота́н би,

 Сы гӧгӧр ─ вына ыджыт тӧвныр.


4 Еныс корӧ енӧжсӧ да мусӧ видзӧтны,

 кыдз Сія пондас судитны Ассис отирсӧ:


5 «Ӧктӧ Ме дынӧ надейнӧй отирӧс,

 кӧдна Мекӧт керисӧ йитӧ́тсӧ*а

 езъяла́н козин вайӧмӧн».


6 Енӧжжез юӧртасӧ

 Сылӧн веськыта керӧ́м йылісь,

 Судитісьыс эд Ачыс Еныс.




7 «Менам отир, кывзӧ,

 Ме понда баитны.

 Израиль, 

 Ме тэнчит умӧль керӧ́мметӧ понда висьтавлыны.

 Ме ─ Ен, тэнат Ен.


8 Езъяла́н козиннэт понда

 ог понды тэнӧ ӧмавны,

 сотӧм езъяла́н козиннэт

 пыр эд Менам син одзын.


9 Меным оз ков гортсит порозыт,

 озӧ колӧ йӧрсит кӧзаэт.


10 Вӧрись вӧрпаэс эд быдӧс Менам,

 Менам подаӧ сюрс*б керӧс вылын.


11 Керӧссэз вылісь быдӧс кайесӧ Ме тӧда,

 ыббез вылас подаыс Менам син одзын.


12 Понді бы Ме тшыгьявны

 и сэк бы эг висьтав тэныт.

 Ола́н муыс и мый эм сэтчин,

 сія эд быдӧс Менам.


13 Ме разь сёя пороз яйсӧ,

 юа разь кӧза вирсӧ?


14 Езъяла́н козин туйӧ вай Еныслӧ ошка́н кывтӧ,

 Медвылісьлӧ мый кӧсйисин, сійӧ кер.


15 Кор Менӧ сьӧкыт кадӧ,

 сэк Ме мезда тэнӧ,

 и Тэ ошкан Менӧ».




16 Умӧльсӧ кериссезлӧ Еныс шуӧ:

 «Мый тэ висьтасян Менам туйдӧтӧ́ммез йылісь

 да баитан Менам йитӧ́т йылісь?


17 Ачыт тай Менчим велӧтӧ́мӧс кывзыны он вермы,

 Менчим кыввезӧс мышкат чапкан.


18 Адззан кӧ гусясисьӧс,

 сыкӧт ӧтдор керан.

 Тэ вовлісян морткӧт,

 кӧда гозйӧн овтӧн кыскасьӧ.


19 Тэ ӧмтӧ осьтан умӧля видны,

 кылыт висьтавлӧ вӧвлытӧмсӧ.


20 Пукалан да висьтавлан умӧльсӧ аслат вон вылӧ,

 вӧвлытӧмсӧ баитан мамыт зон йылісь.


21 Тэ сідз керин, но Ме шы эг сет.

 Тэ чайтін, Ме тэ кодь жӧ.

 Ме висьтала умӧль керӧ́ммет йылісь,

 нійӧ син одзат петкӧта.


22 Енсӧ вунӧтіссез, этӧ вежӧртӧ,

 а то Ме тіянӧс лета,

 сэк некин тіянӧс оз мезды.


23 Кин езъяла́н козин туйӧ

 Меным вайӧ ошка́н кыввез,

 сія Менӧ бурӧ пуктӧ.

 Кин видзӧтӧ аслас ола́н туй сьӧрын,

 сылӧ Ме осьта Ассим мездӧтӧ́мӧс».



*а 49:5 йитӧ́т ─ завет

*б 49:10 сюрс ─ тысяча




ПСАЛТЫР

50 Псалом


1 Сьыліссезӧн веськӧтлісьлӧ. Давидлӧн псалом.

2 Давидлӧн Вирсавиякӧт узьӧ́м бӧрын сы дынӧ вовліс Енсянь юӧртісь Нафан. Сэк Давид кеймис:




3 Енӧ, ло ме дынӧ небыт сьӧлӧма,

 Тэ эд бур Ен.

 Чышкы менчим умӧль керӧ́ммезӧс,

 Тэ эд радейтісь Ен.


4 Лёк керӧ́мсим менӧ уна пӧв миссьӧт,

 умӧль керӧ́мсим менӧ сӧстӧмт.


5 Лёк керӧ́мӧс ме вежӧрта,

 умӧль керӧ́мӧ пыр син одзам.


6 Тэ одзын эд, Тэ одзын ме кери умӧльсӧ,

 Тэнат син одзын ме кери ылӧтлӧмӧн.

 Тэ веськыта керан,

 кӧр висьталан мыжйӧ́мтӧ,

 Тэ судитан веськыта.


7 Мамӧ сьӧктӧ́мсянь ни ме умӧльсӧ керись,

 шогмӧ́мсянь умӧльсӧ кера.




8 Тэ радейтан сьӧлӧм пытшкись быльсӧ,

 и осьтін меным Ассит мывкыдтӧ.


9 Иссоп турунсӧ вӧтьлы

 да рез менӧ,

 и ме сӧстӧмма.

 Миссьӧт менӧ,

 и ме лоа лымся чочкомжык.


10 Сет меным кывны гажсӧ, гажӧтчӧ́мсӧ,

 медбы гажмисӧ и менам лыэзӧ,

 кӧднӧ Тэ масьтін.


11 Бергӧт Ассит чужӧ́мтӧ умӧль керӧ́ммезсим,

 чышкы менчим быдӧс умӧль керӧ́ммезӧс.


12 Енӧ, кер ме пытшкын сӧстӧм сьӧлӧм,

 вильмӧт да веськӧт менчим лолӧс.


13 Дынсит эн вашӧт менӧ,

 Ассит Вежа Ловтӧ эн босьт ме пытшкись.


14 Сет меным бӧра гажӧтчыны Тэнат мездӧтӧ́мсянь,

 вына ловнат вынсьӧт менӧ.


15 Сэк ме велӧта Туйдӧ́ттӧг оліссесӧ*а

 ветлӧтны Тэнат туйез вылӧт,

 и умӧльсӧ кериссез Тэланьӧ бергӧтчасӧ.


16 Енӧ, менӧ мездӧтісь Енӧ,

 ме кузя киссис вир,

 сія умӧль керӧ́мись мезды менӧ.

 Сэк менам ӧмӧ пондас ошкыны

 Тэнчит веськыта керӧ́мтӧ.


17 Дӧсвидзисьӧ, осьт менчим ӧмӧс,

 и ӧмсим петас Тэнӧ ошка́н кылыс.




18 Ме вайи бы Тэныт езъяла́н козин,

 но Тэныт сія абу сьӧлӧмви,

 сота́н езъяла́ннэз*б Тэныт озӧ колӧ.


19 Еныслӧ бур езъяла́н козиныс ─

 тӧждіся́н лов.

 Тӧждіся́н да рам сьӧлӧмаэз дынісь

 Тэ он бергӧтчы, Енӧ.




20 [Дӧсвидзисьӧ,]

 Аслат небыт сьӧлӧмсянь

 кер бурсӧ Сионлӧ,

 лэбты бӧра Ерусалим кар гӧгӧрӧ из йӧрресӧ!


21 Сэк Тэныт сьӧлӧмви лоасӧ

 езъяла́н козиннэз, кӧднӧ туйӧ вайны:

 вайӧм козиннэз да сотӧм езъяла́ннэз.

 Тэнат езъяланін вылӧ пороззэсӧ пуктасӧ.
 Ошкӧ́м.




*а 50:15 Туйдӧ́ттӧг олісь ─ беззаконник

*б 50:18 сота́н езъяла́н ─ всесожжение




ПСАЛТЫР

51 Псалом


1 Сьыліссезӧн веськӧтлісьлӧ. Давидлӧн велӧтӧ́м.

2 Гижӧм, кӧр Едомись Доик вовліс Саул дынӧ да висьталіс Давидлісь Ахимелек ордӧ локтӧ́м йылісь.




3 Вына морт, мый ошшасян лёк керӧ́мнат?

 Еныс ме дынӧ пыр небыт сьӧлӧма.


4 Тэнат кылыт вийӧ́м йылісь баитӧ,

 сія лэчыт пурт кодь, йӧзсӧ ылӧтлӧ!


5 Лёк керӧ́мсӧ тэ радейтан бурсӧ керӧ́мся ӧддьӧнжык,

 бӧбӧтчӧ́мсӧ ─ быльсӧ баитӧ́мся.


6 Тэ радейтан баитны дойда́н кыввезӧн,

 тэ ылӧтла́н кыла морт!


7 Эта понда Еныс тэнӧ быдсӧн паздас,

 оланінсит тэнӧ кыскас да шентас*а,

 оліссез коласісь тэнӧ вуджнат нетшкӧвтас.




8 Сійӧ казяласӧ веськыта оліссез

 да повзясӧ,

 а сэсся пондасӧ серавны тэ вылын

 [да шуасӧ]:


9 «Эта мортыс эз босьт дорйисьнас Енсӧ,

 сія аслас уна пажыть вылӧ надейтчис

 да лёк керӧ́мнас вынсяліс».


10 А ме лоа Енлӧн керкуын быдма́н випу*б кодь.

 Ме пыр понда надейтчыны Енлӧн небыт сьӧлӧм вылӧ.


11 Керӧ́мыт понда Тэнӧ пыр понда ошкыны,

 Тэнат ним вылӧ понда надейтчыны,

 Аслат надейнӧй отир дынӧ Тэ эд бур.





*а 51:7 шентны ─ выкинуть

*б 51:10 випу ─ маслина




ПСАЛТЫР

52 Псалом


1 Сьыліссезӧн веськӧтлісьлӧ. Сьылӧны «Махалаф» проглаз*а сьӧрті. Давидлӧн велӧтӧ́м.




2 Мывкыдтӧм морт аслыс висьталӧ:

 «Еныс абу».

 Отирыс лэдзчисисӧ, сэрпсӧ керӧны,

 бурсӧ некин оз кер.


3 Еныс енӧжсянь отир вылӧ видзӧтӧ,

 медбы адззыны, эм я вежӧртісьыс,

 Енсӧ кошшись мортыс.


4 Туй вывсис быдӧнныс ылалісӧ,

 ӧтікӧдз озӧ туйӧ.

 Абуӧсь бурсӧ кериссес, ӧтік абу.




5 Неужто озӧ вежӧрсялӧ умӧльсӧ кериссес?

 Нія менчим отирӧс нянь моз сёйӧны,

 Енсӧ озӧ корӧ.


6 Нійӧ полӧ́мныс кутас сэтӧн,

 кытӧн немись повны.

 Енлӧн отир вылӧ лэбтісьӧммезлісь 

 Сія лыэсӧ рознитас.

 Ны вылын пондасӧ серавны,

 Еныс эд ны дынісь бергӧтчис.




7 Ок, локтіс бы Сион вывсянь отсӧтыс

 да мездіс Израильсӧ!

 Кӧр Еныс бӧр вайӧтас Ассис отирсӧ,

 йӧз кипод увтӧ нуӧтӧммесӧ,

 сэк Яковлӧн увтырыс гажмас,

 Израильыс пондас гажӧтчыны.



*а 52:1 проглаз ─ мотив




ПСАЛТЫР

53 Псалом


1 Сьыліссезӧн веськӧтлісьлӧ. Орсӧны сиа орса́ннэз*а вылын. Давидлӧн велӧтӧ́м.
2 Гижӧм Зиф карись йӧзлӧн Саул дынӧ локтӧ́м йылісь. Нія висьталісӧ Сауллӧ Давидлісь ны дынын сайласьӧ́мсӧ.




3 Енӧ, Аслат ним понда мезды менӧ,

 Аслат вынӧн дорйы менӧ!


4 Енӧ, кыв менчим кеймӧ́мӧс,

 кывзы менчим висьталӧ́мӧс.


5 Йӧз отир ме вылӧ лэбтісьӧны,

 вынаэз менчим лолӧс босьтны кошшӧны,

 нія Енсӧ абутӧм туйӧ пуктӧны.




6 Ме тӧда: меным отсӧтсӧ Сетісьыс ─ Ен.

 Дӧсвидзисьыс вынсьӧтӧ менчим лолӧс.


7 Ме вылӧ лэбтісьӧммезлӧ

 лёк керӧ́мныс понда Сія вештісяс.

 Аслас быльӧн нійӧ вияс.


8 Ме сьӧлӧмсянь вая Тэныт езъяла́н козин.

 Дӧсвидзисьӧ, ме сьылӧта Тэнчит нимтӧ,

 сія эд медбур.


9 Тэ эд менӧ быд тӧждісьӧ́мись мездін,

 и ме адззылі,

 кыдз Тэ ме вылӧ лэбтісьӧммесӧ вермин.



*а 53:1 сиа орса́н ─ струнный инструмент




ПСАЛТЫР

54 Псалом


1 Сьыліссезӧн веськӧтлісьлӧ. Орсӧны сиа орса́ннэз вылын. Давидлӧн велӧтӧ́м.




2 Енӧ, кыв менчим кеймӧ́мӧс,

 кеймисьӧ́мӧс эн пукты абутӧм туйӧ.



3-4 Кывзы менӧ да шытӧ сет.

 Сьӧлӧм шогӧсянь ойза.

 Ме вылӧ лэбтісьӧммезлӧн шыэзсянь,

 Ентӧг оліссезлӧн дзескӧтлӧ́ммезсянь

 ме кыдз ӧшӧм.

 Нія эд ме вылӧ вайӧтісӧ быдпӧлӧс умӧльсӧ,

 лӧгувьяныс ме вылӧ лэбтісьӧны.


5 Менам сьӧлӧмӧ ёна ёткӧпалӧ,

 кувны полӧ́мыс менӧ кутіс.


6 Полӧ́мӧсянь менӧ зэгйӧ,

 полӧ́мыс менӧ личкӧ.




7 Ме шуи:

 «Кин сетіс бы меным

 дуділӧн кодь борддэз?

 Сэк ме лэбзи бы да лӧньси.


8 Эстісь ме ылӧ бы лэбзи

 да кольччи бы овны кушмуын.


9 Сэтчин тэрмаси бы дзебсисьны

 вына тӧв да тӧвныр шогья».




10 Дӧсвидзисьӧ,

 Ентӧг оліссезлісь баитчӧ́мнысӧ дзуг да разь,

 карас эд ме адзза лёка дзескӧтлӧ́м да етшасьӧ́м.


11 Нія лун и ой из йӧррез вылӧттяс карсӧ кытшлалӧны.

 Карыс тырӧм лёк керӧ́мнас да умӧльнас.


12 Кар шӧрын лэдзчисьӧ́м-изводасьӧ́м,

 сы туйез вылын дзескӧтлӧ́м да ылӧтӧмӧн лёк керӧ́м.




13 Умӧльтіс кӧбы менӧ ме вылӧ лэбтісьӧм морт,

 сэк меным бы кокнитжык вӧлі.

 Ме одзын чатрасис бы сія,

 кӧда ме вылӧ видзӧтны оз вермы,

 ─ сы шогья ме бы сайӧвтчи.


14 Но этадз керан тэ,

 менам ёрт, медматісь морт,

 кӧда пыр вӧлі мекӧт.


15 Тэкӧт мийӧ сьӧлӧмсянь баитчывлім,

 ӧтлаын Енлӧн керкуӧ ветлывлім.




16 Горттэзаныс да сьӧлӧманыс

 лёк керӧ́мсӧ видзӧ́м понда

 Ентӧг оліссез вылӧ ась локтӧ кулӧ́мыс.

 Нія ась ловйӧн шедӧны кулӧммез коласӧ.


17 А ме кора Енсӧ,

 и Дӧсвидзисьыс менӧ мездас.


18 Асывнас, рытнас, луншӧрнас

 ме понда горзӧмӧн кеймисьны,

 и Еныс менчим шыӧс кылас.


19 Унаӧн ме вылӧ лэбтісисӧ,

 но Еныс менӧ ны дынісь мездас,

 меным лӧньсӧ сетас.


20 Еныс кылас менӧ,

 пырся Олісьыс раммӧтас нійӧ.

 Асьныс эд нія озӧ вежсьӧ бурланяс,

 озӧ полӧ Енсис.


21 Нія лэбтісӧ кинысӧ ны вылӧ,

 кӧдна ныкӧт олісӧ лӧся́лӧмӧн,

 разисӧ ёртасьӧмӧн олӧ́мсӧ.


22 Нылӧн баитӧ́мныс вися небытжык,

 а сьӧлӧманыс видзӧны тышкасьӧ́м.

 Нылӧн кыввезныс кыдз виа бордӧн мавтӧны,

 но нія шыпуртся лэчытжыка сидзӧны.




23 Ассит тӧждісьӧ́мтӧ сет Дӧсвидзисьлӧ,

 и Сія вынсьӧтас тэнӧ.

 Веськыта олісьлӧ 

 Сія некӧр оз лэдз окласьны ӧтмӧдӧрӧ*а.


24 Вир юиссесӧ да ылӧтліссесӧ

 Тэ, Енӧ, чапкан улӧ, пыдӧстӧминӧ.

 Нія озӧ олӧ нельки джын ола́ннысӧ.

 А ме, [Дӧсвидзисьӧ,] Тэ вылӧ надейтча.
 Ошкӧ́м.






*а 54:23 окласьны ӧтмӧдӧрӧ ─ колебаться




ПСАЛТЫР

55 Псалом


1 Сьыліссезӧн веськӧтлісьлӧ. Дудіок йылісь, кӧдӧ ылісь муын оз сьылӧт. Давид гижис сійӧ, кӧр филистим отир кутісӧ сійӧ Гефын.




2 Енӧ, ло ме дынӧ небыт сьӧлӧма!

 Отирыс ме сьӧрын вӧтлісьӧны,

 медбы лолӧс босьтны.

 Нія быд лун уськӧтчывлӧны, менӧ дзескӧтлӧны.


3 Ме вылӧ лэбтісьӧммес

 быд лун ме сьӧрын вӧтлісьӧны,

 медбы лолӧс босьтны.

 Медвылісьӧ, ме вылӧ лэбтісьӧммес ӧддьӧн унаӧсь!


4 Кӧр ме пола, сэк Тэ вылӧ надейтча.


5 Ме ошка Енсӧ Сылӧн кыв понда.

 Ен вылӧ надейтча,

 немись ог пов.

 Мый керас меным мортыс?




6 Ме вылӧ лэбтісьӧммес

 менчим кыввезӧс быд лун мӧдӧрӧ бергӧтӧны.

 Нія юраныс видзӧны,

 кыдз бы меным умӧльсӧ керны.


7 Нія ӧксьывлӧны, сайласьӧны,

 менам быд оськӧв сьӧрын видзӧтлӧны,

 медбы босьтны менчим лолӧс.


8 Неужто нія пышшасӧ

 умӧльсӧ керӧ́мныс понда вештісьӧ́мись?

 Енӧ, лӧгувьят уськӧт отирресӧ.


9 Тэ лыддин менчим быд пышшалӧ́мӧс да сайласьӧ́мӧс.

 Аслат дозӧ ӧкты менчим синваӧс,

 гиж нійӧ Аслат небӧгӧ.


10 Кӧр ме кора Тэнӧ отсавны,

 сэк ме вылӧ лэбтісьӧммес бӧр мунӧны.

 Сы сьӧрті ме тӧда:

 Еныс ─ ме дор.


11 Ме ошка Енсӧ Сылӧн кыв понда,

 ошка Дӧсвидзисьсӧ Сылӧн висьталӧ́м понда.


12 Ен вылӧ надейтча,

 немись ог пов.

 Мый керас меным мортыс?




13 Енӧ, ме кера кӧсйисьӧ́мӧ сьӧрті:

 вая Тэныт буркывта́н езъяла́ннэз*а.


14 Тэ эд мездін менӧ кулӧ́мись,

 [синнэзӧс ─ синва кисьтӧ́мись].

 Тэ видзин менчим коккезӧс джӧмдалӧ́мись,

 медбы меным ветлӧтны Тэ одзын

 ловья отиркӧт югытас.



*а 55:13 буркывта́н езъяла́н ─ жертва благодарения




ПСАЛТЫР

56 Псалом


1 Сьыліссезӧн веськӧтлісьлӧ. Сьылӧны «Эн разь*а» сьыланкы́влӧн проглаз сьӧрті. Давидыс сійӧ гижис, кӧр пышшис Саул дынісь керӧс гыркӧ*б.




2 Енӧ, ло ме дынӧ небыт сьӧлӧма,

 жалейт менӧ,

 ме эд Тэ вылӧ надейтча.

 Ме дзебсися Тэнат борддэз увтӧ,

 кытчӧдз оз чулав сьӧкыт кадыс.


3 Ме горӧн кеймися Медвылісь Енлӧ,

 Кӧда керӧ быдӧс,

 мый Сія ме понда лӧсьӧтіс.


4 Сія енӧжсянь меным отсӧтсӧ ыстас 

 да менӧ мездас.

 Кӧдна ме сьӧрын вӧтлісьӧны лолӧс босьтны,

 нійӧ рожа куля́нӧдз вайӧтас.

 Еныс меным Ассис бурсетӧ́мсӧ да быльсӧ козьналас.


5 Ме ола леввез коласын,

 биӧн лолалісь вӧрпаэз*в коласын.

 Ме ола сэтшӧм отир коласын,

 кӧдналӧн пиннезныс шыэз*г да ньӧвьёссез,

 нылӧн кывныс ─ лэчыт шыпурт*д.


6 Енӧ, Тэнӧ лэбтӧ́м-ошкӧ́мыс

 енӧжжезся вылынжыка ась горалӧ!

 Тэнат югьялӧ́мыт му пасьта ась тыдалӧ!




7 Менам коккезлӧ нія кыйся́н лӧсьӧтісӧ.

 Сьӧлӧм вылам лоис ӧддьӧн сьӧкыт.

 Нія меным яма гарйисӧ

 да асьныс сэтчӧ усисӧ.




8 Енӧ, менам сьӧлӧмӧ лӧсьӧтчис ни,

 сьӧлӧмӧ лӧсьӧтчис ни

 Тэнӧ сьылӧтны да ошкыны.


9 Mенам лолӧ, саймы!

 Саймӧ, сиа орса́ннэз: арфа да гусли!

 Ме чечча асъяпоннас.


10 Дӧсвидзисьӧ,

 ме понда ошкыны Тэнӧ отиррез коласын,

 понда сьылӧтны Тэнӧ

 быд кыв вылын баитісь йӧзын.


11 Тэнат небыт сьӧлӧмсянь керӧ́мыт

 енӧжжезся вылынжык,

 Тэнат быльыт кымӧррезӧдз.


12 Енӧ, Тэнӧ лэбтӧ́м-ошкӧ́мыс 

 енӧжжезся вылынжыка ась горалӧ!

 Тэнат югьялӧ́мыт му пасьта ась тыдалӧ!



*а 56:1 разьны ─ уничтожать

*б 56:1 керӧс гырк ─ пещера

*в 56:5 вӧрпа ─ зверь

*г 56:5 шы ─ копьё

*д 56:5 шыпурт ─ меч




ПСАЛТЫР

57 Псалом


1 Сьыліссезӧн веськӧтлісьлӧ. Сьылӧны «Эн разь*а» сьыланкы́влӧн проглаз сьӧрті. Кыввесӧ гижис Давид.




2 Судитіссез, быльсӧ я тійӧ висьтавлат?

 Мортлӧн зоннэз, веськыта я отирсӧ судитат?


3 Тійӧ одзлань ни умӧльсӧ керны лӧсьӧтчат.

 Му вылас Тіян киэзныт лёка дзескӧтлӧ́мӧн тырӧмась.




4 Ентӧг оліссез шогмӧ́мсянь ни Ен дынісь кежӧмась,

 бӧбӧтчиссез мам кынӧмсянь ни ылалӧмась.


5 Нылӧн ядныс ─ кыйлӧн*б яд кодь.

 Нія тупкӧмась пеллезнысӧ пельтӧм кыйез моз,


6 кӧдна озӧ кылӧ кыйезӧн веськӧтлісьлісь*в шысӧ,

 медкужись веськӧтлісьлісь.




7 Енӧ, ны ӧммезісь кисьт пиннезнысӧ!

 Дӧсвидзисьӧ, чеглав леввезлісь аннэзнысӧ!


8 Нія визывта́н ва моз ась ӧшӧны.

 Кӧр зэлӧтасӧ ньӧвсӧ,

 нылӧн ньӧвьёссес ась чегласьӧны.


9 Нія ась лёль*г моз ӧшӧны,

 кыдз сія сылӧ ассис нильыгсӧ лэдзикӧ.

 Ась озӧ адззылӧ шондісӧ чӧвччӧм кага*д моз.


10 Нія биын уввез кодьӧсь.

 Уввез озӧ на ештӧ быдӧс ӧзйыны,

 медбы пӧртсӧ*е шонтны,

 а тӧлыс нӧбӧтас и сотча́ннэсӧ,

 и ӧзйытӧм уввесӧ.




11 Веськыта олісь гажӧтчыны пондас,

 кӧр вештісьӧ́мсӧ казялас.

 Ентӧг оліссезлӧн вирын

 сія кок пыдӧссэсӧ миссьӧтас.


12 Сэк отир шуасӧ:

 «Веськыта оліссезлӧ былись эд эм козиныс.

 Сідзкӧ, былись эм Ен, му вылас Судитісь!»
 Ошкӧ́м.




*а 57:1 разьны ─ уничтожать

*б 57:5 кый ─ аспид, змея

*в 57:6 кыйезӧн веськӧтлісь ─ заклинатель

*г 57:9 лёль ─ улитка

*д 57:9 чӧвччӧм кага ─ выкидыш

*е 57:10 пӧрт ─ котёл




ПСАЛТЫР

58 Псалом


1 Сьыліссезӧн веськӧтлісьлӧ. Сьылӧны «Эн разь*а» сьыланкы́влӧн проглаз сьӧрті. Гижис Давид, кӧр Саул ыстіс Давидлӧн керку дынӧ отирӧс вӧджжыны*б сійӧ, медбы вийны.




2 Енӧ, ме вылӧ лэбтісьӧммез дынісь менӧ мезды,

 паныт муніссез*в шогья дорйы.


3 Мезды менӧ лёк кериссез дынісь,

 вир юиссез шогья видз менӧ.


4 Нія ме сьӧрын видзӧтлӧны,

 лолӧс босьтны лӧсьӧтчӧны.

 Дӧсвидзисьӧ, вынаэз ме вылӧ лэбтісьӧны,

 ме сайын кӧть абу умӧль да лёк керӧ́мыс.


5 Ме сайын умӧльыс нем абу,

 но нія ӧксьӧны да лӧсьӧтчӧны ме вылӧ уськӧтчыны.

 Дӧсвидзисьӧ, видзӧт да лок меным отсавны!


6 Дӧсвидзисьӧ, Тэ вына Ен, Ен Израильлӧн.

 Лэбтісь отирресӧ мыжйыны*г,

 лёк кериссесӧ ӧтікӧс эн жалейт!




7 Рытнас нія бертӧны,

 поннэз моз уннялӧны

 да карсӧ кытшлалӧны.


8 Ны ӧмись киссьӧ умӧльтӧ́м,

 кыввезныс кыдз шыпурттэз лэчытӧсь.

 Нія чайтӧны, миянӧс пӧ некин оз кыв.


9 Но Тэ, Дӧсвидзисьӧ, ны вылын сералан,

 отирресӧ Тэ рожа куля́нӧдз вайӧтан.


10 Менам вынӧ ─ Тэ,

 Тэ вылӧ ме надейтча.

 Енӧ, Тэ эд менӧ Дорйисьыс.


11 Енӧ ме дынӧ небыт сьӧлӧма,

 Сія одзaм мунӧ.

 Дӧсвидзись сетас меным адззывны,

 мый лоас ме вылӧ лэбтісьӧм отиркӧт.


12 Дӧсвидзисьӧ,

 эн вий нійӧ быдӧннысӧ,

 медбы менам отирӧ эзӧ вунӧтӧ Тэнчит керӧ́мметӧ.

 Миян Дорйисьным,

 Тэ нійӧ паськӧт, кок вылись уськӧт.


13 Асланыс баитӧ́мӧн нія умӧльсӧ керӧны:

 ёрдӧны, бӧбӧтӧны да асьнысӧ лэбтӧны.

 Баитӧ́мныс нійӧ кыйся́нӧ ась вайӧтӧ.


14 Лӧгувьят нійӧ паськӧт, медбы эзӧ вӧлӧ.

 Сэк быдсӧн му пасьта пондасӧ тӧдны:

 Яков увтыр вылын Еныс юралӧ.




15 Нія рытнас ась бертӧны,

 поннэз моз уннялӧны

 да карсӧ кытшлалӧны.


16 Ась шатласьӧны да сёя́нсӧ кошшӧны,

 тшыгӧсь ойсӧ чулӧтӧны. 


17 А ме Тэнчит вынтӧ понда сьылӧтны.

 Тэнат небыт сьӧлӧмсянь керӧ́м йылісь

 асъяпонсянь понда висьтасьны.

 Енӧ, Тэ эд сьӧкыт кадӧ

 менӧ дорйин да сайӧвтін.


18 Менам вынӧ ─ Тэ!

 Тэнӧ понда сьылӧтны.

 Енӧ, Тэ эд менӧ Дорйись.

 Енӧ, Тэ небыт сьӧлӧмсянь меным Отсалісь.



*а 58:1 разьны ─ уничтожать

*б 58:1 вӧджжыны ─ подкараулить, заниматься слежкой

*в 58:2 паныт мунісь ─ противник

*г 58:6 мыжйыны ─ наказать




ПСАЛТЫР

59 Псалом


1 Сьыліссезӧн веськӧтлісьлӧ. Орсӧны «шошан-эдуф» орса́н вылын. Давидыс кыввесӧ гижис велӧтӧ́м могись,
2 кӧр тышкасис Месопотамияись да Цованісь арамей йӧзкӧт. Сэк гортӧ бертікӧ Сола лажмытінын*а Иоав вермис Едомись даскык сюрс*б мортӧс.




3 Енӧ, Тэ миян дынісь бергӧтчин,

 Тэ лӧгасин да миянӧс уськӧтін.

 Миян дынӧ бӧр бергӧтчы!


4 Тэ мусӧ зэгӧтін, сійӧ поткӧтін.

 Веськӧт сылісь дойдӧминнэсӧ,

 сія эд зэгалӧ.


5 Тэ сетін Аслат отирлӧ адззывны уна сьӧкытсӧ,

 юкталін миянӧс винаӧн,

 кӧдасянь мийӧ пезьдалам.


6 Тэись поліссезлӧ Тэ сетін дӧрапас*в,

 медбы нія быльсӧ дорйӧ́м понда сійӧ лэбтісӧ.


7 Отсав миянлӧ Аслат веськыт киӧн!

 Мезды отирсӧ, кӧднӧ Тэ радейтан,

 медбы нiя мезмисӧ.

 Кыв менӧ!




8 Еныс Аслас вежаинын шуис:

 «Ме гажӧтчӧмӧн Сихемсӧ тіянлӧ торйӧта,

 Сокхоф лажмытінсӧ меряйта.


9 Галаадыс Менам, Манассияыс Менам,

 Ефремыс Менам юр сайӧвта́нӧ,

 Иудаыс ─ юрала́н бедьӧ*г.


10 Моавыс Менам мисся́н дозӧ,

 Едом вылӧ шента Ассим кӧмкӧтӧс.

 Филистим му, Меись полӧ́мсянь горӧтлы!»




11 Кин пыртас менӧ ён из йӧра*д карӧ?

 Кин вайӧтас менӧ Едомӧдз?


12 Он я Тэ, Енӧ?

 Тэ колин миянӧс,

 ӧтлаын миян воиннэзкӧт 

 он ни петавлы тышкасьӧ́м*е вылӧ.




13 Миян вылӧ йӧз отир лэбтісисӧ,

 отсав миянлӧ!

 Отирыс эд озӧ вермӧ отсавны.


14 Еныскӧт мийӧ вынаӧсь.

 Миян вылӧ лэбтісьӧммесӧ Сія уськӧтас.





*а 59:2 лажмытін ─ долина 

*б 59:2 даскык сюрс ─ 12 000

*в 59:6 дӧрапас ─ знамя, флаг

*г 59:9 юрала́н бедь ─ жезл

*д 59:11 из йӧр ─ каменная стена

*е 59:12 тышкасьӧ́м ─ битва, бой, война




ПСАЛТЫР

60 Псалом


1 Сьыліссезӧн веськӧтлісьлӧ. Орсӧны сиа орса́н вылын. Давидлӧн псалом.




2 Енӧ, кыв менчим герьясьӧ́мӧс,

 кыв менчим кеймӧ́мӧс!


3 Шогся́н сьӧлӧмӧн

 мупонсянь ме Тэныт горӧн кеймися.

 Лэбты менӧ из керӧс вылӧ,

 кытчӧ ачым ог вермы кайны.


4 Тэ эд меным ─ дзебсисянін,

 ме вылӧ лэбтісьӧммез шогья Тэ ён сайӧвтчанін*а.


5 Ме пыр бы ола Тэнат оланінын,

 Тэнат борддэз увтын шоччися.




6 Енӧ, Тэ эд менчим кӧсйисьӧ́мӧс кылін,

 Тэись поліссезлӧ лӧсьӧтӧм пайсӧ меным сетін.


7 Ӧксулісь ола́н луннэсӧ содты.

 Сылӧн юралӧ́мыс айсянь зонлӧ ась пыр вуджӧ.


8 Ӧксуыс ась пыр лоӧ Енлӧн син одзын.

 Аслат небыт сьӧлӧмӧн да быльӧн видзӧт сы сьӧрын.

 
9 Сэк ме Тэнчит нимтӧ пыр понда сьылӧтны,

 кӧсйисьӧ́мӧ сьӧрті быд лун понда керны.
 Ошкӧ́м.




*а 60:4 сайӧвтчанін ─ крепость, прибежище




ПСАЛТЫР

61 Псалом


1 Идифунлӧ, сьыліссезӧн веськӧтлісьлӧ. Давидлӧн псалом.




2 Дзир Еныс ӧтнас менам ловлӧ лӧньсӧ сетӧ.

 Сія менӧ мездӧ.


3 Дзир Сія менам чорытінӧ*а,

 Сія менӧ мездӧ да сайӧвтӧ.

 Сэсся ме ог ни усь.




4 Дыр я тійӧ пондат ме вылӧ уськӧтчывлыны?

 Пӧліньтчӧм стена моз да вӧра́н йӧр моз

 тійӧ быдӧнныт усятӧ.


5 Тійӧ лӧсьӧтчат менчим бур нимӧс умӧльтны, 

 менӧ муӧдз уськӧтны.

 Тійӧ ӧмнаныт бласлӧви́тат,

 а сьӧлӧманыт ёрдат,

 бӧбӧтчӧ́мнытсянь гажмат.




6 Менам лов, дзир Енын кошшы лӧньсӧ!

 Ме эд Сы вылӧ надейтча.


7 Дзир Сія менам чорытінӧ,

 Сія менӧ мездӧ да сайӧвтӧ.

 Ме ог усь.


8 Еныс менӧ Мездісь,

 Сыӧн ме ошшася.

 Еныс менам чорыт из керӧс,

 Сы вылӧ ме надейтча.




9 Отир, быд кадӧ Сы вылӧ надейтчӧ,

 ассиныт сьӧлӧмнытӧ Сылӧ осьтӧ!

 Еныс эд миянӧс сайӧвтӧ.


10 Отирыс ─ дзир тӧлӧн нуӧтӧм тшын.

 Йӧзыс ─ бӧбӧтчиссез.

 Нійӧ быдӧннысӧ пуктыны кӧ ӧшліся́н*б вылӧ,

 нія лоасӧ руся кокнитжыкӧсь.


11 Эдӧ надейтчӧ мырддьӧ́м вылӧ,

 эдӧ ошшасьӧ гусялӧм берсяӧн.

 Сьӧм-пажыть тіян содӧ кӧ,

 сы бердӧ сьӧлӧмӧн эд лякасьӧ.


12 Ӧтпыр висьталіс Еныс,

 а ме кыкись кылі этӧ:

 выныс ─ Енлӧн.


13 Дӧсвидзисьӧ, Тэ небыт сьӧлӧма,

 Тэ эд быдӧнныслӧ вештан керӧ́ммезныс сьӧрті.





*а 61:3 чорытін ─ твердыня

*б 61:10 ӧшліся́н ─ весы




ПСАЛТЫР

62 Псалом


1 Давидлӧн псалом, кӧдӧ сія гижис Иудея кушмуын олікӧ.




2 Енӧ, Тэ менам Ен,

 асъяпонсянь ме Тэнӧ кошша.

 Менам лолӧ Тэ понда ӧддьӧн гажтӧмтчӧ.

 Kосьмӧм муын, ватӧм кушмуын,

 вывты́рӧ Тэнӧ видзчисьӧ.


3 Ме бы адззыла Тэнчит вынтӧ да югьялӧ́мтӧ,

 кыдз ме кӧркӧ адззылі Тэнӧ вежаинын.


4 Тэнат небыт сьӧлӧмсянь керӧ́мыт ола́нся буржык,

 сійӧн менам ӧмӧ ошкӧ Тэнӧ.




5 Понда ошкыны Тэнӧ, кытчӧдз ме ловья.

 Тэнчит нимтӧ ошкӧ́м коста киэзӧс лэбта.



6-7 Кӧр ольпасьын Тэнӧ касьтывла  

 да ойся кадӧ Тэнчит керӧ́мметӧ тӧдвылам вайӧта,

 сэк кыдз пӧтӧса да чӧскыт сёя́нӧн 

 сьӧлӧмӧс бурмӧта.

 Aслам ӧмӧн ме Тэнӧ гажӧн ошка.


8 Тэ эд меным Отсасисьыс,

 Тэнат борддэз увтын ме понда гажӧтчыны.


9 Менам лолӧ Тэ бердӧ лякасис,

 веськыт кинат Тэ менӧ видзан.




10 А кӧдна кошшӧны менчим лолӧс босьтны,

 нія пыдӧстӧминӧ лэдзчасӧ.


11 Нійӧ шыпуртӧн уськӧтасӧ,

 и нія руччезлӧ дӧнзясӧ.




12 А ӧксу пондас гажӧтчыны,

 сылӧн эд эм Ен.

 Ен нимӧн кыв сетіссез Сійӧ ошкасӧ,

 а бӧбӧтчиссезлӧн ӧммезныс пӧднассясӧ.






ПСАЛТЫР

63 Псалом


1 Сьыліссезӧн веськӧтлісьлӧ. Давидлӧн псалом.




2 Енӧ, кыв менчим кеймӧ́мӧс.

 Видз менчим ола́нӧс,

 кӧр ме вылӧ лэбтісьӧммез повзьӧтлӧны.


3 Сайӧвт менӧ ны шогья,

 кӧдна гусьӧн умӧльсӧ керӧны.

 Лёк кериссезлӧн зык*а лэбтӧ́мись

 менӧ сайӧвт.


4 Нылӧн кыввезныс шыпурт*б кодь лэчытӧсь.

 Дойда́н кыввезныс нылӧн ─

 зэлӧтӧм ньӧлын яда ньӧвьёссез кодьӧсь.


5 Нія гусьӧн лыйӧны мортлӧ,

 кӧда эз кер умӧльсӧ,

 лыйӧны видзчисьтӧг, озӧ полӧ.


6 Умӧльсӧ керны нія ӧтамӧднысӧ ызйӧтӧны, 

 кыйся́н гусьӧн пуктыны баитчӧны.

 «Кин сійӧ казялас?» ─ нія шуӧны.


7 Мортын нія пыр кошшӧны умӧльсӧ,

 дугдывтӧг вынсьӧтчӧны тӧдмавны,

 мый мортлӧн сьӧлӧм пытшкас да юрас.


8 Но Еныс нійӧ ньӧвьёсьӧн лыяс,

 видзчисьтӧг нійӧ дойдас.


9 Асланыс кылӧн нія асьнысӧ уськӧтасӧ.

 Ныкӧт лоӧ́мсӧ адззыліссез ны дынісь бергӧтчасӧ.


10 Быдӧс отирыс повзясӧ,

 Енлӧн керӧ́м йылісь висьтасьны пондасӧ.

 Нія вежӧртасӧ: этӧ керис Еныс.


11 А веськыта олісь пондас гажӧтчыны:

 сылӧн эд эм Дӧсвидзись.

 Сы вылӧ сія пондас надейтчыны.

 Сӧстӧм сьӧлӧмаэз Сійӧ пондасӧ ошкыны.
 Ошкӧ́м.






*а 63:3 зык ─ шум, мятеж

*б 63:4 шыпурт ─ меч




ПСАЛТЫР

64 Псалом


1 Сьыліссезӧн веськӧтлісьлӧ. Давидлӧн сьыла́н псалом.




2 Енӧ, Сион вылын Тэнӧ ошкӧ́мыс горалӧ!

 [Ерусалимын] отир керасӧ сійӧ,

 мый Тэныт кыв сетӧмӧн кӧсйисисӧ.


3 Тэ дынӧ быд морт локтас,

 Тэ эд кылан кеймӧ́мсӧ.


4 Лёк керӧ́ммезным миянӧс личкӧны,

 но Тэ миянлісь умӧль керӧ́ммесӧ проститан.


5 Шуда мортыс, кӧдӧ Тэ бӧрйин

 да дынат сибӧтін,

 медбы сія оліс Тэнат вежаинын.

 Тэнат Вежа керкуын мийӧ бурнас пӧтамӧ,

 Тэнат вежаинын бласлӧвитӧ́мнас тырамӧ.


6 Енным, миян Мездісьным, кыв миянӧс!

 Тэнат веськыта керӧ́ммет повзьӧтӧны.

 Мулӧн быд пельӧсісь отир

 да саридз дорись ылыніннэзын оліссез

 Тэ вылӧ надейтчӧны.


7 Аслат вынӧн Тэ сувтӧтін керӧссэз,

 юрала́н выныт Тэнӧ кытшӧвтӧ.


8 Тэ лӧньсьӧтан саридззезлісь гора шысӧ,

 ыджыт ваныррезлісь койсьӧ́м-бузгӧ́мсӧ,

 зык лэбтӧ́м коста отиррез раммӧтан.


9 Тэнат мыччалӧм пассэзісь мупонын оліссез повзясӧ.

 Асывланись и рытланись отир Тэнӧ ошкыны пондасӧ.




10 Тэ тӧждісян муыс понда,

 юкталан сійӧ ваӧн,

 Тэ сетан сылӧ быдтыны уна воӧ́м*а.

 Енлӧн юэз тырӧмась ваӧн.

 Отирлӧ Тэ быдтан нянь.

 Тэ эд Ачыт сідз лӧсьӧтін мусӧ.


11 Бороздаэсӧ тыртан ваӧн,

 му комоккесӧ пазӧтан.

 Зэр воттезнас мусӧ небзьӧтан,

 сылісь быдмассэсӧ бласлӧви́тан.


12 Восӧ*б Тэ Аслат бурсетӧ́ммезӧн

 кыдз юркытшӧн*в баситан.

 Быдкодь быдмассэзӧн да уна воӧ́мӧн

 Тэнат муна́н туйет тыраӧсь.


13 Кушмуэсӧ*г турун вевттьӧ,

 мыссэсӧ гажыс кытшӧвтӧ.


14 Видззез подаӧн тырӧны,

 ыббез вылын сюэз шепьясьӧны.

 Быдӧс гажӧн горӧтӧ-сьылӧ.



*а 64:10 воӧ́м ─ плод

*б 64:12 во ─ год

*в 64:12 юркытш ─ венок, венец, корона

*г 64:13 кушму ─ пустыня




ПСАЛТЫР

65 Псалом

Сьыліссезӧн веськӧтлісьлӧ. Сьыланкы́в.




1 Му вылын оліссез,

 быдӧнныт Еныслӧ гажӧн горӧтӧ!


2 Сылісь нимсӧ сьылӧтӧ,

 Сійӧ ошкӧ́мнаныт лэбтӧ!


3 Еныслӧ висьталӧ:

 «Тэнат керӧ́ммет ӧддьӧн повзьӧтӧны!

 Тэнат сэтшӧм уна выныт,

 нельки Тэ вылӧ лэбтісьӧммез Тэныт сетчӧны.


4 [Медвылісьӧ,]

 му вылын оліссес быдӧнныс

 ась копыртчӧны Тэныт,

 сьылӧмӧн ошкӧны Тэнӧ,

 сьылӧтӧны Тэнчит нимтӧ!»




5 Локтӧ да видзӧтӧ Енлӧн керӧ́ммез вылӧ!

 Отирлӧ нія ыджытӧсь да повзьӧта́наӧсь!


6 Саридзсӧ Сія пӧртіс кӧс муӧ,

 юсӧ отирыс вуджисӧ кӧсінӧт.

 Сылӧн керӧ́ммезсянь сэтчин мийӧ гажӧтчим. 

 
7 Аслас вынӧн Сія юралӧ пырся-пыр,

 отирресӧ оз лэдз син вылісь.

 Зык лэбтіссес Сылӧ паныт ась оз мунӧ!


8 Отиррез, ошкӧ миянлісь Енсӧ,

 горӧн сьылӧтӧ Сійӧ!


9 Сія видзис миянлісь ола́ннымӧс,

 миян коклӧ эз лэдз джӧмдыны.




10 Енным, миянӧс Тэ тӧдмалін-видзӧтін,

 да эзы́сь*а моз сылӧтӧмӧн сӧстӧмтін.


11 Тэ лэдзин миянӧс кыйся́нӧ кутны,

 миян вылӧ сьӧкыт ноп*б пуктыны.


12 Тэ лэдзин миянӧс тальны вӧввезӧн.

 Мийӧ мунім биӧт и ваӧт,

 но Тэ миянӧс мездін.




13 Ме Тэнат керкуӧ пыра,

 езъяла́н козиннэз Тэ одзын сота,

 кӧсйисьӧ́мӧ сьӧрті кера.


14 Кера сы сьӧрті,

 мый ме аслам ӧмӧн висьталі,

 сьӧкыт кадӧ аслам кылӧн шуи.


15 Ме Тэныт медбур езъяла́н козиннэз сотӧмӧн вая,

 баля гос Тэ одзын сота.

 Пороззэз да кӧзаэз Тэныт езъяла́н козинӧн вая.


16 Енісь поліссез, локтӧ, быдӧнныт кывзӧ!

 Ме висьтася тіянлӧ, мый Сія меным керис.


17 Ме Сійӧ аслам ӧмӧн кори, 

 аслам кылӧн Сійӧ ошки.


18 Менам сьӧлӧмын кӧбы вӧлі умӧль керӧ́мыс,

 сэк менӧ Дӧсвидзисьыс эз бы кывзы.


19 Но Еныс менӧ кыліс,

 менчим кеймисьӧ́мӧс Сія кывзіс.


20 Ме ошка Енӧс,

 Кӧда менчим кеймӧ́мӧс кыліс,

 Кӧда Аслас небыт сьӧлӧмсянь 

 эз дугды меным отсасьны.



*а 65:10 эзы́сь ─ серебро

*б 65:11 ноп ─ бремя




ПСАЛТЫР

66 Псалом


1 Сьыліссезӧн веськӧтлісьлӧ. Орсӧны сиа орса́ннэз*авылын. Сьыла́н псалом.




2 Енӧ, ло миян дынӧ небыт сьӧлӧма,

 бласлӧви́т миянӧс.

 Аслат чужӧ́мӧн югдӧт миянӧс.


3 Сэк му вылын оліссез пондасӧ тӧдны Тэнчит туйтӧ,

 отиррез пондасӧ тӧдны Тэнчит мездӧтӧ́мтӧ.


4 Енӧ, отиррез Тэнӧ ась ошкӧны!

 Быд кыв вылын баитіссез Тэнӧ ась сьылӧтӧны!


5 Отиррез ась гажӧтчӧны,

 гажӧн сьылӧны.

 Тэ эд отирресӧ веськыта судитан, 

 му вылісь йӧзӧн веськӧтлан.


6 Енӧ, отиррез Тэнӧ ась ошкӧны!

 Быд кыв вылын баитіссез Тэнӧ ась сьылӧтӧны!


7 Муыс сетіс ассис быдтӧм воӧ́мсӧ*б.

 Енным, миян Енным,

 бласлӧви́т миянӧс!


8 Енным, бласлӧви́т миянӧс!

 Тэись ась полӧны му пасьта оліссез быдӧнныс.
 Ошкӧ́м.




*а 66:1 сиа орса́н ─ струнный инструмент

*б 66:7 воӧ́м ─ плод




ПСАЛТЫР

67 Псалом


1 Сьыліссезӧн веськӧтлісьлӧ. Давидлӧн сьыла́н псалом.




2 Енӧ, лэбтісь, Тэныт паныт муніссесӧ вашӧт!

 Ась пышшӧны Тэ одзись быдӧнныс,

 кӧдна пельӧн бы озӧ кывзӧ Тэ йылісь!


3 Тэ нійӧ паськӧт!

 Aсь тшын моз паськалӧны!

 Кыдз масісь сылӧ бисянь,

 сідз Ентӧг оліссез Енлӧн чужӧ́м одзись ӧшасӧ.


4 А веськыта оліссез гажмасӧ,

 пондасӧ гажӧтчыны

 да Енсӧ гажӧн сьылӧтны.




5 Сьылӧ миян Енлӧ,

 сьылӧтӧ Сылісь нимсӧ!

 Ошкӧ енӧжӧт Ветлӧтісьсӧ!

 Сылӧн нимыс ─ Дӧсвидзись.

 Сы одзын гажӧтчӧ!


6 Еныс олӧ Аслас вежа оланінын.

 Сія айтӧм-мамтӧммезлӧ Ай,

 дӧваэзлӧ ─ Дорйись.


7 Ӧтікӧн оліссезлӧ Еныс оланін сетӧ,

 дорӧммезӧс чижовкаись*а мездӧтӧ,

 а кывзісьтӧммез кольччӧны овны 

 шондіӧн сотӧм кушмуын.




8 Енӧ, кӧр Тэ Аслат отир одзын мунiн,

 кӧр кушмуӧт оськалін,


9 сэк муыс зэгаліс,

 енӧжсянь зэр киссис.

 Израильлӧн Ен чужӧ́мсянь Синай керӧс зэгаліс.


10 Енӧ, Ассит мутӧ Тэ уна зэрӧн киськавлін.

 Кӧр муыс вынтӧмсявліс, Тэ сійӧ вильмӧтлін.


11 Сэтчин пондіс овны Тэнат отирыт.

 Енӧ, Аслат бур сьӧлӧмсянь

 Тэ сетлін умӧля олісьлӧ быдӧс коланасӧ.




12 Дӧсвидзись висьталӧ кыв,

 а инькаэз унаӧн юӧртӧны Сылісь кывсӧ:


13 «Тышкасиссезлӧн ӧксуэз пышшӧны,

 а тышкасьӧ́м коста шедӧм берсясӧ*б

 гортын пукалісь инькаэз янсӧтӧны.


14 Асланыт оланіннэзын тійӧ лоит дудіоккез кодьӧсь,

 кӧдналӧн борддэзныс вевттьӧмӧсь эзы́сьӧн,

 тыввезныс*в ─ сӧстӧм зарниӧн*г».


15 Кӧр Дӧсвермисьыс паськӧтіс ӧксуэсӧ му пасьта,

 сэк муыс чочкоммис,

 кыдз лымсянь чочкоммӧ Селмон керӧсыс.




16 Васан керӧс ─ Енлӧн керӧс,

 Васан керӧс ─ вылын керӧс.


17 Вылын керӧссэз,

 мый тійӧ видзӧтат да завидуйтат сія керӧслӧ,

 кӧдӧ Еныс бӧрйис Аслыс оланінӧн?

 Дӧсвидзисьыс сэтӧн пыр пондас овны.




18 Енлӧн колесницаэс унася-уна, лыдтӧмӧсь.

 Синай керӧс вывсянь 

 Дӧсвидзись Аслас вежаинӧ локтіс.


19 Дӧсвидзисьӧ, Тэ вылӧ кайин,

 домалӧммесӧ сьӧрат нуӧтін.

 Тэ босьтін козиннэз, медбы сетавны отирлӧ,

 медбы и паныт муніссез*д коласісь мукӧдыс

 вермисӧ овны Дӧсвидзись Ен дынын.




20 Дӧсвидзисьлӧ ошкӧ́мыс быд лунӧ горалӧ.

 Еныс миянлӧ сьӧкыт ноп*е сетӧ

 да Ачыс жӧ и мездӧ.


21 Миян Енным ─ мездӧтісь Ен.

 Дӧсвидзисьыс ─ Дӧсвермись,

 Сія мездӧ миянӧс кулӧ́мись.




22 Ен вылӧ лэбтісьӧммезлісь 

 Сія юррезнысӧ поткӧтлас,

 юрсиа юр пыдӧссэзнысӧ нылісь,

 кӧдналӧн лёк керӧ́ммезныс юр вевдӧрӧдз кайисӧ.


23 Дӧсвидзись висьталіс:

 «Ме нійӧ Васанісь вайӧта,

 саридз пытшкись петкӧта.


24 Сэк тэ, Менам отирӧ,

 тэ вылӧ лэбтісьӧммезлӧн вирӧ коккетӧ вӧтян,

 а поннэт нылісь вирсӧ лакасӧ».




25 Енӧ, Тэнат гажӧтча́н отирлісь мунӧ́мсӧ 

 быдӧнныс адззылісӧ,

 Енлӧн, менам Ӧксулӧн, отирлісь 

 гажӧтчӧмӧн вежаинӧ локтӧ́мсӧ.


26 Одзас мунісӧ сьыліссез,

 бӧрас ─ быдкодь орса́ннэз вылын орсіссез,

 а шӧрас тимпаннэз*ж вылын орсісь нывкаэз.


27 «Ӧксьӧм отир, ошкӧ Енсӧ!

 Израиль отир, ошкӧ Дӧсвидзисьсӧ!»


28 Быдӧннысӧ нуӧтӧ Вениаминлӧн медучӧт увтырыс.

 Сы бӧрын Иуда увтырлӧн веськӧтліссез унаӧн,

 Завулон да Неффалим увтыррезлӧн веськӧтліссез.




29 Енным одззасянь ни шуис 

 миянлӧ лоны вынаэзӧн.

 Енным, Тэ и одзлань миянӧс вынсьӧт!


30 Ерусалимас Тэнат Вежа Керку понда

 ӧксуэз ваясӧ Тэныт козиннэз.




31 Раммӧт ва дор турунісь вӧрпасӧ,

 куканнез коласісь пороз чукӧрсӧ,

 кӧдна ошшасьӧны асланыс эзы́сьӧн.

 Рознит отирсӧ,

 кӧдна пыр бы тышкасьӧны.


32 Египетісь ӧксуэз локтасӧ,

 Эфиопияись отир Енланьӧ киэзнысӧ нюжӧтасӧ. 




33 Му вылісь ӧксуэз,

 асланыт отиркӧт сьылӧ Еныслӧ,

 сьылӧтӧ Дӧсвидзисьсӧ,


34 Кӧда пырся енӧжжез вылӧт ветлӧтӧ.

 Кывзӧ, Сія Аслас вына шыӧн баитӧ!


35 Ошкӧ Енсӧ!

 Сія ─ Израильлӧн ыджыт вына Юралісь,

 Сылӧн ыджыт выныс ─ кымӧррезӧдз.


36 Енӧ, Аслат вежаинын Тэ ӧддьӧн полӧтісь Ен.

 Тэ ─ Израильлӧн Ен.

 Тэ Аслат отирлӧ сетан садь да вын.

 Ошкӧ Енсӧ!
 Ошкӧ́м.




*а 67:7 чижовка ─ тюрьма

*б 67:13 тышкасьӧ́м коста шедӧм берся ─ военная добыча

*в 67:14 тыв ─ перо

*г 67:14 зарни ─ золото

*д 67:19 паныт мунісь ─ противник

*е 67:20 ноп ─ бремя

*ж 67:26 тимпан ─ бубен кодь орса́н 




ПСАЛТЫР

68 Псалом


1 Сьыліссезӧн веськӧтлісьлӧ. Орсӧны «шошан» орса́н вылын. Давидлӧн псалом.




2 Енӧ, мезды менӧ,

 ваэз голяӧдз кайисӧ.


3 Зыбуна нюрын ме сибді,

 меным нем вылӧ сувтны.

 Пыдын ваӧ ме пыри,

 визыв ваыс менӧ кылӧтӧ.


4 Горӧтлӧ́мсянь менам садьӧ бырис,

 голосӧ сибдіс,

 Енӧс видзчисьӧ́мсянь синнэзӧ мыдзисӧ.




5 Ме вылӧ лэбтісьӧммес содісӧ,

 юрсиӧся унажык лоисӧ.

 Нія ме вылӧ синӧн озӧ вермӧ видзӧтны

 и могтӧг*а ме сьӧрын вӧтлісьӧны.

 Нія менчим корӧны сійӧ,

 мый ме нылісь эг мырддьы.




6 Енӧ, Тэ тӧдан менчим мывкыдтӧг олӧ́мӧс,

 умӧль керӧ́ммезӧ Тэ шогья абу сайӧвтӧмӧсь.


7 Дӧсвидзисьӧ, вына Енӧ, отсав,

 медбы Тэ вылӧ надейтчиссезлӧ

 эз ковсьы гӧрдӧтны ме кузя.

 Израильлӧн Ен,

 ме кузя ась озӧ локтӧ рожа куля́нӧдз нія,

 кӧдна Тэнӧ кошшӧны. 


8 Тэ понда эд менӧ умӧльтӧны,

 менам чужӧ́мӧ сотчӧ.


9 Аслам воннэзлӧ ме лои йӧз мортӧн,

 мамӧлӧн зоннэзлӧ ─ мӧдіклаись мортӧн.


10 Тэнат керку понда менам сьӧлӧмӧ сотчӧ,

 Тэнӧ видіссезлӧн видӧ́мныс ме вылӧ усьӧ.


11 Кӧслуна́лікам ме горза,

 сы понда менӧ ӧмалӧны.


12 Кӧр ме тӧждіся́н паськӧм*б пасьтала,

 сэк нія ме вылын сералӧны.


13 Ыбӧссэз дынын пукаліссез ме йылісь баитӧны,

 кодаліссез ме йылісь сьылӧны.




14 Дӧсвидзисьӧ, ме ӧні Тэныт кейма.

 Кеймӧ́мӧ ась лоас Тэныт сьӧлӧмви.

 Енӧ, Тэ надейнӧй Мездісь,

 Аслат небыт сьӧлӧмӧн кыв менӧ!


15 Кыскы менӧ нювтсис*в, медбы ме эг вӧй.

 Мезды менӧ ны дынісь,

 кӧдна ме вылӧ синӧн озӧ вермӧ видзӧтны.

 Мезды менӧ пыдын васис.


16 Визыв ваыс менӧ ась оз кылӧт,

 ваберга́чыс*г ась оз ньылышт.

 Менам юр вевдӧрын пыдӧстӧминыс

 ӧмсӧ ась оз пӧднав.


17 Дӧсвидзисьӧ, кыв менӧ,

 Тэнат небыт сьӧлӧмыт бурсӧ сетӧ.

 Ӧддьӧн жалейтӧ́мытсянь видзӧт ме вылӧ.


18 Аслат раб шогья чужӧ́мтӧ эн сайӧвт,

 ме эд ӧддьӧн тӧждіся.

 Кыв менӧ чожажык!


19 Сибӧтчы ме дынӧ да мезды,

 ме вылӧ лэбтісьӧммез шогья дорйы!




20 Тэ тӧдан, кыдз менӧ видӧны да умӧльтӧны,

 ме вылын сералӧны.

 Ме вылӧ лэбтісьӧммесӧ Тэ быдӧннысӧ адззан.


21 Умӧльтӧ́мыс менчим сьӧлӧмӧс дойдіс,

 ме садьтӧмсялі.

 Ме видзчиси жалейтӧ́м, а сія абу,

 видзчиси бурӧтісьӧс, сія эз адззись.


22 Сёя́н туйӧ меным курыт сӧп сетісӧ,

 горшӧ косьмӧ́м коста чизыр шӧмӧн юкталісӧ.


23 Пызан выланыс чӧскыт сёя́н-юа́нныс 

 нылӧ кыйся́нӧн ась лоӧ,

 налькӧ моз ась шедӧны да падмӧны.


24 Синнэзныс ась пемдӧны,

 медбы эзӧ адззӧ.

 Нія ась пыр кежӧ кӧстісьӧны.


25 Ассит лӧгтӧ ны вылӧ кисьт.

 Лёксялӧ́мытсянь чеччӧм биыс нійӧ ась вӧтӧ.


26 Нылӧн оланіныс ась кушамӧ,

 ны ӧнассэзын*д оліссез ась озӧ лоӧ.


27 Нія вӧтчӧны сы сьӧрӧ, кӧдӧ Тэ вартлін.

 Тэнат киӧн дойдӧмлӧ зубытсӧ содтӧны.


28 Нылісь этӧ умӧль керӧ́мсӧ содты

 нылӧн мӧд умӧль керӧ́ммез дынӧ.

 Нія ась озӧ лоӧ дорйӧмӧсь.


29 Нылӧн ниммезныс 

 Ола́н Небӧгсис ась лоасӧ кырӧвтӧмӧсь,

 ӧтлаын веськыта оліссезкӧт ась озӧ лоӧ гижӧмӧсь.


30 А ме шудтӧм*е морт,

 ӧддьӧн песся-мырся.

 Енӧ, Тэнат отсӧтыт менӧ лэбтас.




31 Ме ассим Енӧс сьыланкы́ввезӧн понда ошкыны,

 Сылісь нимсӧ понда сьылӧтны.


32 Енлӧ вайӧм ӧшкаэзся 

 да сюра, гыжа пороззэзся

 менам ошкӧ́мӧ Сылӧ 

 лоас ӧддьӧнжык сьӧлӧмви.


33 Пессись-мырсиссез сійӧ казяласӧ да гажмасӧ.

 Енсӧ кошшиссез, тіян сьӧлӧммезныт сэк ловзясӧ.


34 Дӧсвидзись кылӧ кортӧн ветлӧтіссесӧ.

 Ассис отирсӧ, домӧттэзын мырсиссесӧ,

 Сія оз пукты абутӧм туйӧ.




35 Сійӧ aсь ошкӧны муыс да енӧжыс, 

 саридзыс да сэтӧн быд олісьыс.


36 Еныс эд Сионсӧ мездас,

 Иудеяись карресӧ лэбтас.

 Сэтчин пондас овны Сылӧн отир,

 сія муыс лоас ны кипод увтын.


37 Сы раббезлӧн челядь сэтӧн пондасӧ овны.

 Сійӧ радейтіссез сэтчӧ пондасӧ пуксьыны*ж.




*а 68:5 могтӧг ─ без причины

*б 68:12 тӧждіся́н паськӧм ─ траурная одежда

*в 68:15 нювт ─ тина

*г 68:16 ваберга́ч ─ водоворот

*д 68:26 ӧнас ─ палатка

*е 68:30 шудтӧм ─ несчастный

*ж 68:37 пуксьыны ─ поселиться




ПСАЛТЫР

69 Псалом


1 Сьыліссезӧн веськӧтлісьлӧ. Давидлӧн псалом. Гижӧм тӧдвылӧ вайӧтӧ́м понда.




2 Енӧ, тэрмась менӧ мездыны!

 Дӧсвидзисьӧ, тэрмась меным отсавны!


3 Ась гӧрдӧтӧны да рожа куля́нӧдз усьӧны нія,

 кӧдна кошшӧны менчим ола́нӧс орӧтны.

 Киннэз мӧдӧны меным лёксӧ керны,

 нія ась бӧр бергӧтчӧны

 да отир сералӧ́мӧдз усьӧны.


4 Ась лоасӧ бӧр бергӧтӧмӧсь нія,

 кӧдна менӧ видӧны да шувлӧны:

 «Сідз тэныт и колӧ!»


5 Енӧ, сет гажмыны да гажӧтчыны быдӧнныслӧ,

 кӧдна кошшӧны Тэнӧ

 да радейтӧны Тэнӧ ─ нійӧ Мездісьсӧ.

 Нія ась дугдывтӧг шувлӧны:

 «Еныс ӧддьӧн вына!»


6 Менам нем абу, ме корись морт.

 Енӧ, тэрмась ме дынӧ локны!

 Тэ меным Отсасись, менӧ Мездісь,

 Дӧсвидзисьӧ, эн сёрмы отсавны!
 Ошкӧ́м.







ПСАЛТЫР

70 Псалом


1 Дӧсвидзисьӧ, ме Тэ вылӧ надейтча,

 и меным некӧр оз ковсьы гӧрдӧтны.


2 Веськыта керись Енӧ,

 дорйы менӧ да мезды!

 Бергӧт пельтӧ меланьӧ, мезды менӧ!


3 Тэ ло меным ён дзебсисянінӧн,

 кытчӧ ме пыр бы верми дзебсисьны.

 Тэ кӧсйисин менӧ мездыны,

 Тэ эд менам чорыт из керӧсӧ да сайӧвтчанінӧ*а.


4 Менам Енӧ, мезды менӧ Ентӧг оліссез дынісь,

 лёк кериссез да дзескӧтліссез дынісь.


5 Дӧсвидзисьӧ, Тэ менам надеяыс.

 Енӧ, ме томсянь Тэ вылӧ надейтча.


6 Шогмӧ́мсянь ни Тэ меным отсалан.

 Мамӧ кынӧмись Тэ менӧ петкӧтін.

 Ме дугдывтӧг Тэнӧ ошка.


7 Месянь унаӧс диво кутӧ,

 а ме Тэ вылӧ ёна надейтча.


8 Менам ӧмӧ тыра ошкӧ́мнас,

 [медбы сьылӧтны Тэнчит югьялӧ́мтӧ,]

 медбы быд лун ошкыны басӧк югьялӧ́мтӧ.




9 Эн бергӧтчы ме дынісь пӧрисьувьям,

 кӧр вынтӧмсяла, эн коль менӧ.


10 Ме вылӧ лэбтісьӧммес 

 баитӧны меным паныт сувтны.

 Нія баитчӧны ас коласаныс,

 вӧджжӧны*б менчим лолӧс босьтны.


11 Нія шуӧны:

 «Еныс колис сійӧ.

 Вӧтчӧ да кутӧ сійӧ,

 мездісьыс абу сылӧн!»




12 Енӧ, эн мун ме дынісь!

 Менам Енӧ, тэрмась меным отсавны!


13 Меным паныт муніссес ась гӧрдӧтӧны да ӧшӧны.

 Киннэз меным мӧдӧны керны умӧльсӧ,

 нія ась рожа куля́нӧдз локтӧны,

 медбы отирыс ны вылын сералісӧ.


14 А ме пыр понда Тэ вылӧ надейтчыны 

 да ӧддьӧнжык Тэнӧ ошкыны.


15 Менам ӧмӧ пондас юӧртны 

 Тэнат веськыта керӧ́ммет йылісь.

 Быд лун понда висьтасьны 

 Тэнат мездӧтӧ́м йылісь.

 Тэнчит бур керӧ́мметӧ

 ме и лыддьыны ог вермы.


16 Дӧсвидзись Енӧ,

 понда баитны Тэнат ыджыт керӧ́ммез йылісь,

 касьтыла Тэнчит веськыта керӧ́мметӧ,

 дзир Тэнчит.




17 Енӧ, Тэ менӧ томсянь велӧтін-мывкыдсьӧтін.

 Ме ӧнӧдз висьтася 

 Тэнат адззывлытӧм керӧ́ммез*в йылісь.


18 Енӧ, ме пӧрисьма да дзорма,

 и сэк эн коль менӧ,

 медбы ме верми висьтавны

 му вылас оліссезлӧ

 да одзланься каддэзӧ чу́жӧммезлӧ

 Тэнат ыджыт вын йылісь.


19 Енӧ, Тэнат веськыта керӧ́ммет енӧжӧдз,

 Тэнат керӧ́ммет ыджытӧсь.

 Енӧ, эм разь кинкӧ Тэ кодьыс?




20 Тэ ыстывлін меным уна сьӧкыт шог,

 но сэсся бӧра вынсьӧтлін менӧ одзлань овны,

 му пыдӧссис бӧра лэбтывлін.


21 Тэ менӧ вылына лэбтывлін да бурӧтлін,

 му пыдӧссис менӧ кыскывлін.


22 Менам Енӧ, ме понда ошкыны Тэнӧ,

 Тэнчит быльтӧ сиа орса́н вылын орсӧмӧн ошка.

 Израильлӧн вежа Ен,

 гусли вылын орсӧмӧн понда сьылӧтны Тэнӧ.


23 Кӧр ме сьыла Тэныт,

 менам ӧмӧ гажӧтчӧ.

 Менам лолӧ тырӧ гажнас,

 Тэ эд менӧ мездін.


24 Менам кылӧ быд лун пондас висьтасьны 

 Тэнчит веськыта керӧ́мтӧ.

 Киннэз эд мӧдісӧ меным керны умӧльсӧ,

 нія рожа куля́нӧдз усисӧ,

 и отирыс ны вылын сералӧны.



*а 70:3 сайӧвтчанін ─ крепость, прибежище

*б 70:10 вӧджжыны ─ подкараулить, заниматься слежкой

*в 70:17 адззывлытӧм керӧ́м ─ чудо




ПСАЛТЫР

71 Псалом

Соломон йылісь. [Давидлӧн псалом.]




1 Енӧ, велӧт ӧксусӧ Тэ моз веськыта судитны,

 ӧксу зонлӧ сет Тэ моз веськыта керны.


2 Ӧксуыс Тэнчит отиртӧ ась веськыта судитӧ,

 умӧля оліссезкӧт ась веськыта бӧрйисьӧ.


3 Керӧссэз ась вайӧны отирлӧ лӧньсӧ,

 мыссэз ─ веськыта олӧ́мсӧ.




4 Отир коласісь умӧля оліссесӧ ӧксуыс ась дорйӧ,

 кортӧн ветлӧтіссезлісь челядьсӧ ась мездӧ,

 а дзескӧтлісьсӧ ась зэлӧтӧ.


5 Енӧ, Тэись отирыс пондасӧ повны пырся-пыр,

 кытчӧдз эм шонді тӧліськӧт.




6 Ӧксуыс ась лоӧ 

 ытшкӧм видз вылӧ киссьӧм зэр кодь,

 мусӧ киськала́н воттез кодь.


7 Сылӧн юрала́н луннэзӧ

 веськыта олісьыс дзоридз*а моз лэбтісяс,

 и му вылас тӧлісь ӧштӧдз лоас лӧнь ола́н.




8 Сы кипод увтын муыс лоас саридзсянь саридзӧдз,

 Евфрат ю дынсянь мупонӧдз.


9 Сы одзын кушмуын оліссез ась копыртчӧны,

 сы вылӧ лэбтісьӧммез буссӧ ась нюлӧны.


10 Ваэз шӧрын муэзісь да Фарсисісь

 ӧксуэз сылӧ вот*б ась вештӧны,

 Аравияись да Саваись ӧксуэз козиннэз ась вайӧны.


11 Сылӧ ӧксуэз быдӧнныс ась копыртчӧны,

 отиррез быдӧнныс ась кысъялӧны*в.


12 Сія мездас корисьӧс,

 кӧда кеймисьӧ,

 мездас умӧля олісьӧс,

 кинлӧ отир озӧ отсасьӧ.


13 Сія лоас небыт сьӧлӧма 

 кортӧн ветлӧтісь да умӧля олісь дынӧ,

 нылісь ола́ннысӧ видзас.



14 Сія мездас нійӧ дзескӧтлісь да ыждалісь дынісь.

 Нылӧн ола́нныс сылӧ дона.




15 Ӧксулӧн ась лоӧ кузь ола́н.

 Сылӧ ась вайӧны Аравияись зарни.

 Сы понда ась пыр кеймӧны

 да быд лун сійӧ бласлӧви́тӧны.


16 Му вылас и керӧссэз вылын 

 няньыс ась лоӧ тырмӧмви.

 Шеппез пондасӧ окласьны Ливанын вӧр моз.

 Каррезын отир ась содӧ му вылын турун моз.


17 Ӧксулісь нимсӧ ась пыр ошкӧны.

 Кытчӧдз эм шонді,

 сылісь нимсӧ ась озӧ вунӧтӧ.

 [Му вылісь быдӧс] йӧзсӧ сы пыр бласлӧви́тасӧ,

 отиррез сійӧ шудаӧн шуасӧ.




18 Ошкӧ Дӧсвидзись Енсӧ, Израильлісь Енсӧ!

 Дзир Сія ӧтнас керӧ адззы́влытӧммесӧ!


19 Сылӧн югьяла́н нимлӧ ошкӧ́мыс 

 пырся-пыр ась горалӧ!

 Сылӧн югьялӧ́мыс быдсӧн мусӧ ась тыртӧ!

 Аминь и аминь.




20 Давидлӧн, Ессей зонлӧн, эта медбӧрья кеймӧ́м.
 Ошкӧ́м.




*а 71:7 дзоридз ─ цветок

*б 71:10 вот ─ дань

*в 71:11 кысъявны ─ служить




ПСАЛТЫР

72 Псалом

Асафлӧн псалом.




1 Кытшӧм бур Еныс Израиль отир дынӧ,

 сӧстӧм сьӧлӧмаэз дынӧ!




2 А ме ӧдва эг джӧмды,

 ӧдва эзӧ нильдӧ коккезӧ.


3 Ме завидуйті асьнысӧ лэбтісь отирлӧ,

 Ентӧг оліссезлісь бура олӧ́мнысӧ адззикӧ.


4 Нія кувтӧдз озӧ пессьӧ-мырсьӧ,

 нія вынаӧсь, озӧ шогалӧ.


5 Отиркӧт нія озӧ уджалӧ садь быртӧдз,

 нійӧ сьӧкыт ола́ныс оз пур, кыдз мӧдіккезӧс.


6 Сійӧн вышитчӧ́мныс нійӧ пристеж моз кытшӧвтӧм,

 ыждалӧ́м-дзескӧтлӧ́мныс паськӧм моз вевттьӧм.


7 Госсялӧ́мсянь нылӧн син бугыллезныс петӧмась.

 Юраныс ковтӧм пыртӧ́ммес гудыртӧны.


8 Нія быдӧнныс вылын сералӧны,

 лӧгувьяныс вӧвлытӧмсӧ висьтавлӧны,

 вышитчӧмӧн баитӧны.


9 Баитӧ́мнаныс енӧжлӧ паныт мунӧны,

 кыввезныс му вылӧттяс паськалӧны.


10 Ны сьӧрӧ и Енлӧн отир вӧтчӧны,

 нылісь баитӧ́мсӧ 

 кыдз тыра дозісь ва ньылалӧны.


11 Нія шуӧны:

 «Кытісь Еныс вермас тӧдны?

 Медвылісьыс тӧдӧ разь эта йылісь?»


12 Ентӧг оліссез пыр бура олӧны,

 дона пажыть*а аслыныс ӧктӧны.




13 [Ме шуи:]

 «Эг я весь видз ассим сьӧлӧмӧс сӧстӧмӧн?

 Эг я весь видз киэзӧс умӧль керӧ́мись?»


14 Быд лун менӧ дойдісӧ,

 быд асыв ӧмалісӧ.


15 Ме кӧбы висьталі:

 «Ны моз понда баитны»,

 сэк Тэнат челядь одзын 

 ме вӧлі бы умӧльсӧ керисьӧн.


16 Ме юрам видзи,

 кыдз сэтшӧмсӧ вежӧртны,

 но меным вежӧртны вӧлі сьӧкыт,


17 кытчӧдз ме эг пыр Енлӧн вежаинӧ.

 Сэтӧн ме вежӧрті,

 мый видзчисьӧ Ентӧг оліссесӧ.




18 Тэ нійӧ нильыг туй вылӧ сувтӧтан,

 нійӧ пыдӧстӧминӧ чапкан.


19 Видзчисьтӧг нійӧ паздасӧ, нія ӧшасӧ.

 Ӧддьӧн повзьӧ́мсянь нія ола́ннысӧ ӧштасӧ.


20 Кыдз саймӧ́м бӧрын вӧттӧ вунӧтан,

 сідз Тэ, Дӧсвидзисьӧ, сувтан

 да нійӧ абутӧм туйӧ пуктан.




21 Кӧр менам сьӧлӧмӧ пессис,

 и лолӧ зника*б эз тӧд,


22 сэк ме нем эг тӧд и нем эг вежӧрт,

 Тэ одзын ме вӧлі кыдз пода.


23 Но ме пыр Тэкӧт,

 Тэ менӧ веськыт киӧттям видзан.


24 Велӧтӧ́ммезнат Тэ менӧ туйдӧтан,

 а сэсся Аслат югьялӧ́мӧ нуӧтан.


25 Енӧжас менам Тэсся некин абу,

 и му вылас меным колан дзир Тэ.


26 Менам сьӧлӧмӧ да вывты́рӧ вынтӧмся́лӧны,

 но Еныс менӧ вынсьӧтӧ.

 Сія ─ пыр кежӧ менам ола́н пайӧ.




27 Тэ дынісь мунӧммез кулӧны,

 Тэ дынісь мӧдӧрӧ ылалӧммезлісь 

 Тэ ола́ннысӧ орӧтан.


28 А меным бур сибӧтчыны Еныс дынӧ.

 Дӧсвидзись Ен вылӧ ме надейтча,

 медбы [Сион ыбӧссэз дорын] 

 висьтасьны Сылӧн керӧ́ммез йылісь.



*а 72:12 пажыть ─ имущество

*б 72:21 зника ─ покой




ПСАЛТЫР

73 Псалом

Асафлӧн велӧтӧ́м.




1 Енӧ, мыля Тэ миянӧс пыр кежӧ колин?

 Аслат йӧрись баляэз вылӧ мыля лӧгасин?


2 Уськӧт тӧдвылат отиртӧ,

 кӧднӧ Тэ важынсянь ни бӧрйин да небин,

 медбы нія вӧлісӧ Тэнат отирӧн.

 Уськӧт тӧдвылат Сион керӧссӧ,

 кӧда вылын Тэ пондін овны.




3 Иньдӧт Ассит оськӧвветӧ кӧркӧся вежаинланьӧ,

 кӧдӧ миян вылӧ уськӧтчӧм йӧзыс

 быдсӧн жугдісӧ-паздісӧ.


4 Тэ вылӧ лэбтісьӧммес равзӧны

 Тэнат отирлӧн ӧксянінын.

 Миян дӧрапас*а туйӧ ассиныс лэбтісӧ.


5 Нія вӧр пӧрӧтіссез моз

 асланыс черрезӧн ӧвтчисӧ.


6 Кузь оропа быдкодь черрезӧн

 нія вежаинсис жугдісӧ быдӧс,

 мыйӧн вӧлісӧ баситӧмӧсь стенаэс.


7 Тэнчит вежаинтӧ сотісӧ,

 Тэнат нимлісь оланінсӧ сэрпӧсьтісӧ.


8 Нія аслыныс шуисӧ:

 «Нійӧ быдсӧн куштамӧ-паздамӧ!»

 И миян муись Енлӧ кейманіннэсӧ быдӧс сотісӧ.




9 Мыччала́н пассэз мийӧ огӧ адззывлӧ,

 Енсянь юӧртісьыс миян абу ни,

 и миян коласісь некин оз тӧд,

 дыр я этадз пондас кыссьыны.


10 Енӧ, миян вылӧ лэбтісьӧммес

 дыр я пондасӧ серавны миян вылын?

 Йӧз отир дыр я пондас умӧльтны Тэнчит нимтӧ?


11 Мыля вештан китӧ, Ассит веськыт китӧ?

 Китӧ нюжӧт, нійӧ вачкы!




12 Енӧ, менам Ӧксуӧ, одзза кадсянь ни

 Тэ му вылас вайин мезмӧ́м.


13 Аслат вынӧн Тэ саридзсӧ поткӧтін,

 кыйезлісь юрресӧ Тэ ваас мургы́льтін.


14 Левиафа́нлісь*б юрсӧ Тэ мургы́льтін.

 Сійӧ сетін сёйны [Эфиопия] кушмуын оліссезлӧ.


15 Ва петаніннэзлӧ да визывта́н ваэзлӧ

 Тэ туйез лӧсьӧтін,

 Тэ пыдын юэз косьтін.


16 Луныс и ойыс Тэнатӧсь,

 Тэ аркмӧтін тӧлісьсӧ да шондісӧ.


17 Тэ сувтӧтін муыслӧ дорресӧ,

 Тэ лӧсьӧтін гожумсӧ да тӧвсӧ.




18 Дӧсвидзисьӧ, уськӧт тӧдвылат:

 миян вылӧ уськӧтчӧм йӧзыс Тэнӧ умӧльтӧны,

 мывкыдтӧм отирыс Тэнчит нимтӧ видӧны.


19 Вӧрпаэзлӧ эн сет босьтны ловсӧ Аслат дудіоклісь,

 Ассит пессись-мырсись отиртӧ нач эн вунӧт.


20 Ассит йитӧ́ттӧ*в уськӧт тӧдвылат!

 Му вылас быд пемытіныс лёка дзескӧтлӧ́мӧн тырис.


21 Дзескӧтӧм морт вылын ась озӧ сералӧ.

 Умӧля олісь да корись Тэнчит нимтӧ ась ошкӧны.


22 Енӧ, сувт, чулӧт Ассит судтӧ!

 Уськӧт тӧдвылат,

 кыдз мывкыдтӧммез лунтыр Тэнӧ умӧльтӧны.


23 Тэ вылӧ лэбтісьӧммезлісь эн вунӧт горӧтлӧ́мнысӧ,

 Тэныт паныт муніссезлӧн горӧтлӧ́мныс содӧ.
 Ошкӧ́м.




*а 73:4 дӧрапас ─ флаг, знамя

*б 73:14 левиафа́н ─ саридзын олісь ыджыт вӧрпа

*в 73:20 йитӧ́т ─ завет




ПСАЛТЫР

74 Псалом


1 Сьыліссезӧн веськӧтлісьлӧ. Сьылӧны «Эн разь*а» сьыланкы́влӧн проглаз сьӧрті. Асафлӧн сьыла́н псалом.




2 Енӧ, ошкам Тэнӧ,

 ошкам, Тэ эд матын.

 Отирыс висьтасьӧны 

 Тэнат адззывлытӧм керӧ́ммез йылісь.




3 Тэ висьталін:

 «Кӧр локтас Менам висьталӧм кадыс,

 Ме понда веськыта чулӧтны судсӧ.


4 Муыс да сы вылын быдӧс оліссес зэгалӧны,

 но Ме муыслісь увтсӧ*б вынсьӧта».




5 Асьнысӧ вылына лэбтіссезлӧ ме висьталі:

 «Асьнытӧ вылына эд лэбтӧ!»

 Ентӧг оліссезлӧ шуи:

 «Эд ошшасьӧ асланыт вынӧн!


6 Асланыт вынӧн эд ошшасьӧ,

 [Еныс вылӧ] лӧгӧн вӧвлытӧмсӧ эд висьтавлӧ».




7 Асывланьсянь, рытланьсянь да кушмусянь

 некин оз лок мортсӧ вылына лэбтыны.


8 Еныс эд Судитісьыс:

 ӧтікӧс Сія лэдзӧ,

 а мӧдікӧс ─ лэбтӧ.


9 Дӧсвидзисьлӧн киас доз,

 сэтӧн пизьӧ вина,

 кӧда сорлалӧм курыт содтӧттэзӧн.

 Сія винасӧ кисьтлӧ.

 Му вылас Ентӧг оліссез

 нельки пыдӧссис вина гудырсӧ пондасӧ юны.




10 А ме Яковлісь Енсӧ понда сьылӧтны, 

 Сы йылісь пыр понда висьтасьны.


11 Ентӧг оліссезлісь выннысӧ Сія бырӧтас,

 а веськыта оліссесӧ вынсьӧтас.



*а 74:1 разьны ─ уничтожать

*б 74:4 увт ─ основание




ПСАЛТЫР

75 Псалом


1 Сьыліссезӧн веськӧтлісьлӧ. Орсӧны сиа орса́ннэз вылын. Асафлӧн сьыла́н псалом.




2 Иудеяын Енсӧ тӧдӧны,

 Израиляс Сылісь нимсӧ лэбтӧны.


3 Салимын оланін Сылӧн,

 Сион вылын Сія олӧ.


4 Сэтчин Сія паздіс биа ньӧвьёссесӧ,

 сайӧвтча́ннэсӧ, шыпурттэсӧ

 да мӧд тышкася́ннэсӧ*а.




5 Тэ югьялан,

 Тэ вылынжык керӧссэзся,

 кытӧн тыр вӧрпаыс.


6 Повтӧм воиннэз кыйся́нӧ шедісӧ,

 некин и киӧн эз вермы вӧрзьӧтны.

 Нія медбӧрья онӧн онмӧссисӧ.


7 Яковлӧн Ен, Тэнат горӧтӧ́мсянь

 колесницаись отир да вӧввез ловтӧмӧсь усисӧ.


8 Тэись ӧддьӧн поламӧ.

 Лӧгасьӧ́мыт коста

 кин вермас сулавны Тэнат син одзын?


9 Енӧжсянь Тэ юӧртін Аслат суд йылісь.

 Муыс повзис да лӧньсис,


10 кӧр Еныс сувтіс судитны,

 медбы му вылын оліссез коласісь

 быдӧс дзескӧтӧммесӧ мездыны.




11 Нельки отирлӧн лӧгныс Тэныт ошкӧ́мсӧ ваяс,

 а кольччӧм лӧг отирсӧ Тэ раммӧтан.


12 Дӧсвидзись Еннытлӧ кӧсйисьӧ

 да керӧ кӧсйисьӧ́мныт сьӧрті.

 Маті гӧгӧрись отиррез,

 вайӧ Сылӧ козиннэз, быдӧнныт!

 Сія эд ӧддьӧн повзьӧтісь Ен.


13 Сія юраліссесӧ раммӧтӧ,

 му вылісь ӧксуэз Сыись полӧны.



*а 75:4 тышкася́н ─ оружие




ПСАЛТЫР

76 Псалом


1 Сьыліссезӧн веськӧтлісь Идифунлӧ. Асафлӧн псалом.




2 Ме горӧн кеймися Еныслӧ,

 горӧн кора Енсӧ,

 и Сія кылас менӧ.


3 Сьӧкыт кадӧ ме кошша Дӧсвидзисьсӧ.

 Ме киэзӧс лэбта Сыланьӧ, ойбыт ог лэдзлы.

 Менам сьӧлӧмӧ немӧн оз бурась.




4 Кӧр тӧдвылам уськӧта Енсӧ,

 сэк ме лӧньсьыны ог вермы.

 Кӧр Сійӧ юрам пырта,

 сэк сьӧлӧм вылам ӧддьӧн сьӧкыт.


5 Тэ он сет меным синнэз куньны,

 менам лолӧ зэгсьӧ,

 нельки баитны ог вермы.


6 Кӧркӧся олӧ́мсӧ тӧдвылам вайӧта,

 одзза каддэсӧ касьтывла.


7 Ойнас сьыланкы́ввезӧс тӧдвылам уськӧта,

 аскӧттям баита,

 и лолӧ кошшӧ, мый висьтавны:


8 «Неужто Дӧсвидзисьыс миянӧс пыр кежӧ колис

 и миян дынӧ оз ни ло небыт сьӧлӧма?


9 Неужто Сія пыр кежӧ дугдіс 

 миянлӧ небыт сьӧлӧмсянь отсасьны

 и некӧр оз понды миянкӧт баитны?


10 Неужто Еныс вунӧтіс 

 миянӧс небыт сьӧлӧмсянь жалейтны?

 Лӧгувьяс неужто сьӧлӧмсӧ пӧдналіс?»


11 Сэк ме шуи:

 «То менам медыджыт шогыс:

 Медвылісьыс оз ни нюжӧт кисӧ миянӧс дорйыны».




12 Ме понда касьтывлыны 

 Дӧсвидзисьлісь керӧ́ммесӧ,

 понда тӧдвылам вайӧтны 

 Сылісь кӧркӧся адззывлытӧм керӧ́ммесӧ.


13 Тэнчит ыджыт керӧ́мметӧ

 понда юрам бергӧтлыны. 

 Тэнчит быд керӧ́мтӧ

 понда бура видзӧтны.


14 Енӧ, Тэнат туйыт вежа!

 [Миян] Енся ыджытжык еныс эм разь?


15 Тэ адззы́влытӧммесӧ керись Ен!

 Тэ мыччалін Ассит вынтӧ отиррез коласын.


16 Тэ Аслат вынӧн мездін отиртӧ,

 Яковлісь да Ӧсиплісь челядьсӧ.




17 Енӧ, Тэнӧ ваэз адззылісӧ.

 Нія Тэнӧ адззылісӧ да повзисӧ,

 ва пыдӧссэз зэгалісӧ.


18 Кымӧррезісь ва киссис,

 енӧжас чарлаліс-гымаліс,

 чарньӧ́ввез, Тэнат биа ньӧвьёссез, лэбалісӧ.


19 Тэнат гымалӧ́мыт енӧж пасьта чарлаліс,

 чарньӧ́ввет енӧжсӧ югдӧтісӧ,

 муыс вӧрис да зэгаліс.


20 Тэнат туйыт саридзӧт муніс,

 Тэ пыдын ваэзӧт оськалін,

 кӧть оськӧвветӧ некин эз адззыв.


21 Ассит отиртӧ Тэ Моисей да Аарон киӧн

 пода чукӧр моз нуӧтін.
 Ошкӧ́м.







ПСАЛТЫР

77 Псалом

Асафлӧн велӧтӧ́м.




1 Менам отир, кывзӧ менчим велӧтӧ́мӧс,

 кылӧ менчим висьталӧ́мӧс.


2 Ме понда баитны велӧта́н висьттэзӧн

 да важся юржугда́ннэзӧн*а.


3 Мый мийӧ кывлім, мый пондім тӧдны,

 мый миянлӧ висьтасьлісӧ айезным,


4 сійӧ висьтасям челядьнымлӧ,

 огӧ пондӧ чӧвны.

 Локта́н каддэзӧ чужа́н отирлӧ висьтасям

 Дӧсвидзисьлӧн югьялӧ́м да вын йылісь,

 Сылӧн адззывлытӧм керӧ́ммез йылісь.




5 Еныс сетіс тшӧктӧ́ммез Яковлӧ,

 сетіс Туйдӧ́т Израильлӧ.

 Сія айезнымӧс тшӧктіс

 велӧтны челядьсӧ Енлӧн Туйдӧ́тӧ.


6 Сэк одзланься оліссез,

 челядьыс, кӧдна чужасӧ,

 пондасӧ тӧдны Сылісь тшӧктӧ́ммесӧ,

 а нія сэсся асланыс челядьлӧ висьтасясӧ,


7 медбы челядьыс Ен вылӧ надейтчисӧ,

 Енлісь керӧ́ммесӧ эзӧ вунӧтӧ

 да Сылӧн тшӧктӧ́ммез сьӧрті олісӧ.


8 Нія ась озӧ лоӧ айезныс кодьӧсь,

 кӧдна асныралісӧ да зык*б лэбтывлісӧ.

 Нія тай Ен дынісь кежисӧ,

 мӧдӧрӧ ылалісӧ.


9 Ефрем отирлӧн быдӧнныслӧн вӧлісӧ ньӧввез,

 но тышкасьӧ́м коста нія пышшисӧ.


10 Енкӧт керӧм йитӧ́тсӧ*в нія вунӧтісӧ,

 Сылӧн Туйдӧ́т сьӧрті эзӧ олӧ.


11 Сылісь уджсӧ да адззывлытӧм керӧ́ммесӧ,

 кӧднӧ нылӧ мыччаліс,

 нія вунӧтісӧ.




12 Еныс нылӧн айез син одзын

 адззы́влытӧммесӧ керліс Египет муын,

 Цоан карлӧн ыббез вылын.


13 Саридзись васӧ Сія янсӧтіс,

 ӧтмӧдӧрсянь стенаӧн сувтӧтіс,

 сэті айезнымӧс вуджӧтіс.


14 Луннас нылӧ туйсӧ мыччаліс кымӧрӧн,

 а ойнас ─ югдӧтіс биӧн.


15 Кушмуын из поткӧтіс,

 кыдз пыдын ваись нійӧ юкталіс.


16 Сія изісь сетіс ва,

 и ваыс ю моз пондіс котӧртны.




17 Но нія Еныс одзын одзза моз умӧльсӧ керисӧ,

 Медвылісьсӧ кушмуас лӧгӧтлісӧ.


18 Нія юрӧ пыртісӧ Енлісь мыласӧ видзӧтны-тӧдмавны*г.

 Сылісь корисӧ сёя́н,

 кӧда нылӧ вӧлі сьӧлӧмныс сьӧрті.


19 Нія Енсӧ умӧльтісӧ этадз шуӧ́мнаныс:

 «Вермас разь Еныс кушмуас

 сетны миянлӧ чӧскыт сёя́нсӧ?


20 Сія сӧтіс изас,

 и пондіс петны ва

 да котӧртісӧ шоррез.

 Но вермас разь Сія сетны нянь,

 вермас разь Аслас отирлӧ сетны яй?»




21 Дӧсвидзись этӧ кыліс да лӧгасис.

 Яковлӧн отир коласын Сылӧн биыс ыпнитіс.

 Израиль отир вылӧ Еныс ӧддьӧн лӧгасис,


22 мыля нія Сылӧ эзӧ веритӧ,

 Сылӧн мездӧтӧ́м вылӧ эзӧ надейтчӧ.


23 Сэк Еныс енӧжсис ыбӧссӧ осьтіс,

 вылісь кымӧрресӧ тшӧктіс


24 ны вылӧ зэр моз кисьтны манна,

 енӧжсянь нылӧ нянь сетіс.


25 Отирыс сёйисӧ няньсӧ ангеллэзлісь,

 Еныс сетіс нылӧ сёя́нсӧ пӧттӧдз.


26 Енӧжсянь Сія лэбтіс асывланись тӧв,

 Аслас вынӧн вайӧтіс лунланись тӧв.


27 Отирлӧ яйсӧ Сія бус моз кисьтіс,

 борда кайесӧ саридзись лы чиррез мымда вайӧтіс.


28 Кайесӧ нылӧн сувтчанінӧ уськӧтіс,

 оланіннэз дынӧ вайӧтіс,


29 и нія пӧттӧдз сёйисӧ.

 Еныс сетіс нылӧ сёя́нсӧ корӧ́мныс сьӧрті.


30 Но нылӧн эз на ешты чулавны номсӧтныс,

 сёя́нныс вӧлі эшӧ ӧманыс,


31 кӧр Енлӧн лӧгыс ны вылӧ локтіс.

 Ны коласісь медвынаэсӧ

 да том зонкаэсӧ Сія вийис.




32 Но и эта бӧрсянь

 нія одзза моз умӧльсӧ керисӧ,

 Сылӧн адззывлытӧм керӧ́ммезӧ эзӧ веритӧ.


33 Эта понда нылӧн ола́н луннэс тӧвчик моз ӧшисӧ,

 нылӧн ола́н воэз*д видзчисьтӧг орисӧ.


34 Кӧр Еныс нійӧ вийліс,

 сэк нія Сійӧ кошшисӧ,

 Сы дынӧ бӧр бергӧтчывлісӧ.

 Одз асывсянь нія Енсӧ корлісӧ


35 да тӧдвыланыс уськӧтлісӧ:

 нылӧн дзебсисяніныс ─ Еныс,

 нійӧ Мездісьыс ─ Медвылісь Еныс.


36 Но асланыс кыввезӧн нія Сы дынӧ леститчисӧ,

 асланыс ӧмӧн Сійӧ бӧбӧтлісӧ.


37 Еныс одзын нылӧн сьӧлӧмныс эз вӧв сӧстӧм,

 Енкӧт керӧм йитӧ́т сьӧрті нія эзӧ олӧ.




38 Но Еныс ны дынӧ вӧлі небыт сьӧлӧма.

 Нылісь умӧль керӧ́ммезнысӧ Сія проститліс,

 нійӧ эз вийлы.

 Лӧгасьӧ́мсӧ унаись кусӧтліс,

 Ассис лӧгсӧ ны вылӧ быдсӧн эз кисьтлы.


39 Сія тӧдіс: нія дзир вир-яйись отир.

 Нія кыдз тӧв, кӧда мунӧ да бӧр оз берт.




40 Кынымись нія кушмуас Сылӧ паныт сувтлісӧ,

 оланінтӧм муас Сійӧ лӧгӧтлісӧ!


41 Нія бӧра и бӧра

 Енлісь мыласӧ видзӧтлісӧ-тӧдмавлісӧ,

 Израильлісь вежа Енсӧ умӧльтісӧ.


42 Нія вунӧтісӧ Енлісь вына кисӧ да сійӧ лунсӧ,

 кӧр Сія мездӧтіс нійӧ йӧз кипод увтын мырсьӧ́мись.


43 Нія вунӧтісӧ Египетын Сылісь мыччалӧм пассэсӧ,

 Цоан карлӧн ыббез вылын адззывлытӧм керӧ́ммесӧ.


44 Египет отирлісь юэсӧ да ваэсӧ Сія пӧртіс вирӧ,

 медбы нылӧ нем вӧлі юны.


45 Ны вылӧ ыстіс гуттэз-лӧдззез,

 медбы нійӧ чушкисӧ.

 Ыстіс лягушаэз,

 медбы нылісь мусӧ тшыкӧтісӧ.


46 Му вылісь быдӧс быдмассэсӧ сетіс гаггезлӧ,

 нылісь уджсӧ ─ саранчалӧ.


47 Нылісь виноградсӧ вартіс шерӧн,

 инжир пуэсӧ ─ йыа зэрӧн.


48 Нылісь подасӧ шерӧн дойдіс,

 пода чукӧрресӧ чарӧтіс.


49 Еныс ны вылӧ ӧддьӧн лӧгасис, лёксяліс.

 Сія Ассис би моз ыпьяла́н лӧгсӧ, сьӧкыт шогсӧ,

 ны вылӧ кисьтіс,

 маитісь ангеллэзӧс ыстіс.


50 Сія Аслас лӧглӧ туйсӧ лӧсьӧтіс,

 эз видз нійӧ кулӧ́мись.

 Нылӧн пода вылӧ пӧрӧс ыстіс.


51 Сія ола́ннысӧ орӧтіс

 Египетас медодзза чу́жӧм зоннэзлісь,

 Хамлӧн оланіннэзісь медодзза чу́жӧммезлісь.




52 А Ассис отирсӧ баляэзӧс моз нуӧтіс,

 баля чукӧр моз нійӧ кушмуӧт новйӧтіс.


53 Сія ны сьӧрын видзӧтіс,

 нылӧ немись эз ков повны,

 а ны вылӧ лэбтісьӧм йӧзсӧ саридз пӧдтіс.


54 Израиль отирсӧ Аслас вежа муӧ вайӧтіс,

 керӧс вылӧ, кӧдӧ Сылӧн веськыт киыс шедтіс.


55 Ны одзын мӧдік отирресӧ вашӧтіс,

 нылісь мусӧ Аслас отирлӧ янсӧтіс,

 Израиль увтырсӧ ны оланіннэзӧ пыртіс.




56 Но Израиль отирыс Медвылісь Енлісь мыласӧ

 бӧра видзӧтісӧ-тӧдмалісӧ,

 Сылісь сьӧлӧмсӧ дзугыльтісӧ,

 эзӧ олӧ Сылӧн тшӧктӧ́ммез сьӧрті.


57 Асланыс айез моз

 нія Еныс дынісь бергӧтчывлісӧ,

 Сійӧ кольлісӧ,

 чукыля ньӧвьёсь моз мӧдӧрӧ ылавлісӧ.


58 Мыссэз вылын

 ас керӧм еннэзлӧ сувтӧтӧм езъяланіннэзӧн

 нія Сійӧ лӧгӧтлісӧ.

 Ас керӧм еннэзлӧ копрасьӧ́мнаныс

 Сы пытшкын вежӧктӧ́м ӧзтывлісӧ.


59 Этӧ адззӧ́мсянь Енлӧн лӧгыс ӧзйис,

 Израиль отир вылӧ Сія ӧддьӧн лӧгасис.


60 Силом вылын скиния оланінісь Сія муніс.

 Сэтӧн эд Сія отир коласын оліс.


61 Йитӧ́тӧн Коробьясӧ*е Сія йӧз отирлӧ сетіс,

 Ассис вынсӧ да югьялӧ́мсӧ мыччала́н Коробьясӧ

 йӧз киӧ колис.


62 Аслас отир вылӧ Сія лӧгасис,

 нійӧ шыпуртӧн вийны сетіс.


63 Нылісь том зоннэсӧ би сотіс,

 нывкаэзлӧ жӧник сайӧ пета́н сьыланкы́ввез

 эзӧ сьылӧ.


64 Вежауджаліссез шыпуртсянь усисӧ,

 а дӧваэзныс эзӧ горзӧ.




65 Сэк Дӧсвидзисьыс жыв онісь саймис,

 жыв кодззӧм вына морт лэбтісис.


66 Аслас отир вылӧ лэбтісьӧм йӧзсӧ

 Сія бӧрсяняныс вачкис,

 рожа куля́нас пыр кежӧ уськӧтіс.




67 Ӧсиплӧн увтыр дынісь Еныс бергӧтчис,

 Ефремлісь увтырсӧ эз бӧрйы.


68 Сія бӧрйис Иудалісь увтырсӧ,

 Сион керӧссӧ, кӧдӧ радейтіс.


69 Сэтчӧ Ассис вежаинсӧ сувтӧтіс,

 сійӧ енӧжсӧ моз вылына лэбтіс,

 мусӧ моз пыр кежӧ чорыта сувтӧтіс.


70 Бӧрйис Давидсӧ, Ассис рабсӧ,

 босьтіс сійӧ баля йӧрись,


71 дзеля баляэз дынісь.

 Сійӧ вайӧтіс видзӧтны Аслас отир сьӧрын,

 новйӧтны Яковлісь увтырсӧ,

 Израиль отирсӧ ─ Ассис бӧрйӧммесӧ.


72 Давидыс видзӧтіс ны сьӧрын сӧстӧм сьӧлӧмӧн,

 новйӧтіс нійӧ кужӧмӧн.
 Ошкӧ́м.




*а 77:2 юржугда́н ─ загадка

*б 77:8 зык ─ шум, мятеж

*в 77:10 йитӧ́т ─ завет

*г 77:18 видзӧтны-тӧдмавны ─ испытывать

*д 77:33 во ─ год

*е 77:61 Йитӧ́тӧн Коробья ─ Ковчег Завета




ПСАЛТЫР

78 Псалом

Асафлӧн псалом.




1 Енӧ, Тэнат муӧ ентӧдтӧммез локтісӧ.

 Тэнчит Вежа Керкутӧ нія сэрпӧсьтісӧ,

 Ерусалимсӧ муӧдз паздісӧ.


2 Тэнат раббезлісь шойесӧ

 сетісӧ кокавны енӧжись кайезлӧ,

 Тэнат надейнӧй отирлісь шойесӧ ─ вӧрпаэзлӧ.


3 Нылісь вирсӧ Ерусалим пасьта ва моз кисьтісӧ,

 нійӧ некинлӧ вӧлі дзебны.


4 Ордчӧн олісь йӧз миян вылын сералӧ,

 миян гӧгӧрись отир миянӧс видӧ да умӧльтӧ.




5 Дӧсвидзисьӧ,

 дыр я пондан миян вылӧ лӧгавны?

 Мый дырна Тэнат лӧгалӧ́мыт 

 пондас би моз ыпьявны?


6 Кисьт Ассит лӧгтӧ отиррез вылӧ,

 кӧдна Тэнӧ озӧ тӧдӧ.

 Кисьт Ассит лӧгтӧ нія муэз вылӧ,

 кытӧн отирыс Тэнӧ нимнат озӧ корӧ.


7 Нія эд Яков увтырись отирсӧ вийисӧ,

 нылісь оланінсӧ куштісӧ.


8 Миян айезлісь умӧль керӧ́ммесӧ 

 эн вайӧт миян вылӧ.

 Аслат небыт сьӧлӧмсянь 

 тэрмась миянлӧ отсавны,

 мийӧ вынтӧмсялім.




9 Енным, миян Мездісьным,

 отсав миянлӧ,

 медбы отирыс ошкисӧ Тэнчит нимтӧ.

 Аслат ним понда мезды миянӧс

 да простит миянлісь умӧль керӧ́ммесӧ.


10 Мыйлӧ ентӧдтӧммеслӧ баитны:

 «Кытӧн нӧ нылӧн Енныс?»

 Вештісь нылӧ миян син одзын

 Тэнат раббезлісь кисьтӧм вир понда,

 медбы эта йылісь тӧдісӧ ентӧдтӧммес быдӧнныс.


11 Домӧттэзын мырсиссезлісь ойзӧ́мсӧ кыв.

 Аслат вына киӧн видз ола́ннысӧ нылісь,

 кӧднӧ мӧдӧны вийны.


12 Дӧсвидзисьным,

 миян гӧгӧр олісь отир Тэнӧ умӧльтіс.

 Сы понда нылӧ сизимпӧв вештісь.


13 А мийӧ отирыс Тэнат,

 Тэнат йӧрись баляэс.

 Тэнӧ пырся-пыр пондам сьылӧтны,

 айезсянь челядьӧдз пондам ошкыны.




ПСАЛТЫР

79 Псалом


1 Сьыліссезӧн веськӧтлісьлӧ. Орсӧны «шошанним-эдуф» орса́н вылын. Асафлӧн псалом.




2 Израиль сьӧрын Видзӧтісь, кыв миянӧс!

 Баляэз сьӧрын видзӧтісь моз

 Тэ новйӧтан Ӧсиплісь увтырсӧ.

 Тэ, Кӧдалісь юрала́н пукӧ́ссӧ видзӧны керуви́ммез*а,

 мыччась миянлӧ!


3 Ефрем увтыр одзын,

 Вениамин да Манассия увтыррез одзын

 мыччав Ассит вынтӧ,

 лок миянӧс мездыны!


4 Енӧ, миянӧс бӧра сувтӧт!

 Тэнат чужӧ́мыт ась югйӧвтӧ,

 и мийӧ мезмам.




5 Дӧсвидзисьӧ, вына Енӧ,

 пыр разь пондан лӧгавны?

 Кытчӧдз он понды кывны 

 Аслат отирлісь кеймӧ́мсӧ?


6 Тэ миянӧс синванас няньӧн моз вердін,

 синванас миянӧс пӧттӧдз юкталін.


7 Миян гӧгӧр оліссесӧ Тэ лэдзин миянкӧт етшасьны,

 миян вылӧ лэбтісьӧм йӧзыс изгаляйтчӧны*б.


8 Вына Енӧ, миянӧс бӧра сувтӧт!

 Тэнат чужӧ́мыт ась югйӧвтӧ,

 и мийӧ мезмам.




9 Египетісь Тэ вуджӧтін виноград пу*в,

 отирресӧ вашӧтін,

 а сійӧ садитін.


10 Сэтісь мусӧ весӧтін,

 сылісь вуджжесӧ сэтчӧ босьтсьӧтін,

 и сія мусӧ тыртіс.


11 Сылӧн вуджӧ́рыс вевттис керӧссэз,

 сылӧн уввес вевттисӧ ыджыт сыспуэз*г.


12 Сія уввесӧ лэдзис саридз дорӧдз,

 вожжес*д нюжалісӧ Евфрат ю дорӧдз.


13 Мыйлӧ Тэ сылісь йӧрресӧ разин?

 Сы дынӧт мунікӧ

 сылісь роззэсӧ быдӧнныс нетшкӧны.


14 Вӧрись порссез сійӧ нырйӧны,

 ыб вылісь вӧрпаэз сійӧ куштӧны.




15 Вына Енӧ, бергӧтчы миянланьӧ,

 енӧжсяняс видзӧт да казяв виноградтӧ,

 вовлы сы сьӧрын видзӧтны.


16 Видз сійӧ, мый садитіс Тэнат веськыт киыт.

 Видз морт зонсӧ, кӧдӧ Тэ Аслыт вынсьӧтін.


17 Тэнат виноградыт кералӧм, сотӧм биӧн.

 Тэнат лӧгасьӧ́мсянь отирыт кулӧ.


18 Тэнат киыт ась видзӧ сійӧ,

 кӧда веськыт ладорат,

 ась видзӧ морт зонсӧ,

 кӧдӧ Тэ Аслыт вынсьӧтін.


19 Сэк мийӧ огӧ мунӧ Тэ дынісь.

 Сет миянлӧ одзлань овны,

 и мийӧ Тэнӧ нимнат пондам корны.


20 Дӧсвидзисьӧ, вына Енӧ,

 сувтӧт бӧра миянӧс!

 Тэнат чужӧ́мыт ась югйӧвтӧ,

 и мийӧ мезмам.



*а 79:2 керувим ─ вына ангел

*б 79:7 изгаляйтчыны ─ насмехаться

*в 79:9 виноград пу ─ Эстӧн гижӧны Израиль отир йылісь. 

*г 79:11 сыспу ─ кедр

*д 79:12 вож ─ отрасль, побег




ПСАЛТЫР

80 Псалом


1 Сьыліссезӧн веськӧтлісьлӧ. Орсӧны Гефись орса́н вылын. Асафлӧн псалом.




2 Гажӧн сьылӧ Еныслӧ!

 Сія миян вынным.

 Горӧн сьылӧтӧ Яковлісь Енсӧ!


3 Орсӧ сьыланкы́в тимпан вылын,

 басӧка орсӧ сиа орса́н вылын, гусли вылын.


4 Миян «Виль тӧлісь» вежалунӧ

 пӧльтӧ букса́нӧ*а аскадӧ.


5 Сідз вӧлі висьталӧм керны Израиль отирлӧ,

 сідз тшӧктӧм керны Яковлӧн Ен.


6 Еныс сідз тшӧктіс керны,

 кӧр Ӧсиплӧн увтырыс петіс Египетісь.



 Сэтӧн нія кылісӧ баитӧ́м,

 кӧдӧ одзжык эзӧ кывлӧ:


7 «Ме босьті тэнат пельпон вылісь сьӧкыт ноптӧ,

 тэнат киэт сьӧкытсӧ кыскалӧ́мись мезмисӧ.


8 Тэ корин Менӧ, 

 кӧр сьӧкыта пессин-мырсин,

 и Ме тэнӧ мезді.

 Гымала́н кымӧр пытшксянь Ме тэкӧт баиті,

 Мерива ва дорын Ме тэнӧ тӧдмалі-видзӧті.




9 Менам отир, кывзӧ,

 Ме понда тіянӧс ӧвны.

 Ок, Израиль, кӧбы кывзісин тэ Менӧ!


10 Ась озӧ лоӧ тэнат мӧдік еннэз,

 и мӧдік отирлӧн еннэзлӧ эн копрась.


11 Ме ─ Дӧсвидзись, тэнат Ен.

 Ме петкӧті тэнӧ Египет муись.

 Осьт ассит ӧмтӧ, и Ме сійӧ тырта.




12 Но Менам отирӧ эзӧ кывзӧ Менчим баитӧ́мӧс,

 Израиль отирыс Менӧ эзӧ кывзісьӧ.


13 Сійӧн Ме коли нійӧ овны муг*б сьӧлӧмныс сьӧрті,

 лэдзи керны юраныс пыртӧ́м сьӧрті.


14 Ок, Менӧ кӧбы кывзіс Менам отирӧ,

 и ветлӧтіс бы Израильыс Менам туйез вылӧт!


15 Сэк ны вылӧ лэбтісьӧммесӧ Ме бы чожа раммӧті.

 Нійӧ дзескӧтліссесӧ Менам киӧ бы вӧтіс.


16 Киннэз Дӧсвидзись йылісь пельӧн озӧ бы кывзӧ,

 нылӧ коліс бы кысъявны Менам отирлӧ.

 А Менам отирӧ пыр бы бура оліс.


17 Ме верді бы нійӧ медбур шогді няньӧн,

 нія пӧтлісӧ бы из пытшкись маӧн».
 Ошкӧ́м.




*а 80:4 букса́н ─ труба

*б 80:13 муг ─ упрямый




ПСАЛТЫР

81 Псалом

Асафлӧн псалом.




1 Еныс енӧжын оліссез одзӧ сувтіс,

 ны одзын Ассис судита́н кывсӧ висьталіс:


2 «Дыр я тійӧ суд вылас 

 ылӧтлӧмӧн пондат бӧрйисьны,

 Ентӧг олісьсӧ пондат дорйыны?


3 Умӧля олісьсӧ да айтӧм-мамтӧмсӧ дорйӧ.

 Дзескӧтӧм морткӧт да кортӧн ветлӧтіськӧт 

 суд вылас веськыта бӧрйисьӧ.


4 Умӧля олісьсӧ да кортӧн ветлӧтісьсӧ мездӧ,

 Ентӧг олісьлӧн киись нійӧ кыскӧ.


5 Тійӧ нем одӧ тӧдӧ, одӧ вежӧртӧ,

 пемытас ветлӧтат.

 Муыслӧн увтыс быдсӧн зэгалӧ!


6 Ме висьталі:

 "Тійӧ ─ еннэз.

 Тійӧ быдӧнныт Медвылісьлӧн зоннэз".


7 Но тійӧ му вылісь отир моз кулатӧ,

 быд юралісь моз тійӧ усятӧ!»




8 Енӧ, чеччы!

 Судит му вылын оліссесӧ,

 му вывсис быд отирыс эд Тэнат.




ПСАЛТЫР

82 Псалом


1 Асафлӧн сьыла́н псалом.




2 Енӧ, эн чӧв, мыля шы он сет!

 Енӧ, кер мыйкӧ!


3 Тэ вылӧ лэбтісьӧммес зык лэбтӧны.

 Киннэз Тэ вылӧ синӧн озӧ вермӧ видзӧтны,

 нія юррезнысӧ лэбтісӧ.


4 Нія гусьӧн лӧсьӧтчӧны

 Тэнат отирлӧ умӧльсӧ керны.

 Нія баитчисӧ лёксӧ керны нылӧ,

 кӧдна сьӧрын Тэ видзӧтан.


5 Нія шуисӧ:

 «Мунам да му вылын оліссез коласісь

 Израиль отирсӧ быдӧннысӧ виям,

 медбы нылӧн нельки нимыс сэсся эз кывсьы».


6 Тэныт паныт мунны нія баитчисӧ,

 ӧтдор керны лӧсьӧтчисӧ:


7 Едомын оліссез, Измаил увтыр,

 моав да агар отир,


8 Гевалын оліссез, Аммон да Амалик увтыр,

 филистим отир да Тирын оліссез.


9 Ныкӧт и Ассирия муын оліссез ӧтлаасисӧ.

 Лотлӧн увтырлӧ вынсӧ нія содтісӧ.




10 Енӧ, нылӧ кер сійӧ жӧ,

 мый керин мадиансалӧ,

 мый керин Киссон ю дорын Сисарлӧ да Иавинлӧ.


11 Аэндорын Нія вӧлісӧ вийӧмӧсь,

 и муыслӧ назёмӧн лоисӧ.


12 Ныкӧт да нылӧн юраліссезкӧт кер сідз жӧ,

 кыдз керин Оривкӧт да Зивкӧт.

 Нылӧн веськӧтліссезкӧт кер сідз,

 кыдз Зевейкӧт да Салманкӧт.


13 Нія баитісӧ:

 «Еныслісь муэсӧ босьтам асланым кипод увтӧ».




14 Менам Енӧ!

 Нія ась лоӧны тӧвчикын бус кодьӧсь,

 тӧлӧн нӧбӧтӧм идзас кодьӧсь.


15 Кыдз биыс сотӧ вӧрсӧ,

 и бикыввез нюлӧны керӧссэсӧ,


16 сідз Тэ вашӧт нійӧ Аслат тӧвнырӧн,

 повзьӧт нійӧ Аслат тӧвчикӧн.


17 Дӧсвидзисьӧ,

 уськӧт нійӧ отир сералӧ́мӧдз,

 медбы нія пондісӧ кошшыны Тэнӧ.


18 Нія ась гӧрдӧтӧны да ӧшӧны,

 рожа куля́нӧдз усьӧны.

 Нылӧн ола́нныс ась орӧ.


19 Нія ась пондӧны тӧдны:

 Дӧсвидзись нимыс ─ Тэнат ӧтнатлӧн,

 и му вылас Медвылісьыс ─ Тэ.

 Тэ быдӧнныс вылын юралан!




ПСАЛТЫР

83 Псалом


1 Сьыліссезӧн веськӧтлісьлӧ. Орсӧны Гефись орса́н вылын. Корей зоннэзлӧн псалом.




2 Вына Дӧсвидзисьӧ,

 сьӧлӧмӧ кыскӧ Тэнат оланіннэзӧ!


3 Менам лолӧ гажтӧмтчӧ,

 пырӧ бы Дӧсвидзисьлӧн Вежа Керку йӧрӧ.

 Менам сьӧлӧмӧ и вывты́рӧ

 гажӧн сьылӧны ловья Енлӧ.




4 Вына Дӧсвидзисьӧ,

 менам Ӧксуӧ, менам Енӧ!

 Тэнат езъяланін дынын

 нельки пышкайыс*а оланін адззӧ,

 чикисьыс*б аслыс поз керӧ,

 сэтӧн пияннэсӧ пӧжӧ.


5 Шудаӧсь Тэнат керкуын оліссез,

 нія дугдывтӧг пондасӧ ошкыны Тэнӧ.




6 Шуда мортыс,

 кӧдалӧн выныс Тэсянь,

 кӧдӧ сьӧлӧмыс пыр кыскӧ мунны

 Тэнат Вежа Керкуӧ.


7 «Горза́н лажмытінӧт*в» муніканыс

 нія адззӧны ва петаніннэз,

 и зэрыс кисьтӧ ны вылӧ бласлӧвитӧ́мсӧ.


8 Лунісь лунӧ нылӧн выныс содӧ

 и нія локтӧны Ен одзӧ Сион вылӧ.




9 Дӧсвидзисьӧ, вына Енӧ, кыв менчим кеймӧ́мӧс!

 Яковлӧн Ен, кывзы!


10 Енным, миян Дорйисьным,

 чужӧ́мтӧ бергӧт,

 Аслат ма́втӧм*г вылӧ видзӧт.




11 Тэнат Вежа Керку йӧрын ӧтік чулӧтӧм луныс

 буржык мӧдіклаын сюрс*д лун олӧ́мся.

 Меным буржык лоны Тэнат керкуын ыбӧс дорас,

 нежели овны Ентӧг оліссезлӧн керкуэзын.


12 Дӧсвидзись Еныс ─ шонді да сайӧвтча́н.

 Дӧсвидзись миянлӧ бурсетӧ́мсӧ да ошкӧ́мсӧ козьналӧ.

 Кӧдна озӧ керӧ умӧльсӧ, Сія нылӧ бурсӧ лыдтӧг сетӧ. 


13 Вына Дӧсвидзисьӧ!

 Шуда мортыс,

 кӧда надейтчӧ Тэ вылӧ.



*а 83:4 пышкай ─ воробей

*б 83:4 чикись ─ ласточка 

*в 83:7 Горза́н лажмытін ─ долина Плача

*г 83:10 ма́втӧм ─ помазанник

*д 83:11 сюрс ─ тысяча




ПСАЛТЫР

84 Псалом


1 Сьыліссезӧн веськӧтлісьлӧ. Корей зоннэзлӧн псалом.




2 Дӧсвидзисьӧ,

 Тэ вӧлін небыт сьӧлӧма Аслат му дынӧ.

 Яковлӧн увтырыс мырсис йӧз кипод увтын.

 Йӧз мусис Тэ нійӧ бӧр вайӧтін.


3 Аслат отирлісь лёк керӧ́ммез Тэ проститін.

 Нылісь умӧль керӧ́ммесӧ лэдзин.


4 Лёксялӧ́мтӧ ны дынісь кежӧтін,

 ыпьяла́н лӧгтӧ ны дынісь нуӧтін.




5 Енным, миян Мездісьным,

 сувтӧт бӧра миянӧс.

 Дугды лӧгавны миян вылӧ.


6 Неужто пыр пондан миян вылӧ лӧгавны?

 Тэнат лӧгыт айезсянь челядь вылӧ

 пыр пондас вуджны?


7 Миянлісь ола́ннымӧс бӧра вильмӧт,

 медбы Тэнат керӧ́мсянь

 отирыт вермисӧ гажӧтчыны.


8 Дӧсвидзисьным,

 Ассит небыт сьӧлӧмтӧ мыччав миянлӧ,

 кер миянлӧ козин ─ мезды миянӧс!




9 Кывза, мый висьталас Дӧсвидзись Ен.

 Сія кӧсйӧ сетны лӧнь ола́н Аслас отирлӧ,

 Аслас бӧрйӧммезлӧ,

 но нія ась озӧ ылалӧ бӧра овны мывкыдтӧг.


10 Сія чожа мездас Сыись поліссесӧ,

 и Сылӧн югьялӧ́мыс лоас миян му вылын.


11 Небыт сьӧлӧмсянь керӧ́мыс да быльыс пантасясӧ,

 веськыта олӧ́мыс да лӧньыс окасясӧ.


12 Быльыс лэбтісяс мусянь,

 а веськыта олӧ́мыс мышкыртчас енӧжсянь.


13 Дӧсвидзись сетас миянлӧ бурсӧ,

 муыс сетас ассис быдтӧмсӧ.


14 Веськыта керӧ́мыс Дӧсвидзись одзын мунӧ, 

 Сылӧ туйсӧ лӧсьӧтӧ.
 Ошкӧ́м.







ПСАЛТЫР

85 Псалом

Давидлӧн кеймӧ́м.




1 Дӧсвидзисьӧ,

 бергӧт меланьӧ пельтӧ

 да кыв менӧ.

 Шудтӧм ме морт,

 менам эд нем абу.


2 Эн лэдз босьтны менчим лолӧс,

 ме эд Тэнат надейнӧй морт.

 Менам Енӧ, мезды менӧ, Ассит рабтӧ!

 Ме эд Тэ вылӧ надейтча.


3 Дӧсвидзисьӧ,

 ло ме дынӧ небыт сьӧлӧма,

 ме быд лун Тэныт горӧн кеймися.


4 Дӧсвидзисьӧ,

 гажӧт Ассит рабтӧ,

 ассим сьӧлӧмӧс ме Тэныт осьта.


5 Дӧсвидзисьӧ,

 Тэ бур да небыт сьӧлӧма.

 Тэ ӧддьӧн радейтан быдӧннысӧ,

 кӧдна Тэнӧ корӧны отсавны.


6 Дӧсвидзисьӧ,

 кыв менчим кеймӧ́мӧс,

 кывзы менчим кеймисьӧ́мӧс.


7 Сьӧкыт кадӧ ме Тэныт горӧн кеймися,

 Тэ эд менӧ кылан.




8 Дӧсвидзисьӧ,

 еннэз коласын абу Тэ кодьыс,

 и Тэнат кодь керӧ́ммес абуӧсь.


9 Дӧсвидзисьӧ,

 Тэ аркмӧтін быд отирсӧ.

 Нія быдӧнныс локтасӧ,

 Тэныт копыртчасӧ

 Тэнчит нимтӧ сьылӧтасӧ.


10 Тэ вына,

 керан адззы́влытӧммесӧ,

 Еныс ─ Тэ,

 Тэ кодьыс некин абу.




11 Дӧсвидзисьӧ,

 велӧт менӧ Аслат туйезӧ,

 и ме понда овны Тэнат быль сьӧрті.

 Вынсьӧт менчим сьӧлӧмӧс,

 медбы меным овны Тэнат нимись полӧмӧн.


12 Дӧсвидзисьӧ, менам Енӧ,

 сьӧлӧмсянь понда буркы́втны Тэнӧ,

 пыр понда ошкыны Тэнчит нимтӧ.


13 Тэнат небыт сьӧлӧмсянь керӧ́мыт ӧддьӧн ыджыт.

 Тэ мездін менчим лолӧс пыдӧстӧминісь,

 кулӧммезлӧн оланінісь.




14 Енӧ, асьнысӧ вылына пуктіссез лэбтісисӧ ме вылӧ.

 Унася-уна зык лэбтіссез вӧтлісьӧны,

 менчим лолӧс босьтны кошшӧны.

 Нія Тэнӧ абутӧм туйӧ пуктӧны.


15 Но Тэ, Дӧсвидзись Енӧ, абу надз,

 Тэ небыт сьӧлӧма, ыджыт мылаа,

 небыт сьӧлӧмсянь Тэ ёна радейтан,

 пыр веськыта керан.


16 Видзӧт ме вылӧ

 да ло ме дынӧ небыт сьӧлӧма.

 Аслат раблӧ сет вынтӧ,

 инька-рабытлісь мезды зонсӧ.


17 Мыччав менам ола́нын Ассит бур сьӧлӧмтӧ.

 Меным отсалӧ́мтӧ адззыласӧ да гӧрдӧтасӧ нія,

 кӧдна ме вылӧ и синӧн озӧ вермӧ видзӧтны.

 Дӧсвидзисьӧ, Тэ эд меным отсалін, 

 менӧ бурӧтін.




ПСАЛТЫР

86 Псалом


1 Корей зоннэзлӧн сьыла́н псалом.




2 Дӧсвидзисьлӧн карыс вежа керӧссэз вылын сулалӧ.

 Яков увтырлӧн мӧдік каррезся

 Дӧсвидзись Сионсӧ*а ӧддьӧнжык радейтӧ.


3 Енлӧн кар,

 тэ йылісь быдлаын дзир бурсӧ висьтасьӧны.




4 Еныс шуӧ:

 «Египетын*б да Вавилонын оліссез йылісь 

 висьтала: "Нія Менӧ тӧдӧны".

 Филистимын, Тирын, Эфиопияын оліссез йылісь 

 висьтала: "Нія Сионын чужисӧ"».


5 Сион кар йылісь висьталасӧ:

 «Этна морттэс чужисӧ сія карын,

 кӧдӧ Ачыс Медвылісьыс ёнмӧтӧ».


6 Дӧсвидзисьыс отирсӧ лыддикӧ гижас:

 «Сія то сэтчин чужис».


7 Сьыліссез да орсіссез шуасӧ:

 «Меным быдӧс бурыс Тэсянь визывтӧ».



*а 86:2 Сион ─ эстӧн Ерусалим кар

*б 86:4 Еврейскӧй текстын эстӧн Египетыс гижӧм «Раав» нимӧн.




ПСАЛТЫР

87 Псалом


1 Корей зоннэзлӧн сьыла́н псалом. Сьыліссезӧн веськӧтлісьлӧ. Сьылӧны «Махалаф» проглаз сьӧрті. Езрахись Еманлӧн велӧтӧ́м.




2 Дӧсвидзись Енӧ, менам Мездісьӧ!

 Ой и лун ме Тэныт горӧн кеймися.


3 Менам кеймисьӧ́мӧ ась локтӧ Тэ дынӧдз,

 бергӧт пельтӧ кывны менчим кеймӧ́мӧс.




4 Ола́нам пӧттӧдз ни вӧлі быдкодь сьӧкыт кадыс.

 Ме ола медбӧрья луннэз.


5 Ме лои кула́н дорись морт кодь,

 вынтӧм морт кодь.


6 Ме кыдз вийӧм,

 жыв куйла шойнаын кулӧммез коласын,

 кӧднӧ Тэ дынсит тойыштін

 и тӧдвылӧ он ни уськӧтлы.


7 Тэ лэдзин менӧ улӧ,

 пемыт пыдӧстӧминӧ.


8 Тэнат лӧгыт менӧ личкӧ,

 Тэнат ваэт менӧ кок вылісь уськӧтісӧ.


9 Менчим ёрттэзӧс Тэ ме дынісь кидтін,

 керин менӧ нылӧ сэрпӧсь мортӧн.

 Менӧ йӧртін,

 и ме ог вермы петны.


10 Шогсьӧ́м-горзӧ́мсянь менам синнэзӧ пемдісӧ.

 Дӧсвидзисьӧ, ме Тэныт лунтыр кеймиси,

 киэзӧс лэбтӧмӧн кейми.




11 Кулӧммезлӧ Тэ керан разь адззы́влытӧммесӧ?

 Кулӧммез разь чеччасӧ да пондасӧ Тэнӧ ошкыны?


12 Шойнаын куйліссезлӧ пондасӧ разь висьтасьны 

 Тэнат небыт сьӧлӧм йылісь,

 сісьманінас ─ Тэнат быль йылісь?


13 Пемытінас казяласӧ разь 

 Тэнчит адззывлытӧм керӧ́мметӧ,

 кулӧммезлӧн муын ─ Тэнчит веськыта керӧ́мтӧ?




14 Но ме Тэныт горӧн кеймися, Дӧсвидзисьӧ.

 Асъяпоннас менам кеймӧ́мӧ локтас Тэ дынӧ.


15 Дӧсвидзисьӧ, мыля Тэ менӧ чапкан,

 ме шогья чужӧ́мтӧ сайӧвтан?


16 Томсянь ме песся-мырся,

 унаись ни вӧлі кула́н дорын.

 Тэнат ӧддьӧн повзьӧтӧ́мметсянь

 ме быдсӧн вынтӧмсялі.


17 Тэнат лёксялӧ́мыт ме вылӧт муніс.

 Тэнат повзьӧтлӧ́мыт менӧ кок вылісь уськӧтіс.


18 Нія менӧ ва моз кытшӧвтісӧ,

 ӧтмӧдӧрсянь зэлӧтісӧ.


19 Ёрттэзкӧт да матіссезкӧт Тэ менӧ янсӧтін,

 менам тӧдсаэз озӧ тыдалӧ.
 Ошкӧ́м.





ПСАЛТЫР

88 Псалом


1 Езрахись Ефамлӧн велӧтӧ́м.




2 Дӧсвидзисьӧ, ме пыр понда сьывны

 небыт сьӧлӧмсянь керӧ́ммет йылісь.

 Локта́н каддэзӧ чужа́н отирлӧ

 Тэнчит быльтӧ висьтася.


3 Ме висьтала:

 Тэ пырся-пыр небыт сьӧлӧма,

 енӧжас Тэ Ассит быльтӧ вынсьӧтін.



 Тэ висьталін:


4 «Аслам бӧрйӧм морткӧт Ме йитӧ́т кери.

 Аслам Давид раблӧ кыв сеті:


5 "Тэнчит увтыртӧ пыр кежӧ юравны сувтӧта.

 Tэнат юрала́н пукӧ́с вылын

 пыр пондас пукавны тэнат увтырись шогмӧмыс"».




6 Дӧсвидзисьӧ,

 енӧжжез ошкӧны Тэнчит адззывлытӧм керӧ́мметӧ,

 Тэ гӧгӧрӧ ӧксьӧм вежа ангеллэз ─ Тэнчит быльтӧ.


7 Енӧжсис кинӧскӧ позьӧ разь

 Дӧсвидзиськӧт ӧткодьӧн шуны?

 Енӧжын оліссез коласын кинкӧ эм разь

 Дӧсвидзись кодьыс?


8 Енӧжас ӧксьӧм вежа ангеллэз Енсис полӧны,

 Сы гӧгӧр сулаліссез Сыись ӧддьӧн полӧны.


9 Дӧсвидзисьӧ, вына Енӧ!

 Дӧсвидзисьӧ, эм разь кинкӧ Тэ кодь вынаыс?

 Тэ быдӧсын надейнӧй Ен.


10 Тэнат кипод увтын и саридзлӧн выныс.

 Кӧр сія койӧ-бергӧтӧ васӧ,

 Тэ сійӧ лӧньсьӧтан.


11 Саридзын олісь Раав вӧрпасӧ*а Тэ уськӧтін,

 сійӧ вийин.

 Тэ вылӧ лэбтісьӧммесӧ

 Аслат вына киӧн шенталін-паськӧтін.


12 Дӧсвидзисьӧ, енӧжжес Тэнат, и муыс Тэнат.

 Ола́н мусӧ да сэтісь быдӧс оліссесӧ Тэ аркмӧтін.


13 Ойланьсӧ и лунланьсӧ Тэ аркмӧтін.

 Фавор да Ермон керӧссэз

 Тэнчит нимтӧ тӧдӧ́мсянь гажӧтчӧны.


14 Тэнат кисойет*б ёнӧсь, киэт вынаӧсь,

 Тэ вылына лэбтӧмыт вына веськыт китӧ.


15 Тэнат юралӧ́мыт видзсьӧ ён увт*в вылын ─

 веськыта судитӧ́м да веськыта керӧ́м вылын.

 Небыт сьӧлӧмсянь отсалӧ́мыт да быльыт

 Тэ одзын мунӧны.




16 Шуда отирыс,

 кӧдна Тэнӧ, Дӧсвидзисьӧ, гажӧн ошкӧны!

 Тэнат чужӧ́мсянь локтӧм югытын нія олӧны.


17 Тэнӧ тӧдӧ́мсянь нія лунтыр гажӧтчӧны,

 Тэнат веськыта керӧ́м понда Тэнӧ ошкӧны.


18 Миян вынным ─ Тэ,

 Тэӧн мийӧ ошшасям,

 Тэнат бур керӧ́мыт эд миянӧс вынсьӧтӧ.


19 Дӧсвидзись сетіс миянлӧ дорйисьсӧ,

 Израильлӧн вежа Ен сувтӧтіс ӧксусӧ.




20 Кӧркӧ Тэ мыччалӧ́м*г пыр

 Аслат надейнӧй отирлӧ висьталін:

 «Повтӧм мортлӧ Ме отсалі,

 отир коласісь бӧрйӧмӧс сувтӧті.


21 Ме адззи Давидӧс, Ассим рабӧс,

 Аслам вежа виӧн*д сійӧ мавті.


22 Менам киӧ пондас сылӧ отсавны,

 Менам вынӧ сійӧ вынсьӧтас.


23 Сы вылӧ лэбтісьӧммез сійӧ озӧ вермӧ,

 Туйдӧ́ттӧг олісь*е сійӧ оз понды дзескӧтлыны.


24 Сы вылӧ лэбтісьӧммесӧ сы одзын уськӧта.

 Киннэз сы вылӧ видзӧтны озӧ вермӧ,

 Ме нійӧ пазда.


25 Менам быльӧ, Менам небыт сьӧлӧмӧ сыкӧт лоасӧ,

 Менам нимӧн сія лэбтісьӧм йӧзсӧ вермас.


26 Сы кипод увтӧ сета саридзсӧ,

 веськыт кипод увтас ─ юэсӧ.


27 Сія Меным пондас шуны:

 "Тэ менам Ай, менам Ен,

 менӧ Мездісь, менам чорыт из керӧс".


28 Ме сійӧ Аслам медодзза чу́жӧм зонӧн кера,

 му вылісь ӧксуэзся вылынжыка лэбта.


29 Ме сы дынӧ пыр лоа небыт сьӧлӧма,

 Менам сыкӧт керӧм йитӧ́тыс ён, оз ор.


30 Сылӧн увтырыс некӧр оз ор.

 Кытчӧдз эм енӧжыс,

 нiя пыр пондасӧ юравны

 сылӧн юрала́н пукӧ́с вылын.




31 Сылӧн увтырись отир вунӧтасӧ кӧ Менчим Туйдӧ́тӧс,

 озӧ пондӧ овны Менам тшӧктӧ́ммез сьӧрті,


32 озӧ пондӧ керны Менам висьталӧ́ммез сьӧрті,

 Менчим тшӧктӧ́ммезӧс озӧ пондӧ видзны юраныс,


33 сэк нылӧ лёк керӧ́мныс понда

 Месянь павкас бедьӧн.

 Умӧльсӧ керӧ́мныс понда Ме нійӧ вартла.


34 Но Аслам небыт сьӧлӧмӧн

 ны дынісь ог бергӧтчы

 и Ассим сетӧм кылӧс ог веж.


35 Ассим ныкӧт керӧм йитӧ́тӧс ог разь,

 Аслам ӧмись петӧм кыввезӧс ог веж.


36 Ӧтпыр Ме кыв сеті Аслам вежа нимӧн,

 и Давидсӧ ог бӧбӧт:


37 Сылӧн увтырыс некӧр оз ор.

 Сылӧн юрала́н пукӧ́сыс шонді моз

 пыр лоас Менам син одзын.


38 Тӧлісь моз сія пыр пондас чорыта сулавны.

 Енӧжас висьталісьыс эд надейнӧй».




39 Но Аслат ма́втӧм вылӧ Тэ лӧгасин,

 сійӧ дынсит тойыштін да колин.


40 Тэ эн видзӧт и Аслат рабкӧт керӧм йитӧ́т вылӧ,

 ӧксулісь юркытшсӧ му вылӧ чапкин.


41 Сылісь из йӧрресӧ*ж быдӧс разин,

 ён сайӧвтчаніннэсӧ*з быдӧс паздін.


42 Сы дынӧт муніссез сылісь быдӧс гусялӧны,

 ордчӧн оліссез сы вылын сералӧны.


43 Сылӧ паныт муніссесӧ Тэ вынсьӧтін,

 сы вылӧ лэбтісьӧммесӧ гажмӧтін.


44 Сылісь шыпуртсӧ Тэ мӧдӧрӧ бергӧтін,

 тышкасьӧ́м коста сійӧ эн вынсьӧт.


45 Сылісь югьялӧ́мсӧ Тэ мырддин,

 юрала́н пукӧ́ссӧ му вылас пӧрӧтін.


46 Сылісь том кадся луннэсӧ джендӧтін,

 рожа куля́нӧдз сійӧ вайӧтін.




47 Дӧсвидзисьӧ, дыр я пондан сайласьны?

 Дыр я би моз пондас Тэнат лӧгыт ыпьявны?


48 Уськӧт тӧдвылат, кытшӧм дженыт менам ола́нӧ!

 Весь разь Тэ отирсӧ аркмӧтін?


49 Кытшӧм мортӧс олікас эз вӧт кулӧ́мыс?

 Кин вермас мезмыны кулӧммезлӧн оланінісь?


50 Дӧсвидзисьӧ,

 Тэ миянлӧ одзжык небыт сьӧлӧмсянь отсалін. 

 Кытӧн ӧні Тэнат отсалӧ́мыт?

 Надейнӧй Енӧ, 

 кытӧн Тэнат Давидлӧ кыв сетӧ́мыт?


51 Дӧсвидзисьӧ, уськӧт тӧдвылат,

 кыдз умӧльтӧны Тэнчит раббетӧ!

 Отиррезсянь умӧльтӧ́мсӧ ме сьӧлӧмам новйӧта!


52 Дӧсвидзисьӧ, видзӧт,

 кыдз изгаляйтчӧны Тэ вылӧ лэбтісьӧммес!

 Нія Тэнат ма́втӧмлісь быд оськӧвсӧ умӧльтӧны.




53 Ошкӧ Дӧсвидзисьсӧ пырся-пыр!

 Аминь, аминь.
 Ошкӧ́м.




*а 88:11 вӧрпа ─ зверь

*б 88:14 кисой ─ предплечье

*в 88:15 увт ─ основание

*г 88:20 мыччалӧ́м ─ видение

*д 88:21 вежа ви ─ елей

*е 88:23 Туйдӧ́ттӧг олісь ─ беззаконник 

*ж 88:41 из йӧр ─ каменная стена

*з 88:41 сайӧвтчанін ─ крепость




ПСАЛТЫР

89 Псалом


1 Моисейлӧн, Ен мортлӧн, кеймӧ́м.




2 Дӧсвидзисьӧ, айезсянь челядьӧдз

 Тэ миянлӧ пыр дзебсисянін.


3 Керӧссэз аркмытӧдз,

 мусӧ да енӧжжесӧ Тэнат аркмӧтӧ́мӧдз 

 Тэ вӧлін Ен,

 и пыр лоан Енӧн.




4 Мортсӧ Тэ бӧр пӧртан муӧ.

 Тэ шуан:

 «Мортсянь чу́жӧммез,

 бӧр пӧртчӧ муӧ».


5 Тэнат син одзын сюрс воыс*а кыдз тӧння лун,

 кӧда чулаліс ни,

 кыдз ойся дженыт кад.


6 Тэ отирсӧ кылӧтан,

 кыдз ыждӧм ваӧн,

 нылӧн ола́ныс вӧт кодь.

 Нія кыдз турун,

 кӧда асывнас быдмӧ, дзоридза́сьӧ*б,

 а рытнас кельдӧтӧ да косьмӧ.




7 Тэнат лӧгсянь мийӧ ӧшам,

 Тэнат лёксялӧ́мсянь мийӧ зэгсям-полам.


8 Миянлісь лёк керӧ́ммесӧ Тэ пуктін Аслат син одзӧ,

 гусьӧн умӧль керӧ́ммезнымӧс ─

 Аслат югыт чужӧ́м одзӧ.


9 Ола́н луннэзным Тэнат лӧгын чулалӧны,

 миян ола́нным ышловзисьӧ́м моз бырӧ.


10 Миян ола́нным ─ сизимдас*в во,

 а могутнӧйжыккез*г кыкьямысдас*д во олӧны.

 Сэтісь унажык кадыс уджалӧ́м да шогалӧ́м.

 Ола́н луннэс ӧддьӧн чожа чулалӧны,

 и мийӧ лэбзям.


11 Кин тӧдӧ Тэнат лӧглісь вынсӧ?

 Кытшӧм вына Тэнат лёксялӧ́мыт,

 сэтшӧм вынӧн отирсӧ кутӧ Тэись полӧ́мыс.


12 Велӧт миянӧс сідз лыддьыны ассиным ола́н луннэсӧ,

 медбы мывкыдыс сьӧлӧмӧдз йиджис.




13 Дӧсвидзись,

 дыр я пондас этадз кыссьыны?

 Бергӧтчы миянланьӧ,

 жалейт Ассит раббетӧ!


14 Небыт сьӧлӧмсянь керӧ́мметӧ

 одз асывсянь сет миянлӧ пӧттӧдз,

 медбы мийӧ вермим гажмыны,

 ола́нісь быд лунӧ гажӧтчыны.


15 Сет миянлӧ гажсӧ нія луннэз туйӧ,

 кӧр Тэ миянӧс вачкывлін,

 нія воэз туйӧ,

 кӧр мийӧ пессим-мырсим.


16 Тэнат раббет ась адззылӧны Тэнчит керӧ́мтӧ,

 нылӧн челядьыс ─ Тэнчит югьялӧ́мтӧ.


17 Миян Дӧсвидзись Енным, 

 ло миян дынӧ бур сьӧлӧма!

 Уджсӧ кериканым отсав миянлӧ.

 Мый пондам керны, Тэ миянӧс вынсьӧт.



*а 89:5 во ─ год

*б 89:6 дзоридза́сьны ─ цвести

*в 89:10 сизимдас ─ 70

*г 89:10 могутнӧй ─ сильный, крепкий

*д 89:10 кыкьямысдас ─ 80




ПСАЛТЫР

90 Псалом

[Давидлӧн ошка́н сьыланкы́в.]




1 Медвылісьлӧн вевттьӧ́т*а увтын олісь

 Дӧсвермисьлӧн вуджӧ́р увтын шоччисьӧ.


2 Дӧсвидзисьлӧ сія шуӧ:

 «Тэ менам сайӧвтчанін*б, менӧ Дорйись.

 Енӧ, ме Тэ вылӧ надейтча».




3 Сія тэнӧ кыйся́нӧ шедӧ́мись,

 кула́н шогӧтісь мездас,


4 бордты́ввезнас*в тэнӧ вевттяс.

 Сы борддэз увтын тэныт немись повны.

 Сылӧн быльыс ─ Тэнат сайӧвтча́н да ён йӧр.


5 Ойнас ӧддьӧн повзьӧта́ннэзiсь тэ он повзьы,

 луннас ─ лэбзя́н ньӧвьёсись.


6 Он повзьы пемытын ветлӧтісь лёк шогӧтісь,

 луншӧрнас ─ отирсӧ пӧрӧта́н пӧрӧсісь*г.


7 Кӧть сюрс*д морт тэ гӧгӧрын усясӧ,

 дас сюрс морт ─ веськытланят,

 но тэ дынӧ сія умӧльыс оз сибӧтчы.


8 Тэ пондан видзӧтны аслат синнэзӧн,

 адззылан, кыдз вештісьӧны Ентӧг оліссезлӧ.


9 Тэ эд висьталін:

 «Ме надейтча Дӧсвидзись вылӧ».

 Сайӧвтчанінӧн тэ бӧрйин Медвылісьсӧ.


10 Тэкӧт умӧльыс нем оз ло,

 лёк шогӧтыс тэнат оланін дынӧ оз сибӧтчы.


11 Ассис ангеллэсӧ Сія тшӧктас

 видзӧтны тэ сьӧрын туйез вылат.


12 Киэз выланыс тэнӧ нуӧтасӧ,

 коктӧ из бердӧ дойдӧ́мись видзасӧ.


13 Яда кыйез*е вылӧ тальччан,

 левӧс да гунды́рӧс*ж кок увтат талян.




14 Дӧсвидзись шуӧ:

 «Сія Менӧ радейтӧ,

 сійӧн Ме сійӧ мезда.

 Ме сійӧ дорья,

 сія эд Менӧ тӧдӧ.


15 Сія Менӧ  корас,

 и Ме сійӧ кыла.

 Сьӧкыт кадӧ Ме сыкӧт лоа,

 сійӧ мезда, ошкӧ́м козьнала.


16 Ола́н луннэсӧ сылісь нюжӧта,

 сылӧ козин кера ─ сійӧ мезда».
 Ошкӧ́м.






*а 90:1 вевттьӧ́т ─ покров

*б 90:2 сайӧвтчанін ─ крепость, прибежище

*в 90:4 бордты́в ─ перо

*г 90:6 пӧрӧс ─ заразная болезнь

*д 90:7 сюрс ─ тысяча

*е 90:13 кый ─ змея

*ж 90:13 гунды́р ─ дракон




ПСАЛТЫР

91 Псалом


1 Шоччися́н лунӧ сьыла́н псалом.




2 Кытшӧм бур ошкыны Тэнӧ, Дӧсвидзисьӧ,

 сьылӧтны Тэнчит нимтӧ, Медвылісьӧ!


3 Асывнас бур висьтасьны Тэнат небыт сьӧлӧм йылісь,

 рытнас ─ Тэнат быль йылісь.


4 Бур орсны дас сиа орса́н*а вылын,

 арфа да гусли вылын орсӧмӧн Тэнӧ ошкыны.


5 Дӧсвидзисьӧ,

 Аслат керӧ́ммезӧн Тэ менӧ гажӧтан,

 Тэнат киэзӧн керӧ́ммезсянь ме ёна гажӧтча.




6 Дӧсвидзисьӧ,

 кытшӧм ыджытӧсь Тэнат керӧ́ммет!

 Кытшӧм мывкыдаӧсь юрат видзӧ́ммет!


7 Ылӧстӧм морт оз тӧд,

 мывкыдтӧм морт этӧ оз вежӧрт:


8 Ентӧг оліссез кӧть турун моз лэбтісьӧны,

 умӧльсӧ кериссез дзоридза́сьӧны,

 но нія быдӧнныс пыр кежӧ ӧшасӧ.


9 Тэ эд, Дӧсвидзисьӧ,

 быдӧннысся вылынжык пырся-пыр!


10 То, Тэ вылӧ лэбтісьӧммес, Дӧсвидзисьӧ,

 Тэныт паныт муніссес кулӧны.

 Умӧльсӧ кериссес быдӧнныс рознитчӧны.




11 А менӧ Тэ вынсьӧтан,

 пороз кодь вынаӧн керан.

 Тэ менӧ виль виӧн мавтан.


12 Ме аслам синнэзӧн адзза

 ме вылӧ лэбтісьӧммезлісь усьӧ́мсӧ.

 Аслам пеллезӧн кыла

 лёк кериссезӧс паздӧ́мсӧ.


13 Веськыта оліссез пальма моз дзоридза́сьӧны,

 нія кыдз Ливан вылын сыспу лэбтісьӧны.


14 Нія Дӧсвидзисьлӧн Вежа Керкуын быдмӧны,

 миян Енлӧн йӧррезын дзоридза́сьӧны.


15 Нія и пӧрисьувья бур воӧ́м*б сетӧны,

 путриктӧны-быдмӧны да вильмӧны.


16 Нія висьтасьӧны: Дӧсвидзисьыс веськыта керӧ.

 Сія менам чорыт из керӧс,

 Сыын абу некытшӧм бӧбӧтӧ́м.



*а 91:4 дас сиа орса́н ─ десятиструнный инструмент

*б 91:15 воӧ́м ─ плод




ПСАЛТЫР

92 Псалом

[Давидлӧн ошка́н сьыланкы́в. Сьылӧны шоччися́н лун одзын. Сія лунӧ эд му вылын пондісӧ овны ловья оліссез.]




1 Дӧсвидзисьыс ─ Юралісь Ӧксу!

 Сія кытшӧвтӧм юрала́н вынӧн,

 Сылӧн паськӧмыс да йыыс ─ ыджыт вын.



 Сійӧн ола́н муыс чорыта сулалӧ,

 сія оз вӧрзьы.


2 Тэнат юрала́н пукӧ́сыт кӧркӧсянь ни ёна сулалӧ,

 Тэ эд пыр вӧлін.


3 Дӧсвидзисьӧ,

 юэз горӧн визывтӧны,

 бузгӧны-котӧртӧны,

 ваныррез лэбтӧны.


4 Но енӧжас Олісьыс,

 Медвылісь Дӧсвидзисьыс,

 вынажык уна валӧн шыся,

 саридзын*а койся́н-бергӧта́н вася.


5 Дӧсвидзисьӧ,

 Тэнат кыввет веськыта висьталӧмӧсь.

 Тэнат керкуын быдӧс пыр лоас вежа.



*а 92:4 саридз ─ море




ПСАЛТЫР

93 Псалом

[Давидлӧн псалом. Сьылӧны неделяын нёльӧт лунӧ.]




1 Дӧсвидзисьӧ, Тэ ─ вештісись Ен.

 Вештісись Енӧ, мыччы Асьтӧ!


2 Мусӧ Судитісь, лэбтісь.

 Асьнысӧ лэбтіссезлӧ вешты керӧ́ммезныс сьӧрті.


3 Дӧсвидзисьӧ,

 Ентӧг оліссес кытчӧдз пондасӧ гажӧтчыны?


4 Нія вӧвлытӧмсӧ повтӧг баитӧны,

 умӧльсӧ кериссес быдӧнныс вышитчӧны.


5 Дӧсвидзисьӧ, Тэнчит отиртӧ нія дзескӧтӧны.

 Тэнчит йӧзтӧ кок увтаныс тальӧны.


6 Дӧваэсӧ да мӧдіклаись локтӧммесӧ нія вийӧны,

 айтӧм-мамтӧммезлісь ловнысӧ босьтӧны.


7 Нія шуӧны: «Дӧсвидзисьыс оз казяв,

 Яковлӧн Еныс некӧр оз понды тӧдны».




8 Мывкыдтӧм отир, вежӧрсялӧ!

 Ылӧстӧммез, кӧр ни мывкыдсялат?


9 Пель Керись оз разь кыв?

 Син Аркмӧтісь оз разь казяв?


10 Отирресӧ Велӧтісьыс,

 Кӧда мортлӧ сетӧ мывкыдсӧ,

 неужто оз осьт умӧль керӧ́мсӧ?


11 Мортлісь юрас видзӧ́ммесӧ Дӧсвидзисьыс тӧдӧ.

 Сія тӧдӧ, нія ковтӧмӧсь.




12 Шуда сія мортыс,

 кӧдӧ Тэ, Дӧсвидзисьӧ, туйдӧтан,

 Аслат Туйдӧ́т сьӧрті овны велӧтан.


13 Сьӧкыт кадӧ Тэ сетан сылӧ лӧньсӧ,

 кытчӧдз Ентӧг олісьлӧ шойна*а оз гарйӧ.


14 Дӧсвидзисьыс эд Ассис отирсӧ оз чапкы,

 Ассис йӧзсӧ оз коль.


15 Суд вылас бӧра пондасӧ веськыта бӧрйисьны,

 сӧстӧм сьӧлӧмаэс быдӧнныс сідз пондасӧ керны.




16 Кин дорьяс менӧ лёк кериссез шогья?

 Кин сувтас ме дор умӧльсӧ кериссез одзын?


17 Дӧсвидзисьыс кӧбы эз отсав меным,

 сэк лолӧ чожа муніс бы муас чӧліссез дынӧ.


18 Кӧр ме висьтавлі:

 «Ме верма усьны»,

 сэк Тэ, Дӧсвидзисьӧ,

 небыт сьӧлӧмсянь менӧ видзлін.


19 Кӧр тӧждісьӧ́ммезӧ сьӧлӧмӧс личкӧны,

 сэк Тэ сьӧлӧмӧс бурмӧтан, и ме гажма.




20 Пуксясӧ разь Тэкӧт ордчӧн нія,

 кӧдна озӧ веськыта судитӧ?

 Нія мыччалӧны, бытьтӧ Туйдӧ́т сьӧрті бӧрйисьӧны,

 а асьныс отирлӧ пессьӧ́м-мырсьӧ́м вайӧны.


21 Веськыта олісь вылӧ нія ӧтлаын уськӧтчӧны,

 мортсӧ, кӧда эз кер умӧльсӧ, судитӧны,

 вийны сетӧны.


22 Но менӧ Дорйисьыс ─ Дӧсвидзись,

 Менам ён сайӧвтчанінӧ*б ─ менам Енӧ.


23 Нія судитіссезлісь умӧль керӧ́ммезнысӧ

 асланыс юррез вылӧ Ен вайӧтас.

 Дӧсвидзись Енным нылісь ола́нсӧ 

 асланыс лёк керӧ́ммезӧн орӧтас.


 Ошкӧ́м.




*а 93:13 шойна ─ могила

*б 93:22 сайӧвтчанін ─ крепость, прибежище




ПСАЛТЫР

94 Псалом

[Давидлӧн ошка́н сьыланкы́в.]




1 Локтӧ, сьыламӧ Дӧсвидзисьлӧ,

 горӧн ошкамӧ [Енсӧ]!

 Сія миян Мездісьным, чорыт из керӧсным.


2 Локтӧ Сы одзӧ буркы́втӧмӧн*а,

 ошкӧ Сійӧ горӧна сьылӧмӧн!




3 Дӧсвидзисьыс эд вына Ен,

 вына Ӧксу быдӧс еннэз вылын.


4 Му пытшкыс Сы киын,

 и керӧс йыввес Сылӧн.


5 Саридзыс ─ Сылӧн.

 Саридзсӧ и мусӧ Сылӧн киыс аркмӧтіс.




6 Локтӧ, Дӧсвидзислӧ копыртчамӧ,

 Сы одзӧ усямӧ,

 Аркмӧтісьным одзӧ пидзӧс вылӧ сувтамӧ.


7 Сія ─ миян Ен,

 а мийӧ ─ Сылӧн отир.

 Сія миян сьӧрын видзӧтӧ.

 Мийӧ ─ Сылӧн баляэз,

 кӧдна понда Сія тӧждісьӧ.



 Талун кывзӧ Сылісь висьталӧ́мсӧ:


8 «Эд чорзьӧтӧ сьӧлӧммезнытӧ,

 кыдз тіян айезныт керисӧ кушмуын,

 кӧр лӧгӧтлісӧ Менӧ Мериваын.


9 Сэтӧн айезныт Менӧ ылӧтлісӧ,

 Менчим мылаӧс тӧдмалісӧ-видзӧтісӧ,

 Менчим керӧ́ммезӧс кӧть адззылісӧ.


10 Нёльдас во сьӧрна эта увтырыс Менӧ лӧгӧтліс.

 Сэк Ме шуи:

 "Эта отирлӧн сьӧлӧмныс ылалӧм,

 нія озӧ тӧдӧ Менчим туйезӧс".


11 Сійӧн Ме лӧгувьям кыв сетӧмӧн висьталі:

 "Нія озӧ пырӧ шоччисянінас,

 кӧдӧ Ме лӧсьӧті"».



*а 94:2 буркы́втны ─ благодарить




ПСАЛТЫР

95 Псалом

[Давидлӧн ошка́н сьыланкы́в. Сьылӧны керку лэбтікӧ.]




1 Дӧсвидзисьлӧ сьылӧ виль сьыланкы́в!

 Сьылӧ Дӧсвидзисьлӧ,

 му вылын оліссез быдӧнныт!


2 Сьылӧ Дӧсвидзисьлӧ,

 ошкӧ Сылісь нимсӧ,

 лунісь-лунӧ висьтасьӧ:

 «Сія ─ Мездісь».


3 Отиррезлӧ висьтасьӧ Сылӧн югьялӧ́м йылісь,

 быд кыв вылын баитіссезлӧ ─

 Сылӧн адззывлытӧм керӧ́ммез йылісь.


4 Дӧсвидзисьыс эд вына,

 Сійӧ ӧддьӧн колӧ ошкыны.

 Мӧдік еннэз сьӧрті Сыись медӧддьӧн колӧ повны.


5 Мӧдік отиррезлӧн еннэзныс ас керӧмӧсь,

 а Дӧсвидзись енӧжжесӧ аркмӧтіс.


6 Сійӧ кытшӧвтӧны ошкӧ́м-лэбтӧ́мыс да юрала́н выныс,

 вежаинас Сылӧн ─ выныс да югьялӧ́мыс.




7 Отиррез, ошкӧ-лэбтӧ Дӧсвидзисьсӧ!

 Сьылӧтӧ вына Дӧсвидзисьсӧ!


8 Дӧсвидзисьлісь югьяла́н нимсӧ ошкӧ,

 Сылӧн Вежа Керку йӧррезӧ козиннэзӧн локтӧ!


9 Дӧсвидзисьлӧн вежа югьялӧ́м одзын Сылӧ копыртчӧ!

 Му вылын оліссез быдӧнныт, Сы одзын зэгсьӧ-полӧ!


10 Отиррезлӧ висьталӧ:

 «Дӧсвидзисьыс ─ Юралісь Ӧксу!

 Сійӧн ола́н муыс чорыта сулалӧ,

 сія оз вӧрзьы.

 Отирресӧ Сія пондас веськыта судитны».




11 Енӧжжез ась гажӧтчӧны,

 муыс ась радуйтчӧ,

 саридзыс ванырресӧ горӧн ась лэбтӧ, 

 ваын оліссез быдӧнныс ась гажӧтчӧны!



12-13 Дӧсвидзисьлӧн син одзын

 ыбыс и быдӧс, мый эм сы вылын, 

 ась гажӧтчӧ!

 Вӧрись быд пу ась радуйтчӧ!

 Сія эд локтӧ,

 Сія локтӧ судитны мусӧ.

 Ола́н мусӧ Сія пондас судитны веськыта,

 отирресӧ ─ Аслас быль сьӧрті.




ПСАЛТЫР

96 Псалом

[Давидлӧн псалом, кӧдӧ сія сьыліс, кӧр Израиль му лоис сылӧн юраланінӧн.]




1 Дӧсвидзисьыс ─ Юралісь Ӧксу!

 Ась радуйтчӧ муыс,

 ась гажӧтчӧны ваэз шӧрись быдӧс муэс!




2 Сійӧ кытшӧвтӧны сьӧд кымӧррез и са пемытыс.

 Сылӧн юралӧ́мыс видзсьӧ

 веськыта олӧ́м да веськыта судитӧ́м вылын.


3 Дӧсвидзись одзын мунӧ би,

 Сы вылӧ лэбтісьӧммесӧ быдӧннысӧ сотӧ.


4 Сылӧн чарньӧ́ввес ола́н мусӧ югдӧтӧны,

 нійӧ муыс адззӧ да зэгсьӧ.


5 Дӧсвидзисьлӧн чужӧ́мсянь 

 керӧссэз масісь моз сылӧны,

 Сія эд Дӧсвидзисьыс быдсӧн му вылын.


6 Енӧжжез юӧртӧны Сылісь веськыта керӧ́мсӧ,

 быд отир адззӧ Сылісь югьялӧ́мсӧ.




7 Кӧдна бовба́ннэзлӧ*а юрби́тӧны

 да ас керӧм еннэзӧн ошшасьӧны,

 нія ась рожа куля́нӧдз локтӧны.

 Копыртчӧ Дӧсвидзисьлӧ, еннэз быдӧнныт!


8 Дӧсвидзисьӧ,

 Тэнчит веськыта судитӧ́мметӧ кылӧ́мсянь

 Сионыс гажӧтчӧ,

 гажӧтчӧны Иудеяись каррез.


9 Дӧсвидзисьӧ,

 Тэ эд му выліссезся быдӧннысся вылынжык.

 Мӧдік еннэз сьӧрті Медвылісьыс ─ Тэ.




10 Дӧсвидзисьсӧ радейтіссез,

 тіянлӧ мед син вылӧ оз ков лёк керӧ́мыс!

 Аслас надейнӧй отирлісь ола́нсӧ Сія видзӧ,

 Ентӧг оліссезлӧн киэзісь нійӧ мездӧ.


11 Веськыта оліссезӧс югытыс югдӧтӧ,

 сӧстӧм сьӧлӧмаэзлӧ Сія гаж сетӧ.


12 Веськыта оліссез, гажӧтчӧ,

 тіян эд эм Дӧсвидзись!

 Видзӧ тӧдвыланыт да ошкӧ Сылісь вежа нимсӧ!


 Ошкӧ́м.




*а 96:7 бовба́н ─ истукан




ПСАЛТЫР

97 Псалом

[Давидлӧн] псалом.




1 Сьылӧ Дӧсвидзисьлӧ виль сьыланкы́в!

 Сія керис адззы́влытӧммесӧ*а.

 Сылӧн веськыт киыс да вежа выныс

 вайисӧ Сылӧ вермӧ́мсӧ*б.


2 Дӧсвидзись мыччаліс:

 Сія миян Мездісьным.

 Отиррезлӧ осьтіс:

 Сія веськыта Олісь.


3 Сія эз вунӧт [Яковсянь чу́жӧм отир дынӧ]

 лоны небыт сьӧлӧмаӧн,

 Израиль отирлӧ ─ надейнӧй Отсалісьӧн.

 Му пасьта оліссез казялісӧ:

 миянӧс мездіс миян Енным.




4 Му вылын оліссез быдӧнныт,

 горӧн ошкӧ Дӧсвидзисьсӧ!

 Сьылӧ Сылӧ,

 сьылӧтӧ Сійӧ гажӧтчӧмӧн!


5 Сьылӧ Дӧсвидзисьлӧ сиа орса́н вылын орсӧмӧн,

 сьылӧ сьыланкы́ввез гусли вылын орсӧмӧн!


6 Букса́нӧ да сюрӧ пӧльтӧ,

 ошкӧ Дӧсвидзисьсӧ, миянлісь Ӧксусӧ!




7 Саридзыс ванырресӧ горӧн ась лэбтӧ,

 сэтӧн быдӧс оліссес ась гажӧтчӧны!

 Ола́н муыс да сэтӧн быдӧс оліссес

 горӧн ась гажӧтчӧны!



8-9 Юэз, гажӧн шовгӧ-больгӧ!

 Керӧссэз, Дӧсвидзись одзын ныкӧт гажӧтчӧ!

 Сія локтӧ судитны мусӧ.

 Сія пондас судитны ола́н мусӧ веськыта,

 быдӧс отирсӧ ─ асланыс олӧ́м-керӧ́м сьӧрті.



*а 97:1  адззы́влытӧм ─ чудо

*б 97:1 вермӧ́м ─ победа




ПСАЛТЫР

98 Псалом

[Давидлӧн псалом.]




1 Дӧсвидзисьыс ─ Юралісь Ӧксу!

 Отиррез, Сыись зэгсьӧ-полӧ быдӧнныт!

 Сылісь юрала́н пукӧ́ссӧ керуви́ммез*а видзӧны.

 Муыс ась зэгалӧ!


2 Дӧсвидзисьыс Сион вылын вына Ӧксу,

 Сія юралӧ быд отир вылын.


3 Тэнчит ыджыт нимтӧ нія ась ошкӧны!

 Тэнат нимись быдӧнныс полӧны,

 Тэнат нимыт вежа!




4 Тэ вына Ӧксу,

 судын веськыта бӧрйисьӧ́м Тэ радейтан.

 Отирсӧ Тэ тшӧктін веськыта керны.

 Яков увтыркӧт Тэ веськыта бӧрйисин, 

 нылӧ быльсӧ осьтін.


5 Лэбтӧ-ошкӧ Дӧсвидзисьсӧ, миянлісь Енсӧ!

 Сылӧ коккезас копыртчӧ,

 Сылӧн нельки кок увтыс вежа!




6 Моисей да Аарон вӧлісӧ 

 Дӧсвидзисьлӧн вежауджаліссез,

 Самуил вӧлі Сійӧ нимнас кориссез коласісь.

 Нія Дӧсвидзисьсӧ горӧн корлісӧ,

 и Сія нійӧ кывліс.


7 Израиль отиркӧт Сія баитліс

 вывлань нюжалӧм кымӧр пытшксянь.

 Сылісь сетӧм тшӧктӧ́ммесӧ да висьталӧ́ммесӧ

 нія сьӧлӧмын видзисӧ.


8 Дӧсвидзисьным, миян Енным, Тэ нійӧ кывзывлін.

 Тэ вӧлін нійӧ проститісь Енӧн,

 но умӧльсӧ керӧ́мныс понда

 нылӧ Тэсянь и дӧнзьывліс.


9 Лэбтӧ-ошкӧ Дӧсвидзисьсӧ, миянлісь Енсӧ!

 Вежа керӧс вылын Сылӧ копрасьӧ! 

 Дӧсвидзисьным, миян Енным эд вежа.



*а 98:1 керуви́м ─ вына ангел




ПСАЛТЫР

99 Псалом

[Давидлӧн] ошка́н псалом.




1 Му вылын оліссез быдӧнныт,

 горӧн ошкӧ Дӧсвидзисьсӧ!


2 Дӧсвидзисьлӧ гажӧн кысъялӧ,

 Сы одзӧ гажӧтчӧмӧн локтӧ!


3 Тӧдӧ, Дӧсвидзисьыс ─ Ен.

 Сія миянӧс аркмӧтіс, и мийӧ Сылӧн.

 Мийӧ ─ Сылӧн отир, Сы йӧрись баляэз.


4 Сылӧн ыбӧссэзӧ пырӧ Сійӧ сьылӧтӧмӧн,

 Сылӧн йӧррезӧ ─ Сійӧ ошкӧмӧн.

 Буркы́втӧ Сійӧ, ошкӧ Сылісь нимсӧ.


5 Дӧсвидзисьыс ─ бур!

 Сія пыр небыт сьӧлӧма.

 Сылӧн быльыс айезсянь челядьлӧ вуджӧ.




ПСАЛТЫР

100 Псалом

Давидлӧн псалом.




1 Дӧсвидзисьӧ, ме Тэнӧ понда сьылӧтны.

 Тэнат небыт сьӧлӧм йылісь, 

 Тэнат веськыта судитӧ́м йылісь понда сьывны.


2 Сӧстӧма олӧ́м йылісь понда авйыны,

 аслам керкуын сӧстӧм сьӧлӧмӧн понда овны.

 Кӧр ни Тэ ме дынӧ локтан? 


3 Син одзам умӧльсӧ нем ог пукты.

 Лёксӧ керӧмӧн ме киӧс ог лякӧсьт,

 умӧль керӧ́мыс меным син вылӧ оз ков. 


4 Ылӧтӧ́мсӧ ме сьӧлӧмсим дзимляла,

 лёксӧ керны ─ сія и тӧд вылын оз ло.


5 Матісь морт вылӧ гусьӧн вӧвлытӧмсӧ висьтавлісьӧс

 ме дынсим вашӧта.

 Асьсӧ вылына пуктісьӧс да вышитчисьӧс

 дынам ог видз.




6 Ме кошша надейнӧй морттэзӧс,

 медбы нія вӧлісӧ мекӧт.

 Меным кысъявны пондас сія,

 кӧдалӧн ола́ныс сӧстӧм.


7 Гусьӧн умӧльсӧ керись морт

 менам керкуын оз понды овны.

 Бӧбӧтчись оз ло менам син одзын.


8 Одз асывсянь ме аслам муын пазда 

 Ентӧг оліссесӧ быдӧннысӧ.

 Дӧсвидзисьлӧн карись вашӧта 

 умӧльсӧ кериссесӧ быдӧннысӧ.
 Ошкӧ́м.







ПСАЛТЫР

101 Псалом


1 Пессись-мырсись мортлӧн тӧждісикӧ кеймӧ́м, кӧр сія Дӧсвидзисьлӧ висьталӧ ассис сьӧлӧм шогсӧ.




2 Дӧсвидзисьӧ, кыв менчим кеймӧ́мӧс.

 Менам герьясьӧ́мӧ ась локтӧ Тэнат пеллезӧдз.


3 Ме шогья чужӧ́мтӧ эн сайӧвт.

 Тӧждіся́н лунӧ пельтӧ меланьӧ бергӧт. 

 Кӧр кора Тэнӧ, чожажык кыв менӧ.




4 Менам ола́н луннэзӧ тшын моз ӧшӧны,

 зубытсяняс лыэзӧ сотчӧны.


5 Сьӧлӧмӧ турун моз нюкыртчис,

 ме нельки няньсӧ сёйны вунӧтла.


6 Горӧн ойзӧ́мсянь ме быдсӧн косьми,

 дзир кучикӧ да лыэзӧ кольччисӧ.


7 Ме лои кушмуын олісь пеликан кодь,

 разьсьӧм керкуэзын олісь сюзь кодь.


8 Ме ог вермы узьны,

 ойбыт ӧтнам пукала

 керку юр вылын пукалісь кай моз.


9 Ме вылӧ лэбтісьӧммес быд лун менӧ умӧльтӧны,

 мекӧт лӧгаліссес менӧ ёрдӧны.



10-11 Тэнат лӧгасьӧ́мсянь да лёксялӧ́мсянь

 няньыс туйӧ ме пӧим*а сёя,

 юанӧс синванам сорлала.

 Тэ менӧ лэбтін да шентін.


12 Менам ола́н луннэзӧ вуджӧ́р моз ӧшӧны,

 ме турун моз косьми.




13 Но Тэ, Дӧсвидзисьӧ, пыр олан.

 Отирыс Тэнӧ тӧдвыланыс видзӧны,

 айез челядьлӧ Тэ йылісь висьтасьӧны.


14 Тэ лэбтісян да жалейтан Сион карсӧ.

 Локтіс кад сы дынӧ лоны небыт сьӧлӧмаӧн,

 локтіс сія кадыс.


15 Тэнат раббет Сион карлісь

 нельки иззэсӧ радейтӧны,

 сылісь буссӧ жалейтӧны.




16 Отиррез пондасӧ повны Дӧсвидзисьлӧн нимись,

 му вылісь ӧксуэз ─ Сылӧн югьялӧ́мись.


17 Дӧсвидзисьыс эд Сионсӧ вились лэбтас

 да Аслас югьялӧ́мӧн локтас.


18 Вынтӧммезлісь кеймӧ́мсӧ Сія кылас,

 нылісь кеймисьӧ́мсӧ оз пукты абутӧм туйӧ.


19 Эта йылісь гижасӧ одзланься отирлӧ,

 одзланься оліссез пондасӧ ошкыны Дӧсвидзисьсӧ.




20 Дӧсвидзись видзӧтӧ вылісянь, Аслас вежаинсянь,

 Сія енӧжсянь нёджжалӧ мусӧ,


21 медбы кывны домӧттэзын мырсиссезлісь ойзӧ́мсӧ

 да мездыны нiйӧ, кӧднӧ мӧдӧны вийны.


22 Сион вылын висьталасӧ Дӧсвидзисьлісь нимсӧ,

 Сійӧ пондасӧ ошкыны Ерусалимын,


23 кӧр сэтчӧ отиррез ӧксясӧ,

 быд муын оліссез Сылӧ кысъявны локтасӧ.




24 Сія менӧ одз садьтӧмсьӧтіс,

 ола́н луннэзӧс менчим джендӧтіс.


25 Ме висьталі: 

 «Менам Енӧ, эн на босьт менӧ,

 ме эд мортлісь дзир джын ола́нсӧ олі.

 Тэ эд пырся-пыр олан.


26 Дӧсвидзисьӧ, медодз Тэ керин мусӧ,

 и енӧжыс керӧм Тэнат киӧн.


27 Нiя ӧшасӧ, а Тэ пыр олан.

 Сія быдӧс паськӧм моз бырас.

 Тэ нiйӧ паськӧм моз вежан,

 и нiя вежсясӧ.


28 Но Тэ пыр ӧткодь,

 Тэнат ола́н луннэт озӧ орӧ.


29 Тэнат раббезлӧн челядьыс пондасӧ лӧня овны,

 нысянь чу́жӧм отирыс пыр лоасӧ Тэнат син одзын».



*а 101:10-11 сёйны пӧим ─ Библияын «пӧим» кыв висьталӧ тӧждісьӧ́м да умӧль керӧ́м понда жалитӧ́м йылісь.




ПСАЛТЫР

102 Псалом

Давидлӧн псалом.




1 Менам лолӧ, ошкы Дӧсвидзисьсӧ!

 Быдсӧн пытшкӧ, ошкы Сылісь вежа нимсӧ!


2 Менам лолӧ, ошкы Дӧсвидзисьсӧ

 да эн вунӧт Сылісь быдӧс бур керӧ́ммесӧ.




3 Сія проститӧ тэнчит быд умӧль керӧ́м,

 Тэнчит шогӧттэтӧ веськӧтӧ,


4 ола́нтӧ шойнаись мездӧ.

 Небыт сьӧлӧмсянь отсасьӧ́мнас

 да бурсетӧ́мнас тэнӧ кытшӧвтӧ.


5 Тэнчит ола́нтӧ бурнас тыртӧ.

 Тэнат том кадыт вильмӧ,

 тэ лоан кутш*а кодь вына.




6 Дӧсвидзись веськыта керӧ,

 дзескӧтӧммесӧ Сія дорйӧ.


7 Моисейлӧ Сія мыччаліс Ассис туйесӧ,

 Израиль отирлӧ ─ Ассис керӧ́ммесӧ.


8 Дӧсвидзисьыс небыт сьӧлӧма да ёна радейтісь,

 ыджыт мылаа да ӧддьӧн жалейтісь.


9 Сія оз лӧгав медбӧрӧдз,

 Ассис лӧгсӧ пыр оз видз.


10 Умӧль керӧ́мным сьӧрті Сія миянлӧ оз вешты,

 лёк керӧ́мным сьӧрті миянлӧ оз сет.




11 Мый вылына енӧжыс му дынсянь, 

 сэтшӧм ыджыт 

 [Дӧсвидзисьлӧн] небыт сьӧлӧмсянь керӧ́мыс 

 Сыись поліссезлӧ. 

 
12 Мый ылына шонді пета́ныс шонді пукся́нсянь,

 сы ылынаӧ Сія чапкис умӧль керӧ́ммезнымӧс.


13 Кыдз ай радейтӧ ассис челядьсӧ,

 сідз Дӧсвидзись радейтӧ Сыись поліссесӧ.


14 Сія эд тӧдӧ, мыйись мийӧ керӧмӧсь,

 видзӧ тӧдвылас: мийӧ ─ дзир бус.




15 Мортлӧн ола́н луннэс кыдз турун,

 сія дзоридза́сьӧ ыб вылісь дзоридз моз.


16 Сы весьтӧт пӧльтыштас тӧв,

 и сія абу ни.

 Некин ни оз тӧд, кытӧн сія оліс.


17 Дӧсвидзись Сыись поліссез дынӧ 

 пыр небыт сьӧлӧма.


18 Кӧдна Сыкӧт керӧм йитӧ́тсӧ озӧ вунӧтлӧ,

 Сылісь тшӧктӧ́ммесӧ тӧдвыланыс видзӧны,

 медбы ны сьӧрті овны,

 нылӧ Дӧсвидзисьыс веськыта керӧ.

 Сылӧн веськыта керӧ́мыс 

 ны челядьлӧн челядьлӧ вуджӧ.




19 Дӧсвидзись Ассис юрала́н пукӧ́ссӧ енӧжас сувтӧтіс.

 Сія быдӧнныс вылын юралӧ.


20 Ошкӧ Дӧсвидзисьсӧ,

 вына ангеллэз [быдӧнныт],

 Сылӧн тшӧктӧ́м сьӧрті кериссез,

 Сылісь висьталӧ́мсӧ кывзiссез.


21 Ошкӧ Дӧсвидзисьсӧ,

 Сылӧн енӧжись тышкася́н выннэз,

 Сылӧн кысъяліссез*б быдӧнныт,

 Сы тшӧктӧ́м сьӧрті кериссез!


22 Ошкӧ Дӧсвидзисьсӧ,

 Сылӧн быдӧс керӧ́ммез!

 Ошкӧ Сійӧ быдлаын, кытӧн Сія юралӧ!

 Ошкы Дӧсвидзисьсӧ, менам лолӧ!


 Ошкӧ́м.




*а 102:5 кутш ─ орёл

*б 102:21 кысъялісь ─ слуга, служанка




ПСАЛТЫР

103 Псалом

[Му аркмӧтӧ́м йылісь Давидлӧн псалом.]




1 Ошкы Дӧсвидзисьсӧ, менам лолӧ!

 Дӧсвидзисьӧ, менам Енӧ,

 Тэ сэтшӧм вына, диво кутӧ!

 Тэ кытшӧвтӧм югьялӧ́мӧн да юрала́н вынӧн.


2 Тэ Асьтӧ кыдз паськӧмӧн югытнас вевттян,

 енӧжжесӧ ӧн моз паськӧтан.


3 Енӧжас Аслыт оланiнсӧ ваэз весьтын лӧсьӧтан, 

 кымӧррезісь Аслыт колесницаэз керан,

 тӧв борддэз вылын ветлӧтан.


4 Ассит ангеллэтӧ Тэ керан тӧввезӧн,

 Ассит уджаліссетӧ ─ ӧграла́н биӧн.




5 Мусӧ Тэ ён увт вылӧ сувтӧтін.

 Сія некӧр оз вӧрзьы.


6 Пыдӧстӧм ванас сійӧ кыдз паськӧмӧн вевттин,

 нельки керӧс йыввез вӧлісӧ ва пытшкын.


7 Тэнат ӧлӧ́мсянь ваэз пышшисӧ,

 Тэнат горӧн гымалӧ́мсянь нiя чожа мунiсӧ.


8 Ваэз керӧссэз вылӧдз кайлісӧ,

 сэсся лажмытіннэзӧ визывтісӧ.

 Нія визывтісӧ сэтчӧ,

 кытчӧ Тэ нылӧ лӧсьӧтін.


9 Тэ ваэсӧ йӧртін,

 и сэтісь нiя озӧ петӧ,

 мусӧ вевттьыны озӧ бертӧ.




10 Лажмытіннэзас Тэ лӧсьӧтін ва петаніннэз,

 керӧссэз коласӧт визывтӧны ваэз.


11 Нiя юкталӧны му вылісь вӧрпаэсӧ быдӧннысӧ,

 сэтӧн вӧрись осёллэз веськӧтӧны горшнысӧ.


12 Ва дорас енӧжись кайез поздiсьӧны,

 уввез коласын дзульзьӧны.


13 Вылісянь Тэ Ачыт юкталан керӧссэсӧ,

 Тэнат киӧн сетӧ́ммезсянь муыс пӧтӧ.


14 Подалӧ Тэ быдтан турун,

 мортлӧ ─ быдкодь быдмас,

 медбы му вылын быдмӧ́мись керны сёя́н:


15 вина, кӧда мортлісь сьӧлӧм гажӧтӧ,

 ви, кӧдасянь сылӧн чужӧ́м мичамӧ,

 нянь, кӧда вывты́р вынсьӧтӧ.


16 Ливанісь сыспуэз, Дӧсвидзисьлӧн пуэз,

 кӧднӧ Сія садитіс,

 васӧ пӧттӧдз юӧны.


17 Ны вылын кайез поздiсьӧны,

 кӧззэз вылын аисттэз поздiсьӧны.


18 Вылын керӧссэз сетӧмась кӧррезлӧ*а,

 из керӧссэзын даманнэз*б сайласьӧны.




19 Тэ аркмӧтін тӧлісьсӧ, медбы мыччавны кадсӧ.

 Шонді тӧдӧ рытланьӧ лэдзча́н кадсӧ.


20 Тэ паськӧтан пемытсӧ, и локтӧ ой.

 Ойнас вӧрпаэз петӧны ветлӧтны.


21 Леввез эрзӧны,

 кинӧскӧ кутны кошшӧны,

 Енлісь сёя́н корӧны.


22 Шонді петікӧ нiя ӧтлаӧ ӧксьӧны,

 асланыс позӧ водӧны.


23 Асылӧн морт уджавны петӧ,

 Ассис уджсӧ рытӧдз керӧ.


24 Дӧсвидзисьӧ,

 кытшӧм уна Тэнат керӧ́ммет!

 Тэ быдӧс керин ыджыт мывкыдӧн.

 Муыс тыра Тэнат керӧ́ммезӧн.


25 То, дортӧм ыджыт саридз!

 Сэтісь оліссесӧ лыддьыны он вермы.

 Нiя и ыджытӧсь, и учӧтӧсь.


26 Сэті уялӧны корабллез,

 Сэтчин левиафа́н,

 кӧдӧ Тэ аркмӧтін сэтчин орсны.




27 Тэнат аркмӧтӧ́ммес видзчисьӧны,

 медбы Тэ аскадӧ сетін нылӧ сёя́н.


28 Тэ сетан нылӧ, и нiя босьтӧны,

 осьтан Ассит китӧ, нiя пӧттӧдз сёйӧны.


29 Тэ сайӧвтан Ассит чужӧ́мтӧ,

 и нiя тӧждӧны.

 Босьтан нылісь ловсӧ,

 нiя кулӧны и бӧр муӧ пӧртчӧны.


30 Тэ ыстан Ассит Ловтӧ,

 и нiя аркмӧны.

 Сідз Тэ мулісь чужӧ́мсӧ вильмӧтан.




31 Дӧсвидзисьлӧн югьяла́н выныс

 ась пырся-пыр тыдалӧ!

 Дӧсвидзись Аслас керӧ́ммезсянь ась гажӧтчӧ!


32 Сія видзӧтӧ му вылас, и муыс зэгалӧ,

 павкӧтчас керӧс бердӧ, и сія тшынӧтӧ.




33 Олікам пыр понда сьывны Дӧсвидзисьлӧ,

 понда сьывны Енӧлӧ, кытчӧдз ловья.


34 Менам сьылӧ́мӧ Сылӧ ась лоӧ сьӧлӧмви.

 Ме понда гажӧтчыны-сьывны Дӧсвидзись йылісь.


35 Умӧльсӧ кериссез му вывсис ась ӧшӧны,

 Туйдӧ́ттӧг оліссез ась озӧ лоӧ.

 Ошкы Дӧсвидзисьсӧ, менам лолӧ!

 Аллилуйя*в!


 Ошкӧ́м.




*а 103:18 кӧр ─ олень

*б 103:18 даман ─ кӧч ыжда вӧрпа, олӧ Израиль керӧссэзын

*в 103:35 «Аллилуйя» кывсӧ позьӧ вуджӧтны «ошкӧ Дӧсвидзисьсӧ!»




ПСАЛТЫР

104 Псалом


1 Ошкӧ Дӧсвидзисьсӧ,

 Сійӧ нимнас корӧ!

 Сылісь керӧ́ммесӧ отиррезлӧ висьтасьӧ!


2 Сьылӧ Сылӧ, Сійӧ сьылӧтӧ!

 Сылӧн адззывлытӧм керӧ́ммез йылісь висьтасьӧ!

 
3 Сылӧн вежа нимӧн ошшасьӧ!

 Дӧсвидзисьсӧ кошшиссезлӧн 

 сьӧлӧммезныс ась гажӧтчӧны!


4 Кошшӧ Дӧсвидзисьсӧ да Сылісь вынсӧ.

 Сылісь чужӧ́мсӧ пыр кошшӧ.


5
6 Тiйӧ ─ Авраам увтыр, Енлӧн раббез,

 Яковлӧн челядь, Енлӧн бӧрйӧммез.

 Сійӧн видзӧ тӧдвыланыт

 Сылісь адззывлытӧм керӧ́ммесӧ,

 мыччала́н пассэсӧ да Сылісь суддэсӧ.




7 Сія миян Дӧсвидзись Енным,

 му вылас Сія быдлаын судитӧ-юралӧ.


8 Отиркӧт Ассис керӧм йитӧ́тсӧ*а

 Сія пыр тӧдвылас видзӧ.

 Одзланься каддэзӧ унася-уна чу́жӧммезлӧ

 Ассис сетӧм кывсӧ Сія некӧр оз вунӧт.


9 Авраамкӧт керӧм йитӧ́тсӧ

 да Исаклӧ сетӧм кывсӧ

 Сія оз вунӧтлы.


10 Сійӧ кывсӧ Еныс Яковлӧ Туйдӧ́тӧн*б сувтӧтіс.

 Израилькӧт йитӧ́тсӧ пыр кежӧ керис.


11 Сія шуис:

 «Тэныт сета Ханаан мусӧ,

 сія тэныт дӧнзьӧ».




12 Ханаан муын нiя вӧлісӧ локтӧм йӧзӧн.

 Сэк нiя вӧлісӧ ӧддьӧн етшаӧн.


13 Сэтӧн нiя ӧтік отир дынiсь

 мӧдік отир дынӧ мунлісӧ,

 ӧтік муись мӧдік муӧ вуджлісӧ.


14 Еныс некинлӧ эз лэдз дзескӧтлыны нійӧ.

 Нельки ӧксуэсӧ ӧвліс:


15 «Менчим ма́втӧммезӧс*в эд вӧрӧтӧ,

 Месянь юӧртіссезлӧ умӧльсӧ эд керӧ».




16 Еныс му вылас тшыгьяла́н кад ыстіс,

 быдӧс шепьяся́н няньсӧ тшыкӧтіс.


17 Сы одзын Египетӧ ыстіс мортӧс ─ Ӧсипӧс.

 Сійӧ вузалісӧ, Египетӧ раб туйӧ нуӧтісӧ.


18 Сылісь коккесӧ кӧрттэзӧ дорисӧ,

 голяас кӧрт сийӧс*г кышалісӧ.


19 Сідз вӧлі Дӧсвидзисьлӧн кыв сьӧрті керсьӧмӧдз.

 Дӧсвидзись Аслас кылӧн Ӧсипсӧ тӧдмаліс-видзӧтіс.


20 Египетісь ӧксу тшӧктіс сійӧ вайӧтны,

 и Ӧсипсӧ лэдзисӧ.

 Отиррез вылын юралісь сійӧ мездiс.


21 Ӧсипсӧ сувтӧтіс аслас керкуын веськӧтлісьӧн.

 Аслас муись быдӧс, мый сылӧн вӧлі,

 сы кипод увтӧ сетіс,


22 медбы сія туйдӧтліс ӧксулісь веськӧтліссесӧ,

 велӧтіс бур мывкыдӧ сылісь пӧрисьжыккесӧ.




23 Сэк Израиль вуджис Египетӧ,

 Яков пондiс овны Хамлӧн муын.


24 Сэтӧн Еныс Ассис отирсӧ йылӧтіс-содтіс.

 Нiйӧ керис вынажыккезӧн ны вылӧ лэбтісьӧм отирся.


25 Еныс керис сідз,

 медбы Израиль отир Египетісь йӧзлӧ

 син вылӧ эз понды ковны.

 Сэк Египетісь йӧз Енлӧн раббезлӧ

 умӧльсӧ пондісӧ керны ылӧтлӧмӧн.


26 Сэк Еныс ыстіс Ассис Моисей рабсӧ

 да Ааронсӧ, Ассис бӧрйӧмсӧ.


27 Нiя Хамлӧн муын отирыс одзын

 Енлісь адззы́влытӧммесӧ керисӧ,

 Сылісь пассэсӧ мыччалісӧ.

 
28 Нія керисӧ Енлӧн висьталӧ́м сьӧрті.

 Еныс ыстіс пемытсӧ,

 и му вылас лоис са пемыт.


29 Нылісь васӧ Сія вирӧ пӧртіс,

 сысянь быдӧс чериыс куліс.


30 Нылӧн муыс лягушаэзӧн тырис,

 нiя нельки ӧксулӧн узьланiнын чеччалісӧ.


31 Еныс висьталіс,

 и локтіс унася-уна лӧдз.

 Нія Египет мусӧ тыртісӧ.


32 Зэр туйӧ ны вылӧ шер ыстіс,

 нылӧн му вылӧ сота́н би вайӧтіс.


33 Нылісь виноград да инжир пуэсӧ чеглаліс,

 ны му вылісь пуэсӧ пӧрлаліс.


34 Сія висьталіс,

 и лыдтӧм саранча чукӧр локтіс.


35 Нiя сёйисӧ му вывсис быдӧс турунсӧ,

 ыббез вылын воӧ́мсӧ.


36 Египетас нылӧн медодзза зоннэзлісь,

 медодзза шогмӧммезлісь

 Еныс ола́ннысӧ орӧтіс, 


37 Израиль отирсӧ Египет мусис Сія петкӧтіс.

 Сьӧраныс зарни*д да эзы́сь*е сетіс.

 Нылӧн некытшӧм увтырын эзӧ вӧлӧ вынтӧммез.


38 Египетісь отир ӧддьӧн полісӧ,

 сійӧн нiя Израиль отирлӧн петӧ́мсянь гажмисӧ.




39 Еныс Ассис отирсӧ кымӧрӧн вевттис,

 ойнас югдӧтны би сетіс.


40 Отирыс сёя́н корисӧ,

 Сія нылӧ пытьканкайезӧс*ж ыстіс.

 Отирсӧ енӧжись няньӧн вердiс.


41 Сія из поткӧтіс,

 сэтісь ва киссис

 да кӧсiнӧттис юӧн котӧртіс.


42 Аслас Авраам раблӧ вежа кӧсйӧ́мсӧ

 Сія тӧдвылас вайӧтіс.


43 Ассис бӧрйӧм отирсӧ йӧз муись петкӧтіс,

 и нія ӧддьӧн гажӧтчисӧ.


44 Mӧдік отиррезлісь муэз нылӧ сетіс.

 Нылӧ дӧнзис сія, мый вылын мӧдіккез уджалісӧ,


45 медбы отирыс олісӧ Сылӧн тшӧктӧ́ммез сьӧрті

 да сьӧлӧманыс видзисӧ Сылісь Туйдӧ́тсӧ.

 Аллилуйя!
 Ошкӧ́м.






*а 104:8 йитӧ́т ─ завет

*б 104:10 Туйдӧ́т ─ Закон

*в 104:15 ма́втӧм ─ помазанник

*г 104:18 сийӧс ─ ярмо, хомут

*д 104:37 зарни ─ золото

*е 104:37 эзы́сь ─ серебро

*ж 104:40 пытьканкай ─ перепел




ПСАЛТЫР

105 Псалом


1 Аллилуйя!

 Ошкӧ Дӧсвидзисьсӧ,

 Сія эд бур да пыр небыт сьӧлӧма!


2 Кин вермас быдӧс висьтавны

 Дӧсвидзисьлӧн вын йылісь

 да Сылӧн югьялӧ́м йылісь?


3 Шудаӧсь нiя,

 кӧдна юраныс видзӧны веськыта судитӧ́мсӧ

 да пыр керӧны веськыта.


4 Дӧсвидзисьӧ,

 кӧр лоан небыт сьӧлӧма Аслат отир дынӧ,

 сэк и менӧ уськӧт тӧдвылат.

 Кӧр пондан нiйӧ мездыны,

 сэк и меным отсав,


5 медбы меным адззывны 

 Тэнат бӧрйӧммезлісь бура олӧ́мнысӧ,

 Тэнат отиркӧт гажӧтчыны

 да ныкӧт ӧтлаын Тэӧн ошшасьны.




6 Мийӧ айезным моз умӧльсӧ керим,

 Туйдӧ́т вылӧ видзӧттӧг олім,

 быльсис мӧдӧрӧ ылалім.


7 Миян айезным Египетас

 Тэнчит адззывлытӧм керӧ́мметӧ эзӧ вежӧртӧ.

 Тэнчит небыт сьӧлӧмсянь унася-уна бур керӧ́мтӧ

 нiя вунӧтісӧ.

 Гӧрд саридз дорын нiя Тэ вылӧ лэбтісисӧ.


8 Но Аслас ним понда Сія нiйӧ мездiс,

 Ассис ыджыт вынсӧ мыччаліс.


9 Сія тшӧктіс Гӧрд саридзлӧ, и сія косьмис.

 Еныс Ассис отирсӧ саридз пыдӧсӧт кыдз кӧсiнӧт нуӧтіс.


10 Сія айезнымӧс ны вылӧ лэбтісьӧммез киись мездiс,

 дзескӧтліссез ки увтісь нійӧ петкӧтіс.


11 Ны вылӧ лэбтісьӧммесӧ ваыс вӧйӧтіс,

 ловьяыс ӧтік морт эз кольччы.


12 Сэк нія пондісӧ веритны Дӧсвидзисьлӧн кыввезӧ,

 Сійӧ сьылӧмӧн ошкисӧ.




13 Но чожа мыйись Израиль отир 

 Сылісь керӧ́ммесӧ вунӧтісӧ,

 эзӧ пондӧ видзчисьны,

 кӧр Сія Ачыс нійӧ туйдӧтас.


14 Кушмуас нiя ёна номсӧтчисӧ,

 овтӧминас Енлісь мыласӧ тӧдмалісӧ-видзӧтісӧ.


15 Корӧмнысӧ Сія нылӧ сетіс,

 но ны вылӧ лёк пӧрӧс*а ыстіс.


16 Сувтчанінын мукӧдыс пондiсӧ завидуйтны Моисейлӧ

 да Ааронлӧ, Дӧсвидзисьлӧн вежа мортлӧ.


17 Сэк муыс оссис,

 Дафанӧс, Авиронӧс да сы дор сулаліссесӧ 

 сія ньылыштіс.


18 Израиль отир коласын би ыпнитіс,

 умӧльсӧ кериссесӧ сотіс.




19 Хорив керӧс дынын нiя ӧшкаӧс керисӧ,

 киӧн керӧ́мныслӧ копрасьны пондiсӧ.


20 Ассиныс югьяла́н Енсӧ вежисӧ

 турун сёйись вылӧ,

 киэзнаныс керӧм ӧшка вылӧ.


21 Нiя вунӧтісӧ Ассиныс Мездісь Енсӧ,

 Кӧда Египетас сэтшӧм вына керӧ́ммез мыччаліс:


22 Хам муын*б Сылӧн керӧ́ммезсянь диво кутӧ,

 Гӧрд саридз дорын керӧ́мыс повзьӧтӧ.


23 Эта понда Израиль отирлісь ола́ннысӧ 

 Еныс мӧдіс орӧтны.

 Сэк Моисей, Енлӧн бӧрйӧм морт,

 сувтіс Еныс одзӧ кусӧтны Сылісь лӧгсӧ.

 Сія отирсӧ пондiс дорйыны,

 медбы Еныс нылісь ола́ннысӧ эз орӧт.




24 Сылӧн висьталӧ́мӧ нiя эзӧ веритӧ,

 кӧсйӧм бур мусӧ абутӧм туйӧ пуктісӧ.


25 Асланыс ӧнассэзын*в нiя боньгисӧ,

 Дӧсвидзисьсӧ эзӧ кывзiсьӧ.


26 Сэк Дӧсвидзись лэбтіс Ассис кисӧ,

 медбы кушмуас орӧтны нылісь ола́нсӧ.


27 Сія лэбтіс кисӧ,

 медбы нылісь челядьсӧ 

 мӧдік отиррез коласӧ шентавны,

 муыс пасьта нiйӧ рознитны.




28 Израиль отирлӧн сьӧлӧмныс 

 Ваал-Фегор*г дынӧ лякасис,

 ловтӧм еннэзлӧ вайӧм езъяла́н козинсӧ нiя сёйисӧ.


29 Асланыс керӧ́ммезӧн нiя Енсӧ лӧгӧтлісӧ.

 Эта понда ны коласын кула́н пӧрӧс паськаліс.


30 Сэк Финеес чеччис,

 умӧльсӧ кериссез вылын судсӧ чулӧтіс,

 и отирыс дугдіс кувны.


31 Эта понда сійӧ шуӧны веськыта олісьӧн

 айезсянь челядьӧдз, пырся-пыр.




32 Мерива ва дорын нiя Енсӧ бӧра лӧгӧтлісӧ,

 ны кузя Моисейыслӧ Енсянь дӧнзис.


33 Нiя эд Моисейсӧ лӧгӧтісӧ,

 и сія аслас висьталӧ́мӧн умӧляс пырис.




34 Израиль отир эзӧ вийӧ йӧз отирресӧ,

 кӧднӧ тшӧктіс Дӧсвидзисьыс.


35 Ентӧдтӧммезкӧт нія сорласисӧ

 да ны моз керны велалісӧ.


36 Израиль отир киӧн керӧм еннэзлӧ копрасьны пондiс,

 нылӧн кыйся́нӧ шедіс.


37 Ассиныс ныввезнысӧ да зоннэзнысӧ

 вайлісӧ езъяла́н козинӧн сэрпӧсь ловвезлӧ.


38 Нiя кисьтлісӧ вирсӧ 

 асланыс ныввезлісь да зоннэзлісь,

 кӧдна умӧльсӧ нем эзӧ керӧ.

 Ханаан отирлӧн ас керӧм еннэзлӧ 

 езъяла́н козинӧн челядьнысӧ вайлісӧ,

 сія вир кисьтӧ́мӧн мусӧ сэрпӧсьтісӧ.


39 Асланыс керӧ́ммезӧн асьнысӧ сэрпӧсьтісӧ,

 умӧльсӧ керны лэдзчисисӧ

 да Еныс дынiсь ылалісӧ.




40 Сэк Аслас отир вылӧ Енлӧн лӧгыс ӧзйис.

 Аслас бӧрйӧм отирыс Сылӧ син вылӧ эз понды ковны.


41 Сія сетіс нiйӧ ентӧдтӧммез киӧ.

 Израиль отир вылын пондiсӧ ыждавны нiя,

 кӧдна синӧн эзӧ вермӧ видзӧтны ны вылӧ.


42 Ны вылӧ уськӧтчӧм йӧз нійӧ дзескӧтліс,

 йӧз кипод увтын Израиль отир лӧньсьывліс*д.


43 Дӧсвидзись нiйӧ унаись мездывліс,

 но нiя асланыс мугсьӧ́мӧн*е Сійӧ лӧгӧтлісӧ.

 Умӧль керӧ́ммезныс кузя нiя нач лэдзчисисӧ.


44 Но сьӧкыт кадӧ Сія нылӧ отсавліс,

 кӧр нылісь горӧн герьясьӧ́мнысӧ кывліс.


45 Сія ныкӧт керӧм йитӧ́тсӧ тӧдвылас уськӧтліс,

 Ассис сьӧлӧмсӧ ны дынӧ небзьӧтліс.


46 Сія керлывліс жалейтіссезӧн нійӧ,

 кӧдна кипод увтын пессис-мырсис Израиль отир.




47 Дӧсвидзисьным, миян Енным, мезды миянӧс!

 Ӧкты миянӧс, отиррез коласӧ рознитчӧммесӧ!

 Сэк мийӧ ошкам Тэнчит вежа нимтӧ,

 пондам ошшасьны Тэнат югьялӧ́мӧн.


48 Дӧсвидзисьсӧ, Израильлісь Енсӧ, пырся-пыр ошкӧ!

 Отирыс быдӧнныс ась висьталӧны: «Аминь!»

 Аллилуйя!
 Ошкӧ́м.




*а 105:15 пӧрӧс ─ заразная болезнь

*б 105:22 Хам му ─ Египет му

*в 105:25 ӧнас ─ палатка

*г 105:28 Ваал-Фегор ─ ас керӧм енлӧн ним

*д 105:42 лӧньсьыны ─ смириться

*е 105:43 мугсьыны ─ упрямиться




ПСАЛТЫР

106 Псалом

[Аллилуйя!]




1 Ошкӧ Дӧсвидзисьсӧ, Сія эд бур,

 Сія пыр небыт сьӧлӧма!


2 Сідз ась висьталӧны мездӧммез,

 кӧднӧ Дӧсвидзись мездiс ны вылӧ лэбтісьӧммез киись.


3 Сія ӧктіс нiйӧ быд муись:

 асывланись, рытланись,

 ойланись да саридз дорись.




4 Нiя ветлӧтісӧ кушмуӧт,

 кыті некин эз ветлӧтлы,

 сэтӧн эзӧ панталӧ ӧтік ола́н кар.


5 Нiя тшыгьялісӧ, горшныс косьмис.

 Нылӧн ловныс ӧдва ӧшшис.


6 Но сьӧкыт кадӧ нiя горӧн кеймисисӧ Дӧсвидзисьлӧ,

 и Сія нiйӧ умӧльсис мездiс.


7 Сія нiйӧ веськыт туй вылӧт нуӧтіс,

 ола́н карӧ вайӧтіс.


8 Нія ась ошкӧны Дӧсвидзисьсӧ

 Сылӧн небыт сьӧлӧм понда.

 Ась ошкӧны адззывлытӧм керӧ́ммез понда,

 кӧднӧ Сія керӧ отирлӧ!


9 Кинлӧн горшыс косьмӧ,

 сылӧ Еныс пӧттӧдз юны сетӧ.

 Кин тшыгъялӧ,

 сійӧ бурнас тыртӧ.




10 Нiя олісӧ пемытын,

 и нiйӧ видзчисис кулӧ́м.

 Нiя вӧлісӧ кӧртӧ дорӧмӧсь

 да тӧждісьӧ́мӧ сибдӧмӧсь.


11 Енлісь кыввесӧ нiя эд эзӧ кывзiсьӧ,

 Медвылісьлісь туйдӧтӧ́мсӧ абутӧм туйӧ пуктісӧ.


12 Сія нiйӧ сьӧкыт уджӧн раммӧтліс.

 Нылӧн садьныс бырліс,

 а отсалісьыс эз вӧв.


13 Но сьӧкыт кадӧ нiя горӧн кеймисисӧ Дӧсвидзисьлӧ,

 и Сія нiйӧ умӧльсис мездiс.


14 Сія нiйӧ пемытсис петкӧтіс,

 кулӧ́мись да домӧттэзісь мездiс.


15 Нія ась ошкӧны Дӧсвидзисьсӧ

 Сылӧн небыт сьӧлӧм понда

 да адззывлытӧм керӧ́ммез понда,

 кӧднӧ Сія керӧ отирлӧ!


16 Сія эд ыргӧнiсь керӧм ыбӧссэсӧ паздіс,

 кӧртісь керӧм ига́ннэсӧ жугдіс.




17 Мывкыдтӧммес эзӧ кывзiсьӧ,

 умӧльсӧ керисӧ,

 сійӧн и пессисӧ-мырсисӧ.


18 Ны ловлӧ эз ков некытшӧм сёя́н.

 Нiя вӧлісӧ кула́н дорын ни.


19 Но сьӧкыт кадӧ нiя горӧн кеймисисӧ Дӧсвидзисьлӧ,

 и Сія нiйӧ умӧльсис мездiс.


20 Ассис кывсӧ Сія ыстіс

 да нiйӧ веськӧтіс,

 кулӧ́мись нiйӧ мездiс.


21 Нія ась ошкӧны Дӧсвидзисьсӧ

 Сылӧн небыт сьӧлӧм понда

 да адззывлытӧм керӧ́ммез понда,

 кӧднӧ Сія керӧ отирлӧ!


22 Нія Сылӧ буркывта́н езъяла́ннэз*а ась вайӧны,

 Сылісь керӧ́ммесӧ гажа сьыланкы́ввезӧн висьтасьӧны!




23 Корабллез вылын саридзӧт уяліссез,

 ыджыт ваэз вылын уджалӧны.


24 Нія адззӧны Дӧсвидзисьлісь керӧ́ммесӧ

 да пыдын ваас Сылісь быдкодь адззы́влытӧммесӧ.


25 Сія висьталас,

 и лэбтісьӧ ыджыт тӧв,

 кӧда ваныррез вылына лэбтӧ.


26 Нiя корабльнас енӧжӧдз лэбтісьлӧны,

 саридз пыдӧсӧдз лэдзчисьлӧны.

 Полӧ́мсяняс нылӧн сьӧлӧмныс кок пятаӧдз лэдзчисьлӧ.


27 Нiя коддэз моз бергалӧны, пезьдалӧны.

 Сэк нылӧн тӧдӧ́м-кужӧ́мныс быдӧс ӧшӧ.


28 Но сьӧкыт кадӧ нiя горӧн кеймисисӧ Дӧсвидзисьлӧ,

 и Сія нiйӧ умӧльсис мездiс.


29 Сія тӧвнырсӧ лӧньсьӧтіс,

 и ваыс лӧньсис.


30 Ва лӧньсьӧ́мсянь отирыс гажмисӧ.

 Дӧсвидзись вайӧтіс нiйӧ, кытчӧ нылӧ коліс.


31 Нія ась ошкӧны Дӧсвидзисьсӧ

 Сылӧн небыт сьӧлӧм понда

 да адззывлытӧм керӧ́ммез понда,

 кӧднӧ Сія керӧ отирлӧ!


32 Ась ошкӧны-лэбтӧны Сійӧ ӧксьӧм отир,

 ась ошкӧны Сійӧ бӧрйӧм пӧриссез!




33 Юэсӧ Сія пӧртӧ кушмуӧ,

 ва петанiннэсӧ ─ кӧс муӧ.


34 Бур мусӧ пӧртӧ сола муӧ.

 Сідз керӧ сэтӧн оліссез кузя,

 кӧдна керӧны умӧльсӧ.


35 Кушмусӧ Сія пӧртӧ тыӧ,

 кӧс мусӧ ─ ва петанiннэзӧ.


36 Сэтчӧ вайӧтӧ тшыгьяліссезӧс.

 Сэтӧн овны нiя лэбтӧны кар,


37 кӧдзӧны муэз, садитӧны виноград пуэз,

 кӧдна уна воӧ́м вайӧны.


38 Дӧсвидзись нiйӧ бласлӧви́тӧ,

 и нiя ёна содӧны,

 подаыс нылӧн оз чин.


39 Но отирыс чинӧны сьӧкыт, тӧждiся́н кадӧ,

 кӧр нiйӧ дзескӧтӧны.


40 Сэк Дӧсвидзись юраліссесӧ абутӧм туйӧ пуктӧ,

 нійӧ туйтӧм кушмуӧт ветлӧтны кольӧ.


41 А умӧля олісьсӧ умӧльсис петкӧтӧ.

 Сылісь увтырсӧ баля чукӧр моз содтӧ-йылӧтӧ.


42 Веськыта оліссез сійӧ быдӧс адззӧны да гажӧтчӧны,

 а Ентӧг оліссез ӧмнысӧ тупкӧны.




43 Мывкыда морт сэтшӧмсӧ казялӧ да вежӧртӧ:

 Дӧсвидзисьыс небыт сьӧлӧма.
 Ошкӧ́м.




*а 106:22 буркывта́н езъяла́н ─ жертва благодарения





ПСАЛТЫР

107 Псалом


1 Давидлӧн сьыла́н псалом.




2 Енӧ, менам сьӧлӧмӧ лӧсьӧтчис ни,

 [сьӧлӧмӧ лӧсьӧтчис ни]

 сьылӧтны да ошкыны Тэнӧ.


3 Саймӧ, сиа орса́ннэз: арфа да гусли!

 Ме чечча асъяпоннас.


4 Дӧсвидзисьӧ,

 ме понда ошкыны Тэнӧ отиррез коласын,

 понда сьылӧтны Тэнӧ быд кыв вылын баитісь йӧзын.


5 Тэнат небыт сьӧлӧмсянь керӧ́мыт 

 енӧжжезся вылынжык.

 Тэнат быльыт кымӧррезӧдз.


6 Енӧ, Тэнӧ лэбтӧ́м-ошкӧ́мыс 

 енӧжжезся вылынжыка ась горалӧ!

 Тэнат югьялӧ́мыт муыс пасьта ась тыдалӧ!


7 Отсав миянлӧ Аслат веськыт киӧн!

 Мезды отирсӧ, кӧднӧ Тэ радейтан!

 Кыв менӧ!




8 Еныс Аслас вежаинын шуис:

 «Ме гажӧтчӧмӧн Сихемсӧ тіянлӧ торйӧта,

 Сокхоф лажмытінсӧ меряйта.


9 Галаадыс Менам, Манассияыс Менам,

 Ефремыс Менам юр сайӧвта́нӧ.

 Иудаыс ─ юрала́н бедьӧ*а.


10 Моавыс Менам мисся́н дозӧ,

 Едом вылӧ шента Ассим кӧмкӧтӧс.

 Филистим му вылын 

 отирсӧ вермӧ́мсянь гажувьям горӧта».




11 Кин пыртас менӧ ён из йӧра*б карӧ?

 Кин вайӧтас менӧ Едомӧдз?


12 Он я Тэ, Енӧ?

 Тэ колин миянӧс,

 и тышкасьӧ́м*в вылӧ ӧтлаын миян воиннэзкӧт 

 он ни петавлы.




13 Миянӧс ёна дзескӧтӧны, отсав миянлӧ!

 Мортлӧн отсӧтісь эд етша бурыс.


14 Еныскӧт мийӧ вынаӧсь.

 Миян вылӧ лэбтісьӧммесӧ Сія уськӧтас.



*а 107:9 юрала́н бедь ─ жезл

*б 107:11 из йӧр ─ каменная стена

*в 107:12 тышкасьӧ́м ─ битва, бой, война




ПСАЛТЫР

108 Псалом

Сьыліссезӧн веськӧтлісьлӧ. Давидлӧн псалом.




1 Менам Енӧ, Тэнӧ ошка, эн чӧв!


2 Ентӧг оліссез да гусьӧн умӧльсӧ кериссез

 ӧмнысӧ паськӧтлӧны,

 мекӧт ылӧтлӧмӧн баитӧны.


3 Но ме нылӧ и син вылӧ ог ков,

 сэтшӧм кыввез нiя ӧтмӧдӧрсянь висьтавлӧны,

 весись ме вылӧ уськӧтчывлӧны.


4 Ме нiйӧ радейта,

 а нiя мекӧт лӧгалӧны,

 но ме кейма.


5 Бурсӧ керӧ́мӧ понда умӧльнас вештісьӧны,

 радейтӧ́мӧ понда ме нылӧ син вылӧ ог ков.




6 Енӧ, сувтӧт лёк керисьлӧ судитісьнас Ентӧг олісьӧс,

 и сотанаыс*а ась сувтӧ сыкӧт веськыт ладорас!


7 Суд вылас сійӧ ась сетӧны мыжйыны,

 и сылісь кеймӧ́мсӧ ась шуӧны умӧль керӧ́мӧн.


8 Сылӧн ола́н луннэс ась лоасӧ дженытӧсь.

 Сылӧ сетӧм уджсӧ мӧдік ась пондӧ керны.


9 Сылӧн челядьыс ась кольччӧны айтӧг,

 а иньыс дӧваӧн.


10 Сылӧн челядьыс ась кортӧн ветлӧтӧны,

 нянь корӧны да разьсьӧм керкуын олӧны.


11 Одзӧсӧн сеталісь ась босьтӧ быдӧс,

 мый сылӧн эм.

 Йӧз отир ась нуӧтасӧ быдӧс,

 мый сія шедтіс аслас уджӧн.


12 Сійӧ ась некин оз жалейт,

 сылӧн айтӧм челядь дынӧ

 ась некин оз ло небыт сьӧлӧма.


13 Сысянь чу́жӧммес быдӧнныс ась кулӧны,

 одзланься оліссез сылісь нимсӧ ась вунӧтӧны.


14 Дӧсвидзись ась видзӧ тӧдвылас

 сы айезлісь лёк керӧ́мсӧ,

 сы мамлісь умӧль керӧ́мсӧ ась оз вунӧт.


15 Нылӧн умӧль керӧ́ммезныс ась пыр лоӧны

 Дӧсвидзись син одзын.

 Му вылас нiйӧ ась некин оз видз тӧдвылын.




16 Лёк керись и юрӧ эз пыртлы,

 медбы бурсӧ керны.

 Умӧля олісьсӧ, кортӧн ветлӧтісьсӧ

 да тӧждiся́н сьӧлӧмасӧ Сія дзескӧтліс,

 медбы нійӧ вийны.


17 Сія радейтіс ёрдны,

 ёрдӧ́мыс и локтас сы вылӧ.

 Сія эз радейт бласлӧви́тны,

 эта понда бласлӧвитӧ́мыс сы дынiсь мунас.


18 Ёрдӧ́мыс сійӧ паськӧм моз ась вевттьӧ,

 ва моз пытшкас ась пырӧ,

 ви моз лыэзас ась йиджӧ.


19 Ёрдӧ́мыс ась лоӧ сылӧ паськӧмӧн, кӧдӧ сія пасьталӧ

 да кушакӧн, кӧдӧн сія йыасьӧ.


20 Дӧсвидзись сідз вештісяс

 ме вылӧ лэбтісьӧммезлӧ

 да менӧ умӧльтіссезлӧ.




21 Дӧсвидзись Енӧ,

 Аслат ним понда отсав меным!

 Мезды менӧ,

 Тэ эд ӧддьӧн бур да небыт сьӧлӧма!


22 Ме корись морт, менам нем абу,

 и сьӧлӧмӧ пытшкам ӧддьӧн дойдӧм.


23 Ме вешша́н вуджӧ́р моз ӧша.

 Менӧ кыдз саранчаӧс вашӧтӧны.


24 Кӧслуналӧ́мсянь пидзӧссэзам садь абу,

 вывты́рӧ быдсӧн косьмис.


25 Менӧ казяласӧ да пондӧны ме вылын серавны,

 юррезнаныс гогиня́лӧны.


26 Дӧсвидзисьӧ, менам Енӧ, отсав меным!

 Аслат небыт сьӧлӧмсянь мезды менӧ!


27 Меным умӧльсӧ кериссез ась пондӧны тӧдны:

 менӧ мездiс Тэнат киыт.

 Сійӧ Тэ керин, Дӧсвидзисьӧ.


28 Нiя ёрдӧны, а Тэ менӧ бласлӧви́т.

 Нiя меным паныт лэбтісьӧны,

 а Тэ нiйӧ рожа куля́нӧдз вайӧт.

 И Тэнат рабыт пондас гажӧтчыны.


29 Умӧльтӧ́мыс нiйӧ ась вевттьӧ,

 рожа куля́ныс нылӧ паськӧмӧн ась лоӧ.




30 Аслам ӧмӧн ме Дӧсвидзисьсӧ горӧн ошка,

 уна отир одзын Сійӧ сьылӧта.


31 Умӧля оліськӧт Сія ордчӧн сулалӧ,

 медбы вынтӧмсӧ судитіссез дынiсь мездыны.
 Ошкӧ́м.






*а 108:6  108:6  сотана ─ кульлӧн ӧтік ним али «обвинитель»




ПСАЛТЫР

109 Псалом

Давидлӧн псалом.




1 Дӧсвидзись Ен висьталіс менам Ӧксулӧ:

 «Пукав Мекӧт веськыт ладорам,

 кытчӧдз ог уськӧт кок увтат

 Тэ вылӧ лэбтісиссесӧ».


2 Дӧсвидзись Ен ыстас Тэныт

 Сион вывсянь ӧксулісь юрала́н бедь,

 медбы юралін Тэ вылӧ лэбтісьӧммез вылын.


3 Тэнчит вынтӧ мыччала́н лунӧ

 Тэнат отирыт сувтас Тэ одзӧ

 вежа да югьяла́н паськӧма,

 медбы Тэкӧт мунны.

 Тэ чужин шонді петтӧдз усьӧм лысва моз.




4 Дӧсвидзись Ен кыв сетіс и сійӧ оз веж:

 «Тэ Мелкиседек моз Аркирей*а пыр кежӧ».




5 Дӧсвидзись Ен сулалӧ Тэкӧт веськыт ладорат.

 Аслас лӧг лунӧ Сія ӧксуэсӧ паздас.


6 Сія отиррез вылын судсӧ чулӧтас,

 мусӧ шойезӧн тыртас.

 Муыс пасьта паныт муніссезлісь*б юррезнысӧ паздас.




7 Мунікас Ӧксу пондас юны визывта́н ва

 да лэбтас Ассис юрсӧ Вермалісьӧн*в.



*а 109:4 аркирей ─ первосвященник

*б 109:6 паныт мунісь ─ противник

*в 109:7 вермалісь ─ победитель




ПСАЛТЫР

110 Псалом


1 Аллилуйя!

 Дӧсвидзисьӧ, Тэнӧ сьӧлӧмсянь ошка

 веськыта оліссезлӧн чукӧртчӧ́мын,

 Тэнат ӧксьӧм отир коласын.


2 Дӧсвидзисьлӧн керӧ́ммес ыджытӧсь!

 Сылісь керӧ́ммесӧ радейтіссез 

 нiйӧ ӧддьӧн видзчисьӧны.


3 Вына керӧ́ммез понда Сійӧ ошкӧны.

 Сылӧн веськыта керӧ́ммес пыр олӧны.


4 Сылісь адззывлытӧм керӧ́ммесӧ пыр касьтывлӧны.

 Дӧсвидзисьыс небыт сьӧлӧма и уна мый сетӧ.


5 Сыись поліссезлӧ Сія сёя́н сетӧ.

 Аслас отиркӧт керӧм йитӧ́тсӧ пыр тӧдвылас видзӧ.


6 Аслас отирлӧ вынсӧ Сія керӧ́ммез пыр мыччаліс,

 кӧр ентӧдтӧммезлісь мусӧ нылӧ сетіс.


7 Сылӧн керӧ́ммес ─ быльӧсь да веськытӧсь.

 Сылӧн тшӧктӧ́ммес озӧ вежсьӧ.


8 Нія тшӧктӧ́ммес пыр вынаӧсь,

 ёна видзсьӧны быль вылын

 да веськыта керӧ́м вылын.


9 Сія Ассис отирсӧ мездiс.

 Ныкӧт йитӧ́тсӧ пыр кежӧ керис.

 Сылӧн нимыс вежа да повзьӧта́на.


10 Мывкыдыс лоӧ Дӧсвидзисись полӧ́мсянь.

 Сылӧн тшӧктӧ́ммез сьӧрті оліссес

 быдӧнныс бур вежӧраӧсь.

 Сійӧ ошкӧ́мыс пырся-пыр ась горалӧ!




ПСАЛТЫР

111 Псалом


1 Аллилуйя!

 Шуда сія мортыс,

 кӧда полӧ Дӧсвидзисись

 да ӧддьӧн радейтӧ Сылісь тшӧктӧ́ммесӧ.


2 Сысянь чу́жӧммес му вылас лоасӧ вынаӧсь.

 Веськыта оліссезлӧн челядьныс лоасӧ бласлӧви́тӧмӧсь.


3 Сы керкуын быдӧс лоас тырмӧмви.

 Сылӧн веськыта керӧ́мыс пыр олӧ.


4 Веськыта олісьлӧ и пемытас югытыс ӧзйӧ.

 Сія мортыс бур, небыт сьӧлӧма, веськыта керись.


5 Бур мортыс небыт сьӧлӧмсянь отсалӧ

 да одзӧсӧн сетӧ,

 суд вылын веськыта баитӧ.


6 Веськыта олісь некӧр оз усь.

 Сійӧ пыр пондасӧ тӧдвылын видзны.


7 Умӧль юӧрись сія оз повзьы.

 Дӧсвидзись вылӧ надейтчӧ́мсянь

 сылӧн сьӧлӧм вылас лӧнь.


8 Веськыта олісьлӧн сьӧлӧмыс вынсьӧтӧм.

 Лэбтісьӧм йӧз вылӧ сія повтӧг видзӧтӧ.


9 Кортӧн ветлӧтіссезлӧ сія жалейттӧг сетӧ.

 Сылӧн веськыта керӧ́мыс пыр пондас овны.

 Сія лоас вына, и сійӧ ошкасӧ.


10 Этӧ адззӧ Ентӧг олісь да лӧгасьӧ,

 пиннесӧ йирӧ и нач садьтӧмсялӧ.

 Ентӧг олісь мый лӧсьӧтчӧ керны,

 сія сылӧн некӧр оз аркмы.
 Ошкӧ́м.





ПСАЛТЫР

112 Псалом


1 Аллилуйя!

 Дӧсвидзисьлӧн раббез,

 ошкӧ Дӧсвидзисьлісь нимсӧ, ошкӧ!


2 Дӧсвидзисьлісь нимсӧ колӧ ошкыны

 ӧнi и пырся-пыр!


3 Ошкӧ Дӧсвидзисьлісь нимсӧ

 шонді петанінсянь сылӧн пуксянiнӧдз!


4 Дӧсвидзисьыс быд отир вылын Юралісь.

 Сылӧн югьялӧ́мыс енӧжжезся вылынжык.


5 Кинкӧ адззисяс разь миян Дӧсвидзись Енным кодьыс?

 Сія олӧ вылынся-вылын.


6 Сія мышкыртчӧ, медбы адззыны,

 мый керсьӧ енӧжас да му вылас.


7 Умӧля олісьсӧ бусiсь лэбтӧ,

 корись мортсӧ нятись кыскӧ,


8 медбы пуксьӧтны сійӧ ӧтлаын юраліссезкӧт,

 Аслас отирлӧн ӧксуэзкӧт.


9 Челядьтӧм инькалӧ Еныс сетӧ оланін

 да керӧ сійӧ шуда*а мамӧн.

 Аллилуйя!



*а 112:9 шуда ─ счастливый




ПСАЛТЫР

113 Псалом

[Аллилуйя!]




1 Кӧр Израиль отир петіс Египетісь,

 Яковлӧн увтырыс ─ мӧдік отир коласiсь,


2 сэк Иуда увтыр лоис Сылӧн вежаинӧн,

 Израиль отир ─ Сылӧн юраланінӧн.


3 Саридз сійӧ казяліс да пышшис,

 Иордан ю пондiс мӧдӧрӧ визывтны.


4 Керӧссэз пондiсӧ чеччавны баляэз моз,

 мыссэз ─ дзеллез моз.


5 Саридз, мыля тэ пышшин?

 Иордан ю, мыля тэ мӧдӧрӧ пондін визывтны?


6 Керӧссэз, мый тійӧ чеччалат баляэз моз?

 А тійӧ, мыссэз, мый чеччалат дзеллез моз?


7 Му, зэгсьы Дӧсвидзисьлӧн чужӧ́м одзын,

 Яковлӧн Ен одзын!


8 Сія из керӧссӧ тыӧ пӧртӧ,

 изiсь ва петанiн керӧ.




9 Дӧсвидзисьным, ошкӧ́мыс оз ков миянлӧ.

 Тэнчит нимтӧ ошкӧ́мыс ась горалӧ

 Тэнат небыт сьӧлӧмсянь керӧ́м понда

 да быльыт понда.


10 Ентӧдтӧммезлӧ мыйлӧ шувлыны:

 «Кытӧн нӧ нылӧн Енныс?»


11 Миян Енным енӧжас [и му вылас].

 Сія керӧ, мый Сылӧ колӧ.




12 А нылӧн еннэзныс ас керӧмӧсь,

 нiя эзысись да зарниись.


13 Нылӧн эмӧсь ӧммез, но нiя озӧ баитӧ.

 Нылӧн эмӧсь синнэз, но нiя озӧ адззӧ.


14 Нылӧн эмӧсь пеллез, но нiя озӧ кылӧ.

 Нылӧн эмӧсь ныррез, но нiя озӧ нюшкӧ.


15 Нылӧн эмӧсь киэз, но нылӧн абу кишупныс*а.

 Нылӧн эмӧсь коккез, но нiя озӧ ветлӧтӧ.

 Ны горшись оз пет ӧтік шы.


16 Ас керӧм еннэз кодьӧсь ась лоӧны быдӧнныс,

 кӧдна нiйӧ керӧны да ны вылӧ надейтчӧны.




17 Израиль отир, надейтчӧ Дӧсвидзись вылӧ!

 Сія миянлӧ Отсасись да миянӧс Сайӧвтісь.


18 Ааронлӧн увтыр, надейтчы Дӧсвидзись вылӧ!

 Сія миянлӧ Отсасись да миянӧс Сайӧвтісь.


19 Дӧсвидзисись поліссез,

 надейтчӧ Дӧсвидзись вылӧ!

 Сія миянлӧ Отсасись да миянӧс Сайӧвтісь.




20 Дӧсвидзись миянӧс тӧдвылас видзӧ.

 Сія миянӧс бласлӧви́тӧ,

 бласлӧви́тӧ Израиль отирсӧ,

 бласлӧви́тӧ Ааронлісь увтырсӧ.


21 Сія бласлӧви́тӧ Дӧсвидзисись поліссесӧ 

 учӧтсянь ыджытӧдз.


22 Дӧсвидзисьыс ась уна пӧв содтӧ семьяэсӧ

 тіянлӧ да тіян челядьлӧ.


23 Дӧсвидзисьыс, енӧжсӧ да мусӧ Аркмӧтісьыс,

 Тіянӧс ась бласлӧви́тӧ.




24 Енӧжыс ─ Дӧсвидзисьлӧн,

 а мусӧ Сія сетіс отирлӧ.


25 Кулӧммез Дӧсвидзисьсӧ озӧ ошкӧ,

 шойнаӧ лэдзӧммез озӧ сьылӧтӧ.


26 А мийӧ, [ловьяэс,] ошкам Дӧсвидзисьсӧ

 ӧнi да и пырся-пыр.

 Аллилуйя!



*а 113:15 кишуп ─ ощупь




ПСАЛТЫР

114 Псалом

[Аллилуйя!]




1 Ме радейта Дӧсвидзисьсӧ,

 Сія эд менчим кеймӧ́мӧс кыліс.


2 Сія пельсӧ меланьӧ бергӧтіс,

 сійӧн ме Сылісь отсӧтсӧ пыр понда корны.




3 Кула́н шогӧттэз менӧ зэлӧтісӧ.

 Адлӧн маитчӧ́мыс менӧ вӧтіс.

 Быдкодь сьӧкытыс да тӧждісьӧ́мыс менӧ личкис.


4 Сэк ме кори Дӧсвидзисьсӧ нимнас:

 «Дӧсвидзисьӧ, мезды менӧ!»




5 Миян Енным небыт сьӧлӧма.

 Дӧсвидзисьным веськыта керӧ

 да небыт сьӧлӧмсянь отсалӧ.


6 Дӧсвидзись осьта сьӧлӧмаэсӧ видзӧ.

 Кӧр ме садьтӧмсялі,

 Сія меным отсаліс.


7 Лолӧ, берт лӧня овны,

 Дӧсвидзисьыс эд тэнӧ бурнас кытшӧвтіс.


8 Дӧсвидзисьӧ,

 Тэ менӧ мездiн кулӧ́мись,

 синнэзӧс ─ синва кисьтӧ́мись,

 коккезӧс ─ усьӧ́мись.

 Ме Дӧсвидзись одзын понда овны,

 му вылас ловьяэз коласын ветлӧтны.
 Ошкӧ́м.





ПСАЛТЫР

115 Псалом

[Аллилуйя!]




1 Ме вериті, сійӧн баиті:

 «Ме ӧддьӧн тӧждіся».


2 Кӧр меным вӧлі ӧддьӧн сьӧкыт,

 сэк ме висьталі:

 «Отирыс быдӧнныс ─ бӧбӧтчиссез».


3 Мыйӧн вештіся Дӧсвидзисьлӧ

 меным бурсӧ керӧ́ммез понда?


4 Ме езъяла́н козинӧн вина вая,

 Дӧсвидзисьсӧ нимнас кора,

 менӧ мездӧ́м понда Сійӧ буркы́вта.

 
5 Дӧсвидзисьлӧ мый кӧсйиси,

 сійӧ Сылӧн отир одзын кера.




6 Дӧсвидзисьлӧ ӧддьӧн дона

 Сылӧн надейнӧй отирлӧн кулӧ́мыс.




7 Дӧсвидзисьӧ, ме Тэнат раб,

 Тэнат раб-инькалӧн зон, Тэнат раб.

 Тэ менӧ домӧттэзісь мездiн.


8 Дӧсвидзисьӧ, 

 ме Тэныт буркывта́н езъяла́н вая,

 Тэнӧ нимнат кора.


9 Дӧсвидзисьлӧ мый кӧсйиси, 

 сійӧ Сылӧн отир одзын кера


10 Дӧсвидзисьлӧн Вежа Керку йӧрын,

 Ерусалим, тэ шӧрын.

 Аллилуйя!




ПСАЛТЫР

116 Псалом

[Аллилуйя!]




1 Отиррез, ошкӧ Дӧсвидзисьсӧ быдӧнныт!

 Быд кыв вылын баитіссез,

 сьылӧтӧ Сійӧ!


2 Сылӧн небыт сьӧлӧмсянь миянлӧ отсалӧ́мыс 

 ыджытся-ыджыт.

 Дӧсвидзисьлӧн быльыс пырся-пыр олӧ.

 Аллилуйя!




ПСАЛТЫР

117 Псалом

[Аллилуйя!]




1 Ошкӧ Дӧсвидзисьсӧ,

 Сія эд бур, Сія пыр небыт сьӧлӧма.


2 Израиль отир ась висьталӧ:

 «[Сія бур,] Сія пыр небыт сьӧлӧма».


3 Ааронлӧн увтыр ась висьталӧ:

 «[Сія бур,] Сія пыр небыт сьӧлӧма».


4 Дӧсвидзисись поліссез ась висьталӧны:

 «[Сія бур,] Сія пыр небыт сьӧлӧма».




5 Сьӧкыт кадӧ ме кеймиси Дӧсвидзисьлӧ,

 и Сія менӧ кыліс,

 умӧльсис петны меным туйсӧ осьтіс.


6 Дӧсвидзисьыс ме дор,

 меным нем повны.

 Мый вермас керны меным мортыс?


7 Меным Отсасисьыс ─ Дӧсвидзись,

 и ме повтӧг понда видзӧтны

 менӧ дзескӧтліссез вылӧ.


8 Морт вылӧ надейтчӧ́мся

 буржык надейтчыны Дӧсвидзись вылӧ.


9 Буржык надейтчыны Дӧсвидзись вылӧ,

 нежели надейтчыны юраліссез вылӧ.




10 Мӧдік муэзісь отир кытшӧвтісӧ менӧ,

 но Дӧсвидзись нимӧн ме нiйӧ верми.


11 Нiя быд ладорсянь кытшӧвтісӧ менӧ,

 но Дӧсвидзись нимӧн ме нiйӧ верми.


12 Нiя мошшез моз менӧ кытшӧвтісӧ,

 но сотча́н жельнӧгись би моз чожа мыйись ӧшисӧ.

 Дӧсвидзись нимӧн ме нiйӧ верми.


13 Нiя менӧ быд вынісь тойыштісӧ, медбы ме уси,

 но Дӧсвидзисьыс менӧ видзис.


14 Дӧсвидзисьыс ─ менам вынӧ да сьыланкы́лӧ.

 Сія менӧ мездiс.




15 Веськыта оліссезлӧн керкуэзын

 мезмӧ́мсянь гажӧтча́н шы кылӧ:

 «Дӧсвидзисьлӧн веськыт киись

 вына керӧ́ммез петӧны!


16 Дӧсвидзись веськыт кисӧ лэбтӧм.

 Дӧсвидзисьлӧн веськыт киись

 вына керӧ́ммез петӧны!»




17 Ме ог кув, но понда овны

 да висьтасьны Дӧсвидзисьлісь керӧ́ммесӧ.


18 Дӧсвидзись менӧ зубыта вачкис,

 но эз лэдз меным кувны.


19 Осьтӧ меным Веськыта Олісьлісь ыбӧссэсӧ!

 Ме пыра Вежа Керкуӧ да ошка Дӧсвидзисьсӧ.




20 То, Дӧсвидзисьлӧн ыбӧссэз,

 сэті пырасӧ веськыта оліссез.


21 Ме ошка Тэнӧ,

 Тэ эд менӧ кылін да мездiн.


22 Изыс, кӧдӧ керку лэбтіссез

 абутӧм туйӧ пуктісӧ,

 лоис пельӧс изӧн*а.


23 Сійӧ керис Дӧсвидзись.

 Миян синнэзлӧ сія диво.


24 Этӧ лунсӧ аркмӧтіс Дӧсвидзись.

 Сія лунӧ гажмам да пондам гажӧтчыны.


25 Дӧсвидзисьӧ, мезды миянӧс!

 Дӧсвидзисьӧ, отсав миянлӧ быдӧс бура керны!




26 Дӧсвидзись нимӧн Локтісьыс бласлӧви́тӧм!

 Дӧсвидзисьлӧн керкусянь мийӧ тіянӧс бласлӧви́там.




27 Дӧсвидзисьыс ─ Ен.

 Сія миянӧс югдӧтіс.

 Вежалунӧ подасӧ вайӧтӧ,

 езъяланiнлӧн сюррез бердӧ геззэзӧн домалӧ.




28 Тэ менам Ен, ме Тэнӧ понда ошкыны!

 Тэ менам Ен, ме Тэнӧ понда сьылӧтны!

 [Понда ошкыны Тэнӧ,

 Тэ эд менӧ кылін да мездiн.]


29 Ошкӧ Дӧсвидзисьсӧ,

 Сія эд бур, Сія пыр небыт сьӧлӧма!
 Ошкӧ́м.






*а 117:22 пельӧс из ─ краеугольный камень




ПСАЛТЫР

118 Псалом

[Аллилуйя!]




1 Шудаӧсь сӧстӧма оліссез,

 Дӧсвидзисьлӧн Туйдӧ́т сьӧрті кериссез.


2 Шудаӧсь Сылӧн висьталӧ́ммез сьӧрті оліссез,

 сьӧлӧмсянь Сійӧ кошшиссез.


3 Нiя умӧльсӧ озӧ керӧ,

 Енлӧн туйез вылӧт ветлӧтӧны.


4 Дӧсвидзисьӧ,

 Тэ туйдӧтін миянӧс овны тшӧктӧ́ммет сьӧрті.


5 Ок, мунiсӧ бы менам туйезӧ веськыта,

 Тэнат туйдӧтӧ́ммез сьӧрті!


6 Сэк меным эз бы ков гӧрдӧтны

 Тэнат тшӧктӧ́ммез вылӧ видзӧттӧн.


7 Сӧстӧм сьӧлӧмӧн ме Тэнӧ ошка,

 веськыта судитӧ́ммет вылӧ видзӧттӧн велӧтча.


8 Ме понда овны Тэнат туйдӧтӧ́ммез сьӧрті,

 некӧр эн коль менӧ ӧтнамӧс!




9 Том зонлӧ кыдз видзны ассис ола́н туйсӧ сӧстӧмӧн?

 ─ Тэнат кыв сьӧрті олӧмӧн.


10 Ме лолӧс пукта Тэнӧ кошшыны,

 Тэнат тшӧктӧ́ммезiсь эн лэдз менӧ ылавны!


11 Тэнчит кывтӧ ме сьӧлӧмам видза,

 медбы Тэ одзын эг кер умӧльсӧ.


12 Дӧсвидзисьӧ, ошка Тэнӧ!

 Велӧт менӧ овны туйдӧтӧ́ммет сьӧрті.


13 Тэнчит веськыта висьталӧ́мметӧ

 ме быдӧс висьтася отирлӧ.


14 Ассим ола́н туйӧс ме муна

 Тэнат висьталӧ́ммез сьӧрті.

 Нысянь ме гажӧтча кыдз дона берсясянь.


15 Тэнчит тшӧктӧ́мметӧ юрам бергӧтла,

 Тэнат туйез вылӧ видзӧта.


16 Тэнат туйдӧтӧ́ммезсянь гажма,

 Тэнчит кывветӧ ог вунӧт.




17 Аслат раблӧ отсав небыт сьӧлӧмсянь,

 медбы ме верми овны.

 Сэк ме понда керны Тэнат кыв сьӧрті.


18 Осьт менчим синнэзӧс,

 и ме казяла,

 кытшӧм адззывлытӧм Тэнат Туйдӧ́тыт.


19 Му вылас ме дзир локтісь-мунісь морт.

 Эн сайӧвт ме шогья Ассит тшӧктӧ́мметӧ.


20 Менам сьӧлӧмӧ гажтӧмтчӧ,

 лолӧ быд кадӧ ӧддьӧн видзчисьӧ

 Тэнчит веськыта судитӧ́мтӧ.


21 Тэ раммӧтан асьнысӧ вылына лэбтіссесӧ,

 Тэнат тшӧктӧ́ммезiсь мӧдӧрӧ бергӧтчиссесӧ, 

 ёрдӧммесӧ.


22 Нiйӧ эн лэдз менӧ видны да умӧльтны,

 ме эд ола Тэнат висьталӧ́ммез сьӧрті.


23 Юраліссез пукалӧны да баитчӧны,

 кыдз меным паныт сувтны,

 а Тэнат рабыт юрас бергӧтлӧ Тэнчит туйдӧтӧ́мметӧ.


24 Тэнат висьталӧ́ммезсянь ме гажма.

 Тэнат туйдӧтӧ́ммет менӧ велӧтӧны.




25 Менам лолӧ бусӧдз усис,

 Аслат кыв сьӧрті вильмӧт менчим ола́нӧс!


26 Ме висьтаси аслам туйез йылісь, 

 и Тэ менӧ кылін.

 Велӧт менӧ Аслат туйдӧтӧ́ммезӧ!


27 Отсав меным вежӧртны Тэнчит тшӧктӧ́мметӧ,

 и ме понда тӧдмавны-видзӧтны

 Тэнчит адззывлытӧм керӧ́мметӧ.


28 Тӧждісьӧ́мсянь менам лолӧ ӧдва ӧшшӧ,

 Аслат кыв сьӧрті вынсьӧт менӧ!


29 Эн лэдз менӧ бӧбӧ́тчӧмӧн овны,

 ло ме дынӧ небыт сьӧлӧма,

 велӧт менӧ овны Тэнат Туйдӧ́т сьӧрті.


30 Ме бӧрйи быльлісь туйсӧ.

 Тэнат туйдӧтӧ́ммет пыр менам син одзын.


31 Дӧсвидзисьӧ,

 ме видзся Тэнат висьталӧ́ммез бердӧ,

 эн лэдз менӧ локны отир сералӧ́мӧдз.


32 Ме понда котӧртны Тэнат тшӧктӧ́ммезлӧн туй кузя,

 кӧр Тэ паськӧтан менчим вежӧртӧ́мӧс.




33 Дӧсвидзисьӧ,

 мыччав меным Тэнат туйдӧтӧ́ммезлісь туйсӧ,

 и ме медбӧрӧдз понда мунны сія туй кузя.


34 Мывкыдсьӧт менӧ,

 и ме понда овны Тэнат Туйдӧ́т сьӧрті.

 Сійӧ пыр понда видзны сьӧлӧмам.


35 Нуӧт менӧ тшӧктӧ́ммет туй кузя.

 Ме нійӧ радейта.


36 Менчим сьӧлӧмӧс веськӧт Тэнат висьталӧ́ммезлань.

 Эн сет меным отирӧс ылӧтӧмӧн ӧктыны быд берсясӧ.


37 Бергӧт менчим синнэзӧс,

 медбы ме дугді видзӧтны ковтӧм вылӧ.

 Аслат туй вылын вильмӧт менчим ола́нӧс.


38 Аслат раблӧ кер, мый Тэ кӧсйисин.

 Тэнӧ кывзiсьлӧ, Тэись полісьлӧ

 кер Аслат сетӧм кыв сьӧрті.


39 Вешты менчим рожа куля́нӧс,

 кӧдаись пола.

 Тэнат туйдӧтӧ́ммет бурӧсь.


40 Тэнат тшӧктӧ́ммет меным ӧддьӧн колӧны.

 Вильмӧт менчим ола́нӧс,

 Тэ эд веськыта Керись!




41 Дӧсвидзисьӧ,

 Тэнат небыт сьӧлӧмсянь отсасьӧ́ммет

 ась локтӧны меным.

 Аслат кыв сьӧрті менӧ мезды.


42 Сэк менам лоас мый висьтавны менӧ умӧльтісьлӧ.

 Ме эд надейтча Тэнат кыв вылӧ.


43 Эн мырддьы менам ӧмись быль кывветӧ.

 Тэнат веськыта судитӧ́м вылӧ эд ме надейтча.


44 Тэнчит Туйдӧ́ттӧ ме пыр понда видзны тӧдвылам,

 пырся-пыр понда овны сы сьӧрті.


45 Ме вынсьӧтча овны Тэнат тшӧктӧ́ммез сьӧрті,

 сійӧн менӧ нем оз понды видзны.


46 Ӧксуэз одзын понда баитны

 Тэнат висьталӧ́ммез йылісь,

 и меным оз ковсьы гӧрдӧтны.


47 Тэнат тшӧктӧ́ммезӧн понда сьӧлӧмӧс бурмӧтны,

 ме эд нiйӧ ӧддьӧн радейта.


48 Киэзӧс нюжӧта Тэнат тшӧктӧ́ммезлань,

 кӧднӧ ме радейта.

 Нійӧ понда юрам бергӧтлыны.




49 Уськӧт тӧдвылат Аслат раблӧ сетӧм кывтӧ,

 кӧда вылӧ Тэ тшӧктін надейтчыны.


50 Тэнат сетӧм кылыт вильмӧтӧ менчим ола́нӧс.

 Сьӧкыт кадӧ сія меным сьӧлӧм бурмӧта́н.


51 Асьнысӧ вылына лэбтіссез

 ме вылын бӧбись*а сералӧны,

 но ме Тэнат Туйдӧ́тісь ог кеж.


52 Тэнчит кӧркӧся веськыта судитӧ́мметӧ

 ме тӧдвылам вайӧтла,

 нiйӧн сьӧлӧмӧс бурмӧта.


53 Ме вир кустӧдз лӧгася,

 кӧр адзза Ен дынісь ылалӧммесӧ,

 кӧдна дугдісӧ овны Тэнат Туйдӧ́т сьӧрті.


54 Му вылын ветлӧтӧ́мӧ коста

 Тэнат тшӧктӧ́ммет меным вӧлісӧ сьыланкы́ввезӧн.


55 Дӧсвидзисьӧ,

 Тэнчит нимтӧ ме ойнас касьтывла,

 Тэнат Туйдӧ́т сьӧрті пыр ола.


56 Сія ─ менам ола́н пайӧ,

 ме эд ола Тэнат тшӧктӧ́ммез сьӧрті.




57 Ме висьталі:

 «Дӧсвидзисьӧ, менам ола́н пайӧ ─

 овны Тэнат кыввез сьӧрті».


58 Сьӧлӧмсянь ме Тэныт кеймиси:

 «Аслат кыв сьӧрті ло ме дынӧ небыт сьӧлӧма».


59 Ассим туйезӧс ме видзӧті,

 Тэнат висьталӧ́ммезлань коккезӧс иньдӧті.


60 Ме эг падмӧтчы,

 тэрмаси керны Тэнат тшӧктӧ́ммез сьӧрті.


61 Ентӧг оліссезлӧн кыйся́ннэзныс менӧ каттисӧ,

 но ме Тэнчит Туйдӧ́ттӧ эг вунӧтлы.


62 Ойшӧрнас ме чеччывлі буркы́втны*б Тэнӧ

 веськыта судитӧ́ммет понда.


63 Тэись поліссезкӧт,

 Тэнат тшӧктӧ́ммез сьӧрті оліссезкӧт,

 ме ӧтдор кера.


64 Дӧсвидзисьӧ,

 муыс тыра Тэнат небыт сьӧлӧмсянь керӧ́ммезӧн.

 Велӧт менӧ овны Тэнат тшӧктӧ́ммез сьӧрті.




65 Дӧсвидзисьӧ,

 Аслат раблӧ Тэ уна бурсӧ керин,

 висьталӧ́мыт сьӧрті быдӧс керин.


66 Велӧт менӧ лоны бур вежӧра да мывкыда мортӧн,

 Тэнат тшӧктӧ́ммезӧ ме эд верита.


67 Пессьӧ́м-мырсьӧ́м одзам ме ылавлі,

 а ӧні Тэнат кыв сьӧрті ола.


68 Дӧсвидзисьӧ,

 Тэ бур да керан бурсӧ,

 велӧт менӧ туйдӧтӧ́ммезат.


69 Асьнысӧ вылына лэбтіссез

 ме йылісь вӧвлытӧмсӧ каттьӧны,

 бӧбӧ́тӧмӧн баитӧны.

 А ме сьӧлӧмсянь понда овны Тэнат тшӧктӧ́ммез сьӧрті.


70 Нылӧн сьӧлӧмныс чорзьӧм, госсялӧм, нем оз кыв,

 а ме Тэнат Туйдӧ́тӧн сьӧлӧмӧс бурмӧта.


71 Пессьӧ́м-мырсьӧ́мӧ меным вӧлі бур вылӧ,

 сы пыр ме велалі овны Тэнат туйдӧтӧ́ммез сьӧрті.


72 Тэнат ӧмись петӧм Туйдӧ́тыс меным донажык

 уна зарнися*в да эзы́сься*г.

 Ошкӧ́м.


73 Тэнат киэт менӧ аркмӧтісӧ,

 пытшкӧс кыдз колӧ лӧсьӧтісӧ.

 Вежӧрсьӧт менӧ,

 и ме велала овны Тэнат тшӧктӧ́ммез сьӧрті.


74 Тэись поліссез менӧ казяласӧ да гажмасӧ,

 ме эд Тэнат кыв вылӧ надейтча.


75 Дӧсвидзисьӧ, ме тӧда, Тэ веськыта судитан.

 Тэ менӧ керӧ́мӧ сьӧрті мыжйин.


76 Тэнат небыт сьӧлӧмсянь отсалӧ́мыт

 ась лоас меным сьӧлӧм бурмӧта́нӧн,

 кыдз Тэ Аслат раблӧ и висьтавлін.


77 Ло ме дынӧ небыт сьӧлӧма,

 и ме понда овны.

 Тэнат Туйдӧ́тыт эд меным гажсӧ сетӧ.


78 Асьнысӧ лэбтіссез

 ась рожа куля́нӧдз локтӧны!

 Нія эд менӧ весись дзескӧтӧны.

 А ме Тэнчит тшӧктӧ́мметӧ юрам бергӧтла.


79 Тэись поліссез да Тэнчит висьталӧ́мметӧ тӧдiссез

 ась бергӧтчӧны ме дынӧ.


80 Сет меным сьӧлӧмсянь кывзісьны

 Тэнчит туйдӧтӧ́мметӧ,

 медбы меным эз ков гӧрдӧтны.




81 Тэнчит мездӧтӧ́мтӧ видзчисикӧ

 менам лолӧ ӧдва ӧшшӧ.

 Но ме Тэнат кыв вылӧ надейтча.


82 Тэнат кӧсйисьӧ́млісь керсьӧ́мсӧ видзчисикӧ

 менам синнэзӧ мыдзисӧ.

 Ме висьталі:

 «Кӧр ни Тэ менчим сьӧлӧмӧс бурмӧтан?»


83 Ме лои кыдз тшынын шыгыртчӧм*д кучик доз,

 но туйдӧтӧ́мметӧ Тэнчит эг вунӧт.


84 Дыр я видзчисьны меным, Тэнат раблӧ?

 Кӧр чулӧтан судсӧ менӧ вашӧтліссез вылын?


85 Асьнысӧ вылына лэбтіссез

 меным яма гарйисӧ.

 Нiя озӧ керӧ Туйдӧ́тыт сьӧрті.


86 Тэнат быдӧс тшӧктӧ́ммет ─ быльӧсь.

 Нем понда ме сьӧрын вӧтлісьӧны.

 Отсав меным!


87 Эта му вылісь менӧ мӧдісӧ мӧдӧрӧ ыстыны,

 но ме Тэнат тшӧктӧ́ммезiсь эг кеж.


88 Аслат небыт сьӧлӧмсянь видз менчим ола́нӧс,

 и ме понда овны

 Тэнат ӧмись петӧм висьталӧ́ммез сьӧрті.




89 Дӧсвидзисьӧ, Тэнат кылыт пырся-пыр олӧ,

 сійӧ Тэ вынсьӧтін енӧжас.


90 Тэнат быльыт айезсянь челядьлӧ вуджӧ.

 Тэ сувтӧтін мусӧ, и сія сулалӧ.


91 Тэнат висьталӧ́м сьӧрті ӧнӧдз быдӧс сулалӧ. 

 Быдӧс аркмӧтӧ́мыс Тэныт кысъялӧ.


92 Эз бы вӧв Тэнат Туйдӧ́тыт меным

 сьӧлӧм бурмӧта́нӧн,

 сэк умӧльыс локтӧ́м коста ме кулі бы.


93 Тэнчит тшӧктӧ́мметӧ ме некӧр ог вунӧт.

 Нiйӧн Тэ менчим ола́нӧс вильмӧтан.


94 Ме ─ Тэнат. Мезды менӧ!

 Ме эд вынсьӧтча овны Тэнат тшӧктӧ́ммез сьӧрті.


95 Ентӧг оліссез менӧ вӧджжӧны*е,

 медбы вийны.

 А ме буржыка вынсьӧтча вежӧртны

 Тэнчит висьталӧ́мметӧ.


96 Ме адзза,

 му вылісьыслӧн быдӧслӧн эм грань,

 а Тэнат тшӧктӧ́ммет пырся-пыр вынаӧсь,

 нылӧн граньыс абу.




97 Тэнчит Туйдӧ́ттӧ ме ӧддьӧн радейта!

 Кузь лун сійӧ юрам бергӧтла.


98 Тэнат тшӧктӧ́ммет пыр мекӧт.

 Аслат тшӧктӧ́ммезӧн Тэ менӧ керин мывкыдажыкӧн

 ме вылӧ лэбтісьӧм йӧзся.


99 Тэнчит висьталӧ́мметӧ ме юрам бергӧтла,

 сійӧн лои мывкыдажык менӧ быд велӧтісься.


100 Ме Тэнат тшӧктӧ́ммез сьӧрті ола,

 сійӧн пӧриссезся унажык тӧда.


101 Ме ассим коккезӧс быд лёк кера́н туйись видза,

 медбы Тэнат кыв сьӧрті овны.


102 Тэнат веськыта судитӧ́ммезiсь ме ог ылӧтчы,

 ны пыр эд Тэ менӧ велӧтан.


103 Кытшӧм чӧскытӧсь Тэнат кыввет!

 Менам ӧмлӧ нiя мася чӧскытжыкӧсь.


104 Тэнат тшӧктӧ́ммет менӧ вежӧрсьӧтісӧ,

 сійӧн бӧбӧтча́н туйез меным син вылӧ озӧ колӧ.




105 Тэнат Кылыт ─ менам коккезлӧ югдӧта́н.

 Сія менчим туйӧс югдӧтӧ.


106 Ме кыв сеті:

 понда овны Тэнат веськыта висьталӧ́ммет сьӧрті.

 Ме сідз и кера.


107 Дӧсвидзисьӧ, 

 ме ӧддьӧн песся-мырся.

 Кер Аслат кыв сьӧрті,

 вынсьӧт менӧ одзлань овны!


108 Дӧсвидзисьӧ,

 сьӧлӧмсянь петӧм ошкӧ́мӧс 

 босьт езъяла́н козин моз.

 Аслат тшӧктӧ́ммезӧ велӧт менӧ.


109 Ме пыр кула́н дорын,

 но ме Тэнчит Туйдӧ́ттӧ ог вунӧтлы.


110 Ентӧг оліссез меным кыйся́н сувтӧтісӧ,

 но ме Тэнат тшӧктӧ́ммезiсь эг кеж мӧдӧрӧ.


111 Тэнчит висьталӧ́мметӧ ме босьті пыр кежӧ,

 кыдз меным лӧсьӧтӧм пай.

 Нiя менчим сьӧлӧмӧс гажӧтӧны.


112 Тэнчит туйдӧтӧ́мметӧ ме сьӧлӧмам пырті,

 медбы медбӧрӧдз пыр ны сьӧрті овны.




113 Ылӧтліссез меным син вылӧ озӧ колӧ,

 а Тэнчит Туйдӧ́ттӧ радейта.


114 Тэ менам вевттисянӧ, менам сайӧвтча́нӧ.

 Ме Тэнат кыв вылӧ надейтча.


115 Туйдӧ́ттӧг оліссез*ж, вешшӧ ме дынiсь!

 Ме понда овны Енлӧн тшӧктӧ́ммез сьӧрті.


116 Аслат кыв сьӧрті менӧ вынсьӧт,

 и ме понда овны.

 Эн сет меным локны отир сералӧ́мӧдз

 Тэ вылӧ надейтчӧ́мӧсянь.


117 Видзышт менӧ, и ме мезма.

 Пыр понда бура видзӧтны Тэнчит туйдӧтӧ́мметӧ.


118 Кӧдна Тэнат туйдӧтӧ́ммезісь кежисӧ мӧдӧрӧ,

 Тэ нiйӧ быдӧннысӧ чапкан.

 Нылӧн ылӧтлӧмӧн керӧ́ммезныс ─ бӧбӧтчӧ́м.


119 Ентӧг оліссесӧ быдӧннысӧ

 му вывсис Тэ ёг моз чышкан.

 Эта понда ме Тэнчит тшӧктӧ́мметӧ радейта.


120 Тэись полӧ́мсянь менам быдсӧн вывты́рӧ зэгсьӧ.

 Тэнат суддэзiсь ме пола.




121 Ме керлі Тэнат веськыта судитӧ́м,  

 веськыта висьталӧ́м сьӧрті.

 Эн сет менӧ дзескӧтліссез киӧ!


122 Дорйы менӧ, Ассит рабтӧ,

 медбы меным бур вӧлі.

 Асьнысӧ лэбтіссезлӧ эн сет менӧ дзескӧтлыны.


123 Тэнчит мездӧтӧ́мтӧ да дорья́н кывтӧ видзчисикӧ

 менам синнэзӧ ныжмисӧ.


124 Аслат раблӧ отсав небыт сьӧлӧмсянь,

 Аслат туйдӧтӧ́ммезӧ велӧт менӧ.


125 Ме Тэнат раб.

 Мывкыдсьӧт менӧ,

 медбы ме вежӧрті Тэнчит висьталӧ́мметӧ.


126 Дӧсвидзисьӧ,

 локтіс кад Тэныт мыйкӧ керны!

 Тэнчит Туйдӧ́ттӧ эд разисӧ!


127 А ме Тэнчит тшӧктӧ́мметӧ радейта

 зарнися буржыка,

 нельки сӧстӧм зарнися.


128 Тэнчит быдӧс тшӧктӧ́мметӧ

 лыддя веськыта висьталӧ́ммезӧн.

 Бӧбӧтча́н туй вылӧ синӧн ог вермы видзӧтны.




129 Тэнат висьталӧ́ммезсянь диво кутӧ,

 сійӧн ме видза нiйӧ сьӧлӧмам.


130 Тэнат кылыт мортыслӧ оссьӧ,

 велӧттӧм отирсӧ сія югдӧтӧ, вежӧрсьӧтӧ.


131 Ме ӧмӧс осьта да ышловзися.

 Кыдз ӧддьӧн горш косьмӧ́м коста юа́н колӧ,

 сідз меным колӧны Тэнат тшӧктӧ́ммет.
 Ошкӧ́м.


132 Видзӧт ме вылӧ

 да небыт сьӧлӧмсянь отсав меным,

 кыдз керан Тэнчит нимтӧ радейтіссезлӧ.


133 Аслат кылӧн вынсьӧт менчим оськӧввезӧс,

 эн сет некытшӧм умӧль керӧ́млӧ менӧ вермыны.


134 Мезды менӧ отирыс дзескӧтӧ́мись,

 и ме понда овны Тэнат тшӧктӧ́ммез сьӧрті.


135 Аслат югьяла́н чужӧ́мӧн рабтӧ югдӧт.

 Велӧт менӧ Аслат туйдӧтӧ́ммезӧ.


136 Синнэзсим ваыс шорӧн котӧртӧ,

 мыля отирыс озӧ олӧ Тэнат Туйдӧ́т сьӧрті.




137 Дӧсвидзисьӧ, Тэ веськыта Керись,

 Тэ и суддэтӧ веськыта чулӧтан.


138 Тэ сетін миянлӧ тшӧктӧ́ммез,

 нія веськытӧсь да быдӧсын быльӧсь.


139 Ме вылӧ лэбтісьӧммез вунӧтісӧ Тэнчит кывветӧ,

 сійӧн лӧгувьям сьӧлӧмӧ сотчӧ.


140 Тэнат Кылыт сӧстӧмся-сӧстӧм.

 Тэнат рабыт сійӧ ӧддьӧн радейтӧ.


141 Ме мортыс учӧт,

 менӧ абутӧм туйӧ пуктӧны,

 но Тэнчит тшӧктӧ́мметӧ ог вунӧтлы.


142 Тэнат веськыта керӧ́мыт ─ пыр кежӧ.

 Тэнат Туйдӧ́тыт ─ быльыс.


143 Тӧждісьӧ́м-шогсьӧ́мыс менӧ вӧтіс.

 Дзир Тэнат тшӧктӧ́ммезӧн сьӧлӧмӧс бурмӧта.


144 Тэнат висьталӧ́ммет пыр веськытӧсь.

 Вежӧрсьӧт менӧ, медбы ме верми овны. 




145 Сьӧлӧмсянь кеймися:

 Дӧсвидзисьӧ, кыв менӧ!

 И ме понда овны Тэнат туйдӧтӧ́ммез сьӧрті.


146 Кора Тэнӧ, мезды менӧ!

 И ме понда овны Тэнат висьталӧ́ммез сьӧрті.


147 Шонді петтӧдз ме Тэныт горӧн кеймися,

 Тэнат кыв вылӧ надейтча.


148 Асылыс кӧр и локтӧ,

 а менам синнэзӧ осьтаӧсь ни,

 медбы Тэнчит кывтӧ буржыка тӧдмавны-вежӧртны.

 
149 Дӧсвидзисьӧ, кыв менчим шыӧс!

 Тэ эд небыт сьӧлӧма.

 Видз менчим ола́нӧс!

 Тэ эд веськыта Судитісь.


150 Ме дынӧ сибӧтчисӧ отир,

 кӧдна ылӧтлӧмӧн меным умӧльсӧ керны лӧсьӧтчисӧ.

 Ылӧ нiя Тэнат Туйдӧ́тісь вешшӧмась.


151 Дӧсвидзисьӧ, Тэ матын ме дынсянь.

 Тэнат быдӧс тшӧктӧ́ммет быльӧсь.


152 Тэнат тшӧктӧ́ммез йылісь ме важынсянь тӧда:

 Тэ нiйӧ сетін пыр кежӧ.




153 Видзӧт менам пессьӧ́м-мырсьӧ́м вылӧ

 да мезды менӧ!

 Ме эд ог вунӧтлы Тэнчит Туйдӧ́ттӧ.


154 Сувт ме дор да дорйы менӧ.

 Кер Аслат кыв сьӧрті, видз менчим ола́нӧс.


155 Ентӧг оліссез озӧ олӧ Тэнат тшӧктӧ́ммез сьӧрті,

 сійӧн нiя ылынӧсь мезмӧ́мсис.


156 Дӧсвидзисьӧ,

 небыт сьӧлӧмсянь керӧ́мыт Тэнат лыдтӧм.

 Видз менчим ола́нӧс, Тэ эд веськыта Судитісь.


157 Ме вылӧ лэбтісьӧммес 

 да менӧ вашӧтліссес ӧддьӧн унаӧсь,

 но Тэнат висьталӧ́ммезiсь ме мӧдӧрӧ ог мун.


158 Тэ дынiсь янсӧтчӧммез вылӧ видзӧтікӧ

 менӧ вуктӧтӧ,

 нiя эд озӧ олӧ Тэнат кыввез сьӧрті.


159 Видзӧт, кыдз ме радейта Тэнчит тшӧктӧ́мметӧ.

 Дӧсвидзисьӧ, видз менчим ола́нӧс,

 Тэ эд небыт сьӧлӧма.


160 Тэнат кылыт быль вылын видзсьӧ,

 Тэнат веськыта судитӧ́мыт вына пырся-пыр.




161 Юраліссез нем понда менӧ вашӧтӧны,

 но менам сьӧлӧмӧ Тэнат кылісь полӧ.


162 Ме гажӧтча Тэнат кывсянь,

 жыв адззи ыджыт дона пажыть.


163 Видзӧтны ог вермы бӧбӧтчӧ́м вылӧ,

 сія вуктӧтӧ́мӧдз вайӧтӧ.

 А Тэнчит Туйдӧ́ттӧ радейта.


164 Сизимись луннас ошка Тэнӧ

 веськыта чулӧтӧм суддэт понда.


165 Тэнчит Туйдӧ́ттӧ радейтіссезлӧн

 сьӧлӧмсиныс лӧньыс оз чулавлы.

 Нiя некӧр озӧ падмӧ.


166 Дӧсвидзисьӧ,

 ме надейтча Тэнат мездӧтӧ́м вылӧ,

 ола Тэнат тшӧктӧ́ммез сьӧрті.


167 Тэнчит висьталӧ́мметӧ ме сьӧлӧмам видза,

 нiйӧ ёна радейта.


168 Ме ола Тэнат висьталӧ́ммез да тшӧктӧ́ммез сьӧрті.

 Менам туйезӧ быдӧс Тэнат син одзын.




169 Тэ дынӧдз ась локтӧ менам горӧн кеймисьӧ́мӧ.

 Дӧсвидзисьӧ, Аслат кыв сьӧрті менӧ вежӧрсьӧт.


170 Тэ дынӧдз ась локтӧ менам кеймисьӧ́мӧ.

 Аслат кыв сьӧрті мезды менӧ.


171 Менам ӧмись пондас петны ошкӧ́мыс,

 кӧр Тэ велӧтан менӧ Аслат туйдӧтӧ́ммезӧ.


172 Ме аслам ӧмӧн висьтася Тэнчит кывтӧ.

 Тэнат тшӧктӧ́ммет эд быдӧс веськытӧсь.


173 Тэнат киыт ась лоӧ меным отсӧт сетісьӧн,

 ме эд Тэнчит тшӧктӧ́мметӧ бӧрйи.


174 Дӧсвидзисьӧ, 

 ме ӧддьӧн видзчися Тэнчит мездӧтӧ́мтӧ.

 Тэнат Туйдӧ́тыт ─ менам сьӧлӧм бурмӧта́нӧ.


175 Ме понда овны да ошкыны Тэнӧ.

 Тэнат веськыта чулӧтӧм суддэт ась отсалӧны меным.


176 Ме ӧшӧм баля моз ылалі.

 Адззы Ассит рабтӧ,

 Тэнчит тшӧктӧ́мметӧ ме эд эг вунӧт.
 Ошкӧ́м.






*а 118:51 бӧбись ─ неистово

*б 118:62 буркы́втны ─ благодарить

*в 118:72 зарни ─ золото

*г 118:72 эзы́сь ─ серебро

*д 118:83 шыгыртчӧм ─ покоробившийся

*е 118:95 вӧджжыны ─ подкараулить, заниматься слежкой

*ж 118:115 Туйдӧ́ттӧг олісь ─ беззаконник




ПСАЛТЫР

119 Псалом

Вежа Керкуӧ кайӧ́м коста сьылӧ́м.




1 Тӧждісикам ме кеймиси Дӧсвидзисьлӧ,

 и Сія менӧ кыліс.




2 Дӧсвидзисьӧ, мезды менӧ

 бӧбӧтлісь да ылӧтлісь йӧз дынiсь.


3 Ылӧтлісь морт,

 тэнат ылӧтлісь кылыт мый тэныт сетас,

 мый содтас?


4 Тэныт дӧнзясӧ воинлӧн йыла ньӧвьёссез

 да дрокись*а сотча́н шоммез.




5 Ӧддьӧн умӧль лоас меным,

 ме эд ола Мосох отир коласын,

 Кидар отирлӧн ӧнассэз*б дынын!


6 Ме дыр ни ола ныкӧт,

 кӧдналӧ син вылӧ оз ков лӧнь ола́ныс.


7 Ме лӧня олісь морт,

 но понда кӧ баитны ныкӧт,

 нiя лэбтісьӧны тышкасьны.



*а 119:4 дрок ─ кустарник, сыись шоммес дыр сотчöны, пöльыштiкö бӧра и бӧра ыпнитӧны

*б 119:5 ӧнас ─ палатка




ПСАЛТЫР

120 Псалом

Вежа Керкуӧ кайӧ́м коста сьылӧ́м.




1 Ме керӧсланьӧ лэбта синнэзӧс.

 Кысянь локтас отсӧт меным?


2 Отсӧт локтас меным Дӧсвидзисьсянь,

 енӧж да му Аркмӧтісьсянь.




3 Оз сет Сія джӧмдыны кокытлӧ.

 Некӧр оз сунась тэ сьӧрын Видзӧтісь.


4 Оз сунась, не оз узь

 Израил сьӧрын Видзӧтісь.


5 Дӧсвидзись тэнӧ видзӧ,

 Дӧсвидзись тэнӧ веськытланьсянь сайӧвтӧ.


6 Лунӧн шондіыс оз сот тэнӧ.

 Ойӧн тӧлісьыс оз кер умӧльсӧ.


7 Дӧсвидзись видзӧ тэнӧ быдкодь умӧлись.

 Дӧсвидзись видзӧ тэнчит ола́нтӧ.


8 Дӧсвидзись видзӧтӧ тэ сьӧрын

 мунікат и локтікат,

 ӧнi да и пырся-пыр.




ПСАЛТЫР

121 Псалом

Вежа Керкуӧ кайӧ́м коста сьылӧ́м. Давидлӧн псалом.




1 Ме ӧддьӧн гажми, кӧр меным висьталісӧ:

 «Мунам Дӧсвидзисьлӧн керкуӧ».


2 Ерусалим, мийӧ сулалам тэнат ыбӧссэзын.


3 Ерусалим, тэнат керкуэт зэв лэбтӧмӧсь.

 Нiя ӧтлаӧ йитӧмӧсь, кыдз ӧтік керку.


4 Этчӧ локтӧ Дӧсвидзисьлӧн отир 

 быд увтырись, быд чужа́н вужись, 

 медбы Израильлӧн Туйдӧ́т сьӧрті  

 Дӧсвидзисьлісь нимсӧ ошкыны. 

 
5 Эстӧн сулалӧны судитіссезлӧн пукӧ́ссэз,

 Давид увтырлӧн юрала́н пукӧ́ссэз.




6 Кеймӧ Ерусалимлӧн лӧня олӧ́м понда:

 «Тэнӧ радейтіссес ась бура олӧны!


7 Тэнат керкуэзын ась лоас лӧнь ола́н,

 тэнат оланiннэзын бур ола́н.»


8 Аслам воннэз понда да матіссез понда

 ме шуа: «Лӧнь ола́н тэныт, кар!»


9 Ерусалим,

 миян Дӧсвидзись Енлӧн Вежа Керку понда

 тэнат ась лоӧ бур ола́н!




ПСАЛТЫР

122 Псалом

Вежа Керкуӧ кайӧ́м коста сьылӧ́м.




1 Енӧжын Олісь,

 синнэзӧс Тэланьӧ лэбта!


2 Раббез видзӧтӧны кӧзяин вылӧ,

 инька раббез ─ кӧзяйка вылӧ.

 Сідз мийӧ видзӧтам Дӧсвидзись Енным вылӧ

 да видзчисям,

 кӧр Сія Аслас небыт сьӧлӧмсянь жалейтас миянӧс.


3 Дӧсвидзисьным, жалейт миянӧс!

 Ло миян дынӧ небыт сьӧлӧма,

 важын ни эд миянӧс абутӧм туйӧ пуктӧны.


4 Асьнысӧ лэбтіссезлӧн миянӧс умӧльтӧ́мыс

 да абутӧм туйӧ пуктӧ́мыс горшви ни кайисӧ.




ПСАЛТЫР

123 Псалом

Вежа Керкуӧ кайӧ́м коста сьылӧ́м. Давидлӧн псалом.




1 Израиль отир ась шуӧ:

 «Дӧсвидзисьыс эз бы вӧв миян дор,


2 кӧбы эз вӧв миян дор Дӧсвидзисьыс,

 кӧр миян вылӧ отирыс лэбтісисӧ,


3 нiя лёксялӧ́м увьяныс

 миянӧс ловйӧн бы ньылыштісӧ.


4 Сэк миянӧс уна ваыс бы пӧдтіс,

 миян вылӧт бы сія кывтіс.


5 Бузга́н-бергӧта́н ваыс бы миянӧс вевттис.




6 Ошкам Дӧсвидзисьсӧ,

 Кӧда эз сет миянӧс ны пиннезӧ!


7 Мийӧ мезмим, кыдз кай кыйся́нiсь.

 Кыйся́ныс орӧтӧм, и мийӧ мезмим.


8 Миянлӧ отсӧтыс локтӧ Дӧсвидзисьсянь,

 енӧж да му Аркмӧтісьсянь».
 Ошкӧ́м.





ПСАЛТЫР

124 Псалом

Вежа Керкуӧ кайӧ́м коста сьылӧ́м.




1 Дӧсвидзись вылӧ надейтчись морт Сион керӧс кодь.

 Сія некӧр оз вӧрзьы, пыр пондас сулавны.


2 Кыдз Ерусалимсӧ кытшӧвтӧны керӧссэз,

 сідз Дӧсвидзисьыс кытшӧвтӧ-видзӧ Ассис отирсӧ

 ӧнi да и пыр.


3 [Дӧсвидзисьыс] Ентӧг оліссесӧ оз лэдз дыр юравны

 веськыта оліссезлӧн муын,

 медбы веськыта оліссез 

 эзӧ нюжӧтӧ кинысӧ керны умӧльсӧ.




4 Дӧсвидзисьӧ, 

 кер бурсӧ бур отирлӧ, сӧстӧм сьӧлӧмаэзлӧ.


5 А кӧдна умӧльсӧ кера́н туйез вылӧ ылалӧны,

 нiйӧ ӧтлаын лёк кериссезкӧт Дӧсвидзисьыс вашӧтас.



 Лӧнь ола́н Израильлӧ!




ПСАЛТЫР

125 Псалом

Вежа Керкуӧ кайӧ́м коста сьылӧ́м.




1 Кӧр Дӧсвидзись бӧра вайӧтіс Сион вылӧ Ассис отирсӧ,

 кӧдна йӧз кипод увтын мырсисӧ,

 сэк мийӧ кыдз бур вӧтын вӧлім.


2 Сійӧ кадӧ мийӧ ӧддьӧн гажӧтчим,

 гажа сьыланкы́ввез сьылім.

 Сэк мӧдік отиррез ас коласаныс баитісӧ:

 «Дӧсвидзисьыс нылӧ ыджыт удж керис».


3 Ыджыт удж керис миянлӧ Дӧсвидзисьыс,

 и мийӧ ӧддьӧн гажӧтчим.




4 Дӧсвидзисьӧ, вайӧт миянлісь отирсӧ,

 кӧдна кольччисӧ мырсьыны йӧз кипод увтын.

 Сэтчинісь нiя ась петӧны,

 кыдз Негев кушмуын косьмӧм юэзӧт ваыс визывтӧ.


5 Синва сорӧн кӧдзиссез

 пондасӧ вундыны гажӧтчӧмӧн.


6 Горзӧмӧн кӧдзыссӧ нуӧтісьыс

 гажӧтчӧмӧн бертас, уна кольта ваяс.




ПСАЛТЫР

126 Псалом


Вежа Керкуӧ кайӧ́м коста сьылӧ́м. Соломонлӧн псалом.




1 Дӧсвидзись оз кӧ лӧсьӧт керкусӧ,

 сэк весь мырсьӧны керку лэбтіссез.

 Дӧсвидзись оз кӧ видзӧт кар сьӧрын,

 сэк весь озӧ узьӧ кар сьӧрын видзӧтіссез.


2 Сэк тійӧ весь одз чеччат, сёрӧн водат,

 сьӧкыта шедтӧм няньсӧ тӧждісьӧмӧн сёят.

 Но кӧднӧ Дӧсвидзисьыс радейтӧ,

 нылӧ чӧскыт он сетӧ.




3 Челядьсӧ миянлӧ сетӧ Дӧсвидзись.

 Чу́жӧм кагаыс ─ Сысянь козин.


4 Том зоннэз 

 кыдз вына морт киын ньӧвьёссез. 

 
5 Шуда сія мортыс,

 кӧда Ассис ньӧв дозсӧ*а нiйӧн тыртіс.

 Кӧр сія пондас баитны сы вылӧ лэбтісьӧм йӧзкӧт  

 карись ыбӧссэз дорын,

 сэк сылӧ оз ковсьы гӧрдӧтны.



*а 126:5 ньӧв доз ─ колчан




ПСАЛТЫР

127 Псалом

Вежа Керкуӧ кайӧ́м коста сьылӧ́м.




1 Шуда сія мортыс,

 кӧда Дӧсвидзисись полӧ

 да Сылӧн туйез кузя ветлӧтӧ.


2 Аслат киэзӧн шедтӧм сёя́н тэ пондан сёйны.

 Тэ лоан шуда,

 и тэнат быдӧс лоас бур!


3 Тэнат иньыт керкуат лоас кыдз виноград пу,

 кӧда вайӧ уна ягӧд.

 Тэнат челядьыт пызан саят випу уввез моз пуксясӧ.


4 Сідз лоас бласлӧви́тӧм

 Дӧсвидзисись полісь морт.




5 Дӧсвидзись бласлӧви́тас тэнӧ Сион вывсянь.

 И тэ олікат пыр пондан адззыны

 Ерусалимын бура олӧ́мсӧ.


6 Тэ адззылан аслат челядьлісь челядьсӧ.

 Лӧнь ола́н Израильлӧ!




ПСАЛТЫР

128 Псалом

Вежа Керкуӧ кайӧ́м коста сьылӧ́м.




1 Израильыс ась висьталӧ:


2 «Менӧ томсянь уна дзескӧтлісӧ,

 но менӧ эзӧ вермӧ.


3 Менам мышк*а вылын гӧриссез гӧрлісӧ,

 кузь бороздаэз керлісӧ».




4 Дӧсвидзисьыс веськыта керӧ:

 Ентӧг оліссезлӧн цеппезісь Сія миянӧс мездiс.


5 Ась рожа куля́нӧдз усьӧны

 да бӧр пышшӧны быдӧнныс,

 кӧдна Сион вылӧ синӧн озӧ вермӧ видзӧтны.


6 Нiя ась лоӧны

 керку юр вылын быдмӧм турун кодьӧсь,

 кӧда леттӧдззас косьмӧ.


7 Вундiсь сійӧн оз тырт шамырсӧ*б,

 кольтаэз домалісь оз пукты сійӧ кольтаӧ.


8 Ны дынӧт мунiссез озӧ висьталӧ:

 «Дӧсвидзисьлӧн бласлӧвитӧ́мыс тіян вылын!

 Дӧсвидзись нимӧн тіянӧс бласлӧви́там».
 Ошкӧ́м.




*а 128:3 мышк ─ спина

*б 128:7 шамыр ─ горсть




ПСАЛТЫР

129 Псалом

Вежа Керкуӧ кайӧ́м коста сьылӧ́м.




1 Дӧсвидзисьӧ,

 пыдынiнсянь Тэныт горӧн кеймися.


2 Дӧсвидзисьӧ, кыв менчим шыӧс.

 Лӧсьӧт Ассит пельтӧ

 кывны менчим кеймӧ́мӧс.




3 Дӧсвидзисьӧ,

 Тэ пондан кӧ тӧдвылат видзны 

 мортлісь быд умӧль керӧ́мсӧ,

 кин нӧ сэк вермас Тэ одзын сулавны?


4 Но Тэ проститан отирсӧ,

 медбы нія Тэ одзын кывзiсьӧмӧн-полӧмӧн олісӧ.




5 Ме надейтча Дӧсвидзись вылӧ.

 Быдсӧн сьӧлӧмнам надейтча Сы вылӧ.

 Надейтча Сылӧн Кыв вылӧ.


6 Кар сьӧрын видзӧтіссез асывсӧ ӧддьӧн видзчисьӧны,

 а ме Дӧсвидзисьсӧ нысся ӧддьӧнжык видзчися.




7 Израильыс ась надейтчӧ Дӧсвидзись вылӧ!

 Дӧсвидзисьыс эд небыт сьӧлӧма.

 Миян быдсӧн мезмӧ́мным Сы киын.


8 Израиль отирсӧ Сія мездас нылӧн быд умӧль керӧ́мись.




ПСАЛТЫР

130 Псалом

Вежа Керкуӧ кайӧ́м коста сьылӧ́м. Давидлӧн псалом.




1 Дӧсвидзисьӧ, ме эг вышитчывлы,

 ачымӧс эг лэбты.

 Ыджыт уджсӧ керны ме эг вынсьӧтчывлы, 

 мый эг вежӧртлы, сэтчӧ юрӧс эг сюйлы.


2 Ме ачымӧс пыр киын видзи,

 сьӧлӧмӧс лӧньсьӧтлі,

 кыдз кагаӧс, кӧдӧ морос бердiсь кидтісӧ.

 Ӧні менам сьӧлӧм вылам лӧнь.




3 Израиль ась надейтчӧ Дӧсвидзись вылӧ 

 ӧнi да и пырся-пыр!




ПСАЛТЫР

131 Псалом

Вежа Керкуӧ кайӧ́м коста сьылӧ́м.




1 Дӧсвидзисьӧ, уськӧт тӧдвылат Давидсӧ,

 сылісь пессьӧ́м-мырсьӧ́мсӧ.


2 Сія Дӧсвидзисьлӧ кыв сетіс,

 Яковлӧн вына Енлӧ сідз кӧсйисис:


3 «Ме ог пыр аслам керкуӧ,

 ог вод аслам ольпасьӧ,


4 синнэзлӧ ог сет куньсьыны,

 синлоппезлӧ*а пӧднассьыны,


5 кытчӧдз ог адззы Дӧсвидзисьлӧ гортсӧ,

 Яковлӧн вына Енлӧ оланiнсӧ».




6 Мийӧ Йитӧ́тӧн Коробья*б йылісь Ефрафаын кылім,

 Иарим ыб вылісь сійӧ адззим.


7 Мунам Дӧсвидзисьлӧн оланiнӧ,

 Сылӧн кок сувтӧта́н одзын копыртчамӧ!


8 Дӧсвидзисьӧ,

 чеччы да лок Аслат шоччисянiнӧ!

 Тэ да Тэнат вынлӧн Коробьяыс*в локтӧ!


9 Тэнат вежауджаліссезлӧ паськӧмыс 

 лоас веськыта олӧ́м.

 Тэнат надейнӧй отирыт пондасӧ горӧн гажӧтчыны.


10 Тэнат Давид раб понда

 эн коль Ассит ма́втӧмтӧ*г.


11 Дӧсвидзисьыс Давидлӧ надейнӧй кыв сетіс.

 Ассис кывсӧ Сія оз веж:

 «Тэсянь чу́жӧмсӧ Ме пуксьӧта

 Тэнат юрала́н пукӧ́с вылӧ.


12 Тэнат зоннэт сьӧлӧманыс ась пыр видзӧны 

 Мекӧт керӧм йитӧ́тсӧ.

 Ась олӧны Менам тшӧктӧ́ммез сьӧрті,

 кӧднаӧ Ме нійӧ велӧта.

 Сэк и нылӧн зоннэзныс пыр пондасӧ пукавны

 тэнат юрала́н пукӧ́с вылын».




13 Дӧсвидзись бӧрйис Сионсӧ,

 Сылӧ сэтӧн коліс лӧсьӧтны Аслыс оланiн:


14 «Эстӧн Менам шоччисянiнӧ.

 Эстӧн Ме понда овны пырся-пыр,

 сійӧ эд Ме Ачым бӧрйи.


15 Сионын оліссесӧ Ме сёя́нӧн тырмӧмви 
бласлӧви́та.

 Сэтӧн кортӧн ветлӧтіссесӧ няньӧн пӧттӧдз верда.


16 Сэтісь вежауджаліссесӧ Ме мезмӧ́мӧн вевття.

 Сионісь Енлӧн отир пондасӧ гажӧтчыны.


17 Сэтӧн Давидлісь юралӧ́мсӧ Ме вынсьӧта.

 Менам ма́втӧмлӧ югдӧта́н би ӧзта.


18 Сы вылӧ лэбтісьӧммесӧ рожа куля́нӧдз уськӧта,

 а сы юр вылын пондас югьявны юркытш».



*а 131:4 синлоп ─ веко

*б 131:6 Йитӧ́тӧн Коробья ─ Ковчег Завета

*в 131:8 вынлӧн Коробья ─ Ковчег могущества, Ковчег Завета

*г 131:10 ма́втӧм ─ помазанник




ПСАЛТЫР

132 Псалом

Вежа Керкуӧ кайӧ́м коста сьылӧ́м. Давидлӧн псалом.




1 Кытшӧм бур да долыт

 воннэзлӧ ӧтлаын овны!


2 Сія кыдз юр вылӧ кисьтӧм дона ви,

 кӧда тош вылӧ визывтӧ,

 Ааронлӧн тош кузя паськӧм дорӧдз визывтӧ.

 
3 Воннэзлӧн ӧтлаын олӧ́мыс

 кыдз Ермон керӧс вылын лысва.

 Лысваыс усьӧ Сион керӧссэз вылӧ.

 Сион вылын эд Дӧсвидзись сетӧ

 бласлӧвитӧ́мсӧ да пырся ола́нсӧ.




ПСАЛТЫР

133 Псалом

Вежа Керкуӧ кайӧ́м коста сьылӧ́м.




1 Дӧсвидзисьлӧн раббез,

 ошкӧ Сійӧ быдӧнныт,

 кӧдна ойнас уджалат Сылӧн Вежа Керкуын,

 миян Енлӧн йӧррезын!


2 Лэбтӧ киэзнытӧ вежаинланьӧ

 да ошкӧ Дӧсвидзисьсӧ!




3 Дӧсвидзисьыс ─ енӧжсӧ да мусӧ Аркмӧтісь.

 Сія тэнӧ Сионсянь ась бласлӧви́тӧ.
 Ошкӧ́м.







ПСАЛТЫР

134 Псалом


1 Аллилуйя!

 Ошкӧ Дӧсвидзисьлісь нимсӧ!

 Ошкӧ Сійӧ, Дӧсвидзисьлӧн раббез!


2 Дӧсвидзисьлӧн Вежа Керкуын сулаліссез,

 миян Енлӧн йӧррезын уджаліссез,

 ошкӧ Сійӧ, быдӧнныт!


3 Ошкӧ Дӧсвидзисьсӧ, Сія эд бур!

 Сылісь нимсӧ сьылӧтӧ,

 сысянь эд сьӧлӧмлӧ ӧддьӧн долыт.


4 Дӧсвидзисьыс Яковлісь увтырсӧ Аслыс бӧрйис,

 Израильсӧ Аслас отирӧн босьтіс.




5 Ме тӧда, Дӧсвидзисьыс медвына,

 миян Дӧсвидзисьыс быдӧс еннэзся вылынжык.


6 Дӧсвидзись керӧ, мый Сылӧ колӧ

 енӧжжезын, му вылын, саридззезын

 и быд пыдӧстӧминын.


7 Сія му доррезсянь кымӧррез лэбтӧ,

 зэрикӧ чарньӧ́лӧн чаркнитӧ,

 Аслас видзанiннэзiсь тӧввез лэдзӧ.




8 Египетас отирлӧн да подалӧн медодзза чу́жӧммезлісь

 Сія ола́ннысӧ орӧтіс.


9 Египетісь отирлӧ,

 фараонлӧ да сылӧн раббезлӧ

 пассэз да адззывлытӧм керӧ́ммез мыччаліс.


10 Сія отирресӧ пӧрӧтіс.

 Вына ӧксуэсӧ вийис:


11 Сигонӧс, аморрейезлісь ӧксуӧс,

 Огӧс, Васанісь ӧксуӧс,

 Ханаан муись ӧксуэсӧ быдӧннысӧ.


12 Нылісь мусӧ Аслас Израиль отирлӧ 

 пыр кежӧ сетіс.




13 Дӧсвидзисьӧ, Тэнат нимыт пыр пондас овны.

 Дӧсвидзисьӧ, отирыс айезсянь челядьӧдз

 Тэнӧ тӧдвылын пондасӧ видзны.


14 Дӧсвидзись Ассис отирсӧ пондас веськыта судитны.

 Аслас раббез дынӧ Сія лоас небыт сьӧлӧма.




15 Ентӧдтӧммезлӧн еннэзныс ас керӧмӧсь,

 нiя эзы́сись да зарниись.


16 Нылӧн эмӧсь ӧммез, но нiя озӧ баитӧ.

 Нылӧн эмӧсь синнэз, но нiя озӧ адззӧ.


17 Нылӧн эмӧсь пеллез, но нiя озӧ кылӧ,

 лолавны озӧ вермӧ.


18 Киннэз нiйӧ керӧны

 да ны вылӧ надейтчӧны,

 нiя асьныс лоасӧ ны кодьӧсь жӧ.




19 Израиль отир, ошкӧ Дӧсвидзисьсӧ!

 Аарон увтыр, ошкӧ Дӧсвидзисьсӧ!


20 Левий увтыр, ошкӧ Дӧсвидзисьсӧ!

 Дӧсвидзисись поліссез, ошкӧ Дӧсвидзисьсӧ!


21 Ась горалӧ ошкӧ́мыс Сионісь

 Дӧсвидзисьлӧ, Ерусалимын Олісьлӧ!

 Аллилуйя!




ПСАЛТЫР

135 Псалом

[Аллилуйя!]




1 Ошкӧ Дӧсвидзисьсӧ, Сія эд бур!

 Сія пыр небыт сьӧлӧма.


2 Ошкӧ еннэзлісь Енсӧ!

 Сія пыр небыт сьӧлӧма.


3 Ошкӧ Дӧсвидзисьсӧ, юраліссез вылын Юралісьсӧ!

 Сія пыр небыт сьӧлӧма.




4 Ошкӧ Дӧсвидзисьсӧ!

 Дзир Сія керӧ вына адззывлытӧммесӧ.

 Сія пыр небыт сьӧлӧма.


5 Сія енӧжжесӧ ыджыт мывкыдӧн керис.

 Сія пыр небыт сьӧлӧма.


6 Mусӧ ваэз вылӧ сувтӧтіс.

 Сія пыр небыт сьӧлӧма.


7 Сія ыджыт югдӧта́ннэз аркмӧтіс.

 Сія пыр небыт сьӧлӧма.


8 Шондісӧ керис веськӧтлыны лунӧн.

 Сія пыр небыт сьӧлӧма.


9 Тӧлісьсӧ да кӧдзу́ввесӧ*а керис веськӧтлыны ойӧн.

 Сія пыр небыт сьӧлӧма.




10 Египет отирсӧ вачкис,

 и нылӧн медодзза чу́жӧммез кулісӧ.

 Сія пыр небыт сьӧлӧма.


11 Израиль отирсӧ Египетсис петкӧтіс.

 Сія пыр небыт сьӧлӧма.


12 Сія нiйӧ петкӧтіс вына кисӧ нюжӧтӧмӧн.

 Сія пыр небыт сьӧлӧма.


13 Гӧрд саридзсӧ шӧри поткӧтіс.

 Сія пыр небыт сьӧлӧма.


14 Саридз шӧрӧт Израиль отирсӧ вуджӧтіс.

 Сія пыр небыт сьӧлӧма.


15 Фараонсӧ да сылісь воин чукӧрсӧ

 Гӧрд саридзас пӧдтіс.

 Сія пыр небыт сьӧлӧма.




16 Ассис отирсӧ кушмуӧт нуӧтіс.

 Сія пыр небыт сьӧлӧма.


17 Вына ӧксуэзӧс пӧрӧтіс.

 Сія пыр небыт сьӧлӧма.


18 Вына ӧксуэзлісь Сія ола́ннысӧ орӧтіс.

 Сія пыр небыт сьӧлӧма.


19 Сигонлісь, аморрейезлӧн ӧксулісь oла́нсӧ орӧтіс.

 Сія пыр небыт сьӧлӧма.


20 Оглісь, Васанісь ӧксулісь ола́нсӧ орӧтіс.

 Сія пыр небыт сьӧлӧма.


21 Нылісь мусӧ Аслас отирлӧ пыр кежӧ сетіс.

 Сія пыр небыт сьӧлӧма.


22 Нылісь мусӧ Израиль отирлӧ, Аслас раббезлӧ сетіс.

 Сія пыр небыт сьӧлӧма.


23 Миянӧс отирӧ эзӧ пуктӧ, но Сія миянӧс эз вунӧт.

 Сія пыр небыт сьӧлӧма.


24 Миян вылӧ лэбтісьӧм йӧз дынiсь миянӧс мездiс.

 Сія пыр небыт сьӧлӧма.




25 Быд олісьлӧ Сія сёя́н сетӧ.

 Сія пыр небыт сьӧлӧма.


26 Ошкӧ енӧжись Енсӧ!

 Сія пыр небыт сьӧлӧма.



*а 135:9 кӧдзу́в ─ звезда




ПСАЛТЫР

136 Псалом


1 Мийӧ пукалім Вавилонiсь юэз дорын да горзiм,

 кӧр Сионсӧ касьтывлім.


2 Ассиным арфаэсӧ ю дорись баддез вылӧ ӧшӧтім.


3 Миянӧс пленӧ босьтіссез, асланыс муӧ вайӧтіссез,

 тшӧктісӧ миянӧс сьывны.

 Миянӧс дзескӧтліссез тшӧктісӧ гажӧтчыны.

 Нiя шувлісӧ:

 «Сьылӧ миянлӧ Сионісь сьыланкы́ввесӧ!»


4 Вермамӧ разь мийӧ йӧз муын

 Дӧсвидзисьлісь сьыланкы́всӧ сьывны?




5 Ерусалим, ме тэнӧ вунӧта кӧ,

 сэк менам веськыт киӧ ась вынтӧмсялӧ!


6 Ерусалим, ог кӧ понды видзны тэнӧ тӧдвылам,

 тэ он кӧ ло менам медбур гажӧтчӧ́мӧн,

 сэк кылӧ ась ӧмам лякасьӧ!




7 Дӧсвидзисьӧ, 

 Едом отирлӧ уськӧт тӧдвыланыс сійӧ лунсӧ,

 кӧр нія Ерусалим карсӧ разиссезлӧ шувлісӧ:

 «Разьӧ, разьӧ сійӧ муӧдз!»


8 Вавилон кар, тэ лоан разьӧм!

 Шуда сія, кӧда вештісяс тэныт сы понда,

 мый тэ керин миянлӧ!


9 Шуда сія, кӧда босьтас тэнчит кагаэтӧ

 да пазйас нiйӧ иззэз бердӧ!
 Ошкӧ́м.





ПСАЛТЫР

137 Псалом

Давидлӧн псалом.




1 Дӧсвидзисьӧ, Тэнӧ сьӧлӧмсянь ошка,

 енӧжын оліссез одзын Тэнӧ сьылӧта.

 [Тэ эд менчим висьталӧ́мӧс быдӧс кылін.]

 
2 Ме Тэнат Вежа Керку одзын копыртча,

 небыт сьӧлӧмыт да быльыт понда Тэнчит нимтӧ ошка.

 Тэ Ассит кывтӧ да нимтӧ быдӧсся вылынжыка лэбтін.


3 Кӧр ме Тэнӧ кори,

 сэк Тэ менӧ кылін,

 менчим лолӧс лэбтін, вынсьӧтін.




4 Дӧсвидзисьӧ, 

 Тэнӧ му вылісь ӧксуэз быдӧнныс ошкасӧ,

 кӧр Тэнат ӧмись петӧм кыввесӧ кыласӧ.


5 Нiя пондасӧ сьылӧтны Тэнчит туйетӧ.

 Тэнат вына югьялӧ́мыс эд гӧгӧр паськалӧ!


6 Дӧсвидзисьыс вылынінын олӧ,

 но рам да кывзiсь сьӧлӧмаэсӧ Сія адззӧ,

 асьнысӧ вылына лэбтіссесӧ ылісянь казялӧ.




7 Кӧр умӧль лоӧ́мыс менӧ ӧтмӧдӧрсянь личкӧ,

 сэк Тэ менӧ вынсьӧтан-ловзьӧтан.

 Mе вылӧ лэбтісьӧммезлӧн лёксялӧ́мись

 менӧ дорйыны китӧ нюжӧтан,

 веськыт кинат менӧ мездан.


8 Дӧсвидзисьыс меным мый лӧсьӧтіс,

 сійӧ быдӧс керас.

 Дӧсвидзисьӧ, Тэ пыр небыт сьӧлӧма:

 Аслат киӧн аркмӧ́тӧмтӧ эн коль!




ПСАЛТЫР

138 Псалом

Сьыліссезӧн веськӧтлісьлӧ. Давидлӧн псалом.




1 Дӧсвидзисьӧ,

 Тэ менӧ тӧдмалін-видзӧтін

 и менӧ тӧдан.


2 Тэ тӧдан, кӧр ме пукся, кӧр чечча.

 Тэ ылісянь ни тӧдан,

 мый ме юрам видза.


3 Муна ме, шоччися я, Тэ менӧ адззан,

 менчим туйезӧс быдӧс тӧдан.


4 Ме ӧмӧс эг на ешты осьтны,

 а Тэ тӧдан ни, мый ме мӧда висьтавны.


5 Тэ ме гӧгӧрын, и одзсяням, и бӧрсяням,

 Тэ ме вылӧ Ассит китӧ пуктан.


6 Тэнат быдӧс тӧдӧ́мсянь диво кутӧ.

 Тӧдӧ́мыт сэтшӧм ыджыт,

 сійӧ ме аслам вежӧрӧн и вежӧртны ог вермы.




7 Кытчӧ верма мунны Тэнат Лов дынiсь?

 Кытчӧ верма пышшыны Тэнат чужӧ́м одзись?


8 Ме кая кӧ енӧжӧ, Тэ сэтчин,

 лэдзча кӧ кулӧммез дынӧ, Тэ и сэтчин.


9 Босьта кӧ асъя кыалісь*а борддэз

 да лэбзя саридз сайӧ,


10 и сэтчин Тэнат киыт менӧ нуӧтас,

 Тэнат веськыт киыт менӧ видзас.


11 Ме шуа кӧ:

 «Пемытыс менӧ сайӧвтас,

 и ме гӧгӧрись югытыс ойӧ пӧртчас»,


12 но и пемытыс Тэ шогья оз сайӧвт,

 и ойыс лоас лун кодь югыт,

 пемытыс лоӧ югытӧн.




13 Мамӧ кынӧмын Тэ менӧ аркмӧтін,

 менчим пытшкӧс быдӧс кыйин.

 
14 Ошка Тэнӧ,

 диво кутӧ, кытшӧмӧ Тэ менӧ керин.

 Тэнат керӧ́ммезсянь диво кутӧ,

 ме этӧ бура тӧда.


15 Тэ шогья эзӧ вӧлӧ сайӧвтӧмӧсь менам лыэзӧ,

 кӧр ме вӧлі гусьӧн аркмӧтӧм,

 кӧр ме вӧлі мам кынӧмын керӧм.


16 Кӧр ме мам кынӧмын эг на и тыдав,

 Тэнат синнэт менӧ адззисӧ ни.

 Ме эг на шогмы,

 а Тэнат небӧгын менам ола́н луннэзӧ

 вӧлісӧ гижӧмӧсь ни.


17 Енӧ, кытшӧм донаӧсь меным Тэнат юрын видзӧ́ммет!

 Кытшӧм нiя уна!


18 Кин нiйӧ вермас лыддьыны?

 Нiя эд муын лы чиррезся*б унажыкӧсь!

 Кӧр сайма, ме сё Тэкӧт.




19 Енӧ, кӧбы Тэ уськӧтін Ентӧг оліссесӧ!

 Мунӧ ме дынiсь, вир юиссез!


20 Тэ вылӧ лэбтісьӧммес Тэнӧ умӧльтӧны,

 вӧвлытӧмсӧ Тэ йылісь висьталӧны.


21 Верма разь ме радейтны нiйӧ,

 кӧдналӧ Тэ син вылӧ он ков?

 Кӧдна Тэ вылӧ лэбтісьӧны,

 ме нiйӧ сэрпӧсь отирӧ пукта.


22 Ме ны вылӧ нельки видзӧтны ог вермы.

 Нiйӧ ме вылӧ лэбтісьӧм отирӧ пукта.




23 Енӧ, тӧдмав-видзӧт менӧ,

 тӧд менчим сьӧлӧмӧс.

 Тӧдмав-видзӧт менӧ да тӧд юрам видзӧ́мӧс.


24 Видзӧт, ог я ме мун ылӧта́н туй вылӧт.

 Туйдӧ́т менӧ Аслат пырся туй вылӧ.



*а 138:9 асъя кыа ─ утренная заря

*б 138:18 лы чир ─ песчинка




ПСАЛТЫР

139 Псалом


1 Сьыліссезӧн веськӧтлісьлӧ. Давидлӧн псалом.




2 Дӧсвидзисьӧ, мезды менӧ лёк отир дынiсь,

 сайӧвт менӧ дзескӧтліссез шогья.


3 Нiя сьӧлӧманыс видзӧны умӧльсӧ керны,

 быд лун лэбтісьӧны видчыны.


4 Нылӧн кывныс кыйлӧн*а кодь лэчыт,

 а ӧманыс гадюкалӧн яд.


5 Дӧсвидзисьӧ,

 эн лэдз меным сюрны Ентӧг оліссезлӧн киэзӧ.

 Дорйы менӧ дзескӧтліссез шогья,

 кӧдна мӧдӧны менӧ уськӧтны кок вылісь.


6 Асьнысӧ вылына лэбтіссез

 менӧ кыйны кыйся́ннэз тэчисӧ:

 лӧччез*б да петляэз сайӧвтӧмӧн сувтӧтісӧ,

 туй вылас казь*в нюжӧтісӧ.




7 Дӧсвидзисьлӧ ме висьталі:

 «Менам Еныс ─ Тэ.

 Дӧсвидзисьӧ, кыв менчим кеймӧ́мӧс.


8 Дӧсвидзисьӧ, Дӧсвидзисьӧ,

 Тэ вына, Тэ ─ менӧ Мездісь!

 Тышкасьӧ́м коста Тэ менчим юрӧс сайӧвтін.


9 Дӧсвидзисьӧ, Ентӧг оліссезлӧ эн сет сійӧ,

 мый нылӧ колӧ.

 Нiя мый мӧдӧны керны умӧльсӧ,

 сія лӧсьӧтчӧ́мныс ась оз керсьы,

 медбы нiя эзӧ пондӧ асьнысӧ лэбтыны».




10 Менӧ дзескӧтліссезлӧн умӧль кыввезныс

 асланыс юр вылӧ ась усьӧны.


11 Ны вылӧ сотча́н шоммез ась усьӧны!

 Биӧ да пыдӧстӧминӧ нійӧ ась шентӧны*г,

 медбы эзӧ вермӧ петны.


12 Лёк кыла морт му вылас оз понды бура овны.

 Дзескӧтлісь мортсӧ лёк керӧ́мыс кыскас кулӧ́мас.




13 Ме тӧда,

 Дӧсвидзисьыс дорьяс дзескӧтӧммесӧ,

 Сія лоас умӧля оліссез дор.


14 Былись сідз лоас:

 веськыта оліссез Тэнчит нимтӧ пондасӧ ошкыны,

 сӧстӧм сьӧлӧмаэз Тэ дынын пондасӧ овны.
 Ошкӧ́м.




*а 139:4 кый ─ змея

*б 139:6 лӧч ─ силки, ловушка

*в 139:6 казь ─ редкая сеть

*г 139:11 шентны ─ выкинуть




ПСАЛТЫР

140 Псалом

Давидлӧн псалом.




1 Дӧсвидзисьӧ, Тэныт горӧн кеймися:

 тэрмась меным отсавны!

 Кыв менчим кеймӧ́мӧс,

 кӧр ме Тэныт горӧн кеймися!


2 Менам кеймӧ́мӧ ась кайӧ Тэ одзӧ ладан тшын моз.

 Менам лэбтӧм киэзӧ ась лоӧны рытся езъяла́н кодьӧсь.




3 Дӧсвидзисьӧ, видз менчим кылӧс ковтӧм баитӧ́мись,

 видзӧт менам ӧм сьӧрын.

 
4 Менӧ эн лэдз ылавны умӧляс,

 медбы ӧтлаын лёк кериссезкӧт ме эг кер умӧльсӧ.

 Эн лэдз менӧ пешлыны нылісь чӧсмася́н сёя́нсӧ.


5 Менӧ ась вачкӧ веськыта олісь,

 сія меным бур вылӧ.

 Ась веськыта висьталӧ умӧль керӧ́мӧ йылісь,

 сія медбур ви.

 Сысянь оз ло умӧльыс менам юрлӧ.

 Лёк отирлӧн умӧль керӧ́ммезлӧ

 ме паныт муна аслам кеймӧ́мӧн.


6 Кӧр нылісь юраліссесӧ керӧссэз вывсянь шентасӧ,

 сэк отирыс вежӧртасӧ:

 ме веськыта висьтавлі.


7 Гӧрӧм да пазӧтӧм му моз

 нылӧн киссьӧм лыэс пондасӧ куйлыны

 кулӧммезлӧн оланiн дынын.




8 Дӧсвидзисьӧ, Дӧсвидзисьӧ,

 синнэзӧс Тэланьӧ лэбта,

 ме Тэ вылӧ надейтча.

 Эн сет орӧтны менчим ола́нӧс!


9 Видз менӧ лӧчӧ сюрӧ́мись

 да кыйся́нӧ шедӧ́мись.

 Лёк кериссес нійӧ сувтӧтісӧ,

 медбы менӧ кутны.


10 Ентӧг оліссес асьныс 

 ась шедӧны асланыс кыйся́ннэзӧ,

 а ме нiйӧ орддя.




ПСАЛТЫР

141 Псалом

Давидлӧн велӧтӧ́м. Керӧс гыркын*а кеймӧ́м.




1 Ме Дӧсвидзисьсӧ горӧн кори,

 Дӧсвидзисьлӧ горӧн кеймиси.


2 Кеймикам ме ассим сьӧлӧмӧс Сылӧ осьті,

 сьӧлӧм шогӧс Сылӧ висьталі.




3 Кӧр ме нач садьтӧмсявлі,

 сэк Тэ тӧдiн, кытчӧ меным мунны.

 Кӧда туй вылӧт ме мунi,

 сэтчӧ лёк кериссес гусьӧн кыйся́н пуктӧмась.


4 Ме видзӧта веськытланяс и адзза:

 быдӧнныслӧ ме абутӧм туйӧ.

 Меным некытчӧ пышшыны,

 ме понда некин оз тӧждісь.




5 Дӧсвидзисьӧ, ме Тэныт горӧн кеймиси.

 Ме шуи: «Тэ ─ менам дзебсисянінӧ,

 эта му вылын менам ола́н пайӧ ─ Тэ».


6 Кыв менчим горзӧ́м-кеймисьӧ́мӧс,

 ме эд нач садьтӧмсялі!

 Мезды менӧ вашӧтліссез дынiсь,

 нiя эд месся вынажыкӧсь.


7 Петкӧт менӧ пемытінсис,

 медбы ме верми ошкыны Тэнчит нимтӧ.

 Кӧр Тэ керан меным бурсӧ,

 сэк ме гӧгӧрӧ веськыта оліссез ӧксясӧ.



*а 141:0 керӧс гырк – пещера 




ПСАЛТЫР

142 Псалом

Давидлӧн псалом, [кӧдӧ сія сьыліс, кӧр Авессалом зоныс вӧтлісис сы сьӧрын].




1 Дӧсвидзисьӧ, кыв менчим кеймӧ́мӧс,

 кывзы менчим кеймисьӧ́мӧс, кыв менӧ,

 Тэ эд надейнӧй Отсалісь да веськыта Керись!


2 Аслат рабкӧт эн судитчы,

 му вылын оліссез коласiсь эд нельки ӧтік морт

 Тэ одзын оз вермы асьсӧ дорйыны.


3 Ме вылӧ лэбтісьӧм мортыс ме сьӧрын вӧтлісьӧ,

 медбы лолӧс босьтны.

 Сія менӧ нятяс талис,

 пемытінын олӧ́мӧдз вайӧтіс,

 кыдз важын ни кулӧмӧс.


4 Ме нач садьтӧмсялі,

 менчим сьӧлӧмӧс кыдз из личкӧ.


5 Касьтывла кӧркӧся кадсӧ,

 юрам бергӧтла Тэнчит керӧ́мметӧ,

 мый Тэ керин Аслат киэзӧн.


6 Ме лэбта Тэланьӧ Ассим киэзӧс,

 менам лолӧ ӧддьӧн видзчисьӧ Тэнӧ,

 кыдз кӧс му ӧддьӧн видзчисьӧ зэрсӧ.




7 Дӧсвидзисьӧ, чожажык кыв менӧ,

 менам лолӧ ӧдва видзсьӧ.

 Ме шогья эн сайӧвт Ассит чужӧ́мтӧ,

 медбы ме эг ло шойнаӧ водтӧтӧм.


8 Сет меным одз асывнас кывны

 Тэнат небыт сьӧлӧмсянь отсалӧ́м йылісь.

 Ме эд Тэ вылӧ надейтча.

 [Дӧсвидзисьӧ,] мыччав меным туйсӧ,

 кӧда вылӧт меным мунны!

 Ме Тэныт осьта ассим сьӧлӧмӧс.


9 Дӧсвидзисьӧ, мезды менӧ

 ме вылӧ лэбтісьӧммез дынiсь!

 Тэ дынын ме адзза дорйӧ́мсӧ.


10 Велӧт менӧ овны сідз, кыдз Тэныт колӧ,

 Тэ эд менам Енӧ.

 Тэнат бур Лолыт петкӧтас менӧ волькыт туй вылӧ.




11 Дӧсвидзисьӧ, 

 Аслат ним понда видз менчим ола́нӧс!

 Аслат веськыта керӧ́м понда

 петкӧт менӧ эта умӧль лоӧ́мись!


12 Ло ме дынӧ небыт сьӧлӧма,

 пазды ме вылӧ лэбтісьӧммесӧ.

 Кӧдна мӧдӧны менчим лолӧс босьтны,

 нылісь быдӧнныслісь ола́ннысӧ орӧт,

 ме эд ─ Тэнат раб.
 Ошкӧ́м.







ПСАЛТЫР

143 Псалом

Давидлӧн псалом. [Голиафӧс вермӧ́м йылісь.]




1 Ошка Дӧсвидзисьӧс:

 Сія менам чорыт из керӧс.

 Менчим киэзӧс Сія велӧтӧ тышкасьны,

 менчим чуннезӧс ─ вермасьны.


2 Сія ме дынӧ небыт сьӧлӧма.

 Сія менам чорытін*а, дзебсисянiн,

 менам сайӧвтча́н*б.

 Сія менӧ Мездісь,

 ме Сы вылӧ надейтча.

 Менчим отирӧс Сія тшӧктӧ,

 медбы менӧ кывзiсисӧ.




3 Дӧсвидзисьӧ,

 морт ─ кин сія сэтшӧмыс,

 Тэ сійӧ юрат видзан?

 Мортлӧн зон ─ кин сія,

 Тэ сійӧ син вылын видзан?


4 Мортлӧн ола́ныс ─ тӧвлӧн пӧльыштӧ́м,

 сылӧн ола́н луннэс ─ ӧша́н вуджӧ́р.




5 Дӧсвидзисьӧ, пӧліньт енӧжсӧ да лэдзчы.

 Керӧссэз бердӧ павкӧтчы,

 и нiя пондасӧ тшынӧтны.


6 Вирдышт чарньӧ́внат

 да рознит ме вылӧ лэбтісьӧммесӧ.

 Лэдз чарньӧ́вветӧ да нiйӧ пазды.


7 Вылісянь нюжӧт Ассит китӧ да менӧ мезды,

 пыдын васис кыскы,

 йӧз отир киись мезды.


8 Нiя пыр бӧбӧ́тчӧмӧн баитӧны.

 Нельки кыв сетікӧ  

 веськыт кинысӧ сеттӧн бӧбӧтӧны.




9 Енӧ, ме Тэныт виль сьыланкы́в сьыла,

 дас сиа орса́н*в вылын орсӧмӧн Тэнӧ сьылӧта.


10 Тэ ӧксуэзлӧ вермӧ́мсӧ козьналан,

 Давид рабтӧ лэчыт шыпуртісь мездан.

 
11 Дорйы да мезды менӧ йӧз отир киись.

 Нiя пыр бӧбӧ́тчӧмӧн баитӧны.

 Нельки кыв сетікӧ

 веськыт кинысӧ сеттӧн бӧбӧтӧны.




12 Миян зоннэзным ась лоӧны

 кыдз паськалӧм том пуэз,

 миян ныввезным ─

 кыдз ӧксу керкуын баситӧм столббез.


13 Миян амбаррезным ась лоасӧ 

 быдкодь сюӧн тыраӧсь.

 Миян баляэзным ась йылӧны*г сюрссэзӧн*д.

 Баля чукӧррез миян видззез вылын 

 ась лоӧны лыдтӧмӧсь.


14 Миян поданым ась лоӧ ён,

 нiйӧ ась некин оз гусяв,

 и некытчӧ ась озӧ ӧшӧ.

 Миян туйез вылын ась оз кыв горӧтла́н-горза́н шы.


15 Шуда сія отирыс,

 кӧдналӧн быдӧс сідз и мунӧ.

 Шуда сія отирыс,

 кӧдналӧн Еныс ─ Дӧсвидзись.



*а 143:2 чорытін ─ твердыня

*б 143:2 сайӧвтча́н ─ щит

*в 143:9 сиа орса́н ─ струнный инструмент

*г 143:13 йывны ─ размножиться

*д 143:13 сюрс ─ тысяча




ПСАЛТЫР

144 Псалом

Давидлӧн ошка́н сьыланкы́в.




1 Енӧ менам, Ӧксуӧ [менам],

 Тэнӧ сьылӧта,

 Тэнчит нимтӧ пырся-пыр ошка.


2 Быд лун Тэнӧ буркы́вта,

 Тэнчит нимтӧ пырся-пыр сьылӧта.


3 Дӧсвидзисьыс вына,

 Сійӧ пыр колӧ ошкыны.

 Сылісь ыджыт юрала́н вынсӧ

 и вежӧртны он вермы.




4 Тэнат керӧ́ммет йылісь

 айез челядьлӧ пыр пондасӧ висьтасьны,

 Тэнчит ыджыт вынтӧ нiя пондасӧ ошкыны.


5 Тэнат юрала́н выныт да югьялӧ́мыт ыджытӧсь!

 Тэнат керӧ́ммезсянь диво кутӧ!

 Ме сійӧ быдӧс понда юрам бергӧтлыны.


6 Отир пондас баитны

 Тэнат вына повзьӧта́н керӧ́ммез йылісь.

 А ме понда баитны,

 кытшӧм Тэ вына-ыджыт Юралісь.


7 Отир пондас висьтасьны

 Тэнат ыджытся-ыджыт бур керӧ́ммез йылісь,

 пондас сьылӧтны Тэнчит веськыта керӧ́мметӧ.




8 Дӧсвидзись небыт сьӧлӧма да ёна радейтісь,

 ыджыт мылаа да ӧддьӧн жалейтісь.


9 Дӧсвидзисьыс бур быдӧнныскӧт,

 Сія небыт сьӧлӧма Аслас быд аркмӧтӧ́м дынӧ.


10 Дӧсвидзисьӧ,

 Тэнат быдӧс аркмӧтӧ́ммет Тэ йылісь висьтасясӧ.

 Тэнат надейнӧй отирыт Тэнӧ ошкасӧ.


11 Нiя пондасӧ висьтасьны

 Тэнат юралӧ́млӧн югьяла́н вын йылісь,

 юӧртасӧ Тэнат вына керӧ́ммет йылісь.


12 Сэк отирыс пондасӧ тӧдны

 Тэнат вына керӧ́ммет йылісь

 да Тэнат юралӧ́млӧн югьяла́н вын йылісь.


13 Тэнат юралӧ́мыт пырся-пыр лоас,

 быд кадӧ оліссез Тэнат кипод увтын лоасӧ.



 [Дӧсвидзисьыс Ассис висьталӧм кыввесӧ некӧр оз веж.

 Сія вежа,

 эта йылісь висьталӧны Сылӧн быдӧс керӧ́ммес.]


14 Дӧсвидзисьыс видзӧ усьӧммесӧ,

 Сія лэбтӧ уськӧтӧммесӧ.


15 Быдӧнныслӧн синнэзныс Тэ вылӧ видзӧтӧны,

 Тэ вылӧ нiя надейтчӧны,

 и Тэ аскадӧ нылӧ сёя́н сетан.


16 Тэ Ассит китӧ осьтан

 и ловья оліссесӧ быдӧннысӧ

 Аслат небыт сьӧлӧмсянь вердан.




17 Дӧсвидзись быдӧс веськыта керӧ.

 Сылӧн быдӧс керӧ́ммезісь адззам:

 Дӧсвидзисьыс бур.


18 Дӧсвидзись матын быдӧнныс дынӧ,

 кӧдна Сійӧ корӧны отсавны,

 кӧдна Сійӧ сьӧлӧмсянь корӧны.


19 Сыись поліссезлӧ мый колӧ, Сія сетӧ.

 Нылісь герьясьӧ́мсӧ*а Сія кылӧ да мездӧ.


20 Дӧсвидзись Сійӧ радейтіссесӧ быдӧннысӧ видзӧ,

 а Ентӧг оліссезлісь ола́ннысӧ орӧтас.




21 Аслам ӧмӧн ме понда ошкыны Дӧсвидзисьсӧ.

 Тэнчит вежа нимтӧ ась ошкӧны 

 ловья оліссес быдӧнныс пырся-пыр!
 Ошкӧ́м.




*а 144:19 герьясьӧ́м ─ вопль 




ПСАЛТЫР

145 Псалом

[Аггейлӧн да Закарлӧн сьыланкы́в.]




1 Аллилуйя!

 Менам лолӧ, ошкы Дӧсвидзисьсӧ!


2 Понда ошкыны Дӧсвидзисьсӧ, кытчӧдз ме ловья,

 понда сьывны менам Енлӧ, кытчӧдз ола.




3 Эд надейтчӧ юраліссез вылӧ да морт вылӧ,

 мортыс эд оз вермы мездыны.


4 Мортлӧн лолыс петӧ, а вывтырыс пӧртчӧ муӧ.

 Сія лунӧ ӧшӧ [быдӧс], мый сія лӧсьӧтчис керны.




5 Шуда сія мортыс,

 кӧдалӧн отсасисьыс Яковлӧн Ен,

 кӧда надейтчӧ аслас Дӧсвидзись Ен вылӧ.


6 Дӧсвидзись эд аркмӧтіс енӧжсӧ да мусӧ,

 саридзсӧ да сэтӧн быдӧс оліссесӧ.

 Сія эд пыр надейнӧй Ен.


7 Сія дзескӧтӧммесӧ дорйӧ,

 тшыгьяліссезлӧ нянь сетӧ.

 Дӧсвидзись домӧттэзын мырсиссесӧ мездӧ,


8 синтӧммезлісь синнэз осьтӧ,

 уськӧтӧммесӧ лэбтӧ.

 Дӧсвидзись веськыта оліссесӧ радейтӧ,


9 мӧдіклаись локтӧм отирсӧ видзӧ,

 айтӧм-мамтӧммезлӧ да дӧваэзлӧ отсалӧ,

 а Ентӧг оліссезлісь туйсӧ чуклялӧ.




10 Дӧсвидзисьыс ─ Юралісь Ӧксу пырся-пыр.

 Сион, тэнат Еныт пондас юравны 

 быд кадӧ оліссез вылын. Аллилуйя!




ПСАЛТЫР

146 Псалом


1 Аллилуйя!

 Ошкӧ Дӧсвидзисьсӧ,

 бур эд сьывны миян Енлӧ.

 Сійӧ ӧддьӧн колӧ ошкыны.

 Эта ошкӧ́мсянь сьӧлӧмлӧ долыт.




2 Дӧсвидзисьыс бӧра лэбтӧ Ерусалимсӧ,


 рознитчӧм Израиль отирсӧ бӧр чукӧртӧ.


3 Дойдӧм сьӧлӧмаэсӧ Сія веськӧтӧ,

 нылісь дойманіннэсӧ домалӧ.


4 Кӧдзу́ввезлісь*а лыд*б Сія тӧдӧ,

 быд кӧдзу́всӧ аслас нимӧн шуӧ.


5 Дӧсвидзисьыс ─ вына,

 Сылӧн юрала́н выныс да мывкыдыс

 ыджытся-ыджытӧсь.


6 Рам сьӧлӧмаэсӧ Дӧсвидзисьыс лэбтӧ,

 а Ентӧг оліссесӧ муӧдз уськӧтӧ.




7 Буркы́втӧмӧн сьылӧтӧ Дӧсвидзисьсӧ,

 сьылӧ миян Енлӧ гусли вылын орсӧмӧн!


8 Сія енӧжсӧ кымӧррезӧн вевттьӧ,

 муыслӧ зэр лӧсьӧтӧ.

 Керӧссэз вылын Сія турун быдтӧ,

 [а отирыслӧ сюэз быдтӧ,]


9 подалӧ сёя́н сетӧ.

 Кӧр чирзӧны кырныш пияннэз,

 и нійӧ вердӧ.


10 Дӧсвидзисьсӧ оз гажӧт вӧвлӧн вын,

 оз гажӧт мортлӧн перыт кок.


11 Сійӧ гажӧтӧны Сыись поліссез,

 кӧдна надейтчӧны Сылӧн небыт сьӧлӧм вылӧ.



*а 146:4 кӧдзу́в ─ звезда

*б 146:4 лыд ─ счёт, количество




ПСАЛТЫР

147 Псалом


1 Аллилуйя!

 Ерусалим, ошкы Дӧсвидзисьсӧ!

 Сион, ошкы Ассит Ентӧ!


2 Тэнат ыбӧссэзiсь ига́ннэсӧ Сія ёнсьӧтӧ,

 Тэнчит оліссетӧ бласлӧви́тӧ.


3 Тэнат муын лӧнь ола́н сетӧ,

 тэнӧ медбур шогдiӧн вердӧ.




4 Ассис кывсӧ Сія му вылӧ ыстӧ,

 Сылӧн кылыс перыта паськалӧ.


5 Сія чочком вурун моз лымсӧ сетӧ,

 пужсӧ пӧим моз коялӧ.


6 Шерсӧ из торрез моз шенталӧ.

 Сылӧн кӧдзытісь кытчӧ дзебсисян?

 
7 Сія Ассис кывсӧ ыстас, и быдӧс сылӧ,

 Аслас тӧлӧн пӧльтыштас, и ваыс визывтӧ.




8 Ассис кывсӧ Сія юӧртіс Яковлӧ,

 Ассис тшӧктӧ́ммесӧ да туйдӧтӧ́ммесӧ ─ Израильлӧ.


9 Мӧдік отирлӧ нійӧ эз юӧрт,

 нiя Сылісь туйдӧтӧ́ммесӧ озӧ тӧдӧ.

 Аллилуйя!
 Ошкӧ́м.





ПСАЛТЫР

148 Псалом



1 Аллилуйя!

 Ошкӧ Дӧсвидзисьсӧ, енӧжын оліссез,

 вылынся-вылын ошкӧ Сійӧ!


2 Ошкӧ Сійӧ, Сылӧн ангеллэз быдӧнныт,

 ошкӧ Сійӧ, Сылӧн тышкася́н выннэз!


3 Ошкӧ Сійӧ, шонді да тӧлісь,

 ошкӧ Сійӧ, югьяла́н кӧдзу́ввез!


4 Ошкӧ Сійӧ, енӧжись енӧжжез,

 енӧжся вылынжык ваэз!


5 Нія ась ошкӧны Дӧсвидзисьлісь нимсӧ!

 [Сылӧн висьталӧ́м сьӧрті эд нія лоисӧ,]

 Сылӧн тшӧктӧ́м сьӧрті аркмисӧ.


6 Сія сувтӧтіс нiйӧ пыр кежӧ,

 нылӧ сетіс туйдӧ́т, кӧда оз вежсьы.




7 Ошкӧ Дӧсвидзисьсӧ, му вылын оліссез,

 саридзын ыджыт оліссез, быдӧс пыдын ваэз!


8 Ошкӧ Сійӧ, би да шер, лым да мубыр*а,

 вына тӧв, Сылӧн кыв сьӧрті керись.


9 Ошкӧ Сійӧ, керӧссэз да быдӧс мыссэз,

 ягӧд сета́н пуэз да сыспуэз,


10 вӧрпаэз*б да быдкодь пода,

 виклясиссез да борда кайез!


11 Ошкӧ Сійӧ, му вылісь ӧксуэз да отиррез,

 юраліссез да му вылісь судитіссез,


12 зонкаэз да нывкаэз,

 пӧриссез и томмез!


13 Быдӧнныс ась ошкӧны Дӧсвидзисьлісь нимсӧ,

 ӧтіклӧн Сылӧн эд нимыс медвылӧ лэбтӧм!

 Сылӧн югьяла́н выныс тыртӧ и мусӧ, и енӧжсӧ.


14 Сія вынсьӧтіс Ассис отирсӧ,

 ошкӧ́мӧдз лэбтіс Ассис вежа раббесӧ,

 Израильлісь челядьсӧ,

 кӧдна матын Сыкӧт видзсьӧны.

 Аллилуйя!



*а 148:8 мубыр ─ туман

*б 148:10 вӧрпа ─ зверь




ПСАЛТЫР

149 Псалом


1 Аллилуйя!

 Сьылӧ Дӧсвидзисьлӧ виль сьыланкы́в!

 Енлӧн надейнӧй отир, ошкӧ Сійӧ ӧксьӧ́м коста!


2 Израиль, гажӧтчы аслат Аркмӧтісь понда,

 Сион вылын оліссез ─ асланыт Ӧксу понда!


3 Ошкӧ Сылісь нимсӧ йӧктӧмӧн,

 сьылӧтӧ Сійӧ тимпан да гусли вылын орсӧмӧн!




4 Дӧсвидзись Ассис отирсӧ радейтӧ,

 рам сьӧлӧмаэсӧ мездӧ, 

 нійӧ ошкӧ́мӧдз лэбтӧ.


5 Енлӧн надейнӧй отир Сылӧн югьяла́н вынсянь

 ась гажӧтчӧны,

 ольпасьын ась гажӧн сьылӧны.


6 Ны ӧмись ась петӧ Еныслӧ ошкӧ́мыс,

 а кианыс ӧтмӧдӧрсянь лэчыт шыпурт ась видзӧны.


7 Сія шыпуртӧн пондасӧ вештісьны отиррезлӧ.

 Мӧдік кыввез вылын баитіссезлӧ нысянь дӧнзяс.


8 Нылісь ӧксуэсӧ дорасӧ цеппезӧ,

 юраліссесӧ ─ кӧрттэзӧ.


9 Енлӧн отир мӧдік отирресӧ судитасӧ,

 кыдз эта йылісь одзжык ни вӧлі гижӧм. 

 Сы понда Енлісь надейнӧй отирсӧ ошкӧ́мӧдз лэбтасӧ.

 Аллилуйя!




ПСАЛТЫР

150 Псалом


1 Аллилуйя!

 Ошкӧ Енсӧ Сылӧн вежаинын,

 ошкӧ Сійӧ енӧжжезын, 

 Сылӧн ён оланіннэзын!


2 Ошкӧ Сійӧ вына керӧ́ммез понда,

 ошкӧ Сійӧ, Сія эд вына Юралісь!


3 Ошкӧ Сійӧ букса́н вылын орсӧмӧн!

 Ошкӧ Сійӧ арфа да гусли вылын орсӧмӧн!


4 Ошкӧ Сійӧ тимпан вылын орсӧмӧн да йӧктӧмӧн!

 Ошкӧ Сійӧ сиа орса́нӧн да пӧля́нӧн!


5 Ошкӧ Сійӧ горала́н кимвалӧн,

 ошкӧ Сійӧ гора шыа кимвалӧн!


6 Быдӧс ловьяыс ась ошкӧ Дӧсвидзисьсӧ!

 Аллилуйя!
 Ошкӧ́м.





ПСАЛТЫР

151 Псалом

[Давидлӧн псалом. Гижӧм Голиафкӧт тышкасьӧ́м бӧрын.




1 Воннэзӧ коласын ме вӧлі медучӧт,

 айӧ керкуын ─ медтом.

 Ме айӧлӧн баляэз сьӧрын видзӧті.


2 Аслам киэзӧн ме сиа орса́н кери,

 чуннезнам сиэзлісь горалӧ́мсӧ лӧсьӧті.




3 Кин вермис бы висьтавны эта йылісь 

 менам Дӧсвидзисьлӧ?

 Дӧсвидзисьыс Ачыс, Сія Ачыс менӧ кыліс.


4 Сія Ассис юӧртісьсӧ ыстіс,

 менӧ айӧлӧн баляэз дынiсь босьтіс

 да Аслас виӧн мавтыштіс.


5 Менам воннэзӧ басӧкӧсь да ыджыт мыгӧраӧсь,

 но Дӧсвидзисьыс ны коласiсь некинӧс эз бӧрйы.


6 Ме петі тышкасьны йӧз отирись морткӧт.

 Сія ёрдіс менӧ аслас бовба́ннэзӧн*а.


7 Но ме сы киись шыпуртсӧ кыски

 да сылісь юрсӧ орӧті.

 Сідз ме Израиль отирсӧ умӧльтӧ́мись мезді.]



*а 151:6 бовба́н ─ идол, ас керӧм ен





ВЕЛОТАН ВИСЬТАЛОММЕЗ

Глава 1


1 Соломонлӧн, Давид зонлӧн, Израились ӧксулӧн*а, велӧта́н висьталӧ́ммез*б.




2 Нія гижӧмась,

 медбы отирсӧ мывкыдсьӧтны да велӧтны.

 Нія отсалӧны вежӧртны

 мывкыда отирлісь висьталӧ́ммесӧ.


3 Нія велӧтӧны овны бур мывкыдӧн да осьта сьӧлӧмӧн,

 керны веськыта да быль сьӧрті.


4 Учӧт вежӧра мортлӧ нія сетӧны ылӧс*в,

 том отирлӧ ─ тӧдӧ́м*г да бура авйӧ́м*д.


5 Мывкыда морт кылас да мывкыдажык лоас,

 вежӧра морт бур туйдӧтӧ́м адззас.


6 Сія вежӧртас велӧта́н висьттэз*е да висьталӧ́ммез,

 осьтас мывкыда отирлісь кыввесӧ да юржугда́ннэсӧ*ж.




7 Мывкыд*з лоӧ Дӧсвидзисись полӧ́мсянь.

 [Сыись полісь ─ вежӧра морт.

 Дӧсвидзисьсӧ бурӧ пуктӧ́мсянь чужӧ вежӧртӧ́м.]

 Мывкыдсӧ да велӧтӧ́мсӧ

 дзир мывкыдтӧммез абутӧм туйӧ пуктӧны.
Умӧль керисьлӧн туйыс вайӧтӧ кулӧ́мӧ


8 Зонӧ, айытлісь велӧтӧ́мсӧ кывзы,

 мамытлісь туйдӧтӧ́мсӧ абутӧм туйӧ эн пукты.


9 Нылӧн велӧтӧ́мныс юр вылат

 басӧк юркытш*и моз югьялӧ,

 голятӧ пристеж моз баситӧ.




10 Зонӧ, умӧльсӧ кериссесӧ эн кывзы,

 пондасӧ кӧ нія тэнӧ ызйӧтны.


11 Пондасӧ кӧ шуны:

 «Мунам миянкӧт,

 вӧджжам*к да виям бур мортӧс,

 кӧда сайын абу умӧль керӧ́мыс.


12 Пыдӧстӧмин*л моз мортсӧ ловйӧн сёям,

 осьта шойна моз быдсӧн ньылыштам.


13 Сылісь быдкодь дона берсясӧ босьтам,

 керкуэзнымӧс шедӧм-мырддьӧм пажытьӧн*м тыртам.


14 Сійӧ ас коласын янсӧтам,

 миян лоас ӧтік сьӧм кӧзича*н».


15 Зонӧ, ныкӧт эн мун,

 нылӧн туй вылӧ эн сувт.


16 Нылӧн коккезныс лёксӧ керны котӧртӧны,

 вир кисьтны тэрмасьӧны.


17 Нельки кай оз шед кыйся́нӧ,

 сы син одзын кӧ сійӧ сувтӧтасӧ.


18 Сэтшӧммес мортлісь вир кисьтны лӧсьӧтчӧны,

 но нылӧн асланыс киссяс!

 Нія мортлісь ола́н босьтны вӧджжӧны,

 но ассиныс ӧштасӧ!


19 Сэтшӧм туйыс горшасиссезлӧн,

 кӧдна отирлісь пажытьсӧ мырддьӧны.

 Горшасиссезлӧн туй вылӧт муніссез

 ассиныс ола́нсӧ ӧштӧны.
Мывкыдыс юӧртӧ


20 Мывкыдыс уличаэзын юӧртӧ,

 отаиннэзын*о горалӧ.


21 Отирлӧн ӧксяніннэзын сёрнитӧ,

 карӧ*п пыра́н ыбӧссэз дынын баитӧ:


22 «Дыр я тійӧ, учӧт вежӧраэз,

 вежӧртӧг пондат овны?

 Кытчӧдз пондат серавны, згальниккез?

 Вежӧрнытӧ ӧштӧм отир,

 дыр я тіянлӧ син вылӧ оз понды ковны тӧдӧ́мыс?


23 Кывзӧ менчим ӧмалӧ́мӧс*р,

 ме, мывкыд, сета тiянлӧ ассим лолӧс,

 юӧрта ассим кыввезӧс.


24 Ме тіянӧс кытсавлі, но кывзісьыс эз вӧв,

 киэзӧс нюжлалі, но некин эз кывзы.


25 Менчим туйдӧтӧ́мӧс тійӧ пуктіт абутӧм туйӧ,

 менчим ӧмалӧ́мӧс эдӧ кывзӧ.


26 Сійӧн ме понда серавны,

 кӧр тіян вылӧ умӧльыс локтас,

 понда гажӧтчыны,

 кӧр тійӧ кувтӧдз повзят.


27 Кувтӧдз повзьӧ́мыс тіян вылӧ лёк тӧв моз локтас,

 тӧвчик моз тіян вылӧ умӧльыс чепӧссяс,

 шогыс-тӧждісьӧ́мыс тіянӧс личкас.


28 Сэк тійӧ менӧ пондат корны,

 а ме тіянӧс ог кыв.

 Менӧ ӧддьӧн пондат кошшыны,

 но одӧ адззӧ.


29 Тӧдӧ́мыс эд тіянлӧ син вылӧ эз ков,

 Дӧсвидзисись полӧ́мсӧ тійӧ сьӧлӧманыт эдӧ босьтӧ.


30 Менам туйдӧтӧ́м сьӧрті тійӧ эдӧ керӧ.

 Менчим ӧмалӧ́мӧс абутӧм туйӧ пуктіт.


31 Сійӧн нія пондасӧ сёйны асланыс керӧ́мсянь воӧ́мсӧ*с,

 лёксӧ керны лӧсьӧтчӧ́ммезӧн пӧтасӧ.


32 Учӧт вежӧра мортлӧн мугсьӧ́мыс*т сійӧ вияс.

 Вежӧрсӧ ӧштӧм мортӧс кокнита олӧ́мыс изводалас.


33 А менӧ кывзісьыс лӧньын повтӧг пондас овны.

 Сія некытшӧм умӧлись оз понды повны».



*а 1:1 ӧксу ─ царь

*б 1:1 велӧта́н висьталӧ́м ─ притча

*в 1:4 ылӧс ─ сообразительность, смышлёность

*г 1:4 тӧдӧ́м ─ знание

*д 1:4 бура авйӧ́м ─ рассудительность

*e 1:6 висьт ─ рассказ

*ж 1:6 юржугда́н ─ загадка

*з 1:7 мывкыд ─ мудрость

*и 1:9 юркытш ─ венок, венец, корона

*к 1:11 вӧджжыны ─ подкараулить, выслеживать

*л 1:12 пыдӧстӧмин ─ преисподняя, мир мертвых

*м 1:13 пажыть ─ имущество

*н 1:14 сьӧм кӧзича ─ кошелёк с деньгами

*о 1:20 отаин ─ площадь

*п 1:21 кар ─ город

*р 1:23 ӧмалӧ́м ─ укор, упрёк

*с 1:31 воӧ́м ─ плод

*т 1:32 мугсьыны ─ упрямиться




ВЕЛОТАН ВИСЬТАЛОММЕЗ

Глава 2


Мывкыдыс видзӧ умӧлись


1 Зонӧ, менчим кыввезӧс пыртан кӧ юрат,

 тшӧктӧ́ммезӧс*а пондан видзны тӧдвылат,


2 пельтӧ бергӧтан кӧ мывкыдсӧ бура кывзыны,

 сьӧлӧмтӧ осьтан вежӧртны,


3 пондан кӧ корны тӧдӧ́мсӧ,

 кытсалан кӧ вежӧрсӧ,


4 пондан кӧ сійӧ кошшыны эзы́сь*б моз,

 донася-дона берся моз,


5 сэк вежӧртан,

 мый сія сэтшӧмыс ─ Дӧсвидзисись полӧ́мыс,

 ылӧстан, мый сія ─ Енсӧ тӧдӧ́мыс.


6 Мывкыдсӧ эд сетӧ Дӧсвидзись,

 тӧдӧ́мыс да вежӧрыс локтӧ Сысянь.


7 Веськыта оліссесӧ Сія мездӧ,

 сӧстӧма оліссесӧ сайӧвтӧ.


8 Веськыта кериссезлісь туйесӧ Сія видзӧтӧ,

 Аслас надейнӧй отирлісь туйесӧ видзӧ.




9 Тэ менӧ кывзан кӧ,

 сэк вежӧртан, мыйез нія ─

 быльыс, веськыта олӧ́мыс да веськыта керӧ́мыс.

 Тэ пондан тӧдны быд бур туй.


10 Кӧр мывкыдыс тэнат сьӧлӧмӧ пырас,

 сэк тӧдӧ́мытсянь сьӧлӧм вылат долыт лоас.


11 Бура авйӧ́мыт тэнӧ пондас дорйыны,

 вежӧртӧ́мыт пондас видзны.


12 Мывкыдыс отсалас тэныт

 лёк кериссезлісь туйсӧ орддьыны,

 мездас бӧбӧтчиссез дынісь,


13 веськыт туйсӧ колиссез дынісь,

 пемыт туй вылӧт ветлӧтіссез дынісь,


14 лёк керӧ́мсянь гажӧтчиссез дынісь,

 кӧдна асланыс ылалӧ́мӧн ошшасьӧны.


15 Нылӧн туйезныс чукыляӧсь,

 нія асланыс туйезын и ӧшӧны.




16 Мывкыдыс тэнӧ мӧдіклӧн инь дынісь

 ылынжыка видзас,

 йӧз инька дынісь кежӧтас.

 Сія небыта баитӧ́мнас бӧбӧтлӧ.


17 Сія томся жӧниксӧ кольӧм,

 Ен одзын керӧм йитӧ́тсӧ вунӧтӧм.


18 Сы керкуӧ пырӧм морт кулӧ́мӧ мунӧ,

 сылӧн туйыс кулӧммез дынӧ вайӧтӧ.


19 Сы ордӧ пырӧммес бӧр озӧ петӧ,

 ола́н туй вылас озӧ ни сувтӧ.


20 Сідзкӧ, ветлӧт бурсӧ кериссезлӧн туй кузя,

 ов веськыта оліссез моз.


21 Веськыта оліссес му вылас

 и одзлань овны пондасӧ,

 сӧстӧма оліссес сы вылын кольччасӧ.


22 А Ентӧг оліссесӧ му вывсис шентасӧ*в,

 ылӧтліссесӧ вуджнас нетшкӧвтасӧ.



*а 2:1 тшӧктӧ́м ─ заповедь

*б 2:4 эзы́сь ─ серебро

*в 2:22 шентны ─ выкинуть, выбросить




ВЕЛОТАН ВИСЬТАЛОММЕЗ

Глава 3


Мывкыдыс ─ Енісь полӧ́мсянь


1 Зонӧ, менчим велӧтӧ́мӧс эн вунӧт,

 менчим тшӧктӧ́ммезӧс тӧдвылат видз.


2 Нія тэнчит ола́н луннэтӧ содтасӧ

 да лӧньын олӧ́м ваясӧ.


3 Небыт сьӧлӧмсянь керӧ́мсӧ да быльсӧ эн вунӧт.

 Каттьы нійӧ пель саят, гиж нійӧ сьӧлӧм вылат.


4 Сэк Енлӧ и отирлӧ тэ лоан сьӧлӧмви,

 тэнӧ пондасӧ ошкыны.


5 Аслат вежӧр вылӧ эн надейтчы,

 быдсӧн сьӧлӧмнат надейтчы Дӧсвидзись вылӧ.


6 Аслат быд туйын видз Сійӧ тӧдвылат,

 сэк Сія тэнчит туйетӧ волькӧтас.


7 Асьтӧ эн пукты мывкыда мортӧ,

 пов Дӧсвидзисись да видзсьы умӧльсӧ керӧ́мись.


8 Сысянь вывты́рыт*а оз понды доймыны,

 лыэт*б ёнӧсь лоасӧ.


9 Бурӧ пукты Дӧсвидзисьсӧ,

 аслат пажытись медбурсӧ янсӧт Сылӧ,

 аслат му вылын медодзза воӧ́мсӧ вай Сылӧ.


10 Сэк тэнат амбаррет вылӧдз тырасӧ,

 виноград пичканінсит винаыс дорӧт пондас петны.




11 Менам зонӧ!

 Дӧсвидзисьлісь вачкыштӧ́мсӧ*в эн пукты абутӧм туйӧ.

 Эн ӧшӧт юртӧ,

 кӧр умӧль керӧ́мыт йылісь Сія чорыта висьталӧ.


12 Дӧсвидзисьыс эд кинӧс радейтӧ, сійӧ вачкӧ,

 кыдз ай вачкӧ зонӧс, кӧда сылӧ сьӧлӧмви.
Мывкыдыс вайӧ бур ола́н


13 Шуда*г сія, кӧда адззис мывкыдсӧ

 да лоис бур вежӧра мортӧн.


14 Мывкыдыс эд эзы́сь босьтӧ́мся буржык.

 Сысянь содтӧтыс зарнися*д унажык.


15 Мывкыдыс донажык дона иззэзся.

 Мортлӧ коланаись нем абу сы донаыс.

 [Некытшӧм умӧль керӧ́м оз вермы мывкыдсӧ.

 Сы дынӧ сибӧтчиссез быдӧнныс сійӧ тӧдӧны.]


16 Мывкыдыслӧн веськыт киас кузь ола́н,

 шульгаас ─ уна пажыть да бурӧ пуктӧ́м.

 [Сы ӧмись петӧ быльыс,

 сылӧн кыв вылас Енлӧн Туйдӧ́т

 да небыт сьӧлӧмсянь висьталӧ́м.]


17 Мывкыдыслӧн туйес бурӧсь,

 ветлӧтаніннэс лӧньӧсь.


18 Кӧдна мывкыдсӧ босьтӧны,

 нылӧ сія кыдз ола́н пу*е,

 мывкыдыс эд вайӧ бур ола́н.

 Шудаӧсь нія, кӧдна мывкыд бердӧ видзсьӧны!




19 Дӧсвидзись Аслас мывкыдӧн аркмӧтіс мусӧ,

 Аслас вежӧрӧн керис енӧжсӧ.


20 Аслас тӧдӧ́мӧн Сія пыдӧстӧм ваэз осьтіс,

 и кымӧррезісь ва киссьӧ.




21 Зонӧ, мывкыдтӧ да бура авйӧ́мтӧ юрат видз,

 нійӧ эн ӧшты.


22 Нія тэныт кузь ола́н сетасӧ,

 кыдз пристежӧн тэнӧ баситасӧ.


23 Сэк аслат туй кузя повтӧг мунан,

 и тэнат кокыт оз джӧмды.


24 Водікат тэ он понды повны,

 чӧскыт онӧн пондан узьны.


25 Видзчисьтӧг тэнӧ мый повзьӧтас,

 сысянь тэ он повзьы.

 Он повзьы и Ентӧг оліссезлӧн лёк керӧ́мись.


26 Тэ эд пондан надейтчыны Дӧсвидзись вылӧ.

 Сія видзас тэнчит коккетӧ кыйся́нӧ шедӧ́мись.




27 Кӧр верман отсасьны,

 отсась, кинлӧ мыйӧн колӧ.


28 Эм кӧ тэнат мый сетны,

 аслат матісьлӧ эн висьтав:

 «Ӧні мун да ашын вовлы,

 ашын тэныт сета».

 [Тэ эд он тӧд, мый ашын лоас.]




29 Матісьлӧ, кӧда олӧ тэкӧт повтӧг,

 умӧльсӧ керны эн лӧсьӧтчы.


30 Мортыс эз кӧ кер тэныт умӧльсӧ,

 могтӧг*ж сыкӧт эн видчы.


31 Эн завидуйт лёка дзескӧтлісьлӧ.

 Сылісь туйсӧ эн бӧрйы.




32 Лӧг ылӧтліссесӧ Дӧсвидзись сэрпӧсь отирӧ пуктӧ.

 Веськыта оліськӧт Сія ӧтдор керӧ.


33 Ентӧг оліссезлӧн керкуэс

 Дӧсвидзисьлӧн ёрдӧ́м увтын.

 А веськыта оліссесӧ Дӧсвидзись бласлӧви́тӧ.


34 Умӧльтіссез вылын Сія сералӧ,

 раммезлӧ*з бурсӧ сетӧ.




35 Мывкыдаэзлӧ дӧнзяс ошкӧ́м,

 мывкыдтӧммезлӧ ─ рожа кульӧ́м*и.



*а 3:8 вывты́р ─ тело

*б 3:8 лы ─ кость

*в 3:11 вачкыштӧ́м ─ наказание

*г 3:13 шуда ─ счастливый, блаженный

*д 3:14 зарни ─ золото

*е 3:18 ола́н пу ─ дерево жизни

*ж 3:30 могтӧг ─ без причины

*з 3:34 рам ─ кроткий, смиренный

*и 3:35 рожа кульӧ́м ─ бесчестие




ВЕЛОТАН ВИСЬТАЛОММЕЗ

Глава 4


Мывкыда туй вылӧ туйдӧтӧ́м


1 Челядь, кывзӧ айнытлісь велӧтӧ́мсӧ,

 босьтӧ сійӧ юраныт, медбы вежӧрсявны.


2 Ме тіянӧс бурас велӧта.

 Менчим тшӧктӧ́ммезӧс эд вунӧтӧ.


3 И ме вӧлі учӧт зонӧн айӧлӧн да мамӧлӧн.

 Нія менӧ ӧддьӧн радейтісӧ.


4 Айӧ велӧтіс менӧ сэтшӧм кыввезӧн:

 «Менам кыввезӧ сьӧлӧмат ась йиджӧны,

 видз нійӧ тӧдвылат,

 сэк тэ пондан бура овны.


5 Ӧкты мывкыдтӧ, ӧкты вежӧртӧ.

 Менчим кыввезӧс эн вунӧт,

 велӧтӧ́мсим мӧдӧрӧ эн кеж.


6 Мывкыдсӧ эн чапкы, и сія тэнӧ дорьяс.

 Радейт сійӧ, и сія тэнӧ видзас.


7 Медколанаыс ола́нын ─ мывкыд.

 Ӧкты мывкыдсӧ.

 Пажытьтӧ быдӧс сет, медбы вежӧрсявны.


8 Мывкыдсӧ пукты меддона торӧ, 

 и сія тэнӧ лэбтас.

 Лякасян кӧ сы бердӧ, 

 сія ошкӧ́м тэныт ваяс.


9 Басӧк юркытш сія юр вылат пуктас,

 югьяла́н юркытш сія тэныт ваяс».




10 Зонӧ, кывзы менӧ,

 босьт менчим кыввезӧс,

 и тэнат ола́ныт нюжалас.


11 Ме тэнӧ мывкыда туй вылӧ туйдӧта,

 веськыт туй вылӧт нуӧта.


12 Мунтӧннят тэнӧ нем оз падмӧт,

 котӧртікат он чужйись.


13 Ов велӧтӧ́мӧ сьӧрті, сійӧ эн вунӧт.

 Менчим кыввезӧс тӧдвылат видз,

 нія эд отсаласӧ тэныт бура овны.


14 Ентӧг оліссезлӧн туй вылӧ эн сувт,

 умӧль кериссезлӧн туй вылӧт эн ветлӧт.


15 Ылӧ коль нылісь туйсӧ,

 эн мун сы вылӧт.

 Орддьы сійӧ да мун одзлань.


16 Умӧльсӧ кериссез и онмӧссьыны озӧ вермӧ,

 озӧ кӧ керӧ умӧльсӧ.

 Нылӧн онныс ӧшӧ,

 озӧ кӧ вайӧтӧ кинӧскӧ усьӧ́мӧдз.

 
17 Умӧльсӧ керӧ́мныс нылӧ нянь туйӧ,

 лёка дзескӧтлӧ́мныс ─ вина туйӧ.


18 Веськыта оліссезлӧн туйыс кыдз асъяпонся югыт,

 кӧда луншӧрӧдз лоӧ югытжык и югытжык.


19 Умӧльсӧ кериссезлӧн туйыс са пемытын.

 Нія озӧ тӧдӧ, мый бердӧ чужйисясӧ.




20 Зонӧ, кывзы менчим висьталӧ́мӧс,

 пель саят каттьы баитӧ́мӧс.


21 Кыввезӧс син одзсит эн ӧшты,

 нійӧ пыр видз сьӧлӧм пытшкат.


22 Кин велӧтӧ́мӧс кошшис да адззис,

 сія сылӧ ола́н сетӧ,

 а быдсӧн вывты́рлӧ ─ шогавтӧг видзсьӧ́м.


23 Медбура видз ассит сьӧлӧмтӧ,

 сэтісь эд ола́ныс визывтӧ.


24 Бӧбӧтчӧ́мыс ась оз пет тэнат ӧмись,

 ылӧтлӧ́мсӧ ылӧжык вешты.


25 Тэнат синнэт ась веськыта видзӧтӧны,

 юртӧ лэбтӧмӧн одзлань нёджжӧвт.


26 Бура видзӧт, кытшӧм туй кузя мунны.

 Оськӧввет ась лоӧны чорытӧсь.


27 Не веськытланьӧ, не шульгаланьӧ эн кежлась,

 эн оськӧвт керны умӧльсӧ.


28 [Веськыт туйез сьӧрын Дӧсвидзись видзӧтӧ,

 а чукыля туйез абу Сы сьӧрті.


29 Тэнчит туйетӧ Сія веськӧтас,

 Сы отсӧтӧн тэ повтӧг верман ветлӧтны.]




ВЕЛОТАН ВИСЬТАЛОММЕЗ

Глава 5


Йӧз иньсӧ ылынжыка орддьы


1 Зонӧ, кывзы менчим мывкыда висьталӧ́ммезӧс,

 каттьы пель саят вежӧра кыввезӧс.


2 Сэк тэ пондан бура авйыны*а

 и тӧдӧмӧн баитны.

 [Эн кывзы инькаӧс,

 кӧда баитӧ, кыдз виа бордӧн мавтӧ.]


3 Йӧз иньлӧн баитӧ́мыс чӧскыт ма моз визывтӧ,

 сылӧн сёрниыс вися небытжык.


4 Но ны бӧрсянь лоӧ́мыс курыт урбӧжся*б курытжык,

 ӧтмӧдӧрсянь лэчыт шыпуртся*в лэчытжык.


5 Сылӧн коккес кулӧ́мӧ вайӧтӧны,

 оськӧввес пыдӧстӧминӧ локтӧны.


6 Ола́нӧ вайӧта́н туйсӧ сія абутӧм туйӧ пуктӧ,

 сылӧн туйес чукыляӧсь.

 Сія и ачыс оз тӧд, кытчӧ мунӧ.


7 Сідзкӧ, челядь, менӧ кывзӧ,

 менам велӧтӧ́мись эд кежӧ.


8 Йӧз инькасӧ ылынжыка орддьы,

 сы керку ыбӧс дынӧ эн сибӧтчы.


9 Сибӧтчан кӧ, вынтӧ сетан мӧдіклӧ,

 ола́н луннэтӧ ─ сьӧлӧмтӧм мортлӧ.


10 Тэнчит пажытьтӧ мӧдіккез босьтасӧ,

 мырсьӧмӧн шедтӧмыт*г мӧдік керкуӧ вуджас.



11-12 Кӧр выныт бырас, вывты́рыт садьтӧмсялас,

 сэк тэ пондан ойзыны да висьталан:

 «Мыля нӧ ме эг радейт велӧтӧ́мсӧ?

 Мыля ме абутӧм туйӧ пуктывлі ӧлӧ́мсӧ?


13 Мыля ме эг кывзы менӧ велӧтіссесӧ,

 пеллезӧс тупкавлі, эг кывзы туйдӧтіссесӧ?


14 Быдӧнныс одзын ме ӧдва эг усь рожа куля́нӧдз*д».




15 Васӧ ю аслат ва видзанінісь,

 аслат юкмӧсісь визывтӧмсӧ.


16 Тэнат ва петанінісь ваыс ась оз визывт уличаэзӧт,

 ась оз котӧрт отаиннэзӧт*е.


17 Сія ась лоӧ тэнат ӧтнатлӧн,

 мӧдіккезлӧ эн сет.


18 Тэнат ва петаніныт ась лоӧ бласлӧви́тӧм.

 Сьӧлӧмтӧ бурмӧт аслат иньӧн,

 кӧда вылын тэ томнат гӧтрасин,


19 аслат сьӧлӧмшӧрӧн,

 визыв кӧр*ж кодь басӧк иньӧн.

 Сы морос бердын тэныт ась пыр лоӧ долыт.

 Сылӧн радейтӧ́мсянь тэныт ась пыр лоӧ бур.


20 Зонӧ, мыйлӧ тэныт мӧдӧрӧ ылавны?

 Мыйлӧ тэныт йӧз инькасӧ кутлыны?


21 Дӧсвидзись мортлісь туйесӧ адззӧ,

 сылісь быд туй Сія видзӧтӧ.


22 Ентӧг олісьӧс аслас лёк керӧ́ммес кутӧны.

 Умӧль керӧ́ммес сійӧ домалӧмӧн видзӧны.


23 Велӧттӧг сія кулӧ,

 аслас мывкыдтӧг олӧ́мсянь сія ылалӧ.



*а 5:2 авйыны ─ рассуждать

*б 5:4 курыт урбӧж ─ полынь

*в 5:4 шыпурт ─ меч

*г 5:10 шедтыны ─ заработать, добывать

*д 5:14 рожа куля́н ─ позор

*е 5:16 отаин ─ площадь

*ж 5:19 кӧр ─ олень




ВЕЛОТАН ВИСЬТАЛОММЕЗ

Глава 6


Туйдӧтӧ́ммез да ӧлӧ́ммез


1 Зонӧ, тэ мӧдік понда кӧсйисин кӧ,

 сылісь одзӧс вештыны кыв сетін,


2 сэк тэ аслат кылӧн асьтӧ кӧрталін,

 ӧмсит петӧм кылӧн асьтӧ кутін.


3 Зонӧ, кер, мый ме висьтала, асьтӧ мезды.

 Тэ сюрин йӧз морт киӧ.

 Мун сы дынӧ, уськӧтчы коккезас да кеймись.


4 Синнэтлӧ эн лэдз куньсьыны, эн сунась.


5 Мездӧтчы вӧралісьлӧ шедӧм кӧр*а моз,

 кай кыйи́сь киись ─ кай моз.




6 Дышӧтчись, мун кӧдзы́в дынӧ,

 видзӧт сы удж сьӧрын да мывкыдсяв.


7 Сылӧн абу юралісь, сы сьӧрын видзӧтлісь,

 некин сійӧ оз тшӧкты уджавны,


8 но сія гожумнас ӧктӧ сёян,

 вунда́н кадӧ чукӧртӧ нянь.

 [Мун мош дынӧ да видзӧт-тӧдмав,

 кытшӧм бура сія уджалӧ.

 Быдӧнныслӧ кола́н удж сія керӧ,

 сылӧн керӧ́мыс веськӧтӧ и ӧксуӧс*б, 

 и учӧт мортӧ пуктӧмӧс.

 Сійӧ быдӧнныс радейтӧны да бурӧ пуктӧны.

 Мошлӧн кӧть и етша выныс,

 но сія ыджыт мывкыда.]


9 Дышӧтчись, кытчӧдз тэ пондан узьны?

 Кӧр ни сайман он вывсит?


10 Тэ невна узьыштан,

 невна сунасьыштан,

 киэтӧ тэчӧмӧн пукалыштан,


11 да он и казяв,

 кыдз бадзо́р*в моз локтас умӧля олӧ́мыт,

 гусясись моз локтас тшыгьялӧ́мыт.

 [Он кӧ понды дышӧтчыны,

 сэк визывта́н ва моз локтас вунда́н кадыт,

 умӧля олӧ́мыт тэ дынісь ылӧ пышшас.]




12 Лёк керись морт некытчӧ оз туй,

 сія ветлӧтӧ да бӧбӧтчӧ.


13 Сія синнэзнас кваркышалӧ,

 киэзнас-коккезнас мыччалӧ.


14 Сьӧлӧмас сія видзӧ,

 кыдз бы гусьӧн умӧльсӧ керны.

 Быд кадӧ сія юрас видзӧ лёк керӧ́мсӧ,

 отирсӧ ӧтамӧдкӧт лӧгӧтӧ.


15 Эта понда сылӧн ола́ныс видзчисьтӧг орас.

 Чожа сія усяс и оз ни веськав.




16 То кватя, мый Дӧсвидзисьлӧ син вылӧ оз ков,

 нельки сизима, кинӧс Сія сэрпӧсьӧ пуктӧ:


17 асьсӧ лэбтісьӧс, ылӧтлісьӧс,

 сӧстӧма олісьлісь вир кисьтісьӧс,


18 умӧльсӧ керны лӧсьӧтчисьӧс,

 лёксӧ керны чож кока мортӧс,


19 бӧбӧтчисьӧс, кӧда морт вылӧ вӧвлытӧмсӧ висьталӧ,

 воннэзӧс ӧтамӧдкӧт лӧгӧтісьӧс.




20 Зонӧ, айытлісь тшӧктӧ́ммесӧ эн вунӧт,

 мамытлісь велӧтӧ́ммесӧ абутӧм туйӧ эн пукты.


21 Пыр кежӧ пукты нійӧ сьӧлӧмат,

 каттьы нійӧ пель саят.


22 Кӧр пондан мунны, нія тэӧн пондасӧ веськӧтлыны.

 Водан узьны, тэ сьӧрын пондасӧ видзӧтны.

 Сайман, тэкӧт пондасӧ баитны.


23 Тшӧктӧ́мыс ─ югдӧта́н,

 велӧтӧ́мыс ─ югытыс,

 ӧлӧмӧн*г велӧтӧ́мыс ─ ола́нӧ туй.


24 Нія видзасӧ тэнӧ умӧль инька дынӧ сидзӧ́мись,

 йӧз иньлӧн леститчӧмӧн баитӧ́мись.


25 Сьӧлӧмат эн пырт сылісь басӧк чужӧ́мсӧ,

 аслат синнэзӧн асьтӧ эн кый,

 ась оз ылӧт сія тэнӧ аслас синнэзӧн.


26 Кыскасись инька сулалӧ ӧтік нянь тор.

 Йӧз инь понда тэ ӧштан меддонасӧ ─ ассит ола́нтӧ.


27 Вермас разь кинкӧ паськӧмсӧ соттӧг

 пиас*д би сюйыштны?


28 Коккесӧ соттӧг вермас разь кинкӧ

 сотча́н шоммез вылӧт ветлӧтны?


29 Сідз овлӧ и сыкӧт, кин пырӧ йӧз инь дынӧ.

 Мӧдіклӧн инь дынӧ инмылӧм понда сылӧ вештісясӧ.


30 Гусясись вылӧ ӧддьӧн озӧ лӧгасьӧ,

 кӧр сія гусялӧ тшыгьялӧ́м коста,

 медбы мыйӧнкӧ тыртны гырксӧ.


31 Но кӧр сійӧ кутасӧ,

 сія сизимпӧв вештісяс,

 сетас быдӧс, мый сылӧн вӧлі гортас.


32 Йӧз инькӧт кыскасись морт вежӧрсӧ ӧштӧм.

 Кыскасьӧ́мнас сія ассис ола́нсӧ орӧтӧ.


33 Сійӧ вартласӧ, и сія рожа куля́нӧдз усяс.

 Эта сэрпас пырӧ́мыс сы бердӧ лякасяс.

 
34 Вежӧктӧ́мыссянь жӧникыс лёксялас,

 сія жалейттӧг вештісяс.


35 Сія оз босьт некытшӧм дона вештӧ́м.

 Оз лӧньсьы,

 мымда бы тэ эн содты сылӧ козиннэсӧ.



*а 6:5 кӧр ─ олень

*б 6:8 ӧксу ─ царь

*в 6:11 бадзо́р ─ бродяга

*г 6:23 ӧвны ─ предостерегать

*д 6:27 пи ─ пазуха




ВЕЛОТАН ВИСЬТАЛОММЕЗ

Глава 7


Зонкаӧс кыскасьӧ́мись ӧлӧ́м


1 Зонӧ, видз менчим кыввезӧс тӧдвылат,

 тшӧктӧ́ммезӧс дзеб сьӧлӧмат.

 [Зонӧ, бурӧ пукты Дӧсвидзисьсӧ, сэк вынсялан.

 Сыись пов, сэсся некинісь эн пов.]


2 Менчим тшӧктӧ́ммезӧс эн вунӧт,

 и тэнат лоас бур ола́н.

 Менчим велӧтӧ́мӧс синтӧ моз видз.


3 Кыввезӧс чунькытш туйӧ новйы,

 гиж нійӧ сьӧлӧмат.


4 Мывкыдлӧ висьтав: «Тэ менам сой».

 Вежӧрлӧ шу: «Тэ мекӧт ӧтік увтырись».


5 Мывкыдыс да вежӧрыс тэнӧ йӧз инь шогья видзасӧ,

 инька шогья, кӧда небыт кыввезӧн бӧбӧтлӧ.




6 Кыдзкӧ ме ӧтӧрӧ ӧшынӧт видзӧті,

 ӧшын радззез коласӧт нёджжалі.


7 Сэтчин уна вӧлі учӧт вежӧра томпӧлӧс.

 Ны коласісь ме казялі ылӧстӧм зонкаӧс.


8 Сія вуджис отаинсӧ*а, локтіс туйвежӧ

 да иньдӧтчис инькалӧн керку дынӧ.


9 Вӧлі рыт, пемда́ндорас ни,

 лэдзчисис пемыт ой.


10 Сылӧ паныт петіс кыскасисьлӧн паськӧма инька,

 гусьӧн умӧльсӧ керись сьӧлӧма.


11 Сылӧн ӧмыс некӧр оз пӧднасьлы,

 сія некӧр оз ӧвсьы,

 гортас сылӧ оз овсьы.


12 Уличаын, отаинын,

 быд пельӧсын сія вӧджжӧ.


13 Инькаыс кутіс зонкасӧ, окаліс,

 яндзи́мтӧг*б сылӧ висьталіс:


14 «Талун ме бурася́н езъяла́н козин*в вайи,

 кӧсйисьӧ́мӧ сьӧрті кери.


15 Сійӧн тэныт паныт петі.

 Ме кошши тэнӧ и ӧні адззи!


16 Ольпась вылам ольсалі 

 Египетісь уна рӧма дӧраэз.


17 Узьла́н жырам смирна, 

 алой да корица дук.


18 Лок, пыр, 

 асылӧдззас радейтӧ́мнаным пӧтлам,

 сьӧлӧмнымӧс бурмӧтам!

 
19 Жӧникӧ абу гортын,

 сія ылын туйӧ муніс.


20 Сьӧрас босьтіс эзы́сьӧн кӧзича*г.

 Сія гортӧ локтас, кӧр тӧлісьыс лоас быдса».


21 Уна басӧк кыввезӧн сія зонкасӧ бӧбӧтіс,

 небыта баитӧ́мнас сійӧ вермис.


22 Зонка сэтӧн жӧ муніс сы сьӧрӧ

 начкывны нуӧта́н ӧшка моз,

 [цеп вылӧ пуксьӧта́н пон моз,]

 лэбзя́н ньӧвьёсьлӧ паныт котӧртісь кӧр*д моз.


23 Кай уськӧтчӧ лӧчӧ*е и оз тӧд,

 сэтӧн эд сія ола́нсӧ ӧштас.

 Сідз и зонка оз казясь,

 кытчӧдз ньӧвьёсь оз мӧртчы мусас*ж.




24 Челядь, менӧ кывзӧ,

 менчим кыввезӧс пель саяныт каттьӧ.


25 Сьӧлӧмыт ась оз кыскы тэнӧ йӧз инь дынӧ,

 сы туйез вылӧт эн шатлась.


26 Сія эд унаӧс ни уськӧтіс-дойдіс,

 унаӧс сія вийис.


27 Сылӧн керкуыс ─ пыдӧстӧминӧ*з туй,

 кулӧммезлӧн оланінӧ вайӧтӧ.



*а 7:8 отаин ─ площадь

*б 7:13 яндзи́мтӧг ─ бесстыдно

*в 7:14 бурася́н езъяла́н козин ─ жертва примирения

*г 7:20 эзы́сьӧн кӧзича ─ кошелёк с серебром

*д 7:22 кӧр ─ олень

*е 7:23 лӧч ─ силок

*ж 7:23 мус ─ печень

*з 7:27 пыдӧстӧмин ─ преисподняя, мир мертвых




ВЕЛОТАН ВИСЬТАЛОММЕЗ

Глава 8


Мывкыдлӧн ас йылісь висьталӧ́м


1 Мывкыдыс кытсалӧ,

 вежӧрыс горӧн баитӧ.


2 Туй дорын вылыніннэзӧ сія сувтӧ,

 туйвежжезын сулалӧ.


3 Карӧ пыра́н ыбӧссэз дынын сія горӧтлӧ,

 ыбӧссэз дорын горӧн баитӧ:


4 «Отир, тіянлӧ ме горӧн баита,

 тіянлӧ быдӧннытлӧ горӧтла!


5 Учӧт вежӧраэз, велӧтчӧ ылӧстны!

 Вежӧрттӧммез, вежӧрсялӧ!

 
6 Кывзӧ менӧ, мывкыдсӧ!

 Ме висьтала коланасӧ,

 веськыта висьталӧм кыввез ӧмсим петасӧ.


7 Ме висьтала быльсӧ,

 менам ӧмлӧ бӧбӧтӧ́мыс ─ сэрпӧ пырӧ́м.


8 Менам ӧмись петӧм кыввес веськыта висьталӧмӧсь,

 кыввезам абу ылӧтӧ́мыс да бӧбӧтӧ́мыс.


9 Вежӧра мортлӧ нiя вежӧртанаӧсь,

 уна тӧдісьлӧ ─ веськыта висьталӧмӧсь.


10 Менчим велӧтӧ́мӧс босьтӧ эзы́сь туйӧ.

 Тӧдӧ́мыс ─ весӧтӧм зарнися буржык.


11 Мывкыдыс ─ буржык дона иззэзся.

 Ола́нын мортлӧ уна мый колӧ,

 но мывкыдся буржыкыс тай нем абу.




12 Ме, мывкыд, ола ылӧскӧт,

 кошша тӧдӧ́мсӧ да бура авйӧ́мсӧ.


13 Дӧсвидзисись полісьлӧ лёк керӧ́мыс син вылӧ оз ков.

 Вышитчӧ́м, асьӧс вылына пуктӧ́м,

 умӧль керӧ́м да вӧвлытӧмсӧ висьтавлӧ́м

 меным син вылӧ озӧ колӧ.


14 Ме, мывкыд, сета вежӧр да вын,

 месянь локтӧ туйдӧтӧ́м да бур мывкыдӧн олӧ́м.


15 Менам отсӧтӧн ӧксуэз юралӧны,

 юраліссез бур туйдӧттэз гижӧны.


16 Менам отсӧтӧн юралӧны юраліссез,

 веськӧтліссез да судитіссез.


17 Менӧ радейтіссесӧ ме радейта,

 менӧ кошшиссес менӧ адззасӧ.


18 Месянь локтӧ дона пажыть да бур ним,

 пыр бура олӧ́м да веськыта керӧ́м.


19 Месянь, мывкыдсянь, воӧ́мыс*а зарнися буржык,

 медсӧстӧм зарнися донажык.

 Месянь бурыс весӧтӧм эзы́сься унажык.


20 Ме муна быльлӧн туй вылӧт,

 менам оськӧввезӧ ─ веськыта керӧ́ммез.


21 Менӧ радейтіссезлӧ ме вая бурсӧ,

 нылісь дона берся видзаніннэсӧ ме тырта.

 [Быд лунӧ керсьӧ́мсӧ висьталӧ́м коста

 ме ог вунӧтлы касьтывны и пырсясӧ*б.]




22 Менӧ, мывкыдсӧ, Дӧсвидзисьыс медодз аркмӧтіс,

 быдӧс аркмӧтӧ́мӧдз ни ме Сыкӧт вӧлі.


23 Кад пондӧтчӧ́мӧдз, му аркмӧтӧ́мӧдз ме вӧлі ни.


24 Ме чужи пыдын ваэз аркмӧтӧ́мӧдз,

 кӧр эзӧ на вӧлӧ ва петаніннэз, уна ваэз.


25 Ме чужи вылын керӧссэз, мыссэз лэбтӧ́мӧдз.


26 Сэк Еныс мусӧ, ыббесӧ, ола́н муэсӧ эз на аркмӧт.


27 Ме вӧлі сэтчин, кӧр Сія енӧжсӧ лӧсьӧтіс,

 пыдӧстӧм ваэз весьтӧт визьӧн кытшӧвтіс,


28 кӧр Сія кымӧррез вылына пуктіс, 

 вына ва петаніннэз керис,


29 кӧр саридзлӧ грань сувтӧтіс,

 медбы сэтісь сія эз пет,

 кӧр мулісь увтсӧ лӧсьӧтіс.


30 Сэк ме вӧлі Сылӧн кужись уджалісьӧн,

 быд лун Сылӧ гажсӧ сеті.

 Сы одзын ачым дугдывтӧг гажӧтчи.


31 Ме гажӧтчи Сылӧн аркмӧтӧм му понда,

 гажӧтчи отирыс понда.




32 Челядь, кывзӧ менӧ, мывкыдсӧ!

 Шудаӧсь нія,

 кӧдна ветлӧтӧны менам туйез вылӧт.


33 Кывзӧ велӧтӧ́мӧс да мывкыдсялӧ,

 менам туйдӧтӧ́мись мӧдӧрӧ эд кежӧ.


34 Шуда сія мортыс, кӧда менӧ кывзӧ,

 кӧда быд лун менам ыбӧссэз дорын сулалӧ,

 менам пыранінӧ видзӧтӧ да видзчисьӧ.


35 Кин менӧ адззис, сія адззис ола́н.

 Сылӧ Дӧсвидзисьыс бурсӧ сетас.


36 Кин меным, мывкыдлӧ, паныт мунӧ,

 сія аслыс умӧльсӧ керӧ.

 Быдӧнныс, кӧдналӧ ме син вылӧ ог ков,

 кулӧ́мсӧ радейтӧны».



*а 8:19 воӧ́м ─ плод

*б 8:21 пырся ─ вечное




ВЕЛОТАН ВИСЬТАЛОММЕЗ

Глава 9


Мывкыдлӧн дынас корӧ́м


1 Мывкыд аслыс керку лэбтіс,

 сы вылӧ сизим столб лӧсйис.


2 Сія пода начкыліс,

 туруннэзӧн вина босьтсьӧтіс,

 гортас пызан вылӧ сёя́н лӧсьӧтіс.


3 Ассис кысъяліссесӧ*а карӧ ыстіс

 да вылыніннэзсянь горӧн юӧртны тшӧктіс:


4 «Кин учӧт вежӧра, кеж татчӧ!»

 Ылӧстӧммезлӧ сія висьталіс:


5 «Локтӧ, сёйӧ менчим няньӧс,

 юӧ менчим туруннэзӧн босьтсьӧтӧм винаӧс.


6 Кольӧ вежӧртӧг олӧ́мсӧ и пондат бура овны,

 ветлӧтӧ вежӧрлӧн туйез кузя».




7 Умӧльтісьӧс велӧтан кӧ, сія тэнӧ умӧльтас.

 Лёк керисьлӧ висьталан кӧ сылісь умӧль керӧ́мсӧ,

 то асьтӧ нятьӧсьтан.


8 Умӧльтісьлӧ эн висьтав сылісь умӧль керӧ́мсӧ,

 а то тэ сылӧ син вылӧ он понды ковны.

 Мывкыда мортӧс ӧмав,

 и сія тэнӧ пондас радейтны.


9 Мывкыда мортӧс туйдӧт, и сія лоас мывкыдажык.

 Велӧт веськыта олісьӧс, и сія пондас тӧдны унажык.


10 Мывкыдыс чужӧ Дӧсвидзисись полӧ́мсянь,

 вежӧрыс ─ вежа Енӧс тӧдмалӧ́мсянь.




11 Ме ─ мывкыд.

 Ме содта тэнчит ола́н луннэтӧ,

 нюжӧта тэнчит ола́н воэтӧ*б.


12 [Зонӧ,] тэ кӧ мывкыда морт,

 сэк и тэнат, [и матіссетлӧн] мывкыда ола́н мунӧ.

 Тэ умӧльтісь кӧ, сэк аслыт умӧльсӧ керан.

 [Бӧбӧтчисьлӧн баитӧ́мыс ─ пӧльтыштӧм тӧв кодь,

 сія вӧтлісьӧ лэбалісь кайез сьӧрын.

 Аслас виноград йӧрӧ муна́н туйсӧ сія вунӧтіс.

 Сія аслас ыб вылын ӧшӧм, туёккез кузя ветлӧтӧ.

 Сія мунӧ ватӧм кушмуӧт, косьмӧм му вуджӧ,

 абутӧмсӧ чукӧртӧ.]
Мывкыдтӧмыслӧн*в дынас корӧ́м


13 Мывкыдтӧмыс ─ ылӧстӧм инька кодь,

 сія вежӧрсӧ ӧштӧм, нем оз тӧд.


14 Сія пукалӧ аслас ыбӧс дорын,

 карын вылыніннэзӧ пуксьӧ,


15 медбы корны туй вылӧт муніссесӧ.

 Асланыс туй вылӧт веськыта муніссезлӧ горӧтӧ:


16 «Кин учӧт вежӧра, кеж татчӧ!»

 Ылӧстӧммезлӧ сія висьталіс:


17 «Гусялӧм ваыс да гусьӧн сёйӧм няньыс чӧскытӧсь».


18 Но вежӧрттӧм морт оз тӧд,

 инькаыс эд корӧ сійӧ кулӧммез дынӧ.

 Кӧднӧ сія корліс,

 нія пыдӧстӧминӧ мунісӧ.

 [Но тэ эн сувтчы,

 эн видзӧт инькаыс вылӧ,

 чепӧссьы одзлань.

 Сідз кӧ керан, йӧз ваӧ он сюр.

 Йӧз ва дынісь ылӧжык мун.

 Йӧзлӧн ва петанінісь эн ю,

 медбы тэ кузь ола́н олін,

 медбы ола́н воэт содісӧ.]



*а 9:3 кысъялісь ─ слуга, служанка

*б 9:11 во ─ год

*в 9:13 мывкыдтӧмыс ─ глупость




ВЕЛОТАН ВИСЬТАЛОММЕЗ

Глава 10


Веськыта олісьлӧ ─ Дӧсвидзисьсянь бласлӧвитӧ́м



1 Соломонлӧн велӧта́н висьталӧ́ммез.



 Мывкыда зон айсӧ гажӧтӧ.

 Вежӧрсӧ ӧштӧм зон мамлӧ сьӧлӧм шог вайӧ.




2 Умӧльсӧ керӧмӧн ӧктӧм пажытьыс оз вай бурсӧ,

 а веськыта керӧ́мыс кулӧ́мись мездӧ.




3 Веськыта олісьлӧ Дӧсвидзись оз сет тшыгьявны,

 но Ентӧг олісьлӧ коланасӧ оз сет.




4 Дышӧтчись ки гортсӧ куштӧ,

 а бура уджалісь ─ уна пажыть ӧктӧ.




5 Гожумӧн воӧ́мсӧ ӧктісь ─ мывкыда морт,

 вунда́н кадӧ узись ─ ассис рожасӧ кулись.




6 Веськыта олісьлӧн юр вылӧ локтӧ бласлӧвитӧ́м.

 Лёк керисьлӧн кыввезын ─ лёка дзескӧтлӧ́м.




7 Веськыта олісьлісь нимсӧ бурӧн касьтыласӧ,

 а Ентӧг олісьлісь нимсӧ вунӧтасӧ.




8 Мывкыда морт туйдӧтӧ́мсӧ кывзӧ,

 а мывкыдтӧм морт баитӧ́мнас асьсӧ кыйӧ.




9 Сӧстӧма олісь повтӧг ветлӧтӧ.

 А кин туйесӧ чуклялӧ,

 сія ассис умӧль керӧ́мсӧ оз вермы сайӧвтны.




10 Кин кваркышалӧ синнэзнас, сія тӧждісьӧ́м вайӧ.

 Мывкыдтӧм морт баитӧ́мнас асьсӧ кыйӧ.




11 Веськыта олісьлӧн кыввес вайӧны ола́н,

 а лёк керисьлӧн кыввезын ─ лёка дзескӧтлӧ́м.




12 Лӧгыс отирсӧ видчӧ́мӧдз вайӧтӧ,

 радейтӧ́мыс проститӧ быд умӧль керӧ́м.




13 Вежӧра мортлӧн ӧмись мывкыда кыввез петӧны,

 а ылӧстӧм мортлӧн вывты́рлӧ дӧнзяс шать.




14 Мывкыда морт унажык бы тӧдӧ,

 а мывкыдтӧмлӧн баитӧ́мыс кулӧ́м сибӧтӧ.




15 Бура олісьлӧ пажытьыс

 кыдз ён из йӧрӧн*а кытшӧвтӧм кар.

 Умӧля олісьлӧн*б нем абу,

 и сылӧн керкуыс разьсяс.




16 Веськыта олісьлӧн керӧ́мыс ола́н козьналӧ,

 Ентӧг олісьлӧн керӧ́мыс мыжйӧ́м вайӧ.




17 Кин кывзӧ велӧтӧ́мсӧ,

 сылӧн лоас кузь да бур ола́н.

 Кин оз кывзы ӧлӧ́мсӧ, сія ӧшӧ.




18 Кин лӧгалӧ́мсӧ оз мыччав,

 сія бӧбӧтчӧ.

 Кин мӧдік йылісь вӧвлытӧмсӧ баитӧ,

 сія вежӧрсӧ ӧштӧм.




19 Уна баитӧ́мсянь он и казяв, кыдз умӧляс пыран.

 Мывкыда морт ассис ӧмсӧ уна баитӧ́мись видзӧ.




20 Веськыта олісьлӧн кылыс ─ весӧтӧм эзы́сь*в,

 Ентӧг олісьлӧн вежӧрыс абутӧм туйӧ.




21 Веськыта олісь унаӧс туйдӧтӧ,

 а ылӧстӧммез етша вежӧрныс кузя кулӧны.




22 Дӧсвидзисьлӧн бласлӧвитӧ́мыс уна бурсӧ сетӧ

 и тӧждісьӧ́мсӧ оз вай.




23 Вежӧрттӧм мортлӧ лёк керӧ́мыс орсӧ́м туйӧ,

 а вежӧра мортсӧ мывкыда керӧ́мыс гажӧтӧ.




24 Ентӧг оліськӧт лоӧ сія, мыйись сія полӧ,

 веськыта олісьлӧ лоӧ сія, мый сылӧ колӧ.




25 Вына тӧв мунӧ, и Ентӧг олісь абу ни,

 а веськыта олісь пыр пондас чорыта сулавны.




26 Кысйӧтісьлӧ*г дыш мортыс ─

 кыдз пиннезлӧ йӧрмӧ́м да синнэзлӧ тшын.




27 Дӧсвидзисись полӧ́м нюжӧтӧ ола́н,

 а Ентӧг олісьлӧн ола́н луннэс чинасӧ.




28 Веськыта олісьлӧн видзчисьӧ́мыс вайӧтӧ гажӧ,

 а Ентӧг олісьлӧн надеяыс ӧшӧ.




29 Сӧстӧма олісьлӧ Дӧсвидзисьлӧн туйыс ─ сайӧвтча́н*д,

 умӧльсӧ керисьлӧ ─ ола́н ӧшта́н.




30 Веськыта олісь пыр пондас чорыта сулавны,

 а Ентӧг олісь му вылас етша олӧ.




31 Веськыта олісь мывкыда кыввезӧн баитӧ,

 умӧльсӧ баитісьлісь ӧмсӧ тупкасӧ.




32 Веськыта олісьлӧн кыввес сьӧлӧм бурмӧтӧны,

 Ентӧг олісьлӧн ӧмсис сэрпӧсь кыввез петӧны.



*а 10:15 из йӧр ─ каменная стена

*б 10:15 умӧля олісь ─ бедный

*в 10:20 эзы́сь ─ серебро

*г 10:26 кысйӧтісь ─ посылающий, дающий поручение

*д 10:29 сайӧвтча́н ─ щит




ВЕЛОТАН ВИСЬТАЛОММЕЗ

Глава 11


Веськыта керӧ́мыс вайӧ ола́н


1 Бӧбӧтӧмӧн ӧшлӧ́м*а ─ Дӧсвидзись одзын сэрпӧ пырӧ́м,

 а бӧбӧттӧг ӧшлӧ́мыс Сы сьӧрті.




2 Асьӧс лэбтӧ́мсянь локтӧ рожа кульӧ́м,

 а раммезлӧ*б ─ мывкыд.

 [Веськыта олісь кулӧ кӧ, сы понда тӧждӧны.

 Лёк керись видзчисьтӧг кулӧ кӧ, сысянь гажмӧны.]




3 Веськыта керисьӧс сӧстӧма олӧ́мыс туйдӧтӧ.

 Гусьӧн умӧльсӧ керисьӧс аслас ылӧтлӧ́мыс вийӧ.




4 Лӧг лунӧ*в оз отсав дона пажыть,

 кулӧ́мись мездас веськыта керӧ́м.




5 Бур мортлісь туйсӧ 

 сылӧн веськыта керӧ́мыс волькӧтӧ,

 а Ентӧг олісь аслас умӧль керӧ́мсянь усьӧ.




6 Веськыта олісьӧс сылӧн веськыта керӧ́мыс мездӧ,

 а ылӧтлісьсӧ бӧбись ӧзйӧтчӧ́мыс кыдз кыйся́нӧ кутӧ.




7 Ентӧг олісь кулас кӧ, сылӧн надеяыс ӧшӧ.

 Мый видзчисьӧ умӧльсӧ керись, сія оз аркмы.




8 Веськыта олісь умӧльсис мезмӧ,

 сы туйӧ сэтчӧ умӧльсӧ керись шедӧ.




9 Ентӧг олісь матісьсӧ кывнас кувтӧдз дойдӧ.

 Веськыта олісьсӧ бура тӧдӧ́мыс мездӧ.




10 Веськыта оліссезлӧ бур кӧ, сэк карын*г гаж.

 Лёк керись кулӧ кӧ, сэк отир гажӧтчӧ.




11 Веськыта оліссезлӧн бласлӧвитӧ́м пыр карыс лэбӧ,

 а Ентӧг оліссезлӧн баитӧ́мсянь сія киссьӧ.




12 Ылӧстӧм морт ассис матісьсӧ абутӧм туйӧ пуктӧ,

 а вежӧра морт шы оз сет.




13 Кин кывнас ӧтмӧдӧрӧ ӧвтӧ, сія тӧдлытӧмсӧ*д осьтӧ,

 а надейнӧй морт оз висьтась, юрас видзӧ.




14 Абу кӧ мывкыда веськӧтлісь, сэк отирыс кулӧ-чинӧ,

 бур туйдӧтіссез кӧр уна, сэк отир бура олӧ.




15 Кывтӧ сетан кӧ мӧдік понда одзӧс вештыны,

 аслыт умӧльсӧ керан.

 Кин оз сет кывсӧ мӧдік понда вештісьны,

 сылӧ нем повны.




16 Бур мывкыда иньӧс ошкӧны,

 [сія жӧниклӧ ошкӧ́м вайӧ.

 Инь, кӧдалӧ син вылӧ оз ков веськыта керӧ́мыс,

 жӧниксӧ рожа куля́нӧдз вайӧтӧ.

 Дышшез умӧля олӧны,]

 а кӧдна радейтӧны уджавны,

 нія пажыть ӧктӧны.




17 Небыт сьӧлӧма морт аслыс бурсӧ вайӧ,

 сьӧлӧмтӧм морт аслас вывты́рлӧ умӧльсӧ керӧ.




18 Мый босьтӧ умӧльсӧ керись аслас керӧ́м понда,

 сысянь сылӧ бурыс оз ло.

 А веськыта керисьлӧ былись лоас козин.




19 Веськыта керӧ́м вайӧтӧ ола́нӧ,

 а кин кошшӧ лёксӧ керны,

 сія ассис ола́нсӧ ӧштӧ.




20 Кин сьӧлӧмас видзӧ ылӧтӧмӧн лёксӧ керны,

 Дӧсвидзисьлӧ сія сэрпӧсь морт.

 А сӧстӧма оліссез Сылӧ сьӧлӧмви.




21 Бура тӧд: умӧльсӧ керись оз кольччы мыжйытӧг,

 а веськыта олісьлӧн увтырыс мезмас.




22 Басӧк, но ылӧстӧм инька

 кыдз порсь чукаын зарни пелькытш.




23 Веськыта оліссез мый юраныс видзӧны,

 сысянь петӧ бурыс.

 Умӧльсӧ кериссез мый юраныс пыртӧны,

 сысянь ─ Енлӧн лӧг.




24 Ӧтік уна сеталӧ, и сылӧн содӧ.

 Мӧдік ӧддьӧн надз, а сылӧн чинӧ.




25 Бура отсасись оз понды тшыгьявны.

 Кин мӧдіккезӧс ваӧн юкталӧ,

 сійӧ асьсӧ юкталасӧ.




26 Кин сюсӧ видзӧ, а оз вузав, сійӧ ёрдӧны.

 Кин ассис сюсӧ вузалӧ, сійӧ бласлӧви́тӧны.




27 Кин кошшӧ керны бурсӧ,

 сійӧ бурӧ пуктӧны.

 Кин кошшӧ керны умӧльсӧ,

 умӧльыс сы вылӧ и локтӧ.




28 Аслас сьӧм*е вылӧ надейтчись косьмӧм ув моз усьӧ.

 А веськыта олісь виль ув моз дзоридза́сьӧ*ж.




29 Кин аслас гортіссезлӧ тӧждӧ́м вайӧ,

 сылӧ нем оз дӧнзьы.

 Мывкыдтӧм морт лоас рабӧн мывкыда мортлӧ.




30 Веськыта олісьлӧн керӧ́ммес кыдз ола́н пу:

 нія эд вайӧны бур ола́н.

 Мывкыда морт дынӧ отирсӧ кыскӧ.




31 Веськыта олісьлӧ му вылас овтӧн ни

 керӧ́ммез сьӧрті вештісьӧны кӧ,

 сэк Ентӧг олісь да умӧльсӧ керись йылісь 

 и баитны нем.



*а 11:1 ӧшлӧ́м ─ взвешивание

*б 11:2 рам ─ кроткий, смиренный

*в 11:4 лӧг лун ─ 1) Кад, кӧр Ен пондас судитны быдӧс отирсӧ. 2) Сьӧкыт кад, кӧр умӧльыс локтӧ ӧтік морт вылӧ али кытшӧмкӧ муын оліссез вылӧ.

*г 11:10 кар ─ город

*д 11:13 тӧдлытӧм ─ тайна

*е 11:28 сьӧм ─ деньги

*ж 11:28 дзоридза́сьны ─ цвести 




ВЕЛОТАН ВИСЬТАЛОММЕЗ

Глава 12


Быльсӧ баитісь Дӧсвидзисьлӧ сьӧлӧмви


1 Кин радейтӧ велӧтӧ́мсӧ,

 сія радейтӧ уна тӧдӧ́мсӧ.

 А кин ӧмалӧ́мсӧ*а пӧв пельӧн оз кывзы,

 сія нем оз тӧд.




2 Рам морт Дӧсвидзисьлӧ сьӧлӧмви,

 а гусьӧн умӧльсӧ керисьӧс Сія судитас.




3 Умӧльсӧ керӧ́мнас мортыс асьсӧ оз вынсьӧт,

 а веськыта олісьлӧн вуджыс оз вӧрзьы.




4 Бур инь ─ аслас жӧниклӧ юркытш,

 рожа кулись инь жӧниклісь лыэз*б сісьтӧ.




5 Веськыта олісь лӧсьӧтчӧ веськыта керны,

 Ентӧг олісь ─ гусьӧн умӧльсӧ керны.




6 Лёк керись аслас кылӧн вийны вермӧ,

 веськыта олісьлӧн кылыс умӧлись мездӧ.




7 Ентӧг олісь вылӧ умӧльыс локтас кӧ,

 сыись нем оз кольччы.

 А веськыта олісьлӧн керкуыс сулалӧ.




8 Мортыс бур мывкыда кӧ, сійӧ ошкӧны.

 А лэдзчисьӧм кӧ, сійӧ мортӧ озӧ пуктӧ.




9 Абутӧм туйӧ пуктӧм морт, кӧда сёян вылӧ шедтӧ,

 буржык сы сьӧрті,

 кӧда асьсӧ пуктӧ ыджыт мортӧ, но тшыгьялӧ.




10 Веськыта олісь и аслас пода понда тӧждісьӧ,

 а Ентӧг олісь чорыт сьӧлӧма.




11 Кин аслас му вылын гӧрӧ-кӧдзӧ,

 сія няньсӧ пӧттӧдз сёйӧ.

 Кин весь олӧ, сія мортыс ылӧстӧм.

 Кин сьӧлӧмсӧ бурмӧтӧ вина юӧ́мӧн да кадсӧ ӧштӧ́мӧн,

 сія гортіссесӧ рожа куля́нӧдз вайӧтӧ.




12 Ентӧг олісь отирсӧ умӧльсӧ керны кыскӧ,

 но веськыта олісьлӧн вуджыс бура видзсьӧ.




13 Лёк керисьӧс ӧмсис петӧм лёк кылыс кыйӧ,

 а веськыта олісь умӧльсис петӧ.

 [Рама видзӧтiсь дынӧ лоасӧ небыт сьӧлӧмаӧсь.

 А кин мӧдікӧс суд вылӧ кыскӧ,

 сія отирсӧ дзескӧтлӧ.]




14 Аслас бур кыввезсянь мортлӧ бурыс локтӧ,

 мортлӧн керӧ́ммес сылӧ козинӧн бертасӧ.




15 Мывкыдтӧм морт ассис туйсӧ веськытӧн шуӧ,

 а мывкыда морт туйдӧтӧ́мсӧ кывзӧ.




16 Мывкыдтӧм морт ассис лӧгсӧ сэтӧн жӧ мыччалас,

 вежӧра мортӧс умӧльтасӧ кӧ, сія видзсьӧ.




17 Кин тӧдӧмӧн веськыта баитӧ, сія быльсӧ висьталӧ,

 а бӧбӧтчись морт вӧвлытӧмсӧ висьталӧ.




18 Думайттӧг висьталӧ́мыс шыпурт*в моз дойдӧ,

 а мывкыда мортлӧн висьталӧ́мыс веськӧтӧ.




19 Быль кыввез пыр олӧны,

 а бӧбӧта́н кыввез ─ недырик.




20 Умӧльсӧ керны лӧсьӧтчисьлӧн сьӧлӧмас ылӧтлӧ́м,

 а отирӧс бурӧтісьлӧн ─ гаж.




21 Веськыта оліськӧт умӧльыс оз пет,

 а лёк керисьлӧн ола́ныс умӧльнас тырӧм.




22 Бӧбӧтчисьыс Дӧсвидзисьлӧ сэрпӧсь морт,

 а быльсӧ баитісьыс Сылӧ сьӧлӧмви.




23 Вежӧра морт тӧдӧ́мнас оз ошшась,

 а вежӧрттӧм морт абутӧмсӧ баитӧ.




24 Бура уджалісь морт пондас юравны,

 а дыш мортӧс пондасӧ сьӧкыта уджӧтны.




25 Тӧждісьӧ́мыс сьӧлӧм шог вайӧ,

 а бур кывсянь мортыс гажмӧ.




26 Веськыта олісь ассис матісьсӧ туйдӧтӧ,

 а Ентӧг олісьлӧн туйыс ӧштӧтӧ.




27 Дыш морт пӧтка*г яйсӧ оз сёй,

 а бура уджалісьлӧн пажытьыс ӧддьӧн уна.




28 Веськыта олӧ́млӧн туйыс вайӧтӧ ола́нӧ,

 сія туй вылын кулӧ́мыс абу. 



*а 12:1 ӧмалӧ́м ─ укор, упрёк

*б 12:4 лы ─ кость

*в 12:18 шыпурт ─ меч

*г 12:27 пӧтка ─ птица




ВЕЛОТАН ВИСЬТАЛОММЕЗ

Глава 13


Мывкыда мортлӧн велӧтӧ́мыс вайӧ ола́н


1 Мывкыда зон айыслісь велӧтӧ́мсӧ кывзӧ,

 а умӧльтісь ӧмалӧ́мсӧ оз кывзы.




2 Аслас бур кыввезсянь мортыс бурнас пӧтӧ,

 а умӧльсӧ керисьӧс лёка дзескӧтлыны*а кыскӧ.




3 Кин ас кадӧ ӧмсӧ пӧдналӧ, сія ассис ола́нсӧ видзӧ.

 А кинлӧн ӧмас нем оз ӧшшы, сія аслыс умӧльсӧ керӧ.




4 Дыш мортлӧ уна мый колӧ, но сылӧн нем оз ло.

 А бура уджалісьлӧн быдӧс лоас тырмӧмви.




5 Веськыта олісьлӧ бӧбӧтчӧ́мыс ─ сэрпӧ пырӧ́м.

 А умӧльсӧ керись асьсӧ умӧльтӧ да сэрпӧсьтӧ.




6 Сӧстӧма олісьсӧ веськыта керӧ́мыс видзӧ.

 А умӧльсӧ керисьлісь ола́нсӧ аслас керӧ́мыс орӧтӧ.




7 Ӧтіклӧн нем абу, 

 но сія асьсӧ пуктӧ бура олісьӧ.

 Мӧдіклӧн уна пажытьыс, 

 а сія асьсӧ пуктӧ умӧля олісьӧ.




8 Бура олісь аслас пажытьӧн  

 вермас вештісьны ола́ныс понда,

 а умӧля олісьсӧ некин оз повзьӧтлы.




9 Веськыта олісьлӧн биыс югыта сотчӧ,

 Ентӧг олісьлӧн ─ кусӧ.

 [Ылӧтліссез умӧльсӧ керӧ́ммезаныс ӧшӧны.

 А веськыта оліссез жалейтӧны да проститӧны.]




10 Асьӧс вылына пуктӧ́мсянь лэбтісьӧ етшасьӧ́м.

 А туйдӧтӧ́мсӧ кывзісьыс мывкыда морт.




11 Кокнита шедӧм пажытьыс ва моз визывтӧ,

 а аслас уджӧн шедтісьыс уна ӧктӧ.




12 Дыр видзчисьӧ́мсянь сьӧлӧм дзугыльтчӧ,

 а видзчи́сьӧмыс лоис кӧ,

 сэк мортыс жыв кыдз ловзьӧ.




13 Кин туйдӧтӧ́мсӧ пуктӧ абутӧм туйӧ,

 сія аслыс умӧльсӧ керӧ.

 А кин тшӧктӧ́ммесӧ бурӧ пуктӧ,

 сія бурсӧ босьтӧ.




14 [Ылӧтлісь зонлӧн нем абу бурыс,

 а мывкыда раблӧн уджыс бура мунӧ,

 сылӧн туйыс веськыт.]




15 Мывкыда мортлӧн велӧтӧ́мыс ола́н вайӧ,

 кулӧ́млӧн кыйся́нісь*б видзӧ.




16 Бур вежӧра мортсӧ бурӧ пуктӧны,

 а ылӧтлісьлӧн туйыс кулӧ́мӧ вайӧтӧ.




17 Вежӧра морт быдӧс кужӧ керны,

 вежӧрттӧм морт мыччалӧ ассис вежӧр ӧштӧ́мсӧ.




18 Ыстӧм мортыс умӧль кӧ, сія ачыс умӧляс сюрӧ.

 Надейнӧй кӧ ─ мездӧ́м вайӧ.




19 Кин велӧтӧ́мсӧ абутӧм туйӧ пуктӧ,

 сійӧ видзчисьӧ умӧля олӧ́м да рожа кульӧ́м.

 Кӧда керӧ туйдӧтӧ́м сьӧрті,

 сійӧ видзчисьӧ бурӧ пуктӧ́м.




20 Видзчи́сьӧмыт аркмис кӧ, сэк тэныт долыт.

 Вежӧрттӧм морт и юрӧ оз пырт лёк керӧ́мсӧ кольны.




21 Мывкыда отиркӧт баитісь ачыс лоас мывкыда.

 Мывкыдтӧмкӧт ёртасись аслыс умӧльсӧ керӧ.




22 Лёк керись сьӧрын умӧльыс вӧтлісьӧ,

 а веськыта олісьлӧ бурыс локтӧ.




23 Бур мортлӧн ӧктӧм пажытьыс 

 челядьлӧ да нылӧн челядьлӧ кольччӧ,

 а умӧльсӧ керисьлӧн ӧктӧ́мыс веськыта олісьлӧ вуджӧ.




24 Уна нянь овлӧ и умӧля олісьлӧн ыб вылын,

 но умӧльсӧ кериссез кузя сія няньсӧ ӧштас.




25 Кин ассис челядьсӧ оз радейт,

 сія шатьсӧ оз босьтлы.

 Кин радейтӧ ассис челядьсӧ,

 сія нійӧ учӧтсянь вачкыштлӧ.




26 Веськыта олісь пӧттӧдз сёйӧ,

 а умӧльсӧ керисьлӧн кынӧмыс пыр сималӧ.



*а 13:2 лёка дзескӧтлыны ─ жестоко притеснять

*б 13:15 кулӧ́млӧн кыйся́н ─ сеть смерти




ВЕЛОТАН ВИСЬТАЛОММЕЗ

Глава 14


Дӧсвидзисись полӧ́мыс вайӧ ола́н


1 Мывкыда инь вылын керкуыс видзсьӧ,

 а мывкыдтӧм инь аслас киэзӧн керкусӧ разьӧ.




2 Дӧсвидзисись полісь веськыт туй кузя мунӧ,

 а кӧда Сiйӧ абутӧм туйӧ пуктӧ, сылӧн туйыс чуклясьӧ.




3 Мывкыдтӧм мортлӧн лёбӧ́мыс сылӧ шатьӧн бертӧ.

 Мывкыда мортӧс аслас баитӧ́мыс видзӧ.




4 Кытӧн ӧшкаыс абу, сэтчин яслиыс куш,

 кытӧн ӧшкаэз вынаӧсь, сэтчин уна нянь шогмӧ.




5 Надейнӧй адззылісь*а висьтасикас оз бӧбӧт,

 а бӧбӧтчись кӧ адззылас,

 сія висьтасикас уна вӧвлытӧмсӧ содтас.




6 Умӧльтісь морт мывкыдсӧ кошшӧ, да оз адззы.

 Вежӧра мортлӧ тӧдӧ́мыс*б кокнита сетчӧ.




7 Вежӧрттӧм морт дынiсь вешшы,

 сылісь тэ мывкыда баитӧ́мсӧ он кыв.




8 Вежӧра мортыс мывкыда, сія ассис туйсӧ тӧдӧ.

 А мывкыдтӧм мортыс вежӧрсӧ ӧштӧм, сія асьсӧ ылӧтӧ.




9 Мывкыдтӧм морт умӧль керӧ́м вылын сералӧ,

 а веськыта олісьлӧ бурыс локтӧ.




10 Дзир мортлӧн сьӧлӧмыс тӧдӧ ассис шогсӧ,

 но и гажсӧ быдсӧн тӧдӧ дзир сія ачыс.




11 Ентӧг олісьлӧн керкуыс киссьӧ,

 а веськыта олісьлӧн ─ бура сулалӧ.




12 Овлӧ туй, кӧдӧ морт пуктӧ веськытӧ,

 но туйпонас видзчисьӧ кулӧ́м.




13 Сералікӧ мукӧдпыр овлӧ сьӧлӧм шог,

 и гажӧтчӧ́м чулалікас вайлӧ тӧждісьӧ́м.




14 Лэдзчисьӧм мортлӧ аслас керӧ́ммез понда павкас,

 бур мортлӧ ─ бурыс локтас.




15 Учӧт вежӧра морт быд висьталӧ́мӧ веритӧ,

 бур вежӧра морт видзӧтӧ, кытчӧ оськӧвтны.




16 Мывкыда морт полӧ умӧльсӧ керны,

 лёк керӧ́мись ылӧжык вешшӧ.

 Мывкыдтӧм морт оз вермы асьсӧ киын видзны,

 дзир ас вылас надейтчӧ.




17 Чожа лӧгасись морт ковтӧмсӧ керӧ.

 Кӧда юрас видзӧ гусьӧн умӧльсӧ керны,

 сія отирлӧ син вылӧ оз ков.




18 Учӧт вежӧра мортлӧн пайыс ─ ылӧстӧг олӧ́м,

 а бур вежӧра мортлӧн юркытшыс ─ уна тӧдӧ́м.




19 Лёк йӧз копыртчасӧ бур йӧз одзын,

 умӧльсӧ кериссез ─ веськыта олісьлӧн ыбӧс одзын.




20 Умӧля олісьӧс*в нельки аслас матiсьыс

 синӧн оз адззы,

 а бура олісьлӧн ёрттэс уна.




21 Кин ассис матісьсӧ пуктӧ абутӧм туйӧ,

 сія умӧльсӧ керӧ.

 А кин умӧля олісь дынӧ небыт сьӧлӧма,

 сія шуда морт.




22 Кин юрас видзӧ керны умӧльсӧ,

 сія туй вывсис ӧшӧ.

 [Лёк керись абу небыт сьӧлӧма, абу надейнӧй.]

 Кин юрас видзӧ бурсӧ керны,

 сылӧн лоасӧ надейнӧй да небыт сьӧлӧма ёрттэз.




23 Быд уджсянь эм содтӧт,

 а абутӧмсӧ лёбӧ́мсянь дзир умӧля олӧ́м.




24 Мывкыда мортлӧн юркытшыс ─ дона пажыть.

 Вежӧрттӧм морт етша тӧдӧ

 и лунісь-лунӧ етшажык ылӧстӧ.




25 Надейнӧй адззылісь висьтасикас мортсӧ мездӧ,

 а бӧбӧтчись адззылісь*г судитісьсӧ ылӧтӧ.




26 Полан кӧ Дӧсвидзисись,

 сэк ёна верман Сы вылӧ надейтчыны,

 Сія тэнӧ и челядьтӧ сайӧвтас.




27 Дӧсвидзисись полӧ́мыс ола́н вайӧ,

 сія кулӧ́млӧн кыйся́нiсь видзӧ.




28 Отирыс уна кӧ, сэк ӧксу*д вылына лэбӧ.

 Отирыс етша кӧ, сэк ӧксу усьӧ.




29 Ыджыт мылаа*е мортлӧн вежӧрыс тырмӧ,

 а лӧгасись мыччалӧ ассис вежӧр ӧштӧ́мсӧ.




30 Сьӧлӧмын кӧ лӧнь, сэк и вывты́рыт ён.

 Завид кутӧ́мсянь лыэз сiсьмӧны.




31 Кин пажытьтӧм отирӧс дзескӧтлӧ, 

 сія нiйӧ Аркмӧтiсьсӧ умӧльтӧ.

 Кин Енсӧ бурӧ пуктӧ,

 сія корись мортлӧ отсасьӧ.




32 Умӧльсӧ керисьӧс аслас лёк керӧ́ммес вӧтасӧ,

 а веськыта олісьлӧн и кулікас эм надеяыс.




33 Мывкыдыс олӧ вежӧра морт сьӧлӧмын,

 вежӧрттӧм отир сійӧ казялӧны.




34 Веськыта олӧ́мыс отирсӧ лэбтӧ,

 а умӧльсӧ керӧ́мыс рожа куля́нӧдз вайӧтӧ.




35 Ӧксулӧ сьӧлӧмви мывкыда раббез,

 но лӧгсӧ ӧштас сія ны вылын, 

 кӧдна сылісь рожа кульӧны.



*а 14:5 надейнӧй адззылісь ─ верный свидетель

*б 14:6 тӧдӧ́м ─ знание

*в 14:20 умӧля олісь ─ бедный

*г 14:25 бӧбӧтчись адззылісь ─ лживый свидетель

*д 14:28 ӧксу ─ царь

*е 14:29 ыджыт мылаа ─ терпеливый




ВЕЛОТАН ВИСЬТАЛОММЕЗ

Глава 15


Еныс быдӧс адззӧ


1 [Лӧгалӧ́м и вежӧра отирӧс изводалӧ.]

 Рама баитӧ́м лӧг мортӧс лӧньсьӧтӧ,

 а лэчыт кыв ─ лӧгӧтӧ.




2 Мывкыда морт бурас велӧтӧ,

 а вежӧрттӧм морт абутӧмсӧ лёбӧ.




3 Дӧсвидзисьлӧн синнэс быдӧс адззӧны.

 Сія видзӧтӧ и лӧг йӧз сьӧрын, и бур отир сьӧрын.




4 Рама баитӧ́мыс ола́н вайӧ,

 а бӧбӧтчӧ́мыс ─ сьӧлӧм шог.




5 Мывкыдтӧм морт айыслісь велӧтӧ́мсӧ

 абутӧм туйӧ пуктӧ,

 а кин кывзӧ ӧмалӧ́мсӧ, сія бур вежӧра морт.

 [Веськыта олӧ́мын ыджыт вын,

 а умӧльсӧ кериссесӧ вуджнас нетшкӧвтасӧ.]




6 Веськыта олісьлӧн керкуас уна дона берсяыс,

 а Ентӧг олісьлӧн шедтӧ́мись абу бурыс.




7 Мывкыдаэс тӧдӧ́мнысӧ уна отирлӧ висьтасьӧны,

 а вежӧрттӧммес абутӧмсӧ юрын видзӧны.




8 Умӧльсӧ керисьлӧн езъяла́ныс*а

 Дӧсвидзисьлӧ сэрпӧсь,

 а веськыта олісьлӧн кеймӧ́мыс

 Сылӧ сьӧлӧмви.




9 Умӧльсӧ керисьлісь туйсӧ

 Дӧсвидзись сэрпӧсьӧ пуктӧ,

 а веськыта олӧ́м кошшиссесӧ

 Сія радейтӧ.




10 Кин веськыт туй вывсис кежис,

 сійӧ чорыта мыжьясӧ.

 Кин ӧмалӧ́мсӧ пӧв пельӧн оз кывзы,

 сія кулас.




11 Пыдӧстӧминсӧ*б да кулӧммезлісь оланiнсӧ

 Дӧсвидзись адззӧ,

 а мортлісь сьӧлӧмсӧ ӧддьӧнжык адззӧ.




12 Умӧльтісь морт оз радейт ӧмалӧ́мсӧ,

 мывкыда морт дынӧ сія оз мун.




13 Сьӧлӧм вылын кӧ долыт, сэк и чужӧ́м югмӧ.

 Эм кӧ сьӧлӧм шог, сэк и лов дзугыльтчӧ.




14 Вежӧра мортлӧн сьӧлӧмыс тӧдӧ́м кошшӧ,

 а вежӧрттӧм морт ковтӧмнас пӧтӧ.




15 Шудтӧм мортлӧн быд луныс гажтӧм,

 а гаж сьӧлӧма мортлӧ ─ быд лун вежалун.




16 Уна пажыться да сы понда полӧ́мся

 буржык овны невнаӧн да повны Дӧсвидзисись.




17 Ён пороз яй сёйӧ́мся да сы дорын лӧгалӧ́мся

 буржык сёйны карч да ӧтамӧдӧс радейтны.




18 Чожа лӧгасись морт етшасьӧ́м лэбтӧ,

 ыджыт мылаа морт видчӧ́м дугдӧтӧ.




19 Дыш мортлӧн туйыс жельнӧгӧн тырӧм.

 Веськыта олісьлӧн туйыс волькыт.




20 Мывкыда зон айсӧ гажӧтӧ,

 вежӧрттӧм ─ мамсӧ абутӧм туйӧ пуктӧ.




21 Ылӧстӧм морт мывкыдтӧг керӧ́мсянь гажмӧ,

 а вежӧра морт веськыт туй кузя мунӧ.




22 Баитчытӧг кӧ лӧсьӧтчин керны ыджыт удж,

 сія оз аркмы.

 Унакӧт баитчан кӧ,

 сэк уджыт петас.




23 Сьӧлӧм вылын долыт,

 верман кӧ бура очакыв видзны*в,

 бур, аскадӧ кӧ кола́на кыв висьталан.




24 Мывкыда мортлӧн ола́н туйыс вывлань кайӧ,

 медбы ылӧжык мунны кулӧммезлӧн оланiнiсь.




25 Вышитчись мортлісь гортсӧ Дӧсвидзись разяс,

 а дӧвалісь мусӧ дорьяс.




26 Лӧг отирлӧн юраныс видзӧ́ммес

 Дӧсвидзисьлӧ сэрпӧсьӧсь.

 Сӧстӧм отирлӧн баитӧ́мыс Сылӧ сьӧлӧмви.




27 Горшасись аслас гортӧ тӧждісьӧ́м вайӧ,

 а кин гусьӧн сетӧм козиннэсӧ*г оз босьт,

 сія пондас овны.




28 Веськыта олісь видзӧтӧ, кыдз очакыв видзны,

 а умӧльсӧ керисьлӧн ӧмсис лёк кыввез петӧны.

 [Веськыта олісьлӧн туйес Дӧсвидзисьлӧ сьӧлӧмви.

 Веськыта олісьлӧн олӧ́м вылӧ видзӧттӧн

 отирыс, кӧдна сыкӧт эзӧ лӧсялӧ, лоӧны ёрттэзӧн.]




29 Дӧсвидзисьыс умӧльсӧ кериссез дынсянь

 ылын видзсьӧ,

 а веськыта оліссезлісь кеймӧ́мсӧ кылӧ.




30 Югыт синнэзӧн видзӧтӧ́мыс сьӧлӧм гажӧтӧ,

 бур юӧр лыэз веськӧтӧ.




31 Кин кывзӧ велӧтӧ́мсӧ, кыдз колӧ овны,

 сія ─ мывкыда морт.




32 Кин велӧтӧ́мсӧ абутӧм туйӧ пуктӧ,

 сія аслас ола́н понда оз тӧжды.

 Кин кывзӧ ӧмалӧ́мсӧ, сія вежӧрсялӧ.




33 Дӧсвидзисись полӧ́м мортсӧ мывкыдсьӧтӧ.

 Кин асьсӧ раммӧтӧ, сійӧ бурӧ пуктӧны.



*а 15:8 езъяла́н ─ жертва

*б 15:11 пыдӧстӧмин ─ преисподняя

*в 15:23 очакыв видзны ─ ответить

*г 15:27 гусьӧн сетӧм козин ─ взятка




ВЕЛОТАН ВИСЬТАЛОММЕЗ

Глава 16


Дӧсвидзись вылӧ надейтчись ─ шуда морт


1 Морт лӧсьӧтчӧ мыйкӧ керны,

 но керсяс дзир сія, мый Дӧсвидзись шуас.




2 Быд морт ассис туйесӧ шуӧ сӧстӧммезӧн,

 но Дӧсвидзись мортлісь сьӧлӧмсӧ тӧдмалӧ-видзӧтӧ.




3 Ассит уджтӧ кер Дӧсвидзись вылӧ надейтчӧмӧн,

 и мый мӧдiн керны, сія керсяс.




4 Дӧсвидзисьыс быдӧс аркмӧтӧм кытшӧмкӧ могись,

 нельки умӧльӧ керисьсӧ лӧг лун кежӧ видзӧ.




5 Асьсӧ вылына лэбтiсь морт

 Дӧсвидзисьлӧ син вылӧ оз ков.

 Бура тӧд: сія оз кольччы мыжйытӧг!

 [Бур туй пондӧтчӧ веськыта керӧ́мсянь,

 сія Еныс одзын езъяла́н вайӧ́мся буржык.

 Дӧсвидзисьсӧ кошшись адззас веськыта олӧ́м,

 и сылӧн тӧдӧ́мыс содас.

 Кӧда былись кошшӧ Енсӧ,

 сы сьӧлӧмын пыр лоас лӧнь.]




6 Небыт сьӧлӧм да быль сӧстӧмтӧны умӧль керӧ́мись,

 Дӧсвидзисись полӧ́м умӧлись видзӧ.




7 Кӧр мортлӧн туйес Дӧсвидзисьлӧ сьӧлӧмви,

 сэк и морткӧт лӧгаліссесӧ Сія керӧ ёрттэзӧн.




8 Бӧбӧтӧмӧн уна сьӧм*а босьтӧ́мся буржык

 невна шедтыны аслат уджӧн да веськыта овны.




9 Морт аслыс туйсӧ бӧрйӧ,

 но Дӧсвидзисьыс сылісь оськӧввесӧ туйдӧтӧ.




10 Ӧксулӧн кыввес вылісянь вынсьӧтӧмӧсь,

 суд вылын сія веськыта бӧрйисьӧ.




11 Бура ӧшлӧ́мсӧ*б лӧсьӧтiс Дӧсвидзись,

 гириэс быдӧс Сысянь.




12 Ӧксуэз умӧль керӧ́м вылӧ синӧн озӧ вермӧ видзӧтны,

 веськыта керӧ́м вылын эд нылӧн юралӧ́мныс видзсьӧ.




13 Ӧксулӧ сьӧлӧмви веськыта баитiсь,

 быльсӧ висьталісьӧс сія радейтӧ.




14 Ӧксулӧн лӧгасьӧ́мыс вермас кулӧ́м вайны,

 но мывкыда морт сійӧ раммӧтас.




15 Ӧксулӧн югыт синнэзӧн видзӧтӧ́мын ─ ола́н,

 сылӧн отирлӧ бурсӧ керӧ́мыс кыдз тулысся зэр.




16 Мывкыд ӧктӧ́мыс зарнися буржык,

 вежӧрсялӧ́мыс сӧстӧм эзы́сься донажык.




17 Веськыта олісьлӧн туйыс умӧль керӧ́мсӧ орддьӧ.

 Кин видзӧтӧ аслас туй сьӧрын,

 сія ассис ола́нсӧ видзӧ.




18 Кин асьсӧ вылына лэбтӧ, сы вылӧ умӧльыс локтӧ.

 Кин вышитчӧ ─ асьсӧ уськӧтӧ.




19 Абу бурыс асьнысӧ лэбтiссезкӧт 

 мы́рддьӧмсӧ янсӧтны.

 Буржык вӧвны рам мортӧн 

 да овны пажытьтӧммезкӧт.




20 Кин керӧ ассис уджсӧ бур вежӧрӧн,

 сія адззас бурсӧ.

 Мортыс шуда,

 надейтчӧ кӧ сія Дӧсвидзись вылӧ.




21 Мывкыда мортӧс шуасӧ бур вежӧраӧн.

 Бур кыввезӧн велӧтӧ́мсянь буржыка велалӧны.




22 Бур вежӧра мортлӧ вежӧрыс вайӧ ола́н.

 Мывкыдтӧммезлӧ мывкыдтӧг олӧ́мыс ─ мыжйӧ́м.




23 Мывкыда мортлӧн сьӧлӧмсис 

 мывкыда кыввез петӧны.

 Сылӧн велӧтӧ́мсянь буржыка велалӧны.




24 Бур кыввез ─ кыдз ма:

 лов гажӧтӧны, лыэз веськӧтӧны.




25 Эмӧсь туйез, кӧднӧ морт шуӧ веськыттэзӧн,

 но нiя кулӧ́мӧ вайӧтӧны.




26 Морт уджалӧ, медбы асьсӧ вердны,

 уджавны кынӧмыс тшӧктӧ да.




27 Ылӧтлісь морт лёксӧ керны лӧсьӧтчӧ,

 сылӧн басниыс сота́н би кодь.




28 Гусьӧн умӧльсӧ керись лӧгалӧ́м лэбтӧ,

 шушкӧтчись ─ ёрттэзӧс янсӧтӧ.




29 Кӧда юрас видзӧ отирсӧ дзескӧтны,

 сія матісьсӧ ызйӧтӧ умӧльсӧ керны,

 кежӧтӧ сійӧ умӧльсӧ кера́н туй вылӧ.




30 Кин чикралӧ синнэсӧ, сія мӧдӧ умӧльсӧ керны.

 Кин тырпсӧ курччӧвтӧ, сія лёксӧ керӧ.

 [Сыись лӧгыс горись тшын моз путриктӧ-петӧ.]




31 Дзор юрси ─ югьяла́н юркытш,

 сія локтӧ веськыта олӧ́мсянь.




32 Ыджыт мылаа*в морт повтӧм мортся буржык.

 Асьӧс киын видзӧ́м буржык кар босьтӧ́мся.




33 Чапкӧны жребий,

 но мый усяс ─ сія Дӧсвидзисьсянь.



*а 16:8 сьӧм ─ деньги

*б 16:11 ӧшлӧ́м ─ взвешивание

*в 16:32 мыла ─ терпение 




ВЕЛОТАН ВИСЬТАЛОММЕЗ

Глава 17


Дӧсвидзись тӧдмалӧ-видзӧтӧ сьӧлӧм


1 Керкуын тыр начкылӧм пода, 

 но оліссез лӧгалӧны-видчӧны кӧ, сэтӧн абу бурыс.

 Буржык кӧс нянь тор да ӧтамӧдкӧт лӧсялӧ́м.




2 Мывкыда раб веськӧтлӧ кӧзяинлӧн лэдзчисьӧм зонӧн

 и кӧзяинлӧн пажытись сія сы зоннэзкӧт босьтас пай.




3 Эзы́сь да зарни сӧстӧмтӧны-видзӧтӧны 

 биын сылӧтӧмӧн,

 а мортлісь сьӧлӧмсӧ тӧдмалӧ-видзӧтӧ Дӧсвидзись.




4 Лёк керись кывзӧ умӧль сёрни,

 бӧбӧтчись кывзӧ ылӧта́н кыввез.




5 Кин кортӧн ветлӧтіссез вылын сералӧ,

 сія нійӧ Аркмӧтiсьсӧ умӧльтӧ.

 Кин мӧдіклӧн умӧль лоӧ́мсянь гажмӧ,

 сія оз кольччы мыжйытӧг,

 [а небыт сьӧлӧмсянь отсасись дынӧ

 Еныс лоас небыт сьӧлӧма.]




6 Пӧриссезлӧн юркытшыс ─ челядьлӧн челядь,

 а челядь ай-мамӧн ошшасьӧны.




7 Мывкыдтӧмлӧ оз лӧсяв бур сёрни нуӧтны,

 бурӧ пуктӧм мортлӧ ─ бӧбӧтны.




8 Кин гусьӧн козин сетӧ*а,

 сія козинсӧ лыддьӧ быдӧс верма́н дона изӧн.

 Сы отсӧтӧн пӧ быдлаын быдӧс аркмас,

 кытчӧ бы сія эз мун.




9 Ёрттэсӧ радейтісь морт лӧгсӧ оз видз,

 а кин умӧль керӧ́мсӧ пыр касьтывлӧ,

 сія ёртсӧ ӧштӧ.




10 Вежӧра морт ӧмалӧ́мсянь вежсьӧ,

 а вежӧрттӧмлӧ и сёись*б сӧтӧ́м оз отсав.




11 Лӧг морт пыр зык*в лэбтӧ,

 сійӧн Дӧсвидзись ыстас сылӧ чорыта мыжйись ангелӧс.




12 Вежӧрттӧм бӧб юра морткӧт пантасьӧ́мся

 буржык пантасьны пиянсӧ ӧштӧм ошкӧт.




13 Кин бурыс понда умӧльнас вештісьӧ,

 сы горт дынiсь умӧльыс оз вешшы.




14 Видчӧ́мыс пондӧтчӧ мезмӧм ыджыт ва моз,

 лэбтiсьӧ́мӧдззас дугдӧт сійӧ!




15 Дӧсвидзись пуктӧ сэрпӧсь отирӧ нiйӧ,

 кӧдна умӧльсӧ керисьӧс дорйӧны,

 веськыта олісь вылӧ вӧвлытӧмсӧ висьтавлӧны.




16 Вежӧрттӧмлӧ уна сьӧмыс мыйлӧ?

 Сьӧм отсӧтӧн мывкыдсӧ содтыны

 сылӧн вежӧрыс эд оз тырмы.

 [Кин ассис керкусӧ вылына лэбтӧ,

 сія усьны да вийсьыны вермас.

 Кӧда оз бы велӧтчы, сія умӧляс усяс.]




17 Ёрт радейтӧ быд кадӧ.

 Вон локтӧ отсавны, мый умӧль кӧ лоас.




18 Дзир ылӧстӧм морт кыв сетӧ,

 мӧдік понда кӧсйисьӧ сылісь одзӧс вештыны.




19 Видчыны радейтiсь умӧльсӧ керны радейтӧ.

 Асьсӧ вылына лэбтiсь усьӧ́мсӧ ачыс кошшӧ.




20 Кин сьӧлӧмас видзӧ гусьӧн умӧльсӧ керны,

 сія бурсӧ оз адззы.

 Бӧбӧтчисьсӧ умӧльыс вӧтас.




21 Чужтін вежӧрттӧм кага, 

 аслыт сьӧлӧм шог вайин, 

 и айлӧ сія гажсӧ оз вай.




22 Гажа сьӧлӧм шогӧ́тісь веськӧтӧ,

 а тӧждісьӧ́м лыэз косьтӧ.




23 Ентӧг олісь гусьӧн козин босьтӧ,

 медбы судын быльсӧ мӧдӧрӧ бергӧтны.




24 Вежӧра морт мывкыдсӧ син вылісь оз лэдз,

 а вежӧрттӧмлӧн синнэс му дорресӧ дзарьялӧны.




25 Вежӧрттӧм зон айсӧ лӧгӧтлӧ,

 мамлӧ сьӧлӧм шог вайӧ.




26 Абу бурыс, 

 веськыта керись вылӧ умӧльсӧ кӧ висьтавлӧны

 и бурӧ пуктӧм мортӧс быльыс понда вартлӧны кӧ.




27 Вежӧра морт ассис ӧмсӧ уна баитӧ́мись видзӧ,

 мывкыда морт асьсӧ вермӧ киын видзны.




28 Мывкыдтӧм мортсӧ чӧлікас мывкыда мортӧн шуан.

 Кӧр сія кывсӧ видзӧ пиннез саяс, бур вежӧраӧ пуктан.



*а 17:8 гусьӧн сетны козин ─ дать взятку

*б 17:10 сё ─ сто

*в 17:11 зык ─ шум, мятеж




ВЕЛОТАН ВИСЬТАЛОММЕЗ

Глава 18


Олӧ́м и кулӧ́м ─ аслат баитӧ́мсянь


1 Ас мывкыда морт быдӧс ас сьӧртӧттяс керӧ,

 бурас велӧтӧ́м коста етшасьӧ.




2 Вежӧрттӧм морт оз вынсьӧтчы вежӧртны,

 а ассис ылӧссӧ бы мыччалӧ.




3 Кытчӧ локтӧ умӧльсӧ керись,

 сэтчӧ локтӧ и абутӧм туйӧ пуктӧ́м.

 Рожа куля́нӧ усьӧ́м бӧрын локтӧ умӧльтӧ́м.




4 Морт ӧмись петӧм кыввес ─ пыдын ва,

 мывкыда кыввес ва моз визывтӧны.




5 Абу бур сулавны умӧльсӧ керись дор

 да веськыта олісьсӧ весись судитны.




6 Вежӧрттӧм мортлӧн баитӧ́мыс вайӧтӧ видчӧ́мӧдз,

 аслас ӧмыс ─ вартлӧ́мӧдз.




7 Вежӧрттӧмӧс аслас баитӧ́мыс умӧляс воштӧ,

 ӧмсис петӧм кылыс сійӧ кыйӧ.




8 [Дыш мортӧс полӧ́мыс уськӧтӧ,

 инька кодь мужик пондас тшыгьявны.]




9 Шушкӧтчисьлӧн кыввес

 чӧскыт сёя́н моз пытшкӧдз пырӧны.




10 Дыша уджалісь ─ керку куштісьлӧн вон.




11 Дӧсвидзисьлӧн нимыс ─ ён башня.

 Веськыта олісь сэтчӧ пышшӧ и мезмӧ.




12 Бура олісь юрас видзӧ,

 пажытьӧ пӧ менам

 кыдз ён из йӧра*а кар да вылын йӧр.




13 Асьсӧ вылына лэбтӧ́м бӧрын мортыс усьӧ,

 рама олӧ́м понда мортсӧ бурӧ пуктӧны.




14 Кин кывзытӧг очакыв видзӧ*б,

 сія вежӧрттӧм морт,

 сія рожа куля́нӧдз усьӧ.




15 Мортлӧн лолыс кӧ вына,

 шогалӧ́м коста сія вермӧ видзсьыны.

 Лолыс кӧ нёкыртчӧм,

 сэк кин сійӧ вынсьӧтас?




16 Вежӧра морт вынсьӧтчӧ велӧтчыны,

 мывкыда морт кошшӧ унажык тӧдны.




17 Мортлӧн сетӧм козиныс сылӧ туйсӧ осьтӧ,

 юраліссез дынӧдз вайӧтӧ.




18 Судын одзза баитiсь морт йылісь шуан,

 сы сайын пӧ абу умӧль керӧ́мыс.

 Но сэтчӧ локтӧ мӧдыс

 и пондӧ сыкӧт бӧрйисьны.




19 Усьӧм жребий быд етшасьӧ́м дугдӧтӧ,

 вына йӧз коласын медбӧрья кыв висьталӧ.




20 Лӧгасьӧм вон дынӧ он сибӧтчы,

 кыдз и ён из йӧра кар дынӧ.

 Видчӧ́мыс эд ыбӧсын тас моз янсӧтӧ.




21 Морт баитӧ́мнас гырксӧ тыртӧ,

 аслас кыввезсянь воӧ́мнас*в пӧтӧ.




22 Олӧ́м и кулӧ́м ─ аслат баитӧ́мсянь.

 Кыдз тэ баитан,

 сідз аслат кыввезсянь и воӧ́мсӧ босьтан.




23 [Бур] иньӧс адззин ─ шуд адззин.

 Сія Дӧсвидзисьсянь бурсетӧ́м.

 [Кин вашӧтӧ бур иньсӧ ─

 ассис шудсӧ вашӧтӧ.

 А кин видзӧ кыскасись инькаӧс,

 сія мывкыдтӧм морт, умӧльсӧ керись.]




24 Кортӧн ветлӧтiсь кеймисьӧмӧн баитӧ,

 а бура олісь баитӧ сійӧ видӧмӧн.




25 Ӧддьӧн унакӧт ёртасян кӧ ─

 аслыт умӧльсӧ керан.

 Но овлӧны ёрттэз,

 кӧдна вонся буржыка радейтӧны.



*а 18:12 из йӧр ─ каменная стена

*а 18:14 очакыв видзны ─ ответить

*в 18:21 воӧ́м ─ плод




ВЕЛОТАН ВИСЬТАЛОММЕЗ

Глава 19


Дӧсвидзисись полӧ́м видзӧ ола́н


1 Пажытьтӧм сӧстӧма олісьыс

 буржык [уна пажытя] бӧбӧтчись мортся,

 кӧда эшӧ и вежӧрттӧм.




2 Тӧдӧ́мыстӧг мортлӧ умӧль,

 тэрмасьӧмӧн мунiсьыс чужйисяс.




3 Мортлісь ола́нсӧ мывкыдтӧг керӧ́мыс сорлалӧ,

 а сія сьӧлӧмас Еныс вылӧ лӧгсӧ видзӧ.




4 Уна кӧ сьӧм, уна и ёрт содӧ,

 а сьӧмтӧм дынiсь и ёртыс мунӧ.




5 Адззылісь*а судын бӧбӧтӧмӧн кӧ висьталӧ,

 сылӧ аслыс дӧнзяс,

 и бӧбӧтчись вештісьӧ́мись оз пышшы.




6 Юраліссез одзын унаӧн баитӧны,

 кыдз виа бордӧн мавтӧны.

 Козиннэз сеталіськӧт быдӧнныс ёртасьӧны.




7 Пажытьтӧм морт аслас воннэзлӧ син вылӧ оз ков,

 нельки ёрттэс сы дынiсь пышшӧны.

 Сія ныкӧт баитӧ бы, а нiя абуӧсь ни.




8 Кин мывкыдсӧ содтӧ, сія ассис ола́нсӧ радейтӧ.

 Кин бур мывкыдӧн олӧ, сія бурсӧ адззӧ.




9 Адззылісь судын бӧбӧтӧмӧн кӧ висьталӧ,

 сылӧ аслыс дӧнзяс,

 вӧвлытӧмсӧ висьтасисьлӧн ола́ныс орас.




10 Вежӧрттӧм мортлӧ оз лӧсяв уна пажытя олӧ́мыс,

 раблӧ ─ кӧзяин вылын юралӧ́мыс.




11 Мортсӧ бур вежӧрыс лӧгасьӧ́мись видзӧ.

 Кин оз видз лӧгсӧ умӧльсӧ кериссез вылӧ,

 сійӧ бурӧ пуктӧны.




12 Ӧксулӧн лӧгасьӧ́мыс левлӧн рявзӧ́м кодь,

 а отирлӧ сылӧн бурсӧ керӧ́мыс кыдз турунлӧ лысва.




13 Вежӧрттӧм зон ─ айлӧ сьӧлӧм шог,

 видчись инь ─ дугдывтӧг ва вотялӧ́м.




14 Керку и пажыть дӧнзьӧны ай-мамсянь,

 а бур вежӧра инь ─ Дӧсвидзисьсянь.




15 Дышӧтчӧ́мсянь личкӧ он,

 дыш морт тшыгьявны пондас.




16 Тшӧктӧ́ммез сьӧрті олісь ассис ола́нсӧ видзӧ.

 Кин аслас туйез сьӧрын оз видзӧт,

 сія ола́нсӧ ӧштӧ.




17 Кин умӧля олісьлӧ отсасьӧ,

 сія Дӧсвидзисьлӧ одзӧсӧн сетӧ.

 А Сія бурсӧ керӧ́м понда мортыслӧ вештӧ.




18 Эм кӧ эшӧ надеяыт зоныт вылӧ, сійӧ вачкыштлы:

 сідз верман сійӧ мездыны кулӧ́мись.




19 Лӧгасисьсӧ колӧ вачкывлыны.

 Жалейтан кӧ, сэсся сылӧ тэсянь унажык павкас.




20 Туйдӧтӧ́мсӧ кывзы да ӧмалӧ́мсянь ӧвсьы,

 медбы лоин мывкыда мортӧн.




21 Морт уна мый керны юрас видзӧ,

 но керсяс дзир сія, мый Дӧсвидзись висьталӧ.




22 Мортын медся донаыс ─ надейнӧй сьӧлӧм.

 Пажытьтӧм морт бӧбӧтчисься буржык.




23 Дӧсвидзисись полӧ́мыс мортлісь ола́н видзӧ.

 Сэк мортыс чӧскыт онӧн узьӧ, и умӧльыс сыкӧт оз пет.




24 Дышӧтчись бекӧрсис сёянсӧ босьтӧ,

 но ӧмӧдззас вайӧтны дышӧтчӧ.




25 Умӧльтісьӧс вартлан кӧ,

 сэк и учӧт вежӧра мывкыдсялас.

 Вежӧра мортӧс ӧмалан кӧ,

 велӧтӧ́мсӧ сія вежӧртас.




26 Айлісь керкусӧ куштiсь да мамсӧ вашӧтлісь зон ─

 сэрпӧсь морт, сія рожа куля́нӧдз усяс.




27 Зонӧ, дугдан кӧ кывзыны мывкыда велӧтӧ́мсӧ,

 сэк мӧдӧрӧ ылалан.




28 Судын ылӧтӧмӧн баитісь

 веськыта судитӧ́мсӧ умӧльтӧ.

 Умӧльсӧ керись бӧбӧтӧ́мсӧ сёя́н моз ньылалӧ.




29 Умӧльтiсь-сералісьӧс видзчисьӧ мыжйӧ́м.

 Вежӧрттӧмлісь мышксӧ ─ вартлӧ́м.



*а 19:5 адззылісь ─ свидетель




ВЕЛОТАН ВИСЬТАЛОММЕЗ

Глава 20


Бур велӧтӧ́ммез


1 Вина умӧльтны-серавны ӧзйӧтӧ,

 кодззӧта́н юа́н ─ тышкасьӧ́мӧдз вайӧтӧ.

 Кин лэдзчисьӧ юны, сія мывкыдтӧм морт.




2 Ӧксулӧн лӧгасьӧ́мыс левлӧн рявзӧ́м кодь,

 сійӧ лӧгӧтісь аслыс умӧльсӧ керӧ.




3 Кин оз кутчы видчыны, сійӧ бур мортӧ пуктӧны,

 а мывкыдтӧммез ӧтік кылӧн озӧ сетчӧ.




4 Дыш морт кола́н кадӧ оз гӧр,

 вунда́н кадӧ кошшӧ, да нем оз адззы.




5 Мортлӧн юрас видзӧ́ммез кыдз пыдын ва,

 но вежӧра морт нiйӧ вермӧ гумавны.




6 Унаэз асьнысӧ бур ёрттэзӧн шуӧны,

 но кыдз адззыны былись надейнӧй мортӧс?




7 Веськыта олісь умӧльсӧ оз кер,

 сылӧн и челядьыс шудаӧсь.




8 Кӧр ӧксу судитiсьлӧн пукала́н вылӧ пуксьӧ,

 сэк сія веськыта бӧрйисьӧ,

 быдӧс умӧль керӧ́мсӧ адззӧ.




9 Кин вермас висьтавны:

 «Ме ассим сьӧлӧмӧс сӧстӧмтi,

 ме сайын ӧтік умӧль керӧ́м абу»?




10 Бӧбӧтӧмӧн ӧшлӧ́м да меряйтӧ́м ─

 Дӧсвидзись одзын сэрп керӧ́м.




11 Зонкаӧс керӧ́ммес сьӧрті тӧдан,

 олӧ я сія сӧстӧма да веськыта.




12 Кыла́н пель да адзза́н син ─

 кыкнаннысӧ аркмӧтiс Дӧсвидзись.




13 Радейтан кӧ узьны ─ нянь тортӧг кольччан,

 синнэзтӧ он кӧ куньлы ─ няньтӧ пӧттӧдз сёян.




14 Небись шуӧ: «Умӧль, умӧль»,

 а сэтiсь кӧр мунӧ, небӧ́мнас ошшасьӧ.




15 Эм зарни, эмӧсь дона иззэз,

 но меддонаыс ─ мывкыда баитӧ́м.




16 Тӧдтӧм морт понда кыв сетісьлісь

 паськӧмсӧ босьт да видз дынат,

 кытчӧдз одзӧссӧ быдсӧн оз вешты.




17 Бӧбӧтӧмӧн судзӧтӧм няньыс чӧскыт,

 но бӧрынжык ӧмыт лыа муӧн*а тырӧ.




18 Мый лӧсьӧтчан керны, одзлань баитчы.

 Мывкыда туйдӧтӧ́мсӧ кывзӧ́м бӧрын

 верман петны тышкасьны*б.




19 Кин кывнас ӧтмӧдӧрӧ ӧвтӧ, сія гусяторсӧ*в осьтӧ.

 Кин паськыта ӧмсӧ видзӧ, сыкӧт эн тӧдчы.




20 Ай-мамӧс умӧльтісь мортлӧн биыс

 са пемытiнын кусас.




21 Айлӧн пажытись одз корӧм пайыс оз вай бурсӧ.




22 Эн шу: «Лёк керӧ́мыс понда ме вештiся».

 Надейтчы Дӧсвидзись вылӧ, и Сія тэнӧ дорьяс.




23 Бӧбӧтӧмӧн ӧшлӧ́мыс 

 Дӧсвидзись одзын сэрпӧ пырӧ́м.

 Бӧбӧтана ӧшліся́ныс*г ─

 Ен одзын умӧль керӧ́м.




24 Мортлісь оськӧввесӧ Дӧсвидзись веськӧтӧ, 

 кытчӧ колӧ.

 Мортыс эд оз вермы тӧдны ассис туйсӧ.




25 Асьтӧ кыйан, тэрмасьӧмӧн кӧ Енлӧ кыв сетан,

 а сыбӧрын вӧлись думайтан-жалейтан.




26 Мывкыда ӧксу умӧльсӧ кериссесӧ тӧлӧтас*д,

 варта́н гӧгля́нӧн*е ны вылӧт мунас.




27 Мортлӧн лолыс ─ Дӧсвидзисьлӧн югдӧта́н,

 сьӧлӧм пытшкӧдз быдӧс тӧдмалӧ-видзӧтӧ.




28 Небыт сьӧлӧмыс да быльыс ӧксуӧс видзӧны.

 Небыт сьӧлӧмсянь керӧ́мӧн сія юралӧ́мсӧ вынсьӧтӧ.




29 Том зоннэзлӧ вынныс ошкӧ́мсӧ вайӧ,

 пӧриссесӧ дзор юрсиныс баситӧ.




30 Вартлӧ́мсянь доймӧ́мыс умӧльсӧ керӧ́мись кидтӧ*ж,

 вартлӧ́мыс мортлісь сьӧлӧмсӧ весӧтӧ.



*а 20:17 лыа му ─ песок

*б 20:18 тышкасьны ─ воевать

*в 20:19 гусятор ─ тайна

*г 20:23 ӧшліся́н ─ весы

*д 20:26 тӧлӧтны ─ провеять

*е 20:26 варта́н гӧгля́н ─ молотильное колесо

*ж 20:30 кидтыны ─ отучать




ВЕЛОТАН ВИСЬТАЛОММЕЗ

Глава 21


Веськыта олісь адззас ола́н


1 Ӧксулӧн сьӧлӧмыс Дӧсвидзись киын 

 кыдз визывта́н ва,

 Сія веськӧтӧ сійӧ, кытчӧ Сылӧ колӧ.




2 Быд морт ассис туйесӧ сӧстӧммезӧн шуӧ,

 но Дӧсвидзись мортлісь сьӧлӧмсӧ тӧдмалӧ-видзӧтӧ.




3 Веськыта олӧ́мыс да веськыта судитӧ́мыс

 Дӧсвидзисьлӧ езъяла́н*а вайӧ́мся буржыкӧсь.




4 Асьӧс вылына лэбтӧ́м да вышитчӧ́м ─ 

 умӧль керӧ́ммез,

 умӧльсӧ керисьӧс ны сьӧрті тӧдан.




5 Авйӧмӧн бура уджаліссез тырмӧмви шедтӧны*б,

 а тэрмасиссез уна ӧштӧны.




6 Бӧбӧтӧмӧн ӧктӧм пажытьыс

 тӧв пӧльыштӧ́м моз ӧшас,

 кулӧ́мсӧ сибӧтас.




7 Ентӧг оліссез веськыта озӧ керӧ,

 сійӧн лёк керӧ́мныс асланыс юр вылӧ локтас.




8 Лэдзчисьӧм мортлӧн туйес чукыляӧсь,

 а сӧстӧм морт веськыта керӧ.




9 Видчись инькӧт керкуын овны абу бур,

 буржык овны крыша вылын ӧтнатлӧ.




10 Ентӧг олісь быдӧнныслӧ бы умӧльсӧ керӧ,

 сія нельки ассис ёртсӧ оз жалейт.




11 Кӧр вачкан умӧльтісьӧс,

 сэк учӧт вежӧраэз вежӧрсялӧны.

 Кӧр велӧтан мывкыда мортӧс,

 сія унажык пондӧ тӧдны.




12 Веськыта олісь Ентӧг олісьлӧн горт сьӧрын видзӧтӧ

 да адззӧ, кыдз Ентӧг олісь вылӧ умӧльыс локтӧ.




13 Умӧля олісьлісь*в горӧн кеймисьӧ́мсӧ кылікӧ 

 кин тупкӧ пеллесӧ,

 сійӧ асьсӧ озӧ кылӧ, кӧр пондас горӧн кеймисьны.




14 Гусьӧн сетӧм козин лӧгсӧ кусӧтӧ,

 пиись кыскӧм сьӧм ─ лёксялӧ́мсӧ.




15 Веськыта судитӧ́мсянь веськыта олісь гажмӧ,

 лёк керись ─ полӧ.




16 Кин вежӧра туй вывсис кежӧ,

 сія кулӧммез дынӧ сюрӧ.




17 Гажӧтчыны радейтiсь гортсӧ куштӧ,

 Вина юись да чӧскыта сёйись пажытьсӧ оз ӧкты.




18 Веськыта олісьӧс мездӧ́м понда 

 вузаласӧ умӧльсӧ керисьӧс,

 веськыта керисьӧс мездӧ́м понда ─ бӧбӧтчисьӧс.




19 Видчись да лӧг инькӧт олӧ́мся

 буржык овны овтӧминын.




20 Мывкыда мортлӧн керкуас уна дона пажыть да сёя́н,

 а вежӧрттӧм морт быдӧс видзыштӧ.




21 Кин вынсьӧтчӧ овны веськыта да небыт сьӧлӧмӧн,

 сылӧн лоас кузь ола́н,

 сылӧ пондасӧ веськыта керны да бур мортӧ пуктасӧ.




22 Мывкыда морт вынаэзлісь карсӧ босьтӧ,

 жугдӧ из йӧрсӧ, кӧда вылӧ нiя надейтчисӧ.




23 Кин ӧмсӧ оз паськӧтлы,

 кывсӧ пиннез сайын видзӧ,

 сія асьсӧ умӧлись видзӧ.




24 Вышитчись мортсӧ умӧльтiсьӧн шуӧны,

 асьсӧ ӧддьӧн лэбтӧ́мсянь эд сія вышитчӧ.




25 Дышӧтчись морт кулӧ́мсӧ ачыс сибӧтӧ.

 Сылӧ эд уна мый колӧ,

 а уджавны сія и чуньӧн оз вӧрзьӧт.




26 Быд лун дышӧтчисьлӧ колӧ бы унажык,

 а веськыта олісь кокнита сеталӧ.




27 Умӧльсӧ кериссезлӧн вайӧм езъяла́нныс сэрпӧсь.

 Сія ӧддьӧнжык сэрпӧсь,

 вайӧны кӧ сійӧ ылӧтӧ́м могись.




28 Морт вылӧ вӧвлытӧмсӧ висьтавлісь ола́нсӧ ӧштас,

 а тӧдӧмӧн висьтасисьсӧ пыр пондасӧ кывзыны.




29 Ентӧг олісь синнэсӧ барӧтас да кутчисьӧ пинясьны,

 а веськыта олісь ассис туйесӧ бура видзӧтӧ.




30 Дӧсвидзись одзын мортлӧн мывкыдыс, вежӧрыс 

 да туйдӧтӧ́мыс ─ абутӧм туйӧ.




31 Тышкасьӧ́м кежӧ вӧвсӧ одзлань лӧсьӧтӧны,

 а вермӧ́мыс*г ─ Дӧсвидзисьсянь.



*а 21:3 езъяла́н ─ жертва

*б 21:5 шедтыны ─ заработать, добывать

*в 21:13 умӧля олісь ─ бедный

*г 21:31 вермӧ́м ─ победа




ВЕЛОТАН ВИСЬТАЛОММЕЗ

Глава 22


Умӧля олісьсӧ Дӧсвидзись дорйӧ 


1 Бур нимыс буржык дона пажыться,

 бур мортӧ пуктӧ́мыс буржык эзы́сься да зарнися.




2 Уна пажытя и пажытьтӧм мортлӧн то мый ӧткодьыс:

 нiйӧ кыкнаннысӧ аркмӧтiс Дӧсвидзись.




3 Сьӧкыт кадӧ бур вежӧра морт

 казялӧ умӧль петӧ́мсӧ да сайӧвтчӧ.

 А учӧт вежӧра морт

 мунӧ одзлань да умӧляс сюрӧ.




4 Раммӧ́м бӧрын лоӧ Дӧсвидзисись полӧ́м,

 а сэсся локтӧ дона пажыть, бурӧ пуктӧ́м и кузь ола́н.




5 Умӧльсӧ керисьлӧн туй вылас 

 жельнӧггез да кыйся́ннэз.

 Тэныт дона кӧ ола́ныт, сійӧ туйсӧ орддьы.




6 Зонтӧ учӧтсянь бур туй вылӧ петкӧт,

 сія и пӧрисьувьяс сэтiсь оз кеж.




7 Уна пажытя морт умӧля олісь мортӧн веськӧтлӧ.

 Одзӧсалісь одзӧсӧн сеталісьлӧ рабӧн лоӧ.




8 Лёк керӧ́мсӧ кӧдзись вылӧ умӧльыс локтас,

 сія оз ни понды ыждавны-дзескӧтлыны.

 [Кокнит сьӧлӧмсянь отсӧт сетісьсӧ Еныс радейтӧ,

 и мый сылӧ оз тырмы, содтӧ.]




9 Небыт сьӧлӧма морт лоас бласлӧви́тӧм,

 сія эд тшыгьялісьлӧ ассис няньсӧ сетӧ.

 [Козиннэз сеталісьлӧ вермӧ́м-ошкӧ́м локтӧ,

 сія козин босьтісьсӧ ас дор керӧ.]




10 Умӧльтісьсӧ вашӧт, сэк лӧгалӧ́мыс чулалас,

 етшасьӧ́мыс да видчӧ́мыс озӧ пондӧ лэбтісьны.




11 Кин сӧстӧм сьӧлӧмӧн овны радейтӧ,

 сылӧн баитӧ́мыс сьӧлӧм бурмӧтӧ,

 и ӧксу сыкӧт ёртасьӧ.




12 Дӧсвидзись быльсӧ видзӧ,

 а ылӧтлісьлісь висьталӧ́мсӧ абутӧм туйӧ пуктӧ.




13 Дыш морт шуӧ:

 «Ӧтӧрас лев! Отаинын*а менӧ виясӧ!»




14 Ветлӧтiсь инькалӧн баитӧ́мыс ─ пыдӧстӧмин,

 Дӧсвидзисьсӧ лӧгӧтісь сэтчӧ усяс.




15 Зонка юрас пыртiс мывкыдтӧг олӧ́мсӧ,

 но шатьӧн велӧтӧ́мыс сійӧ веськӧтас.




16 Кин дзескӧтлӧ умӧля олісьсӧ,

 медбы сылісь мыйкӧ босьтны

 да сетны бура олісьлӧ,

 сія ачыс уна ӧштас.
Мывкыда отирлӧн кыввез


17 Лӧсьӧт пельтӧ да кывзы мывкыда отирлісь баитӧ́мсӧ,

 менчим велӧтӧ́мӧс сьӧлӧмат тэч.


18 Пондан кӧ овны менам велӧтӧ́м сьӧрті 

 да мывкыда кыввезӧн баитны,

 сэк сьӧлӧм вылат лоас долыт.

 
19 Ме талун тэнӧ велӧта,

 медбы тэ надейтчин Дӧсвидзись вылӧ.


20 Тэнӧ велӧтны да туйдӧтны

 ме куимдас висьталӧ́м ни гижи,


21 медбы тэ тӧдiн быльсӧ

 да вӧлі мый висьтавны тэнӧ ыстiссезлӧ.




22 Умӧля олісьлісь эн мырддьы,

 сылӧн и сідз нем абу.

 Пажытьтӧм мортсӧ суд вылын эн дзескӧт,


23 Дӧсвидзисьыс эд сувтас сы дор,

 сійӧ дзескӧтісьлісь ловсӧ босьтас.




24 Эн ёртась лӧгасись морткӧт,

 эн вовлісь морткӧт,

 кӧда ӧтік кылӧн оз сетчы,


25 медбы тэ эн велав ны моз овны

 да ассит ола́нтӧ эн сюйышт кыйся́нӧ.




26 Эн кер ны моз, кӧдна кыв сетӧны

 мӧдіклісь одзӧссӧ вештыны.


27 Он кӧ вермы вештiсьны,

 нельки ольпасьтӧ увтсит нуӧтасӧ.

 Мыйлӧ тэныт асьтӧ сэтчӧдз вайӧтны?




28 Межатӧ, кӧдӧ кӧркӧ му вылат керисӧ айет,

 мӧдіклӧн му вылӧ эн вешты.




29 Адззылін мортӧс, кӧдалӧн кисис быдӧс петӧ?

 Сія пондас кысъявны дзир ӧксулӧ,

 оз учӧтӧ пуктӧм мортлӧ.



*а 22:13 отаин ─ площадь




ВЕЛОТАН ВИСЬТАЛОММЕЗ

Глава 23


Умӧль кериссезкӧт ёртасьӧ́мись ӧлӧ́м


1 Юраліськӧт сёйны пуксикӧ

 бура видзӧт, мый одзат.


2 Ӧмтӧ ӧмлӧсав*а, горша кӧ сёян.


3 Эн бӧбась сёйны сылісь чӧскыт сёя́нсӧ,

 сылӧн сёя́ныс эд бӧбӧтана.




4 Ӧддьӧн эн мырсьы уна пажыть шедтӧ́м понда,

 сэтшӧмсӧ и юрӧ эн пырт.


5 Кӧр уна пажытьтӧ син вылын видзан, сія абу ни.

 Сія аслыс керӧм борддэз и кутш*б моз лэбзьӧм енӧжӧ.




6 Эн сёй сёя́нсӧ надз мортлісь,

 эн бӧбась сылӧн чӧскыт сёя́нсянь.


7 Кытшӧм сія мортыс, сійӧ и юрас видзӧ.

 Сія шуӧ, сёй да ю пӧ, а сьӧлӧмнас абу тэкӧт.


8 Сылісь сёйӧ́мтӧ тэ ӧсан

 и бур кывветӧ весь висьталан.




9 Вежӧрттӧм мортлӧ мывкыда кывветӧ эн баит,

 тэнчит висьталӧ́мтӧ сія абутӧм туйӧ пуктас.




10 Аслат му вылісь кӧркӧ керӧм межатӧ эн вешты,

 айтӧм-мамтӧмлӧн му вылӧ эн пыр.


11 Нылӧн Дорйисьыс эд вына,

 Сія нiйӧ тэ одзын пондас дорйыны.




12 Велӧтӧ́мсӧ сьӧлӧмат йиджӧт,

 вежӧра кыввесӧ пеллезат пырт.




13 Зонтӧ вачкытӧг эн коль,

 вачкӧ́мыссянь сія оз кув.


14 Вачкан кӧ зонтӧ шатьӧн,

 то ловсӧ мездан кулӧммез дынӧ шедӧ́мись.




15 Зонӧ, тэ лоан мывкыда юра кӧ,

 сэк менам сьӧлӧмӧ гажмас.


16 Пондан кӧ веськыта баитны,

 сэк менам лолӧ гажмас.




17 Эн завидуйт умӧльсӧ керисьлӧ,

 но пыр ов Дӧсвидзисись полӧмӧн.


18 Сэк тэ пондан и одзлань овны,

 да надеятӧ он ӧшты.




19 Зонӧ, кывзы да ло мывкыда мортӧн.

 Сьӧлӧм вылат пукты ветлӧтны веськыт туй кузя.


20 Эн ветлӧт кодаліссезкӧт,

 эн пукав горшӧн яй сёиссезкӧт.


21 Кодалісьыс да вытьтӧг*в сёйисьыс гортнысӧ куштӧны.

 Уна узьӧ́мныс нійӧ пасьтӧтӧ киссьӧм паськӧмӧ.




22 Кывзы ассит айтӧ, сія тэныт ола́нсӧ сетiс.

 И пӧрисьмӧм мамтӧ эн пукты абутӧм туйӧ.


23 Босьт быльсӧ,

 эн вузав мывкыдтӧ, велӧтӧ́мтӧ да вежӧртӧ.


24 Веськыта олісь зон понда айыс радуйтчӧ.

 Мывкыда зонсянь айыс гажмӧ.


25 Ась гажӧтчӧ тэнат айыт,

 ась радуйтчӧ мамыт, кӧда тэнӧ вайис.




26 Зонӧ, сьӧлӧмтӧ сет меным,

 тэнат синнэт ась видзӧтӧны менчим туйезӧс.


27 Ветлӧтiсь инькаыс ─ пыдӧстӧмин,

 йӧз иньыс ─ векнит юкмӧс.


28 Сія лёк керись моз вӧджжӧ, медбы уськӧтчыны

 да ай отирӧс кыскыны инь сайсянь ветлӧтны.




29 Кин чирзӧ? Кин ойзӧ? Кин видчӧ?

 Кин норасьӧ? Кинлӧн немсянь дойдӧминнэз?

 Кинлӧн синнэс гӧрдӧтӧмась?


30 Нылӧн, кӧдна дыр кодалӧны

 да кодззӧта́н юа́ннэз унажык кошшӧны.


31 Эн видзӧт виналӧн гӧрд рӧм вылӧ,

 кытшӧм басӧка сія дозас бергалӧ,

 кытшӧм кокнит сійӧ ньылыштны!


32 Сэсся эд сія кый*г моз пиннесӧ мӧртас,

 гадюка моз чушкас.


33 Тэнат синнэт пондасӧ видзӧтны йӧз инькаэз вылӧ,

 сьӧлӧмыт кыскас сэрпсӧ керны.


34 Тэ лоан кыдз саридзын ваныр вылын узись,

 кыдз мачта вылын онмӧссьӧм морт.


35 Тэ шуан: «Менӧ вартлісӧ, меным эз вӧв зубыт,

 менӧ тойлалісӧ, ме эг кыв.

 Кӧр сайма, бӧра понда кошшыны кодззӧта́нсӧ».



*а 23:2 ӧмлӧсавны ─ взнуздать, не дать воли

*б 23:5 кутш ─ орёл

*в 23:21 вытьтӧг ─ без меры

*г 23:32 кый ─ змея




ВЕЛОТАН ВИСЬТАЛОММЕЗ

Глава 24


Эн завидуйт лёк кериссезлӧ


1 Эн завидуйт лёк кериссезлӧ,

 ныкӧт эн ӧтлаась.


2 Нiя лёка дзескӧтлыны лӧсьӧтчӧны,

 лёк керӧ́м йылісь и баитӧны.




3 Мывкыдыс керкутӧ лэбтӧ,

 вежӧрыс сійӧ ёна видзӧ.


4 Тӧдӧ́мыс сылісь жырресӧ

 дона басӧк пажытьӧн тыртӧ.




5 Мывкыда мортыс вына,

 вежӧра мортыс асьсӧ вынсьӧтӧ.


6 Тышкасьны петӧ́м одзын

 тэныт колӧ мывкыда туйдӧтӧ́м.

 Кӧр тэнат уна бур туйдӧтісь,

 сэк уськӧтчӧм йӧзсӧ тэ верман.




7 Мывкыдасӧ мывкыдтӧм оз вежӧрт.

 Карись ыбӧссэз дынын ӧксьӧм йӧз одзын

 мывкыдтӧмлӧ нем висьтавны.




8 Кин пыр лӧсьӧтчӧ керны умӧльсӧ,

 сійӧ шуӧны ылӧтлісьӧн да лёк мортӧн.


9 Вежӧрттӧмлӧн лӧсьӧтчӧ́мыс ─ керны умӧльсӧ.

 Умӧльтiсьыс отирлӧ син вылӧ оз ков.




10 Сьӧкыт кадӧ тэ он кӧ вермы видзсьыны,

 сэк тэ вынтӧм морт.




11 Могтӧг*а вийны кутӧм мортсӧ мезды.

 Кӧдӧ мӧдӧны вийны, сійӧ дорйы.


12 Тэ верман висьтавны:

 «Ме сы йылісь эг тӧд».

 А сьӧлӧммез Тӧдмалісьыс оз разь тӧд?

 Тэ сьӧрын Видзӧтiсьыс быдӧс тӧдӧ.

 Сія быдӧнныслӧ вештас керӧ́мныс сьӧрті.




13 Зонӧ, масӧ сёй, сія бур, ӧмтӧ чӧскӧтӧ.


14 Сэтшӧм бур тэныт и мывкыдсӧ тӧдӧ́мсянь.

 Тэ мывкыдсӧ адззин кӧ,

 сэк тэнат лоас одзланься ола́ныт,

 и надеятӧ он ӧшты.




15 Умӧльсӧ керись,

 веськыта олісьлісь керкусӧ эн вӧджжы,

 эн лӧсьӧтчы сылісь гортсӧ куштыны.


16 Веськыта олісьыс эд сизимись усяс, но бӧр чеччас.

 А умӧльсӧ керисьыс чужйисяс и оз ни лэбтiсь.




17 Морт, кӧда тэныт керис умӧльсӧ, усяс кӧ,

 сысянь эн гажмы.

 Сія чужйисяс кӧ,

 сысянь сьӧлӧм вылат ась оз ло долыт.


18 Сы усьӧ́мсянь гажман кӧ,

 Дӧсвидзисьыс сэтшӧмсӧ казялас

 и шуас сійӧ умӧль керӧ́мӧн,

 Ассис лӧгасьӧ́мсӧ сы вылӧ оз вайӧт.




19 Лёк керись вылӧ эн лӧгав,

 Ентӧг олісьлӧ эн завидуйт.


20 Лёк мортлӧн эд абу одзланься ола́ныс,

 Ентӧг олісьлӧн биыс кусас.




21 Зонӧ, Дӧсвидзисись да ӧксуись*б пов.

 Зык лэбтiссезкӧт ӧтдор эн кер.


22 Видзчисьтӧг ны вылӧ умӧльыс локтас,

 и кин тӧдӧ, мый Дӧсвидзись да ӧксу ныкӧт керасӧ?
Мывкыда отирлӧн унажык висьталӧ́ммез


23 Мывкыда отир висьталӧмась и сідз:



 Судын колӧ бӧрйисьны веськыта,

 оз ков видзӧтны мортлӧн чужӧ́м вылӧ.


24 Лёк керисьлӧ кин висьталас кӧ,

 тэ пӧ эн кер умӧльсӧ,

 сійӧ быдӧнныс ёрдасӧ,

 быд отирлӧ сія син вылӧ оз понды ковны.


25 А кин лёк керисьлісь керӧ́мсӧ осьтӧ,

 сылӧн быдӧс аркмас и сія лоас бласлӧви́тӧм.




26 Веськыта очакыв*в видзӧ́мыс

 кыдз тырппезӧ окыштӧ́м.




27 Медодз кер ыб вылісь уджсӧ,

 керышт, мый колӧ,

 а сэсся верман и керкутӧ лэбтыны.




28 Матiсьыт йылісь эн висьтавлы вӧвлытӧмсӧ ─

 мыйлӧ тэныт бӧбӧтчыны?


29 Эн шу: «Ме вештiся сылӧ.

 Кыдз сія меным керис, сідз и ме сылӧ кера».




30 Ме мунi дыш мортлӧн ыббез пӧлӧн,

 ылӧстӧм мортлӧн виноград йӧр дорӧт.


31 Сэтчинiсь казялі: быдӧс тырӧм ёгӧн,

 гӧгӧр быдмӧм петшӧр, из йӧрыс киссьӧм.


32 Ме видзӧтi, юрам бергӧтлі да вежӧрті:


33 тэ невна узьыштан, невна сунасьыштан,

 киэтӧ тэчӧмӧн пукалыштан


34 да он и казяв, 

 кыдз бадзо́р*г моз локтас умӧля олӧ́мыт,

 гусясись моз локтас тшыгьялӧ́мыт.



*а 24:11 могтӧг ─ без причины

*б 24:21 ӧксу ─ царь

*в 24:26 очакыв ─ ответ

*г 24:34 бадзо́р ─ бродяга




ВЕЛОТАН ВИСЬТАЛОММЕЗ

Глава 25


Соломонлӧн мӧдік велӧта́н висьталӧ́ммез


1 И этна велӧта́н висьталӧ́ммес Соломонлӧн. Нiйӧ ӧтлаӧ ӧктісӧ Иудеяись Езекия ӧксулӧн отир.

 


2 Ошкӧ́м Енлӧ! Сылӧн керӧ́ммес тӧдтӧмӧсь.

 Ошкӧ́м ӧксулӧ! Сія тӧдтӧм керӧ́мсӧ тӧдмалӧ.




3 Мый вылына енӧжыс, мый пыдына муыс

 да мый ӧксулӧн сьӧлӧм вылас, он вермы тӧдны.




4 Эзы́сьтӧ*а быд сорласьӧ́мись сӧстӧмт,

 сэк позяс керны бур доз.


5 Ӧксу дынiсь дзимляв умӧльӧ керисьсӧ,

 сэк сылӧн юралӧ́мыс веськыта керӧ́мнас вынсялас.




6 Ӧксу одзын асьтӧ эн лэбты,

 ыджыт отир коласӧ эн пуксьы.


7 Тэнӧ вермасӧ пуксьӧтны бӧрас.

 Буржык эд, кӧр тэныт шуасӧ:

 «Пуксьы татчӧ матӧжык».



 Мый аслат синнэзӧн адззылін,


8 сы понда эн тэрмась судитчыны.

 Мый пондан керны суд бӧрас,

 кӧр тэнӧ рожа куля́нӧдз вайӧтас мортыс, 

 кӧдакӧт судитчин.


9 Колӧ кӧ, ас коласаныт бӧрйисьӧ,

 а мӧдыслісь гусяторсӧ*б эн осьт.


10 Осьтан кӧ, сійӧ кылі́сь тэнӧ ӧмалас,

 и тэнӧ умӧльтӧ́мыс бердсит кальк оз кер.

 [Радейтӧ́м да ёртасьӧ́м мездӧны:

 видз нiйӧ, медбы тэнӧ эзӧ умӧльтӧ.

 Сэк ассит ола́н туйтӧ видзан

 да пондан лӧня овны.]




11 Аскадӧ висьталӧм кылыс

 кыдз эзы́сь дозын зарни яблок.


12 Бура кывзiсьлӧ мывкыда мортлӧн ӧлӧ́мыс

 сӧстӧм зарниись керӧм пелькытш кодь.




13 Кыдз кӧдзыт ва ─ нянь вундiсьлӧ,

 сідз ыстiсьлӧ ─ надейнӧй кысъялісь,

 сія эд ассис кӧзяинсӧ вынсьӧтӧ.


14 Кин ошшасьӧ козиннэзӧн, но нем оз козьнав,

 сія зэртӧм кымӧр да тӧвныр кодь.




15 Юралісьлісь сьӧлӧмсӧ небзьӧтан рама баитӧмӧн,

 небыт кылыт нельки лы чегӧтӧ.




16 Адззин кӧ ма ─ сёй мымда колӧ,

 но вытьтӧ*в тӧд, ӧстӧдз эн сёй.


17 Ёртыт ордӧ орӧттӧг эн пыр,

 сылісь мыласӧ эн бырӧт,

 а то син вылӧ он понды ковны.




18 Кин матiсь вылӧ вӧвлытӧмсӧ висьтавлӧ,

 сія кыдз кианка*г, шыпурт, лэчыт йыла ньӧвьёсь.




19 Кыдз чегӧм пинись да коктӧмалӧ́мись абу бурыс,

 сідз и мортiсь, кӧда вылӧ сьӧкыт кадӧ абу надеяыс.




20 Тӧждiсись мортлӧ сьылӧ́мыс

 кыдз кӧдзытiнын чӧвтӧм паськӧм

 да дойдӧ́м вылӧ кисьтӧм чизыр шӧм.

 [Кыдз кӧр*д сёйӧ паськӧм, гаг ─ пусӧ,

 сідз тӧждісьӧ́м сёйӧ мортлісь сьӧлӧм.]




21 Тэныт умӧльсӧ керись тшыгьялӧ кӧ, сійӧ верд,

 горшыс косьмӧ кӧ, сійӧ юктав.


22 Сідз керӧ́мнат тэ сы юр вылӧ сотча́н шоммез*е ӧктан.

 Сiдз керӧ́м понда Дӧсвидзисьыс тэныт бурнас вештас.




23 Ой тӧлыс вайӧ зэр,

 а гусьӧн шушкӧ́мыс ─ лӧг чужӧ́ммез.




24 Видчись инькӧт керкуын овны абу бур,

 буржык овны крыша вылын ӧтнатлӧ.




25 Ылын муись бур юӧрыс ─

 горш косьмӧ́м коста кӧдзыт ва кодь.




26 Веськыта олісь керӧ кӧ сідз, 

 кыдз колӧ умӧльсӧ керисьлӧ,

 сэк сія кыдз гудыра ва петанiн, 

 тшыксьӧм ваа юкмӧс.




27 Абу бурыс уна ма сёйӧ́мись,

 абу бурыс ошкӧ́мсӧ кошшӧ́мись.




28 Кӧда асьсӧ оз вермы киын видзны,

 сія киссьӧм йӧра разьӧм кар кодь.



*а 25:4 эзы́сь ─ серебро

*б 25:9 гусятор ─ тайна

*в 25:16 выть ─ количество пищи, потребное для насыщения, норма еды

*г 25:18 кианка ─ деревянный молоток

*д 25:20 кӧр ─ моль

*е 25:22 кинкӧ юр вылӧ ӧктыны сотча́н шоммез ─ пристыдить кого-либо




ВЕЛОТАН ВИСЬТАЛОММЕЗ

Глава 26


Вежӧрттӧм, дыш да ылӧтлісь отир йылісь висьталӧ́ммез


1 Кыдз гожум шӧрӧн лым да вунда́н кадӧ зэр озӧ колӧ,

 сідз вежӧрттӧмӧс оз ков ошкыны.




2 Кыдз пышкай*а быркнитас, кыдз чикись лэбзяс,

 сідз и весись ёрдӧ́мыс мӧдӧрӧ лэбзяс.




3 Вӧвлӧ ─ шать, осёллӧ ─ сермӧт,

 а вежӧрттӧмлӧ ─ ньӧр.




4 Вежӧрттӧмкӧт баитікӧ сы моз эн баит,

 медбы ачыт эн ло сы кодь.




5 Вежӧрттӧм мыйкӧ юалас кӧ,

 тэ сылӧ етша вежӧрыс сьӧрті висьтав,

 медбы сія асьсӧ мывкыда мортӧ эз пукты.




6 Кин вежӧрттӧмӧс юӧрӧн ыстӧ,

 сія жыв ассис коккесӧ орӧтӧ,

 аслыс сьӧлӧм шог вайӧ.




7 Вежӧрттӧм мортлӧн велӧта́н висьталӧ́мыс*б

 кыдз чотiсь мортлӧн оськалӧ́м.




8 Кин вежӧрттӧм мортсӧ вылына лэбтӧ,

 сія кыдз из шупка́н*в бердӧ изсӧ кӧрталӧ.




9 Вежӧрттӧм мортлӧн велӧта́н висьталӧ́мыс

 кыдз код морт киын жельнӧг.




10 Кин медалӧ вежӧрттӧмӧс, тӧдтӧмӧс я,

 сія ньӧлісь лыйсись кодь,

 кӧда лыйӧ видзӧттӧг, кытчӧ шедас.




11 Кыдз пон бертӧ аслас ӧс дынӧ,

 сідз вежӧрттӧм морт бӧра ассис керӧ.




12 Адззылін сэтшӧмсӧ, 

 кӧда асьсӧ мывкыда мортӧ пуктӧ?

 Сысся унажык надеяыс вежӧрттӧм морт вылӧ.




13 Дыш морт шуӧ:

 «Ӧтӧрас лев! Отаинын лев ветлӧтӧ!»




14 Ыбӧс бергалӧ дзиррез вылын,

 дышӧтчись ─ аслас ольпасьын.




15 Дышӧтчись бекӧрсис сёя́нсӧ босьтӧ,

 но кисӧ ӧмӧдззас сьӧкыт вайӧтны.




16 Дыш морт асьсӧ шуӧ мывкыдажыкӧн сизим мортся,

 кӧдна думайтӧмӧн баитӧны.




17 Кин мунiкас видчиссез коласӧ пырӧ,

 сія пурся́н понӧс пельӧт нетшкӧ.




18 Кыдз бӧбмӧм морт ньӧлісь лыйлӧ,

 сотча́н ньӧвьёссесӧ лэдзӧ да отирӧс вийӧ,


19 сідз керӧ морт, кӧда ёртсӧ бӧбӧтӧ,

 а сэсся шуӧ, ме пӧ сералӧ́м могись сідз кери.




20 Абу кӧ песыс, биыс кусӧ,

 абу кӧ шушкӧтчисьыс, лӧгалӧ́м чулалӧ.




21 Шомсянь ─ ӧд, пессянь ─ би,

 а видчись мортсянь лэбтісьӧ лӧгалӧ́м.




22 Шушкӧтчисьлӧн кыввес

 чӧскыт сёя́н моз пытшкӧдз пырӧны.




23 Лёк сьӧлӧма мортлӧн небыта баитӧ́мыс

 кыдз эзы́сьӧн вевттьӧм сёй доз*г.




24 Лӧг морт аслас небыта баитӧ́мӧн ылӧтӧ,

 а юрас гусьӧн умӧльсӧ керны видзӧ.


25 Сія баитӧ кӧть и небыта, сылӧ эн верит,

 сьӧлӧмас эд сія видзӧ сизимпӧв умӧльсӧ керны.


26 Сія тэ вылӧ синӧн оз вермы видзӧтны,

 но тэ одзын оз мыччав,

 а отир одзын лӧгалӧ́мыс оссяс.




27 Кин матісьлӧ яма гарйӧ, сэтчӧ ачыс усьӧ.

 Кин керӧсӧ из быгыльтӧ, ачыс сы увтӧ сюрӧ.




28 Бӧбӧтчисьлӧ син вылӧ оз ков мортыс, кӧдӧ сія дойдӧ.

 Леститчӧмӧн баитісьыс мортсӧ уськӧтны лӧсьӧтчӧ.



*а 26:2 пышкай ─ воробей

*б 26:7 велӧта́н висьталӧ́м ─ притча

*в 26:8 из шупка́н ─ праща

*г 26:23 сёй доз ─ глиняная посуда




ВЕЛОТАН ВИСЬТАЛОММЕЗ

Глава 27


Морт мортсянь унажыкӧ велалӧ


1 Эн ошшась ашынся лунӧн,

 тэ эд он тӧд, мый сія ваяс.




2 Тэнӧ мӧдік ась ошкӧ, а ачыт эн ошкы,

 мӧдік ӧмись ась петӧ ошкӧ́мыс, а оз аслат ӧмись.




3 Из сьӧкыт, и лыа му*а абу кокнит,

 а мывкыдтӧм мортлӧн лӧгасьӧ́мыс нысся сьӧкытжык.




4 Лӧгасьӧм мортыс чорыт, 

 лёксялӧм мортӧс видзны он вермы,

 а вежӧктiсьӧс*б некин оз вермы сувтӧтны.




5 Веськыта ӧмалӧ́м буржык чӧлӧмӧн радейтӧ́мся.




6 Радейтiсь морт дойдӧ́мӧдз веськыта ӧмалӧ.

 Кин тэ вылӧ синӧн оз вермы видзӧтны,

 сія ылӧтӧ́м могись окалӧ.




7 Пӧт морт и ма оз сёй,

 а тшыглӧ и курыт сёя́ныс чӧскыт.




8 Гортісь мунӧм мортыс позсӧ кольӧм кай кодь.




9 Чӧскыт дука сотӧ́мсянь*в да бур мавтча́нсянь 

 сьӧлӧм гажмӧ,

 сідз и ёртлӧн бур туйдӧтӧ́мыс сьӧлӧм бурмӧтӧ.




10 Ассит ёрттӧ да айытлісь ёртсӧ эн вунӧт.

 Мыйкӧ умӧль кӧ лоас, эн мун воныт ордӧ,

 ордчӧн олісьыс эд буржык ылын олісь вонся.




11 Зонӧ, ло мывкыда мортӧн, гажӧт менчим сьӧлӧмӧс.

 Сэк менам лоас мый висьтавны умӧльтiсьлӧ.




12 Сьӧкыт кадӧ бур вежӧра морт

 казялӧ умӧль петӧ́мсӧ да сайӧвтчӧ.

 А учӧт вежӧра морт

 мунӧ одзлань да сюрӧ умӧляс.




13 Кин тӧдтӧм морт понда кыв сетӧ,

 сылісь босьт паськӧмсӧ да видз дынат,

 кытчӧдз одзӧссӧ быдсӧн оз вешты.




14 Кин одз асылӧн ёртсӧ горӧн ошкӧ,

 сійӧ пуктасӧ видiсьӧ.




15 Видчись инь ─

 зэра лунӧ орӧттӧг ва вотялӧ́м кодь.


16 Сiйӧ ӧвны ─

 кыдз тӧв видзны да киын ви шамыртны.




17 Кӧрт кӧртсӧ кеслӧ,

 морт мортсянь унажыкӧ велалӧ.




18 Кин быдтӧ инжир пу,

 сы вылісь воӧ́мсӧ пондас сёйны.

 Кин дорйӧ ассис кӧзяинсӧ,

 сійӧ бур мортӧ пуктӧны.




19 Ваӧ видзӧтiкӧ адззан ассит чужӧ́мтӧ,

 мӧдік вылӧ видзӧттӧн адззан ассит сьӧлӧмтӧ.




20 Пыдӧстӧминыс да кулӧммезлӧн оланiныс

 пӧтлытӧмӧсь.

 Сiдз и мортлӧн синнэс пӧтлытӧмӧсь.

 [Дӧсвидзисьлӧ асьӧс вылына лэбтісь ─ сэрпӧсь морт.

 Кӧдалӧн ӧмас нем оз ӧшшы, сія вежӧрттӧм морт.]




21 Эзы́сь да зарни сӧстӧмтӧны биын сылӧтӧмӧн,

 а мортсӧ тӧдмалан сійӧ ошкӧ́м коста.

 [Умӧльсӧ керисьлӧн сьӧлӧмыс кошшӧ лёк керӧ́мсӧ,

 веськыта олісьлӧн сьӧлӧмыс кошшӧ унажык тӧдӧ́мсӧ.]




22 Мывкыдтӧм мортӧс кӧть ид тусь моз гырын масьты,

 бӧбсора вежӧрыс сыись оз янсав.




23 Аслат баляэз сьӧрын бура видзӧт,

 кӧза чукӧррет понда тӧждiсь.


24 Дона пажытьыт эд оз пыр ло,

 да и юрала́н пукӧ́с айсянь зонлӧ оз пыр вудж.


25 Кӧр турун ытшкӧм бӧрын пондӧ ӧтавитны,

 кӧр турунсӧ ӧктӧны керӧссэзiсь,


26 сэк баляэтӧ шыран да вурунсис паськӧм керан,

 а кӧзаэтӧ вузалан да му небан.


27 Кӧза йӧлыс тырмас сёйны тэныт да гортiссетлӧ,

 сія тырмас и инька раббетӧ вердны.



*а 27:3 лыа му ─ песок

*б 27:4 вежӧктісь ─ ревнивый человек

*в 27:9 чӧскыт дука сотӧ́м ─ благовоние




ВЕЛОТАН ВИСЬТАЛОММЕЗ

Глава 28


Кин дугдӧ керны умӧльсӧ, сы дынӧ Еныс небыт сьӧлӧма


1 Умӧльсӧ керись пышшӧ и сэк,

 кӧр сы сьӧрӧ некин оз вӧтчы.

 А веськыта олісь лев кодь повтӧм.




2 Кытӧн отир лёксӧ керӧмӧн олӧ,

 сэтӧн уна юралісь.

 А бур вежӧра юралісь дырни муын арт*а да лӧнь.




3 Умӧля олісь дзескӧтлӧ кӧ кортӧн ветлӧтісьӧс,

 сія осяэз*б кылӧтiсь зэр кодь.




4 Енлісь Туйдӧ́тсӧ вунӧтiссез лёк кериссесӧ ошкӧны,

 а Туйдӧ́т сьӧрті оліссез лёк кериссезлӧ паныт мунӧны.




5 Лӧг отир веськыта керӧ́мсӧ озӧ вежӧртӧ,

 а Дӧсвидзисьсӧ кошшиссез сійӧ бура вежӧртӧны.




6 Пажытьтӧм мортыс, кӧда сӧстӧма олӧ,

 буржык уна пажытя мортся,

 кӧда веськыт туй вывсис мӧдӧрӧ ылалӧм.




7 Туйдӧ́т сьӧрті олісь зон ─ бур вежӧра морт,

 а горт куштiссезкӧт ёртасьӧм зон айлісь рожа кульӧ.




8 Кин одзӧсӧн сетӧ́мсӧ босьтӧ сӧдтӧ́тӧн,

 сія чукӧртӧ сылӧ, кӧда отсасьӧ умӧля оліссезлӧ.




9 Кин Енлісь Туйдӧ́тсӧ кылікӧ пеллесӧ тупкӧ,

 Еныслӧ сылӧн кеймӧ́мыс сэрпӧсь.




10 Кин веськыта олісьсӧ ызйӧтӧ умӧльсӧ керны,

 сія ачыс сэтчӧ усяс.

 А сӧстӧма олісьлӧ бурыс дӧнзяс.




11 Уна пажытя морт асьсӧ пуктӧ мывкыда мортӧ,

 а мывкыда, но пажытьтӧм ─ тӧдӧ, кытшӧм сія.




12 Кӧр веськыта оліссез вермӧны,

 сэк отирыс гажмӧны.

 Но кӧр умӧльсӧ кериссез лэбтісьӧны,

 сэк отирыс дзебсисьӧны.




13 Ассис умӧль керӧ́ммесӧ сайӧвтiсьлӧн бурыс оз ло,

 а кин висьталӧ ассис умӧль керӧ́ммесӧ

 да дугдӧ нійӧ керны,

 сы дынӧ Еныс лоас небыт сьӧлӧма.




14 Шуда мортыс, кӧда Енісь пыр полӧ,

 а кин ассис сьӧлӧмсӧ чорзьӧтӧ,

 сія умӧляс шедӧ.




15 Юралісьыс умӧльсӧ керись кӧ,

 сэк сія умӧля олісь отирлӧ кыдз эрзiсь лев да тшыг ош.




16 Ылӧстӧм юралісь отирсӧ дзескӧтлӧ-куштӧ,

 а кӧда абу горшасись, дыр олӧ.




17 Морт вийись кувтӧдз пондас пышшавны,

 сылӧ ась некин оз отсав.




18 Сӧстӧма олісь повтӧг ветлӧтӧ,

 а чукыля туйез вылӧт ветлӧтiсь видзчисьтӧг усьӧ.




19 Кин аслас му вылын гӧрӧ-кӧдзӧ, 

 сія пӧттӧдз няньсӧ сёйӧ.

 А кин весь олӧ,

 сія кортӧн ветлӧтісьӧн лоӧ.




20 Надейнӧй мортӧс унаись бласлӧви́тасӧ.

 А кин тэрмасьӧ уна пажыть ӧктыны, сійӧ мыжьясӧ.




21 Ӧтікӧс пуктыны мӧдікся буржыкӧ ─ умӧль.

 Сiдз керисьыс нельки нянь тор понда керас умӧльсӧ.




22 Надз морт тэрмасьӧ уна пажыть ӧктыны,

 но сія оз тӧд, мый сыкӧт лоас,

 сія эд быдӧс ӧштас.




23 Ӧмав мортсӧ,

 и сія тэнӧ пондас радейтны сысся буржыка,

 кӧда леститчӧмӧн баитӧ.




24 Кин ай-мамлісь гусялӧ да шуӧ:

 «Сія абу умӧль керӧ́м»,

 сэтшӧмыс мырддисьлӧ ёрт.




25 Горшасись ӧзйӧтӧ видчӧ́м.

 Дӧсвидзись вылӧ надейтчись пондас бура овны.




26 Ас вылӧ надейтчисьыс ─ вежӧрттӧм морт,

 а мывкыда олісь повтӧг ветлӧтӧ.




27 Кортӧн ветлӧтiсьлӧ сетiсьлӧн быдӧс тырмӧ,

 а кин оз отсав корисьлӧ, сійӧ уна ёрдӧны.




28 Кӧр умӧльсӧ кериссез лэбтісьӧны,

 сэк отирыс дзебсисьӧны.

 А кӧр нiя усьӧны,

 сэк веськыта оліссез содӧны.



*а 28:2 арт ─ порядок

*б 28:3 осяэз ─ яровые




ВЕЛОТАН ВИСЬТАЛОММЕЗ

Глава 29


Юралісьӧс туйдӧтӧ́ммез


1 Ӧмалӧ́м бӧрын мортыс лӧгасьӧ да асныралӧ кӧ,

 сія видзчисьтӧг усяс и оз ни веськав.




2 Кӧр веськыта оліссез содӧны, сэк отирыс гажӧтчӧны.

 Кӧр умӧльсӧ кериссез ыждалӧны, сэк отирыс ойзӧны.




3 Мывкыдсӧ радейтiсь морт айсӧ гажӧтӧ.

 А кин кыскасись инькаэз дынӧ ветлӧтӧ,

 сія гортсӧ куштӧ.




4 Ӧксу веськыта бӧрйисьӧ́мнас мусӧ вынсьӧтӧ,

 а козиннэз радейтiсь ─ разьӧ.




5 Ёрт одзын леститчись морт

 сы коккезлӧ кыйся́н пуктӧ.




6 Лӧг мортлӧн умӧль керӧ́мыс асьсӧ кыйӧ,

 а веськыта олісьлӧ долыт, сія гажӧтчӧ.




7 Веськыта олісь пажытьтӧм мортлісь могсӧ*а

 судын бура видзӧтӧ да бӧрйисьӧ,

 а умӧльсӧ керись дзар оз кер.




8 Згальниккез карас зык лэбтӧны,

 а мывкыдаэз лӧгсӧ кусӧтӧны.




9 Бур мывкыда морт судитчӧ кӧ мывкыдтӧмкӧт,

 сэтӧн дзир лӧгалӧ́м да умӧльтӧ́м,

 и зника*б абу.




10 Вир кисьтiсь сӧстӧма олісь вылӧ видзӧтны оз вермы,

 а веськыта олісь сы понда тӧждiсьӧ.




11 Вежӧрттӧм морт ассис быдӧс лӧгсӧ

 мӧдік вылын ӧштӧ,

 а мывкыда морт видзсьӧ.




12 Юралісь кывзӧ кӧ бӧбӧтчиссесӧ,

 сэк сы дынын уджаліссес быдӧнныс умӧльсӧ керӧны.




13 Умӧля олісьлӧн да дзескӧтісьлӧн ӧткодьыс то мый:

 кыкнанлӧн синнэзлӧ югытсӧ сетӧ Дӧсвидзись.




14 Судын ӧксу умӧля оліськӧт бӧрйисьӧ кӧ веськыта,

 сэк сылӧн юралӧ́мыс пыр пондас бура видзсьыны.




15 Шать да ӧмалӧ́м мывкыдсьӧтӧны.

 Учӧтсянь озӧ кӧ видзӧтӧ зон сьӧрын,

 сія мамлісь рожасӧ куляс.




16 Ентӧг оліссез уна кӧ, сэк умӧль керӧ́мыс содӧ,

 но веськыта оліссез адззыласӧ нылісь усьӧ́мсӧ.




17 Вачкывлы ассит зонтӧ,

 и сія ваяс тэныт лӧнь ола́нсӧ,

 гажӧтас тэнчит сьӧлӧмтӧ.




18 Енсянь осьтӧ́мсӧ озӧ кӧ юӧртӧ, сэк отирыс лэдзчисьӧ,

 а Туйдӧ́т сьӧрті оліссез ─ шудаӧсь.




19 Кыввезӧн рабсӧ он велӧт,

 сія вежӧртӧ, но оз кывзісь.




20 Тэ адззылін кыввезнас тэрмасись мортӧс?

 Сы вылӧ оз туй надейтчыны,

 буржык ─ вежӧрттӧм морт вылӧ.




21 Рабтӧ учӧтсянь кӧ вельмӧтан*в, сыись оз пет бурыс.




22 Чожа лӧгасись морт видчӧ́м лэбтӧ.

 Кин асьсӧ оз вермы киын видзны,

 сія уна умӧльсӧ керӧ.




23 Асьсӧ вылына лэбтӧ́мыс мортсӧ уськӧтӧ,

 а рам мортсӧ бурӧ пуктасӧ.




24 Кин ёртасьӧ гусясиськӧт, сія аслыс умӧльсӧ керӧ.

 Сійӧ корӧны судӧ быдӧс висьтавны, но сія суськисьӧ.




25 Отирись полӧ́мыс кыдз кыйся́нӧ шедӧ́м,

 а Дӧсвидзись вылӧ надейтчись повтӧг олӧ.




26 Унаэз кошшӧны бурсӧ юралісьсянь,

 но веськыта керӧ́мыс ─ Дӧсвидзисьсянь.




27 Веськыта олісьлӧ умӧльсӧ керисьыс ─ сэрпӧсь морт,

 а умӧльсӧ керись сэрпӧсьӧ пуктӧ веськыта олісьӧс.



*а 29:7 мог ─ дело

*б 29:9 зника ─ покой

*в 29:21 вельмӧтны ─ распустить




ВЕЛОТАН ВИСЬТАЛОММЕЗ

Глава 30


Агурлӧн висьталӧ́ммез



1 Якейлӧн Агур зоныс висьталӧм энӧ кыввесӧ Ифииллӧ, Ифииллӧ да Укаллӧ.




2 Былись эд, отирыс коласiсь ме медъетша тӧда,

 нылӧн кодь бур вежӧрыс менам абу.


3 Мывкыдас ме эг велӧтчы, вежа Енсӧ ме ог тӧд.




4 Кин кайліс енӧжас да лэдзчыліс?

 Кин тӧвсӧ содзас кутiс?

 Кин васӧ паськӧмӧ домаліс?

 Кин мулісь дорресӧ лӧсьӧтiс?

 Кыдз сійӧ шуӧны?

 Кыдз шуӧны сылісь зонсӧ?

 Верман разь тӧдны?




5 Еныслӧн быд кылыс сӧстӧм.

 Сы вылӧ надейтчиссезлӧ Сія сайӧвтча́н*а.


6 Сылӧн кыввез дынӧ нем эн содты.

 Содтан кӧ, Сія тэнӧ ӧмалас,

 и быдӧнныс казяласӧ: тэ ─ бӧбӧтчись.




7 Кык йылісь ме Тэнчит кора, кер меным сійӧ олікам:


8 эн сет менам ӧмлӧ ковтӧмсӧ баитны да бӧбӧтны.

 Эн сет меным умӧля олӧ́м да уна пажыть,

 а верд менӧ няньӧн пӧттӧдз.


9 Коланася унажык менам лоас кӧ,

 сэк ме Тэ дынiсь верма кежны да висьтавны:

 «Кин Сія сэтшӧмыс, Дӧсвидзисьыс?»

 Менам нем кӧ оз ло, ме верма гусясьны

 да Тэнчит нимтӧ, Енӧ, умӧльтны.




10 Кӧзяиныс одзын рабсӧ эн умӧльт.

 Сія рабыс ёрдас тэнӧ,

 и ачыт лоан умӧльсӧ керисьӧн.




11 Эмӧсь отир,

 кӧдна айезнысӧ ёрдӧны,

 маммезнысӧ озӧ бласлӧви́тӧ.


12 Эмӧсь отир,

 кӧдна асьнысӧ пуктӧны сӧстӧммезӧ,

 но нiя сэрпӧсьӧсь.


13 Эмӧсь отир,

 кӧдна асьнысӧ вылына лэбтӧны,

 отир одзын чатрасьӧны.


14 Эмӧсь отир,

 кӧдналӧн пиннес ─ шыпурттэз,

 ков пиннес*б ─ пурттэз.

 Нiя умӧля оліссесӧ ульӧн сёйӧны,

 отирын кортӧн ветлӧтiссезлісь ола́ннысӧ орӧтӧны.




15 Пӧтлытӧмлӧн кык ныв.

 Нія горӧтӧны: «Вай да вай!»

 То куим пӧтлытӧм, да и нёльӧт эм,

 кӧдна озӧ висьталӧ, тырмас пӧ:


16 пыдӧстӧмин, новйӧтчытӧм кынӧм,

 ваӧн пӧтлытӧм му да би.

 Нія озӧ висьталӧ, тырмас пӧ!




17 Кӧда ай вылын сералӧ да оз кывзы мамсӧ,

 сылісь велӧтӧ́мсӧ абутӧм туйӧ пуктӧ,

 сылісь синнэсӧ кырнышшез кокаласӧ,

 кутш*в пияннэз сёясӧ.




18 Куим тор, кӧднӧ ме ог вермы вежӧртны,

 и нёльӧтыс, кӧдӧ ог тӧд:


19 енӧжын кутшлісь туйсӧ,

 иззэз вылын кыйлісь туйсӧ,

 саридзӧт корабльлісь туйсӧ,

 зонкалісь нывка дынӧ сьӧлӧм кыскӧ́мсӧ.


20 Кыскасись иньлӧн туйыс сэтшӧм:

 сёяс, ӧмсӧ чышкас да висьталас:

 «Ме умӧльсӧ нем эг кер».




21 Куимсянь муыс зэгалӧ

 и нёльӧтсӧ оз вермы видзны:


22 рабӧс, кӧда лоис ӧксуӧн,

 вежӧрттӧм мортӧс, кӧда пӧттӧдз нянь сёйӧ,


23 абутӧм туйӧ пуктӧм инькаӧс, кӧда петӧ жӧник сайӧ,

 да аслас кӧзяйка туйӧ пуксьӧм инька рабӧс.




24 Му вылас эмӧсь учӧт нёль олісь,

 но нiя мывкыдаэзся мывкыдажыкӧсь:


25 кӧдзы́ввезлӧн етша выныс,

 но нiя гожумнас заптӧны аслыныс сёянсӧ.


26 Даманнэз*г вынтӧмӧсь,

 а нiя поздiсьӧны вылын из керӧссэзын.


27 Саранчалӧн абу ӧксуыс,

 а нiя чукӧрӧн лэбзьӧны.


28 Черань коккезнас кутчисьӧ

 да овлӧ ӧксу керкуын.




29 То куима, кӧдна повтӧг мунӧны,

 нельки нёля, кӧдна мунтӧн юрнысӧ вылына видзӧны:


30 лев, сія вӧрпаэз коласын медвына,

 некинлӧ туйсӧ оз сет,


31 [курӧггез одзын] оськалісь петук,

 [кӧза чукӧр нуӧтiсь] айпӧв кӧза,

 да аслас отир одзын ӧксу.




32 Тэ вышитчикат асьтӧ вылына кӧ лэбтiн,

 да юрат пыртiн умӧльсӧ керны,

 сэк кинат ӧмтӧ тупкы.


33 Нӧк*д сорлалӧ́мсянь шогмӧ ви,

 нырӧ сӧтӧ́мсянь котӧртӧ вир,

 а лӧгалӧ́мсянь лэбтісьӧ видчӧ́м.



*а 30:5 сайӧвтча́н ─ щит

*б 30:14 ков пинь ─ клык

*в 30:17 кутш ─ орёл

*г 30:26 даман ─ кӧч ыжда вӧрпа, олӧ Израиль керӧссэзын

*д 30:33 нӧк ─ сметана, сливки




ВЕЛОТАН ВИСЬТАЛОММЕЗ

Глава 31


Лемуилӧс мамлӧн велӧтӧ́м



1 Кыввес Лемуил ӧксулӧн. Этадз велӧтӧм сійӧ мамыс.




2 Зонӧ, менам чужӧм зонӧ,

 тэ йылісь кыв се́тӧмӧн ме кейми.


3 Ассит вынтӧ инькаэзлӧ эн сет,

 ӧксуэзӧс уськӧтiсь инькаэзӧс

 эн лэдз бергавны тэ гӧгӧрын.


4 Лемуил, ӧксуэзлӧ оз ков винасӧ юны,

 юраліссезлӧ ─ кодззӧта́н юа́ннэз.


5 Кодувьяныс нiя вермасӧ вунӧтны туйдӧ́тсӧ,

 судын дугдасӧ дорйыны дзескӧтлӧм мортсӧ.


6 Кодззӧта́н юа́нсӧ сетӧ кулісь мортлӧ,

 винасӧ сетӧ ӧддьӧн тӧждiсисьлӧ.


7 Сія ась юӧ да вунӧтӧ ассис умӧля олӧ́мсӧ,

 пессьӧ́м-мырсьӧ́мыс ась и тӧд вылӧ оз усь.


8 Дорйы нiйӧ, кӧдна асьнысӧ озӧ вермӧ дорйыны

 да айтӧм-мамтӧммесӧ.


9 Судын бӧрйись веськыта, 

 дорйы умӧля олісьӧс да кортӧн ветлӧтісьӧс.
Бур иньӧс ошкӧ́м


10 Бур инь адззыны абу кокнит.

 Дона иззэзся сія донажык.


11 Жӧник сылӧ быдӧсын веритӧ,

 сылӧ инь пажытьсӧ содтӧ.


12 Бур иньыс кузь ола́н сылӧ бурсӧ керӧ,

 оз кер умӧльсӧ.


13 Вурун да лён сія шедтӧ, 

 гажа сьӧлӧмӧн удж бердӧ кутчисьӧ, 

 аслас киэзӧн быд торсӧ керӧ.

 
14 Сія вузасисьлӧн корабль кодь,

 ылісь сёя́нсӧ вайӧ.


15 Сія одз чеччӧ, гортiссезлӧ сёя́н лӧсьӧтӧ,

 инька раббезлӧ удж сетӧ.


16 Видзӧтӧ ыб да сійӧ небӧ.

 Аслас киэзӧн шедтӧм сьӧм вылӧ 

 виноград пуэз садитӧ.


17 Сія сьӧкыт удж вермӧ керны,

 сылӧн киэс вынаӧсь.


18 Сія тӧдӧ, сылӧн уджыс бура мунӧ,

 ойбыт сылӧн биыс сотчӧ.


19 Киыс печка́н дынӧ нюжӧтчӧ,

 чуннес чӧрссӧ оз и лэдзлӧ.


20 Кортӧн ветлӧтiсьлӧ сія сетӧ,

 умӧля олісьлӧ отсасьӧ.


21 Кӧдзытiсь да лымись сія оз пов,

 гортiссеслӧ эд сія быдӧнныслӧ тӧвся паськӧм вурис.


22 Ачыс шебрассэз кыйӧ,

 сӧдз дӧраись пемыт-гӧрд рӧма паськӧмӧ пасьтасьӧ.


23 Сылісь жӧниксӧ бур мортӧ пуктӧны.

 Карӧ пыра́н ыбӧссэз дынын

 жӧникыс ӧтлаын пӧриссезкӧт пукалӧ.


24 Бур инь паськӧм вурӧ да вузалӧ,

 Финикияись вузасиссезлӧ кушаккез вайӧ.


25 Выныс да бурӧ пуктӧ́мыс сійӧ кытшӧвтӧны.

 Ашынся лунсӧ сія гажӧн видзчисьӧ.


26 Сія мывкыда кыввезӧн баитӧ,

 рам сьӧлӧмсянь велӧтӧ.


27 Гортас сія быдӧс син вылын видзӧ,

 весь няньсӧ оз сёй.


28 Челядь чеччӧны да шудаӧн сійӧ шуӧны.

 Жӧникыс сійӧ ошкӧ сідз:


29 «Бур да кужись инькаэс унаӧсь,

 а тэ быдӧннысся буржык».


30 Басӧк вывты́р да бытшӧм чужӧ́м бӧбӧтанаӧсь,

 нія вежсясӧ,

 а Дӧсвидзисись полісь иньӧс колӧ ошкыны.


31 Аслас киэзӧн керӧ́м понда сійӧ буркы́втӧ*а,

 сылӧн керӧ́м понда сійӧ отир одзын ошкӧ!



*а 31:31 буркы́втны ─ благодарить





ЕКЛЕСИАСТЛОН НЕБОГ

Глава 1


1 Висьталӧ́ммес Давид зонлӧн, Ерусалимись ӧксулӧн, мывкыда велӧтісьлӧн.
Шонді увтын нем абу вильыс


2 Весись, весись,

 быдӧс весись педзӧ́м*а,

 ─ шуис мывкыда велӧтісь.


3 Мортлӧ мый бурыс сьӧкыта уджалӧ́мись,

 шонді увтын сылӧн мырсьӧ́мись?


4 Му вывсис ӧтіккез мунӧны,

 сэтчӧ мӧдіккез чужӧны,

 а муыс пыр сулалӧ.


5 Шонді петӧ, и шонді пуксьӧ,

 сэсся бӧра аслас петанінӧ тэрмасьӧ.


6 Тӧлыс пӧльтӧ ойланьсянь,

 сэсся бергӧтчӧ, пӧльтӧ лунланьсянь.

 Сія бергалӧ-кытшлалӧ

 да бӧр бертӧ сэтчӧ, кытӧн лэбтісис.


7 Быдӧс юэс визывтӧны саридзӧ,

 но саридзыс оз тыр.

 Ваыс бӧр бертӧ ва петанінӧ,

 медбы бӧра визывтны.


8 Мортсӧ быдӧс мыдзӧтӧ:

 сія оз вермы быдӧс висьтасьны,

 видзӧтӧ́мӧн озӧ пӧтӧ синнэз,

 кывзӧ́мӧн озӧ тырӧ пеллез.


9 Мый вӧлі, сія и лоас.

 Мый вӧлі керӧм, сійӧ и пондасӧ керны,

 шонді увтас нем абу вильыс.


10 Мукӧдыс йылісь шуӧны, эта мыйкӧ виль пӧ,

 а сія миян овтӧдз кӧркӧ вӧлӧма ни.


11 Мый вӧлӧма, сійӧ вунӧтісӧ,

 а мый лоас, сійӧ сёрӧнжык оліссез вунӧтасӧ.
Мывкыда велӧтісьлӧн шуд кошшӧ́м



12 Ме, мывкыда велӧтісь, вӧлі ӧксуӧн Израильын, Ерусалим карын.
13 Ме быдсӧн ола́нӧс пуктi, медбы мывкыда юрӧн видзӧтны-тӧдмавны быдӧс, мый керсьӧ енӧж увтын. Этӧ сьӧкыт уджсӧ Еныс сетiс отирлӧ, медбы нiя весь эзӧ олӧ.
14 Ме адззылі быдӧс, мый керсьӧ енӧж увтын. И ме адзза: быдӧс весись педзӧ́м, кыдз тӧв сьӧрын вӧтлісьӧ́м*б.




15 Чукылясӧ он вермы веськӧтны,

 и мый абу, сійӧ он вермы лыддьыны.





16 Ме аскӧттям баитi сідз: «Ме вы́лына лэбтiси. Лои мывкыдажык быдӧннысся, кӧдна ме одзын юралісӧ Ерусалимын. Мывкыдыс да тӧдӧ́мыс*в сьӧлӧмам уна йиджисӧ».
17 Менӧ сьӧлӧмӧ кыскис тӧдмавны, мыйын мывкыдыс, етша вежӧрыс да бӧбсораыс. Но ме вежӧрті: эта кыдз тӧв сьӧрын вӧтлісьӧ́м.




18 Мортлӧн уна кӧ мывкыдыс, уна и тӧждісьӧ́мыс.

 Кӧда содтӧ тӧдӧ́мсӧ, сія содтӧ сьӧлӧм шогсӧ.





*а 1:2 педзӧ́м ─ суета

*б 1:14 Али: ловлӧн тӧждісьӧ́м

*в 1:16 тӧдӧ́м ─ знание




ЕКЛЕСИАСТЛОН НЕБОГ

Глава 2


1 Ме аслым висьталі: «Ноко, пондыла гажӧтчыны, сійӧн сьӧлӧмӧс бурмӧта». Но и сія вӧлі весись педзӧ́м.
2 Сералӧ́м йылісь ме висьталі: «Вежӧртӧг керӧ́м», а гажӧтчӧ́м йылісь шуи: «Мый сыын бурыс?»



3 Ме шуи ассим вывты́рӧс бурмӧтны винаӧн да керны вежӧрттӧммез моз. Но сы коста юрсим мывкыдӧс эг лэдзлы. Ме эд мӧді вежӧртны, мый вайӧ мортлӧ бурсӧ, и мый сылӧ колӧ керны енӧж увтас ассис дженытик ола́нсӧ овтӧн.


Шудсӧ вайӧ я сьӧкыт удж?



4 Ме кери ыджыт уджжез: аслым лэбтi керкуэз, садитi виноград,
5 лӧсьӧтi сад йӧррез да рассэз, сэтчӧ садитi быдкодь пуэз, кӧдна сетӧны ассиныс воӧ́мсӧ*а.
6 Киськавны быдма́н пуэсӧ кери ва видза́ннэз.
7 Неби мужик да инька раббезӧс. Менам вӧлісӧ и раббез, кӧдна чужисӧ гортын. Гырись да учӧт пода менам вӧлі унажык ны сьӧрті, кӧдна ме одзын юралісӧ Ерусалимас.
8 Ме ӧктi зарни да эзы́сь, мӧдік муэзісь ӧксуэзлісь да отиррезлісь быд дона торсӧ. Ме босьтi уна сьылісьӧс: мужиккезӧс да инькаэзӧс. Босьтi уна инь, медбы нiя гажӧтiсӧ менӧ.
9 Ме вы́лына лэбтiси, менам лоис пажытьӧ*б унажык ны сьӧрті, кӧдна юралісӧ Ерусалимас ме одзын. Но ассим мывкыдӧс ме эг ӧшты.
10 Мый син вылӧ усьліс, ме сійӧ и босьтлі. Сьӧлӧмӧс бурмӧтны гажӧтчӧ́мӧн эг падмӧтчывлы. Сьӧкыт удж аркмӧ́мсянь сьӧлӧмӧ гажмывліс, и сія вӧлі козинӧн мырсьӧ́мӧ понда.
11 Ме видзӧті аслам сьӧкыт удж вылӧ, мый ме кери аслам киэзӧн. Ме казялі: эта быдӧс весись педзӧ́м, кыдз тӧв сьӧрын вӧтлісьӧ́м. Шонді увтас сысянь нем абу бурыс.



12 Ме юрам пондi бергӧтлыны, мый сія: мывкыдыс, вежӧртӧг олӧ́мыс да мывкыдтӧмыс*в. Мый вермас керны ӧксу бӧрын пуксьӧм мортыс унажыксӧ сы сьӧрті, мый керӧм ни?
13 Ме казялі: мывкыдӧн олӧ́мыс буржык бӧбсорӧн олӧ́мся, кыдз югытыс ─ пемытысся.
14 Мывкыда морт адззӧ, кытчӧ мунӧ, а мывкыдтӧм ветлӧтӧ пемытын. Но ме вежӧрті: нiйӧ кыкнаннысӧ видзчисьӧ ӧтік перьё*г.
15 Ме аслым висьталі: «Мекӧт лоас сідз жӧ, кыдз и мывкыдтӧмкӧт. Мыйлӧ нӧ сэк меным ыджыт мывкыдыс?» Сэк ме висьталі: «И эта весись педзӧ́м».
16 Мывкыда мортсӧ озӧ пондӧ пыр видзны тӧд вылын, кыдз и мывкыдтӧмсӧ. Недыр мыйись быдӧннысӧ вунӧтасӧ. Кулас и мывкыдаыс, и мывкыдтӧмыс.
17 Меным ола́ныс син вылӧ эз понды ковны. Ме эг понды вермыны видзӧтны сы вылӧ, мый керсьӧ шонді увтын. Сія быдӧс весись педзӧ́м да тӧв сьӧрын вӧтлісьӧ́м.



18 Меным син вылӧ эз понды ковны сія, мый ме мырсьӧмӧн кери шонді увтас. Меным эд быдӧс ковсяс кольны мортлӧ, кӧда пондас юравны ме бӧрсянь.
19 Кин тӧдӧ, кытшӧм мортыс лоас, мывкыда али мывкыдтӧм? Мый ме кери ыджыт мывкыдӧн, аслам киэзӧн сьӧкыта уджалі, сія быдӧс лоас сы кипод увтын. И сія весись педзӧ́м.
20 Шонді увтын сьӧкыт удж керӧ́мсянь менӧ сьӧлӧм шог личкис.
21 Овлӧ сідз, морт мывкыда юрӧн, тӧдӧмӧн мырсьӧ-уджалӧ. Сылӧн кисис быдӧс петӧ, сія уна мый керӧ. Сэсся сылӧ быдӧс, мый сія керис, колӧ кольны мортлӧ, кӧда нем эз кер. И эта весись педзӧ́м да ӧддьӧн умӧль.
22 Мый сетӧ мортыслӧ мырсьӧмӧн уджалӧ́мыс да тӧждісьӧ́мыс, мый сія керӧ шонді увтас?
23 Мортлӧн быдӧс ола́н луннэс ─ пессьӧ́м-мырсьӧ́м, сылӧн уджыс ─ тӧждісьӧ́м. Нельки ойнас сылӧн сьӧлӧмыс зника оз тӧд. И эта быдӧс весись.


Быдӧс Енсянь



24 Мырсьӧмӧн олікас мортлӧ сёя́н-юа́нся да гажӧтчӧ́мся буржыкыс нем абу. Ме вежӧрті: и эта быдӧс Енсянь.
25 Вермас разь мортыс сёйны-юны да гажӧтчыны Ентӧг?
26 Кин Енлӧ сьӧлӧмви, сылӧ Сія сетӧ мывкыд, тӧдӧ́м да гаж. А умӧльсӧ керисьлӧ Ен сетӧ сьӧкыт ноп*д: тӧждісьӧмӧн ӧктыны пажыть да кольны мортлӧ, кӧда Енлӧ сьӧлӧмви. Но и эта весись педзӧ́м, кыдз тӧв сьӧрын вӧтлісьӧ́м.





*а 2:5 воӧ́м ─ плод

*б 2:9 пажыть ─ имущество

*в 2:12 мывкыдтӧмыс ─ глупость

*г 2:14 перьё ─ судьба

*д 2:26 ноп ─ бремя




ЕКЛЕСИАСТЛОН НЕБОГ

Глава 3

Быдӧслӧ эм аслас кад


1 Быдӧслӧ эм аслас кад,

 енӧж увтас быдӧс керсьӧ аскадӧ.


2 Эм кад чужны и кад кувны,

 кад садитны и кад нетшкыны,


3 кад вийны и кад веськӧтны,

 кад керку разьны и кад лэбтыны,


4 кад горзыны и кад серавны,

 кад тӧждiсьны и кад йӧктыны,


5 кад шентавны*а иззэз и кад нійӧ ӧктыны,

 кад сывтыртны*б и кад вешшыны,


6 кад кошшыны и кад ӧштыны,

 кад видзны и кад чапкыны,


7 кад косявны и кад вурны,

 кад чӧвны и кад баитны,


8 кад радейтны,

 и кад, кӧр синӧн бы эн видзӧт,

 кад тышкасьны

 и кад овны лӧньын.




9 Мортлӧ мый бурыс сьӧкыта уджалӧ́мись?


10 Ме адззылі сьӧкыт удж,

 кӧдӧ Ен сетӧм керны мортлӧ.


11 Еныс аскадӧ керӧм быдӧс ӧддьӧн бура.

 Морт сьӧлӧмӧ Сія пуктӧм пырсясӧ тӧдны.

 Но Сылісь одззасянь медбӧрӧдз керӧ́мсӧ

 мортыс оз вермы вежӧртны.


12 Ме вежӧрті,

 мортлӧ медбур шудыс ─

 лоны гаж сьӧлӧмаӧн да овтӧнняс керны бурсӧ.


13 Мортыс кӧ сёйӧ-юӧ

 да аслас уджӧн бурмӧтӧ сьӧлӧмсӧ,

 сія сылӧ ─ Енсянь козин.


14 Ме вежӧрті:

 Енлӧн керӧ́мыс пыр кежӧ кольччӧ.

 Сэтчӧ нем оз ков содтыны

 и нем оз туй чинтны.

 Еныс сідз лӧсьӧтӧм,

 медбы отир олісӧ Сыись полӧмӧн.


15 Мый вӧлӧм, сія и ӧнi эм.

 Мый лоас, сія одзжык вӧлӧма ни.

 Еныс вились вайӧтӧ одззасясӧ.
Быдӧс лоис муись, муӧ и бертӧ



16 Шонді увтас ме адззылі и то мый:

 веськыта судитанiнын ─ умӧльсӧ керӧ́м,

 веськыта бӧрйисянiнын ─ бӧбӧтчӧ́м.


17 Сэк ме аслым висьталі:

 «Веськыта олісьӧс да умӧльсӧ керисьӧс

 пондас судитны Еныс.

 Быд лоӧ́млӧ эд эм аслас кад,

 и быд керӧ́млӧ сетӧм кад».



18 Отир йылісь ме аслым висьталі: «Еныс отирсö сьӧкыт пыр нуӧтӧ, медбы мыччавны: аслас оланын мортыс пода кодь.
19 Мортӧс и подаӧс видзчисьӧ ӧтік перьё: ӧтыс кулӧ и мӧддэс кулӧны, а оліканыс лолалӧны. Сідзкӧ, мортыс немӧн абу буржык подася. Быдӧс весись педзӧ́м.
20 Быдӧс мунӧ ӧтiлаӧ: быдӧс лоис муись, муӧ и бертӧ.
21 Кин вермас тӧдны, кайӧ я мортлӧн лолыс вылӧ, а подалӧн лолыс лэдзчӧ я улӧ, муӧ?»



22 Ме казялі: мортлӧ аслас уджӧн сьӧлӧм бурмӧтӧ́мся буржыкыс нем абу. Мортлӧн эд сэтшӧм ола́н пайыс. Вайӧтас разь кинкӧ сійӧ му вылӧ видзӧтны, мый лоас сы олӧ́м бӧрын?





*а 3:5 шентавны ─ раскидывать 

*б 3:5 сывтыртны ─ обнять




ЕКЛЕСИАСТЛОН НЕБОГ

Глава 4


1 Ме видзӧті да казялі быд моз дзескӧтлӧ́м, кӧда керсьӧ шонді увтын:

 дзескӧтӧм отир синва кисьтӧ,

 а бурӧтiсьыс нылӧн абу.

 Выныс дзескӧтліссез киын,

 а бурӧтiсьыс абу.





2 Кулӧммесӧ ме шуи ӧнi оліссезся шудажыккезӧн*а.
3 А кыкнаннысся шудажык сія, кӧда эз на шогмы да эз адззыв лёк керӧ́мсӧ, кӧда керсьӧ шонді увтын.



4 Сідз жӧ ме адззылі: мортлӧн кужӧ́м-вермӧ́мсянь быдкодь удж петӧ кӧ, сысянь отирсӧ завид кутӧ. И эта весись педзӧ́м, кыдз тӧв сьӧрын вӧтлісьӧ́м.




5 Мывкыдтӧм морт пукалӧ киэсӧ тэчӧмӧн

 да тшыгьялӧ́мсянь вынтӧмсялӧ.


6 Мортыс кыдз тӧв сьӧрын вӧтлісьӧ,

 мырсьӧмӧн уджалӧ,

 медбы содззезӧн куравны.

 А мортлӧ буржык

 лӧнь сьӧлӧмӧн ӧтік шамыр*б босьтны.


Кыкӧн буржык


7 Ме видзӧті да казялі шонді увтас весись педзӧ́мсӧ:


8 морт олӧ ӧтнас,

 сылӧн абу зон, абу вон,

 а сія дугдывтӧг мырсьӧмӧн уджалӧ.

 Но ӧктӧм пажытьыс*в сылісь сьӧлӧмсӧ оз гажӧт.

 Сія шуӧ:

 «И кин понда ме сідз уджала,

 ассим сьӧлӧмӧс немӧн ог бурмӧт?»

 Сэтiсь абу бурыс,

 дзир весись педзӧ́м.




9 Кыкӧн овны буржык ӧтікӧн олӧ́мся.

 Ӧтлаын уджалӧ́мись нiя унажык босьтӧны.


10 Ӧтыс усяс кӧ, мӧдыс сійӧ лэбтас.

 Но ӧтікӧн олісьлӧ сьӧлӧм шог:

 сія усяс кӧ, сійӧ некинлӧ лэбтыны.


11 Кыкӧн кӧ водасӧ, нылӧ шоныт,

 а ӧтіклӧ кыдз шонавны?


12 Ӧтiксӧ кокнит вермыны, а кыкӧн озӧ сетчӧ.

 Ӧтлаӧ куим гардӧм сунис сьӧкыт орӧтны.
Мортлісь вылына лэбтісьӧ́мсӧ вунӧтӧны


13 Пӧрись да учӧт вежӧра ӧксусянь абу бурыс,

 оз кӧ сія кывзы туйдӧтӧ́мсӧ.

 Мывкыда том морт сысся буржык,

 кӧть и пажытьтӧм.


14 Мывкыда зонкаӧс чижовкаын*г пукалӧ́м бӧрын

 сувтӧтісӧ ӧксуӧн,

 кӧть сія и чужис пажытьтӧмӧн

 мӧдік ӧксу юралӧ́м дырни.


15 Ме казялі:

 шонді увтын оліссез вӧлісӧ том зон дор,

 кӧда пуксис юравны пӧрись ӧксу туйӧ.


16 Унася-уна отир вӧлі сы дор.

 А сы бӧрын оліссез сійӧ бурӧн эзӧ касьтылӧ.

 И эта весись педзӧ́м, кыдз тӧв сьӧрын вӧтлісьӧ́м.
Енлӧ кыв сетӧ́м йылісь


17 Енлӧн керкуӧ мунiкӧ видзӧт ас сьӧрат.

 Лӧсьӧтчы бура кывзыны.

 Эн лӧсьӧтчы езъяла́н козин вайны сідз,

 кыдз керӧ учӧт вежӧра морт.

 Ассис умӧль керӧ́мсӧ эд сія оз вежӧрт.



*а 4:2 шуда ─ счастливый

*б 4:6 шамыр ─ горсть

*в 4:8 пажыть ─ имущество

*г 4:14 чижовка ─ тюрьма




ЕКЛЕСИАСТЛОН НЕБОГ

Глава 5

1 Ӧмтӧ осьтны эн тэрмась,

 Ен одзын висьтавтӧдз юрат бергӧтлы,

 мый мӧдан висьтавны да вӧлись баит.

 Тэ му вылын, а Еныс эд енӧжын.

 Сійӧн унасӧ эн баит.


2 Вӧттэз адззӧны уна тӧждісьӧ́мсянь,

 а мывкыдтӧмсӧ тӧдан уна баитӧ́м сьӧрті.




3 Ен одзын кывтӧ сетiн кӧ, тэрмась керны.

 Мывкыдтӧм морт эд абу Сылӧ сьӧлӧмви.

 Сідзкӧ, мый кӧсйисин, сійӧ кер.


4 Кӧсйисин кӧ да эн кер, сія умӧль.

 Буржык, он кӧ кӧсйись.


5 Кылытлӧ эн лэдз пыртны тэнӧ умӧляс.

 [Енлӧн] вежауджалісь*а одзын эн шу,

 ме пӧ сораси.

 Мыйлӧ тэныт Енсӧ кывнат лӧгӧтны,

 медбы сія разис быдӧс, мый тэ керин?


6 Уна вӧтыс да уна баитӧ́мыс ─ быдӧс весись.

 А тэ Енiсь пов!
Быд юралісь сьӧрын видзӧтӧ мӧдік юралісь



7 Кытӧнкӧ верман казявны: дзескӧтлӧны пажытьтӧмӧс, судитӧны туйдӧт вылӧ видзӧттӧг, озӧ керӧ, кыдз колӧ. Сысянь тэнӧ диво ась оз кут.



 Юралісь вылын эм мӧдік юралісь,

 кӧда видзӧтӧ сы сьӧрын,

 а ны вылын эм ыджытжык юралісь.


8 Буржык сія муын,

 кытӧн ӧксу тӧждiсьӧ аслас му понда.


Уна пажыть шудсӧ оз вай


9 Кин радейтӧ сьӧм*б,

 сылӧ сія пыр оз тырмы.

 Кин радейтӧ уна пажыть,

 сія некӧр оз пӧтлы.

 И сія весись педзӧ́м.


10 Содӧ пажыть, содӧны и сійӧ видзиссез.

 Мый сэтiсь бурыс пажытьсӧ ӧктiсьлӧ?

 Кольччӧ дзир видзӧтны сы вылӧ!


11 Уджалісь пӧт я, тшыг я,

 чӧскыт онӧн узьӧ.

 Уна пажытя морт пӧттӧдз сёйӧ,

 а онмӧссьыны оз вермы.



12 Шонді увтас ме адззылі этӧ ӧддьӧн умӧльсӧ: сьӧм-пажыть ӧктӧ́м, кӧда ӧктiсьыслӧ бурсӧ оз вай.
13 Кытшӧмкӧ умӧль лоӧ́мсянь сія быдӧс ӧктӧмсӧ ӧштӧ и сылӧ нем кольны шогмӧм зонлӧ.
14 Мортыс мам кынӧмись куш петӧ, сідз кушӧн и му вылісь мунӧ. Сія мырсьӧмӧн уджаліс, но мунтӧнняс и киӧ нем оз босьт.
15 Кытшӧм сія локтiс, сэтшӧм и мунӧ. Мортлӧ мый бурыс мырсьӧмӧн уджалӧ́мсянь? Дзир весь вын песӧ́м.
16 А сылӧн быдсӧн ола́ныс муніс пемытын: сія лӧгаліс, пессис-мырсис, тӧждiсис.



17 Ме казялі: шонді увтын олӧ́м коста мортлӧ медбурыс ─ Ен сетӧм дженытик ола́нын сёйны-юны да аслас уджӧн бурмӧтны сьӧлӧмсӧ. Мортлӧн эд сэтшӧм ола́н пайыс.
18 Кинлӧ Ен сетiс сьӧм, уна пажыть, морт вермӧ сійӧ видзны ас вылӧ, вермӧ босьтны ассис пайсӧ да сьӧлӧмсӧ бурмӧтны керӧм уджӧн. Мортлӧ сія ─ Енсянь козин.
19 Еныс сетӧ мортлӧ удж да сылісь сьӧлӧмсӧ тыртӧ гажӧн. Сэк мортлӧн абу кадыс тӧждісьны аслас ола́н луннэз понда.





*а 5:5 Еврейскӧй кыв позьӧ вуджӧтны и кыдз «ангел».

*б 5:9 сьӧм ─ деньги




ЕКЛЕСИАСТЛОН НЕБОГ

Глава 6


1 Ме адззылі шонді увтын умӧльсӧ и сэтшӧмӧ, кӧда пантасьлӧ морт ола́нын:
2 Ен сетӧ мортлӧ уна сьӧм, пажыть да бурӧ пуктӧ́м. Сылӧн быдӧс эм. Мый сылӧ колӧ, сійӧ и босьтӧ. Но Еныс оз сет мортыслӧ сійӧ быдӧс ас вылӧ видзны. Сы туйӧ сылісь пажытьсӧ йӧз морт видзӧ. Эта весись педзӧ́м да ӧддьӧн умӧль лоӧ́м.
3 Морт вермас дыр овны. Сылӧн челядьыс вермасӧ чужны сё мымда, и ола́н луннэс содасӧ. Но сія мортыс оз бурмӧт сьӧлӧмсӧ аслас ӧктӧм пажытьӧн. Кулӧ́м бӧрын сійӧ нельки озӧ дзебӧ. Сэтшӧм морт йылісь ме висьталі бы: чӧвтчӧм кага*а сысся шудажык.
4 Чӧвтчӧм кага весь вовліс да мунiс пемытас. Сылісь нимсӧ некин оз тӧд.
5 Кагаыс эз адззыв и оз тӧд шонді югӧрсӧ, но сія морт сьӧрті сылӧн сьӧлӧмас лӧньжык.
6 Мортыс оліс бы и кык сюрс во*б гӧгӧр, но немӧн эз бурмӧт сьӧлӧмсӧ. Мый сэтiсь бурыс? Быдӧнныс эд ӧтiлаӧ мунӧны.
7 Морт сьӧкыта уджалӧ аслас кынӧм понда, но сьӧлӧмыс сысянь оз бурмы.




8 Мыйӧн буржык мывкыдаыс мывкыдтӧм сьӧрті?

 Мый бурыс пажытьтӧм мортлӧ,

 кӧда тӧдӧ, кыдз колӧ овны отиркӧт?


9 Вӧвлытӧмсӧ юрӧ пыртӧ́мся буржык сія,

 мый эм син одзат.

 И эта быдӧс весись, кыдз тӧв сьӧрын вӧтлісьӧ́м.


Уна баитӧ́мыс весись



10 Быдӧслӧ, мый эм, нимыс сетӧм ни. Морт ─ кин сія, мийӧ тӧдамӧ. Сысся Вынажыккӧт сія оз вермы етшасьны.
11 Уна баитӧ́мыс овлӧ весись. Мый бурыс сэтiсь мортыслӧ?
12 Мортлӧн ола́н луннэс чожа чулалӧны, вуджӧ́р моз мунӧны. Кин тӧдӧ, мый бурыс мортлӧ ола́нын? Кин вермас сылӧ висьтавны, мый лоас шонді увтас сылӧн олӧ́м бӧрын?





*а 6:3 чӧвтчӧм кага ─ выкидыш

*б 6:6 кык сюрс во ─ две тысячи лет




ЕКЛЕСИАСТЛОН НЕБОГ

Глава 7

Мый мортлӧ буржык?


1 Бур мортӧ пуктӧ́мыс буржык дона вися,

 кула́н луныс ─ чужа́н лунся.


2 Гажӧтчанiнӧ мунӧ́мся буржык мунны сэтчӧ,

 кытӧн кулӧм морт понда герьясьӧны.

 Сэтӧн эд вежӧртан,

 мый быдӧннысӧ видзчисьӧ.

 Ловья морт сійӧ ась видзӧ тӧдвылын.


3 Тӧждісьӧ́мыс сералӧ́мся буржык.

 Мортыс гажтӧм чужӧма кӧ, сэк сьӧлӧмыс лоӧ буржык.


4 Мывкыда мортсӧ сьӧлӧмыс кыскӧ горзiссез дынӧ,

 мывкыдтӧмсӧ ─ гажӧтчиссез дынӧ.


5 Мывкыдтӧммезлісь сьылӧ́мсӧ кывзӧ́мись абу бурыс,

 буржык кывзыны мывкыда мортлісь ӧлӧ́мсӧ.


6 Мывкыдтӧм мортлӧн сералӧ́мыс

 кыдз пӧрт*а увтын уввезлӧн сотчӧ́м-чажӧтӧ́м.

 И сія быдӧс весись педзӧ́м.


7 Мывкыда морт мӧдікӧс дзескӧтлӧ кӧ,

 сэк ачыс лоӧ мывкыдтӧмӧн.

 Гусьӧн сетӧм козиннэз*б тшыкӧтӧны мортсӧ. 


8 Керсьӧм уджыс буржык пондӧтӧ́мся.

 Ыджыт мылаӧн видзсьӧ́мыс 

 буржык асьӧс вылына лэбтӧ́мся.


9 Эн тэрмась лӧгасьны.

 Лӧгыс эд поздiсьӧ мывкыдтӧм мортлӧн сьӧлӧмын.


10 Эн юась, мыля нӧ одзжык вӧлі буржык.

 Сідз юалӧ́мыс не мывкыда мортлӧн.


11 Мывкыдыс айсянь дӧнзьӧм пай кодь.

 Шонді увтын олісьлӧ сія бурсӧ вайӧ.


12 Мывкыдыс сьӧм моз дорйӧ.

 А тӧдӧ́мыс сьӧмся буржык,

 сія эд мывкыда мортлӧ сетӧ ола́н.


13 Видзӧт Енлӧн керӧ́ммез вылӧ.

 Кин вермас веськӧтны сійӧ,

 мый Сія керӧм чукыляӧн?


14 Бур луннэзӧ бура ов,

 а сьӧкыт кадӧ тӧд:

 ӧтыс и мӧдыс Енсянь.

 Сійӧн Сылӧ паныт морт нем оз вермы висьтавны.
Эн мыччав асьтӧ ӧддьӧн мывкыдаӧн


15 Олікам ме уна мый весись кери, 

 уна мый адззылі.

 Адззылі, кыдз веськыта олісь кулӧ, 

 кӧть веськыта керӧ,

 а умӧльсӧ керись дыр олӧ, 

 кӧть умӧльсӧ керӧ.


16 Эн мыччав асьтӧ ӧддьӧн веськыта олісьӧн.

 Ӧддьӧн мывкыда мортӧ асьтӧ эн пукты.

 Мыйлӧ тэныт кулӧ́мсӧ сибӧтны?


17 Эн лэдзчись умӧльсӧ керны,

 мывкыдтӧ эн ӧшты.

 Мыйлӧ тэныт одзся-одз кувны?


18 Бур, олан кӧ одзза тшӧктӧ́м сьӧрті,

 да и мӧд тшӧктӧ́мӧс он вунӧт.

 Енiсь полісьсӧ эд уна умӧльыс орддьӧ.


19 Мывкыда мортсӧ мывкыдыс керӧ 

 карись дас веськӧтлісься вынажыкӧн.


20 Му вылас абу ӧтік морт,

 кӧда некӧр бы эз кер умӧльсӧ,

 а дзир бурсӧ керис.


21 Сійӧн пельтӧ эн бергӧт быдӧс кывзыны,

 медбы эн кыв раблісь тэ йылісь умӧля баитӧ́мсӧ.


22 Тэнат эд аслат тӧдвылат,

 кыдз тэ ачыт отир йылісь умӧля баитлін.



23 Этӧ быдӧс ме тӧдмалі-видзӧті мывкыд отсӧтӧн. Ме шуи: «Ме лоа мывкыда мортӧн». Но мывкыдыс месянь ылын вӧлі.




24 Сія быдӧс ─ ӧддьӧн ылын да пыдынся-пыдын,

 кин вермас сійӧ судзӧтны?





25 Ме лолӧс пукті, медбы тӧдмавны-видзӧтны, кошшыны мывкыдсӧ да вежӧртны ола́нсӧ. Ме вежӧрті: Ентӧг олӧ́м петӧ мывкыд ӧштӧ́мсянь, авйытӧг олӧ́м ─ вежӧр ӧштӧ́мсянь.


Инькаэз кузя тӧждісьӧ́м


26 Ме вежӧрті: кулӧ́мся курытжык ─ инька,

 кӧда кыдз кыйся́н.

 Сылӧн сьӧлӧмыс ─ нальк, киэс ─ цеппез.

 Сы шогья сайӧвтчас морт,

 кӧда Енлӧ сьӧлӧмви.

 А умӧльсӧ керись сылӧн кыйся́нӧ шедӧ.



27 Велӧтісь шуис: «То мый ме вежӧрті сьӧрсьӧн-бӧрсьӧн быдӧс видзӧтiкӧ:
28 мый ме дыр кошши, сійӧ эг адззы. Сюрс мужик коласiсь ме адззи дзир ӧтік веськыта олісьӧс. Сюрс инька коласiсь ─ некинӧс.
29 Ӧтiкӧ ме вежӧрті: Еныс мортсӧ керис веськыта олісьӧн, а отирыс лэдзчисисӧ чукыля туйез кошшыны».





*а 7:6 пӧрт ─ котёл

*б 7:7 гусьӧн сетӧм козин ─ взятка




ЕКЛЕСИАСТЛОН НЕБОГ

Глава 8

Морт оз тӧд, мый сійӧ видзчисьӧ


1 Кин ыджыт мывкыда морт кодь?

 Кин вермас быдӧс вежӧртны?

 Мортлісь чужӧ́мсӧ мывкыдыс югдӧтӧ,

 чорыта видзӧтӧ́мсӧ сылісь небзьӧтӧ.


2 Кер ӧксулӧн висьталӧ́м сьӧрті,

 тэ эд Ен одзын сылӧ кыв сетiн.


3 Ӧксу одзись мунны эн тэрмась.

 И мый оз ков керны,

 сія керӧ́м дор эн сулав.

 Ӧксу эд керӧ, мый сылӧ колӧ.


4 Ӧксулӧн висьталӧ́мыс вына.

 Кин вермас сылӧ висьтавны:

 «Мый тэ керан?»


5 Кин сылӧн тшӧктӧ́м сьӧрті керӧ,

 сыкӧт умӧльыс оз пет.

 Мывкыда морт тӧдӧ,

 кӧр мый керны.


6 Быдӧслӧ эд эм аслас кад да лӧсьӧтӧм арт*а.

 Но мортсӧ ёна тӧждісьӧ́мыс личкӧ:


7 сія эд оз тӧд,

 мый сійӧ видзчисьӧ

 да кыдз мый лоас.

 Кин вермас мортлӧ висьтавны 

 локта́н кадӧ лоӧ́м йылісь?


8 Морт оз вермы веськӧтлыны лолӧн,

 оз вермы сійӧ видзны.

 И кула́н луныс абу сы киын.

 Воин тышкасьӧ́мись оз пышшы.

 Умӧльсӧ керисьӧс умӧльыс оз мезды.


9 Этӧ ме быдӧс адззылі

 и вынсьӧтчи вежӧртны,

 мый керсьӧ шонді увтас.

 Овлӧ сідз, морт морт вылын ыждалӧ

 и сійӧ умӧльӧдз вайӧтӧ.
Енлісь керӧ́ммесӧ он вежӧрт



10 Ме адззылі, кыдз дзебисӧ умӧль кериссезӧс. Нiя кӧркӧ пыралісӧ вежаинӧ. Но бӧрынжык сія карись отир вунӧтісӧ нылісь умӧль керӧ́мсӧ. И эта весись педзӧ́м.
11 Кӧр умӧльсӧ керӧ́м понда мортсӧ дыр озӧ судитӧ, сэк сія оз пов керны умӧльсӧ.
12 Умӧльсӧ керись сёись*б керӧ умӧльсӧ да дыр олӧ. Но ме тӧда: бур лоас Енiсь поліссезлӧ, кӧдна полӧны-кывзiсьӧны Сійӧ.
13 А Ентӧг олісьлӧ оз ло бурыс. Кӧда оз пов Енiсь, сія оз дыр ов. Сылӧн ола́н луннэс вуджӧ́р моз ӧшӧны.



14 Му вылас ме адззылі и сэтшӧм керсьӧ́м: веськыта оліськӧт петӧ сія, мый бы коліс петны аслас керӧ́ммез понда Ентӧг оліськӧт. А Ентӧг оліськӧт петӧ сія, мый бы коліс петны аслас керӧ́ммез понда веськыта оліськӧт. Ме висьталі: и эта весись.
15 Сэк ме ошки гажӧтчӧ́мсӧ. Мортлӧ му вылын овтӧн медбурыс ─ сёйны-юны да гажӧтчыны. Еныс мымда сетӧ сылӧ овны шонді увтын, сія быд лун мырсьӧмӧн уджалӧ, но и гажӧтчӧ.



16 Ме вынсьӧтчи тӧдны мывкыдсӧ да видзӧтны отирлісь уджсӧ, мый нiя лун и ой керӧны. Нылӧ некӧр и синнэз куньлыны.
17 Ме казялі: мортыс оз вермы вежӧртны Енлісь быдӧс уджсӧ, мый керсьӧ шонді увтас. Мымда бы морт эз вынсьӧтчы быдӧс тӧдмавны, сія оз понды тӧдны. Ыджыт мывкыда морт вермас висьтавны, ме пӧ быдӧс тӧда. Но и сія оз вермы быдӧс вежӧртны.





*а 8:6 арт ─ порядок

*б 8:12 сёись ─ сто раз




ЕКЛЕСИАСТЛОН НЕБОГ

Глава 9

Кулӧ́м йылісь



1 Ме юрам уна бергӧтлі да вежӧрті то мый: веськыта оліссес, мывкыдаэс да нылӧн керӧ́ммес быдӧс Енлӧн киын. Но морт оз тӧд, мый сійӧ видзчисьӧ: радейтны сійӧ пондасӧ, али син вылӧ оз понды ковны.
2 Быдӧнныслӧ усьӧ ӧтік перьё*а: веськыта олісьлӧ и Ентӧг олісьлӧ, рам мортлӧ [и лӧглӧ], сӧстӧма олісьлӧ и сэрпсӧ керисьлӧ, езъяла́н вайисьлӧ и сылӧ, кӧда оз вай езъяла́нсӧ. Бурсӧ керисьлӧ и умӧльсӧ керисьлӧ, кыв сетісьлӧ и кыв сетны полісьлӧ ─ быдӧнныслӧ усьӧ ӧтік перьё.
3 Сія и эм умӧльыс шонді увтас: быдӧннысӧ видзчисьӧ ӧтік перьё. И сія умӧль: мортлӧн сьӧлӧмыс тырӧм умӧльсӧ керӧ́мӧн да мывкыдтӧг олӧ́мӧн. А сэсся сія мунӧ кулӧммез дынӧ.



4 Ловья мортлӧн эм надея. Нельки ловья понлӧ буржык кулӧм левся.
5 Ловьяэс тӧдӧны: и нія куласӧ. А кулӧммес нем озӧ тӧдӧ. Нылӧ бурсӧ нем ни озӧ сетӧ, нійӧ эд вунӧтісӧ ни.
6 Нылӧн радейтӧ́мыс, лӧгалӧ́мыс, вежӧктӧ́мыс ӧшисӧ. Шонді увтас некӧр и немын нылӧ оз ни ло пайыс.


Олӧ́м йылісь



7 Сідзкӧ, гажӧн сёй няньтӧ, долыт сьӧлӧмӧн ю винатӧ, сідз керӧ́мыт эд Еныслӧ сьӧлӧмви.
8 Тэнат паськӧмыт ась пыр лоӧ чочком, юрыт ─ виӧн ма́втӧм.
9 Тэнат ола́н луннэт чожа чулалӧны, сідзкӧ, сьӧлӧмтӧ бурмӧт аслат инькӧт олӧмӧн, тэ эд сійӧ радейтан. Мырсьы-уджав да пантав быд лунсӧ, кӧднӧ Еныс сетіс тэныт овны шонді увтын. Сэтшӧм эд тэнат ола́н пайыт.
10 Кытшӧм удж верман керны выныт сьӧрті, сійӧ кер. Кулӧммезлӧн оланінын, кытчӧ тэ мунан аскадӧ, абу уджалӧ́мыс, абу авйӧ́мыс, абу тӧдӧ́мыс да мывкыдыс.




11 Шонді увтас ме эшӧ казялі, кыдз овлӧ:

 перыта котӧртісь медодз оз пыр лок,

 повтӧммез оз овлӧ вермаліссезӧн*б,

 мывкыда мортлӧн абу няньыс,

 вежӧра мортлӧн абу уна пажытьыс.

 Мортӧс, кӧдалӧн кисис быдӧс петӧ, озӧ ошкӧ.

 Быд лоӧ́млӧ эд эм аслас кад,

 быд мортлӧн ─ аслас ола́н пай.


12 Мортыс оз тӧд, мымда сылӧ кольччис овны.

 Сьӧкыт кадыс морт вылӧ видзчисьтӧг локтӧ 

 да сійӧ кутӧ.

 Умӧляс морт шедӧ 

 кыйся́нӧ шедӧм чери моз,

 лӧчӧ*в сюрӧм кай моз.


Мывкыдыс вынся буржык



13 Шонді увтын ме адззылі ыджыт мывкыд.
14 Вӧлі учӧтик кар. Сэтӧн оліссес вӧлісӧ етша. Сы вылӧ уськӧтчис вына ӧксу. Сія карсӧ кытшӧвтіс. Карсӧ босьтны сія уна мый керис.
15 Карас адззисис пажытьтӧм, но мывкыда морт. Аслас мывкыдӧн сія карсӧ мездіс. А сэсся сійӧ мортсӧ быдӧнныс вунӧтісӧ.
16 Ме шуи:

 ─ Мывкыдыс вынся буржык,

 но пажытьтӧм мортлісь мывкыда висьталӧ́мсӧ 

 озӧ кывзӧ, абутӧм туйӧ пуктӧны.


17 Мывкыдтӧммез веськӧтлісьлісь горӧтлӧ́мсӧ озӧ кылӧ,

 а мывкыда мортлісь лӧня баитӧ́мсӧ кывзӧны.


18 Мывкыдыс быдкодь тышкася́нся*г буржык,

 но ӧтік умӧльсӧ керись вермас уна бурсӧ разьны.





*а 9:2 перьё ─ судьба, участь

*б 9:11 вермалісь ─ победитель

*в 9:12 лӧч ─ силок

*г 9:18 тышкася́н ─ оружие




ЕКЛЕСИАСТЛОН НЕБОГ

Глава 10


1 Кулӧм гуттэз чӧскыт дука висӧ

 тшыкӧтӧны да зынсьӧтӧны.

 Сідз и мывкыда мортсӧ, кӧдӧ бурӧ пуктӧны, 

 умӧльтӧ сылӧн невна мывкыдтӧг керӧ́мыс.


2 Мывкыда мортлӧн сьӧлӧмыс вайӧтӧ шуда*а ола́нӧ,

 мывкыдтӧмлӧн ─ шудтӧм ола́нӧ.


3 Кӧр мывкыдтӧм морт мунӧ туй кузя,

 быдӧнныс адззӧны, кытшӧм етша сылӧн вежӧрыс.

 Сія эд быдӧнныслӧ ассис етша вежӧрсӧ мыччалӧ.




4 Юралісь тэ вылӧ лӧгасяс кӧ, эн пышшы.

 Мортыс асьсӧ рама видзны кужӧ кӧ,

 сэк нельки ыджыт умӧль керӧ́м проститасӧ.




5 Шонді увтын ме адззылі 

 юралісьлісь сэтшӧм умӧль керӧ́м:


6 учӧт вежӧраэсӧ вылына лэбтӧ,

 а пажытя отирсӧ улӧ лэдзӧ.


7 Ме адззылі: раббез верзьӧмӧн мунӧны,

 а ӧксуэз раббез моз подӧн ветлӧтӧны.




8 Кин мӧдіклӧ яма гарйӧ, сія ачыс сэтчӧ усьӧ.

 Кин йӧр разьӧ, сійӧ кый чушкӧ.


9 Иззэз поткӧтiсь вермас асьсӧ стрӧйдны.

 Пес поткӧтiсь вермас асьсӧ дойдны.


10 Ныжмӧм чертӧ он кӧ кеслы,

 ковсяс быд вынiсь уджавны.

 Мывкыдыс сорасьӧ́мтӧ вермас веськӧтны.


11 Кыйӧн веськӧтлісьӧс*б кыйыс*в чушкас кӧ 

 удж пондӧтӧ́мӧдз,

 сэк сылӧ кужӧ́мыс оз ни отсав.




12 Мывкыда мортлӧн баитӧ́мыс сьӧлӧм бурмӧтӧ,

 а мывкыдтӧмсӧ аслас ӧмыс вийӧ.


13 Сылӧн баитӧ́мись медодзза кыввесӧ он вежӧрт,

 и медбӧрья кыввесӧ сія бӧбсорӧн висьталӧ.


14 Мывкыдтӧм морт унаӧв баитӧ,

 кӧть оз тӧд, мый сійӧ видзчисьӧ.

 Некин эд оз вермы висьтавны,

 мый лоас сылӧн кулӧ́м бӧрын.


15 Мывкыдтӧмсӧ уджыс мыдзӧтӧ,

 сія нельки карӧ муна́н туйсӧ вунӧтӧ.




16 Умӧль сія муын, кытӧн ӧксуыс томыник,

 а веськӧтліссес асывсянь гажӧтчӧны.


17 Бур сія муын, кытӧн ӧксуыс бур увтырись.

 Сэтӧн веськӧтліссес аскадӧ сёйӧны-юӧны 

 вынсялӧ́м понда, озӧ кодалӧ́м могись.


18 Дышӧтчисьлӧн потолокыс ӧшӧтчӧ,

 киэз тэчӧмӧн пукалісьлӧн керку юрыс письтӧ.




19 Ӧтлаӧ сёйны-юны гажӧтчӧ́м могись ӧксьӧны,

 и винаыс ола́нсӧ гажӧтӧ.

 А быдӧс понда сьӧмӧн вештiсьӧны.




20 Ӧксуӧс умӧльтны нельки юрат эн пырт,

 уна пажытя мортӧс ольпасят эн умӧльт.

 Енӧжись кай вермас нуӧтны тэнчит кывветӧ,

 бордаыс вермас висьтасьны тэнчит баитӧ́мтӧ.



*а 10:2 шуда ─ счастливый

*б 10:11 кыйӧн веськӧтлісь ─ заклинатель

*в 10:11 кый ─ змея




ЕКЛЕСИАСТЛОН НЕБОГ

Глава 11

Одзланься лоӧ́мыс тӧдтӧм


1 Няньтӧ ва ньылӧт лэдз,

 мымдакӧ кад бӧрті сія тэныт бӧр бертас.


2 Сизимлӧ али кыкъямыслӧ аслат пажытись сетав,

 тэ эд он тӧд,

 кытшӧм сьӧкыт кад вермас локны му вылӧ.


3 Енӧжын зэра́н кымӧррез кӧ,

 сэк му вылӧ киссяс зэр.

 Пу усяс кӧ лунланьӧ, ойланьӧ я,

 сія сэтӧн и кольччас куйлыны.


4 Кин видзӧтӧ тӧв сьӧрын,

 сія некӧр оз кӧдз.

 Кин видзӧтӧ зэр сьӧрын,

 сія некӧр оз вунды.


5 Тэ он вермы тӧдны тӧвлісь туйсӧ.

 Он тӧд, кыдз мам кынӧмын аркмӧны кагалӧн лыэз.

 Сідз жӧ тэ он вермы тӧдны Енлісь уджсӧ ─

 Сылісь, Кӧда быдӧс керӧ.


6 Асылӧн кӧдз, и рытӧн киэтӧ эн шоччӧт.

 Тэ эд он тӧд, мый лоас буржык,

 поди, кыкнан уджыт бура аркмасӧ.
Том да пӧрись отир йылісь


7 Югытыс бур,

 шондісӧ адззыны синнэзлӧ долыт.


8 Мымда бы морт эз ов, ась пыр лоӧ гаж сьӧлӧма.

 Но тӧдвылын ась видзӧ, и пемыт луннэз уна лоасӧ.

 Мый тэ панталан ола́нын, сія быдӧс весись педзӧ́м.


9 Зонка, томувья гажӧтчы, 

 том кадӧ сьӧлӧмтӧ гажӧт.

 Мун сэтчӧ, кытчӧ сьӧлӧмыт кыскӧ, 

 кытчӧ синнэт видзӧтӧны.

 Но тӧд: быдӧс керӧ́м понда 

 Еныс тэнӧ вайӧтас Аслас суд вылӧ.


10 Сьӧлӧм шогсӧ пытшксит вашӧт.

 Пессьӧ́м-мырсьӧ́мсӧ вывты́рсит ылӧжык вешты.

 Челядь кад да том кад чожа эд чулалӧны.




ЕКЛЕСИАСТЛОН НЕБОГ

Глава 12


1 Том кадӧ ассит Аркмӧтісьтӧ эн вунӧт.

 Бӧрынжык эд сьӧкыт луннэз да воэз локтасӧ.

 Сэк тэ шуан: «Пӧрисьувья ола́ныс менӧ оз ни гажӧт».


2 Сэк шонді, тӧлісь да кӧдзу́ввез

 тэныт югытсӧ озӧ ни сетӧ,

 а зэр бӧрын бӧра кымӧр кайӧ*а.


3 Сія кадӧ керку сьӧрын видзӧтіссез пондасӧ зэгсьыны,

 вынаэз кусіньтчасӧ,

 изіссез дугдасӧ изны,

 етша кольччасӧ да.

 Ӧшынӧ видзӧтіссез дугдасӧ адззыны,

 
4 ӧтӧрӧ пета́н ыбӧссэз пӧднассясӧ,

 изыннэзлӧн шыыс оз понды кывны,

 нывкаэзлӧн сьылӧ́мыс оз понды горавны,

 нельки кайезлӧн дзульзьӧ́мыс онтӧ пальӧтас.


5 Сэк вылынжыка кайӧ́мсянь полӧ́м кутас,

 туйыс пондас ӧддьӧн повзьӧтны.

 Миндаль пу пондас дзоридза́сьны,

 кӧбылка лоас сьӧкыт, 

 каперс вынсӧ ӧштас.

 Мортыс мунӧ кулӧммез дынӧ,

 и герьясиссез мунӧны туйез кузя.




6 Сійӧн томувья ассит Аркмӧтісьтӧ эн вунӧт,

 кытчӧдз эзы́сь гасникыт эз на ор,

 зарни дозыт эз на пот,

 гумышта́н гырничыт ва петанін дорас эз на жугав,

 ва лэбта́н гӧгыльыт*б юкмӧсас эз на усь.


7 Муись керӧм вывты́рыт бертас муӧ,

 а лолыт мунас Ен дынӧ, Кӧда сійӧ сетіс.


8 Весись, быдӧс весись,

 ─ шуис мывкыда велӧтісь.
Медбӧрья кыввез



9 Велӧтісьыс вӧлі мывкыда мортӧн, сія уна тӧдіс и отирсӧ сэтчӧ велӧтіс. Сія уна мый видзӧтіс-тӧдмаліс да гижис уна велӧта́н висьталӧ́м.
10 Велӧтісь кошшис бур да басӧк висьталӧ́ммез, и веськыта гижис быльсӧ.


11 Мывкыда отирлӧн висьталӧ́ммезныс ─

 лэчыт йыла зор кодьӧсь,

 бура пыра́н кӧрттув кодьӧсь.

 Нійӧ висьталіс ӧтік баля видзӧтісь*в.


12 Зонӧ, видз тӧдвылат:

 небӧггесӧ гижны позьӧ орӧттӧг,

 и уна лыддьӧтӧ́мыс мыдзӧтӧ.


13 Быдӧсын, мый тэ кылін, медколанаыс то мый:

 Енісь пов да ов Сылӧн тшӧктӧ́ммез сьӧрті.

 Сія висьталӧ́мын быдӧс эм, мый мортлӧ колӧ.


14 Еныс эд быд мортӧс вайӧтас суд вылӧ

 сылӧн керӧ́ммез понда: бурӧсь нія, умӧльӧсь я,

 да и сы понда, мый гусьӧн вӧлі керӧм.





*а 12:2  12:2-6 торын гижӧм пӧрись морт йылісь.

*б 12:6  гӧгыль ─ колесо

*в 12:11 баля видзӧтісь ─ Сідз шувлісӧ отирлісь ӧксуӧс.





МАТВЕЙСЯНЬ ВЕЖА БУР ЮӦР


Глава 1

Исуслӧн увтыр

(Лк. 3:23-38)

1 Кристос Исуслӧн чужан вужыс*а мунӧ Авраамсянь, сэсся Давидсянь. Сылӧн чужан вужыс сэтшӧм:


2 Авраамлӧн чужӧм Исак, Исаклӧн чужӧм Яков, Яковлӧн чужӧм Иуда да сылӧн воннэс.
3 Иудалӧн чужӧмась Фарес да Зара ─ нылӧн мамныс вӧлӧм Фамар. Фареслӧн чужӧм Эсром, Эсромлӧн ─ Арам,
4 Арамлӧн ─ Аминадав, Аминадавлӧн ─ Насон, Насонлӧн ─ Салмон,
5 Салмонлӧн ─ Вооз. Сылӧн мамыс вӧлӧм Рахав. Воозлӧн чужӧм Овид. Сылӧн мамыс вӧлӧм Руф. Овидлӧн чужӧм Иессей.
6 Иессейлӧн чужӧм Давид ӧксу*б.


Давид ӧксулӧн чужӧм Соломон. Сылӧн мамыс одзжык вӧлӧм Урийлӧн инь.
7 Соломонлӧн чужӧм Ровоам, Ровоамлӧн ─ Авей, Авейлӧн ─ Аса,
8 Асалӧн ─ Иосафат, Иосафатлӧн ─ Иорам, Иорамлӧн ─ Озия,
9 Озиялӧн ─ Иоафам, Иоафамлӧн ─ Ахаз, Ахазлӧн ─ Езекия,
10 Езекиялӧн ─ Манассия, Манассиялӧн ─ Амон, Амонлӧн ─ Иосия,
11 Иосиялӧн чужӧм Иоаким, Иоакимлӧн ─ Иехония да сылӧн воннэс. Нія чужӧмась Израиль отирӧс Вавилон муӧ вашӧтӧм одзын.


12 Вавилон муӧ отирӧс вашӧтӧм бӧрын Иехониялӧн чужӧм Салафиль, Салафильлӧн ─ Зоровавель,
13 Зоровавельлӧн ─ Авиуд, Авиудлӧн ─ Елиаким, Елиакимлӧн ─ Азор,
14 Азорлӧн ─ Садок, Садоклӧн ─ Аким, Акимлӧн ─ Елиуд,
15 Елиудлӧн ─ Елеазар, Елеазарлӧн ─ Матфан, Матфанлӧн ─ Яков,
16 Яковлӧн чужӧм Ӧсип. Ӧсиплӧн Мария иньыс вайӧм Исуссӧ, кӧдӧ шуисӧ Кристосӧн*в.


17 Сідзкӧ, Авраамсянь Давидӧдз вӧлі даснёль чужан вуж. Давидсянь Вавилон муӧ вашӧттӧдз вӧлі даснёль чужан вуж. И Вавилон муӧ вашӧтӧм кадсянь Кристослӧн чужӧмӧдз вӧлі даснёль чужан вуж.

Исуслӧн шогмӧм

(Лк. 2:1-7)

18 Кристос Исус чужӧм сідз:


Исуслісь Мария мамсӧ вӧлі корасьӧмась Ӧсип сайӧ. Ны ӧтлаасьтӧдз казялӧмась Марияыслісь Вежа Ловсянь новйӧтчӧмсӧ.
19 Ӧсипыс вӧлӧм веськыта олісь*г морт. Сія Мариясӧ абу мӧдӧм лэбтыны йӧз одзын рожа кулянас, сійӧ мӧдӧм гусьӧн лэдзны.


20 Кӧр Ӧсипыс лӧсьӧтчӧм сідз керны, сылӧ вӧтӧ уськӧтчӧм Енлӧн ангел. Ангелыс шуӧм: «Ӧсип, Давидлӧн зон! Эн пов босьтны Мариясӧ ас саят. Сія ваяс кагасӧ Вежа Ловсянь.
21 Марияыс ваяс зонӧс, сетан тэ Сылӧ нимсӧ Исус*д. Ассис отирсӧ Сія мездас умӧль керӧммезсиныс».


22 Быдӧс сідз лоис, медбы керсис Енсянь юӧртісь*е пыр Дӧсвидзисьлӧн эта висьтавлӧмыс:



23 ─ Нывка сьӧктас, ваяс зонӧс.

Эммануил ним Сылӧ сетасӧ.

Нимыс висьталӧ: миянкӧт Ен.




24 Саймӧм бӧрас Ӧсипыс керӧм Дӧсвидзисьлӧн ангелыс тшӧктӧм*ж сьӧрті. Сія Мариясӧ босьтӧм иньӧн.
25 Зоныс чужтӧдз Ӧсипыс сыкӧт ӧтлаын абу узьлӧм. Мариялӧн чужӧм медодзза кага ─ Зон. Зоныслӧ Ӧсипыс сетӧм нимсӧ Исус.




*а 1.1 чужан вуж ─ родословие, происхождение

*б 1.6  ӧксу ─ царь

*в 1.16 Кристос ─ Израильлӧ кӧсйӧм Мездӧтісь, Енлӧн Мавтӧм

*г 1.19 веськыта олісь ─ праведный

*д 1.21 Исус ─ нимыс аркмӧм Ешуа еврей нимись. Еврей кылын сія вежӧртӧтӧ «Дӧсвидзисьным мездас».

*е 1.22 Енсянь юӧртісь ─ пророк

*ж 1.24 тшӧктӧм ─ заповедь, повеление





МАТВЕЙСЯНЬ ВЕЖА БУР ЮӦР
Глава 2

Асывланись мывкыда отир


1 Исусыс чужис Иудея муын, Вифлеем карын. Сія муын юралісьнас сэк вӧлі Ирод ӧксу. Исус чужӧм бӧрын Ерусалимас локтісӧ асывланись мывкыда отир*а.
2 Нія юалісӧ: «Кытӧн иудейезлӧн чужӧм Ӧксуыс? Мийӧ асывланьсис адззылім Сылісь кӧдзувсӧ*б да локтім Сылӧ копыртчыны».
3 Сэтшӧмсӧ кылӧмсянь Ирод ӧксуыс повзьӧм, ӧтлаын сыкӧт повзьӧмась Ерусалимын оліссес.
4 Ирод ӧктӧм дынас аркирейесӧ*в Туйдӧтӧ велӧтіссескӧт*г. Сія нылісь юасьӧм: «Кытӧн чужас Кристос-Мездӧтісьыс?»
5 Нія сылӧ висьталӧмась: «Иудея муын, Вифлеем карын. Сідз тай гижӧм Енсянь юӧртісьыс:



6 ─ Тэ, Иуда муись Вифлеем кар,

Иудаись мӧдік каррезся абу учӧтжык.

Тэись петас ыджыт Юралісь,

Менам Израиль отир сьӧрын Видзӧтісь».




7 Иродыс гусьӧн корӧм дынас мывкыда отирсӧ да юалӧм кӧдзувлісь петан кадсӧ.
8 Сэсся сія иньдӧтӧм нійӧ Вифлеем карас да висьталӧм: «Ветлӧ, Кагаыс йылісь быдӧс тӧдмалӧ. Кагасӧ адззӧм бӧрын юӧртӧ меным, и ме ветла Сылӧ копыртчыны».
9 Ӧксуӧс кывзӧм бӧрын нія петісӧ туйӧ. Сэк асывланьын адззылӧм кӧдзулыс пондіс одзаныс лэбзьыны. Сія локтіс сэтчӧдз, кытӧн вӧлӧм Кагаыс да сувтчис.
10 Кӧдзувсӧ адззылӧмсянь локтіссес ӧддьӧн гажмисӧ.
11 Керкуӧ пырӧм бӧрын нія казялісӧ кагасӧ Мария Мамыскӧт. Кӧдзуввес сьӧрын видзӧтіссес сувтісӧ пидзӧс выланыс да копыртчисӧ Исусыслӧ. Нія осьтісӧ коробьянысӧ да козьналісӧ Сылӧ дона козиннэз: зарни, ладан, смирна*д.


12 Узьтӧнняныс Еныс ӧліс нійӧ, эз лэдз бертны Иродыс дынӧ. Сійӧн нія гортаныс мунісӧ мӧдік туй вылӧт.

Египетӧ пышшӧм


13 Кӧдзуввез сьӧрын видзӧтіссес мунӧм бӧрын Ӧсиплӧ вӧтӧ уськӧтчис Енлӧн ангел. Сія висьталіс: «Чеччы, босьт Кагасӧ Мамыскӧт да пышшы Египетӧ. Сэтчин ов менам висьтавтӧдз. Иродыс мӧдӧ Кагасӧ кошшыны, медбы вийны».


14 Ӧсип саймис, босьтіс Kагасӧ Мамыскӧт да ойнас иньдӧтчис Египетӧ.
15 Сэтчин сія оліс Иродыс кувтӧдз. Сідз керсисӧ Енсянь юӧртісь пыр Дӧсвидзисьлӧн этна висьталӧм кыввес: «Египет муись Ме кори Зонӧс».

Вифлеем карись кагаэзӧс вийлӧм


16 Иродыс казялӧм: асывланись мывкыда отир сійӧ бӧбӧтӧмась. Сія ӧддьӧн лӧгасьӧм. Иродыс тшӧктӧм Вифлеем карсис да сы гӧгӧр оланіннэзісь кык вося да учӧтжык зоночкаэсӧ вийны. Кагаыслісь чужан кадсӧ Иродыс тӧдӧм асывланись вовлӧм йӧзсянь.
17 Сідз керсьӧм Енсянь юӧртісь Иеремия пыр висьтавлӧмыс:



18 ─ Рама карын горзӧм, герьясьӧм кылӧ.

Рахиль аслас челядь понда горзӧ,

да оз вермы бурасьны,

нія эд абуӧсь ни.



Египетісь бертӧм


19 Иродыс кулӧм. Сэк Египет муын Ӧсиплӧ вӧтӧ уськӧтчис Енлӧн ангел.
20 Сія шуис: «Чеччы, босьт Кагасӧ Mамыскӧт да бӧр мун Израильӧ. Кӧдна мӧдісӧ вийны Кагасӧ, нія кулісӧ».


21 Ӧсипыс чеччис, босьтіс Кагасӧ Mамыскӧт да бӧр бертіс Израиль муӧ.
22 Ӧсипыс кыліс, Ирод кулӧм бӧрын Иудея муын пӧ веськӧтлӧ сылӧн Аркелай зоныс. Иудея муас мунны Ӧсипыс поліс. Сэк вӧтын сылӧ вӧлі висьталӧм мунны Галилея муӧ.
23 Сэтчин локтӧм бӧрын Ӧсип пондіс овны Назарет карын. Сідз аркмис Енсянь юӧртіссез пыр висьтавлӧмыс: «Сійӧ пондасӧ шуны "Назаретісь морт"».






*а 2.1 мывкыда отир ─ мудрецы

*б 2.2 кӧдзув ─ звезда

*в 2.4 аркирей ─ первосвященник

*г 2.4 Туйдӧтӧ велӧтіссес вӧлӧмась бура велӧтӧм иудейез. Моисейлісь Туйдӧтсӧ нія вежӧртӧтлӧмась отирлӧ.

*д 2.11 смирна ─ пуись вийӧтӧм дона ви





МАТВЕЙСЯНЬ ВЕЖА БУР ЮӦР
Глава 3

Пыртісь Иоан

(Мк. 1:1-8; Лк. 3:1-18; Ин. 1:19-28)

1 Сія кадӧ локтіс Пыртісь Иоан да пондіс баитны отирлӧ Иудея кушмуын.
2 Сія юӧртіс: «Бергӧтчӧ умӧль керӧммезныт дынісь! Енӧжись Юралӧмыс*а эд матын ни».
3 Иоаныс и вӧлі сія мортыс, кӧда йылісь висьтавлӧм Енсянь юӧртісь Исай:



─ Кушмуын гора шы кылӧ:

«Дӧсвидзисьлӧ туйсӧ лӧсьӧтӧ,

Сылісь мунаніннэсӧ веськӧтӧ».




4 Иоаныс паськӧмсӧ новйис верблюд гӧнісь, йыасьліс кучик йыӧн, сёйліс саранчаэз да вӧр ма.
5 Сы дынӧ ӧксьывліс уна отир Ерусалим карись, Иудея муись да Иордан ю дорсис.
6 Отирыс висьтасисӧ асланыс умӧль керӧммез йылісь. Сыбӧрын Иоаныс пыртіс нійӧ Иордан юын.


7 Иоан дынӧ пыртчыны локтісӧ уна фарисейез да садукейез*б. Иоаныс нійӧ казяліс да шуис:


«Кыйсянь*в шогмӧммез! Кин тіянӧс велӧтіс пышшыны локтан лӧгсис?
8 Асланыт керӧммезӧн мыччалӧ Енлань бергӧтчӧмнытӧ.
9 Эд баитӧ аслыныт, миян айным пӧ Авраам. Тіянлӧ висьтала: эна иззэзісь Еныс вермас Авраамыслӧ сувтӧтны челядьсӧ.
10 Черыс куйлӧ ни пу вуджыс бердын. Пуыс оз кӧ вай бур воӧмсӧ*г, сійӧ кералӧны да чапкӧны биӧ.


11 Ме бӧрын Локтісьыс месся вынажык, нельки Сылісь кӧмкӧтсӧ нуӧтны ме абу туяна*д морт. Ме пырта тіянӧс ваӧн. Эта висьталӧ умӧльсӧ керӧмныт дынісь бергӧтчӧмныт йылісь. Локтісьыс тіянӧс пондас пыртны Вежа Лолӧн да биӧн.
12 Ассис зырсӧ Сія видзӧ киас. Гунасӧ Сія весӧтас: шогдісӧ тӧлӧтас да чукӧртас сусекӧ, йикисӧ куслытӧм биын сотас».

Исуслӧн пыртчӧм

(Мк. 1:9-11; Лк. 3:21-22)

13 Сія кадӧ Исусыс Галилея мусянь локтіс Иордан ю дорӧ Иоан дынӧ пыртчыны.
14 Иоаныс пондіс Сійӧ ӧвны: «Тэ локтін ме дынӧ? Тэныт эд колӧ менӧ пыртны!»
15 Исусыс сэтчӧ шуис: «Ӧні кер сідз, кыдз колӧ. Сідз мийӧ быдӧс керам Еныс сьӧрті». Сэк Иоаныс Исуссӧ пыртіс.


16 Пыртчӧм бӧрас Исусыс васис петіс. Сэтӧн енӧжыс оссис. Иоаныс син одзын Енлӧн Лолыс дуді моз лэдзчисис Исусыс вылӧ.
17 Енӧжсянь кыліс баитан шы: «Сія менам дона Зонӧ, олан гажӧ».






*а 3.2 Енӧжись Юралӧм ─ Царство Небесное

*б 3.7 садукейез ─ иудейезлӧн чукöр, кӧдна лыдӧ пырис уна вежауджалісь. Нія эзö веритӧ пырся оланӧ, ангеллэзӧ да кулӧмись ловзьӧмӧ.

*в 3.7 кый ─ змея

*г 3.10 воӧм ─ плод

*д 3.11 туяна ─ достойный





МАТВЕЙСЯНЬ ВЕЖА БУР ЮӦР
Глава 4

Исус мунӧ Галилея муӧ

(Мк. 1:12-13; Лк. 4:1-13)

1 Сыбӧрын Исуссӧ Лов нуӧтіс кушмуӧ, медбы кульыс Сійӧ ылӧтліс.
2 Исусыс кӧслуналіс*а нёльдас лун, нёльдас ой да ӧддьӧн тшыгьяліс.
3 Сэк Сы дынӧ локтіс ылӧтлісь да шуис: «Тэ кӧ Енлӧн Зон, висьтав, этна иззэс ась пӧртчӧны няньӧ».
4 Исусыс сылӧ висьталіс: «Гижӧм: "Дзир ӧтік няньӧн оз понды овны мортыс, а Енсянь петӧм быд кылӧн"».


5 Сэсся кульыс вайӧтіс Исуссӧ вежа Ерусалим карӧ да сувтӧтіс Вежа Керку*б вылӧ.
6 Сылӧ висьталіс: «Тэ кӧ Енлӧн Зон, уськӧтчы тасянь улӧ. Гижӧм тай: "Ассис ангеллэсӧ тшӧктас видзӧтны Тэ сьӧрын. Киэз выланыс нуӧтасӧ Тэнӧ, медбы коктӧ из бердӧ эн дойд"».
7 Исусыс паныт висьталіс: «Сэтӧн гижӧм и сідз: "Аслат Дӧсвидзись Енлісь мыласӧ*в эн пешлы!"»


8 Кульыс сэк кайӧтіс Исуссӧ вылын керӧсӧ да мыччаліс быдӧс олан муэзсис быдпӧлӧс бурсӧ да басӧксӧ.
9 Сыбӧрын Исусыслӧ шуис: «Копыртчан кӧ меным муӧдззас, сэк нійӧ быдӧс Тэныт сета».
10 Исусыс висьталіс: «Вешшы ме дынісь, сотана! Вежа Гижӧтыс тай висьталӧ: "Аслат Дӧсвидзись Енлӧ копрась, Сылӧ ӧтнаслӧ кысъяв*г!"»


11 Сэк кульыс колис Исуссӧ. А Сылӧ отсавны локтісӧ ангеллэз.

Исус мунӧ Галилея муӧ

(Мк. 1:14-15; Лк. 4:14-15)

12 Иоансӧ пуксьӧтісӧ. Этія йылісь кылӧм бӧрын Исусыс бертіс Галилея муӧ.
13 Назаретсис Сія муніс овны Капернаум карӧ, Галилея ты*д дорӧ. Сія муыс вӧлі Завулон да Неффалим*е увтырлӧн.
14 Сідз керсис Енсянь юӧртісь Исай пыр висьтавлӧмыс:



15 ─ Завулонлӧн му, Неффалимлӧн му,

саридз*ж дорӧт туй вылын Иордан ю сайын,

ентӧдтӧм отира*з Галилея му!

16 Пемытын олісь отир казяліс дзар югытсӧ.

Кулан вуджӧр увтын оліссеслӧ югытыс югйӧвтіс.




17 Сія кадсянь Исусыс пондіс юӧртны-висьтавлыны: «Бергӧтчӧ умӧль керӧммезныт дынісь! Енӧжись Юралӧмыс матын ни!»

Медодзза велӧтчиссез

(Мк. 1:16-20; Лк. 5:1-11, 6:17-19)

18 Галилея ты дынӧт мунікӧ Исусыс казяліс кык вонӧс: Симонӧс, кӧдалӧн мӧд нимыс Петра, да сылісь Ӧндрей вонсӧ. Кыкнанныс кыяннысӧ*и вӧтьӧны вӧлі ваас. Нія эд вӧлісӧ чери кыйиссез.
19 Исусыс нылӧ шуис: «Локтӧ Ме сьӧрӧ! Ме тіянӧс кера морт кыйиссезӧн».
20 Кык вон сэк жӧ колисӧ кыяннысӧ да мунісӧ Сы бӧрсянь.
21 Одзлань мунікӧ Исус казяліс пыжись мӧдік кык вонӧс: Яковӧс да Иоанӧс. Ныкӧт вӧлӧм Зеведей айныс. Нія вочӧны вӧлі кыяннэсӧ. Исусыс корис и нійӧ.
22 Нія колисӧ пыжсӧ, айнысӧ да мунісӧ Исусыс сьӧрӧ.


23 Исусыс ветлӧтіс Галилея муӧт, велӧтіс синагогаэзын*к. Сія висьтасис Енлӧн Юралӧм йылісь Бур Юӧрсӧ, отирсӧ веськӧтіс быдкодь висьӧмись да быд шогӧтісь.
24 Сы йылісь юӧрыс паськаліс Сирия муыс пасьта. Исусыс дынӧ быдлаын вайӧтлісӧ быдкодь шогӧтӧн шогаліссесӧ: зубытсянь да сэрпӧсь ловсянь пессись-мырсиссесӧ*л, усяліссесӧ, параличӧн личкӧм отирӧс. Сія быдӧннысӧ веськӧтліс.
25 Исусыс сьӧрын ветлӧтіс унася-уна отир: Галилеяись, Дас карлӧн муись, Иудеяись, Иордан ю сайын муись да Ерусалим карись.






*а 4.2 кӧслунавны ─ ютӧг, сёйтӧг кеймӧмӧн овны

*б 4.5 Вежа Керку ─ храм

*в 4.7 мыла ─ терпение

*г 4.10 кысъявны ─ служить

*д 4.13 ты ─ озеро

*е 4.13 Завулон да Неффалим ─ Яковлӧн, мӧд нимнас кӧ шуны, Израильлӧн зоннэз

*ж 4.15 саридз ─ море

*з 4.15 ентӧдтӧм отир ─ язычники

*и 4.18 кыян ─ сеть

*к 4.23 синагога ─ иудейезлӧн кейман керку

*л 4.24 пессьыны-мырсьыны ─ страдать





МАТВЕЙСЯНЬ ВЕЖА БУР ЮӦР
Глава 5

Керӧс вылын велӧтӧм

(Лк. 6:20-23)

1 Ас гӧгӧрсис уна йӧзӧс адззӧмсянь Исусыс кайис керӧс вылӧ. Велӧтчиссес ӧксисӧ Сы гӧгӧрӧ. Исусыс пуксис,
2 пондіс велӧтны:



3 «Шудаӧсь*а ловныслӧ кориссес:

нылӧн эм Енӧжись Юралӧм.

4 Шудаӧсь горзіссес:

нійӧ бурӧтасӧ*б.

5 Шудаӧсь раммес*в:

нылӧ сетасӧ кӧсйӧм мусӧ.

6 Шудаӧсь,

кӧдна сёян-юан моз кошшӧны Ен сьӧрті веськыта олӧмсӧ*г:

нія пӧтасӧ.

7 Шудаӧсь небыт сьӧлӧмаэс:

Еныс сетас нылӧ небыт сьӧлӧмсянь.

8 Сӧстӧм сьӧлӧмаэс шудаӧсь:

нія Енсӧ адззасӧ.

9 Йӧзӧс ӧтамӧдкӧт бурӧтісь-лӧньсӧтіссес*д шудаӧсь:

Еныс нійӧ Аслас челядьӧ пуктас.

10 Ен сьӧрті веськыта олӧм понда вашӧтӧммес шудаӧсь:

нылӧн эм Енӧжись Юралӧм.



11 Тійӧ шудаӧсь, Ме понда кӧ тіянӧс пондасӧ видны, дзескӧтлыны-вашӧтлыны, тіян йылісь вӧвлытӧм умӧльсӧ пондасӧ висьтавлыны.
12 Гажмӧ, гажӧтчӧ: енӧжас тіянлӧ лӧсьӧтӧм ыджыт козин. Сідз дзескӧтлӧмась-вашӧтлӧмась и Енсянь юӧртіссесӧ, кӧдна олісӧ тіян одзын».

Тійӧ сов да югдӧтан

(Мк. 9:50; Лк. 11:33, 14:34-35)

13 «Му вылас тійӧ ─ сов. Ӧштас кӧ солыс солалан вынсӧ, мыйӧн сійӧ бӧр керан соланас? Сэк сія некытчӧ ни оз туй, сійӧ чапкасӧ отир кок увтӧ.


14 Отирлӧ тійӧ ─ югдӧтан. Керӧс вылын сулалан кар сайӧвтчыны оз вермы.
15 Ӧзтӧм бисӧ озӧ пуктывлӧ гырнич увтӧ, сійӧ сувтӧтӧны бивидзан вылӧ. Сэк биыс керкуас быдӧнныслӧ югытсӧ сетӧ.
16 Сідз и тіян югытныт ась югдӧтӧ. Отирыс ась адззӧны тіянлісь бурсӧ керӧмнытӧ да ошкӧны енӧжись Айнытӧ».

Туйдӧт*е йылісь


17 «Юраныт эд видзӧ, Ме пӧ локті вежны Туйдӧтсис тшӧктӧммесӧ да Енсянь юӧртіссезлісь гижӧммесӧ. Ме эг лок разьны, локті быдӧс керны ны сьӧрті.
18 Ме тіянлӧ быльсӧ висьтала: енӧжыс да муыс ӧштӧдз Туйдӧтсис нельки ӧтік учӧт шыпас*ж, ӧтік кырӧлок оз ӧш. Гижӧмыс быдӧс аркмас.
19 Нія тшӧктӧммезісь мортыс вежас кӧ нельки ӧтік учӧтик тшӧктӧм да сэтчӧ мӧдіккезӧс велӧтас, сійӧ Енӧжись Юраланінын медучӧт мортӧ пуктасӧ. А кин олӧ кӧ тшӧктӧммес сьӧрті да отирӧс велӧтӧ ны сьӧрті овны, сійӧ Енӧжись Юраланінын ыджыт мортӧ пуктасӧ.
20 Висьтала тіянлӧ: Тійӧ одӧ кӧ олӧ Еныс сьӧрті Туйдӧтӧ велӧтіссезся да фарисейезся буржыка, сэк одӧ пырӧ Енӧжись Юраланінӧ».

Лӧгалӧм йылісь

(Лк. 12:57-59)

21 «Тійӧ тӧдат важын олісь йӧзлӧ этӧ висьталӧмсӧ: "Эн вий, быд морт вийисьӧс суд вылас мыжьясӧ".
22 А Ме висьтала тіянлӧ: кин воныс вылӧ абусис лӧгсӧ видзӧ, сылӧ ковсяс суд вылын кыв видзны. Аслас вонлӧ*з мортыс шуас кӧ: "бӧбӧв тэ", сідз шуисьыс сюрас вылынжык суд вылӧ. Кин вонсӧ шуас: "вежӧрттӧм тэ", сія куслытӧм биӧ шедас.
23 Тэ ваян езъяланін*и вылӧ Енлӧ козин. Сы коста тӧдвылат усяс вонытлӧн тэ вылӧ лӧгалӧмыс.
24 Сэтчӧ козинтӧ коль да мун воныт дынӧ бурасьны. Сэсся вӧлись лок Енлӧ козинтӧ вайны.


25 Тэнӧ нуӧтӧны кӧ судӧ, туй вылӧт мунӧмныт коста тэрмась бурасьны тэнӧ нуӧтісьыскӧт. Он кӧ сідз кер, сія сетас тэнӧ судитісьлӧ. Судитісьыс сетас тэнӧ видзӧтіссез киӧ да тшӧктас пуксьӧтны.
26 Веськыта шуа тэныт: медбӧрья сьӧмтӧ*к сеттӧдз сэтісь он пет».

Гозъя коласын олӧм йылісь

(Мт. 18:8-9, 19:9; Мк. 10:11-12; Лк. 16:18)

27 «Тійӧ кывліт, мый вӧлі висьталӧм одзжык оліссезлӧ: "Гозйӧн овтӧн ӧтамӧдныт сайсянь эд ветлӧтӧ".
28 А Ме висьтала тіянлӧ: инька вылӧ видзӧтікӧ мортыс ӧзйӧтчис кӧ, сія сьӧлӧмас иньыс сайсянь кыскасис ни.
29 Веськыт синыт тэнӧ ылӧтӧ кӧ, кыскы синтӧ да чапкы. Вывтырсит ӧтік тор ӧштан кӧ, тэныт сысянь буржык. Сэк быдсӧн вывтыртӧ озӧ чапкӧ адас.
30 Веськыт киыт тэнӧ ылӧтӧ кӧ керны умӧльсӧ, сійӧ керав да дынсит чапкы. Вывтырсит ӧштан кӧ ӧтік тор, сысянь тэныт буржык. Сэк быдсӧн вывтырнат он шед куслытӧм биӧ.


31 Вӧлі висьталӧм тай: "Инькаыскӧт кин янсӧтчӧ, ась сетӧ сылӧ янсӧтчан гижӧт".
32 А Ме тіянлӧ висьтала: инька жӧникыс сайсянь эз кыскась, а жӧникыс тай сыкӧт янсӧтчӧ. Сідз сія ачыс ыстӧ иньсӧ жӧник сайсянь кыскасьны. А кин босьтас кӧ янсалӧм инькасӧ, сія ачыс кыскасьӧ».

Кыв сетӧм*л йылісь


33 «Тійӧ кывліт, мый вӧлі висьталӧм отирыслӧ кӧркӧ: "Сетӧм кывтӧ видз! Дӧсвидзись одзын кытшӧм кыв сетін, кер сы сьӧрті!"
34 А Ме висьтала тіянлӧ: Кыв сеттӧг ов! Енӧжӧн кыв эн сет. Сія ─ Енлӧн юралан пукӧсыс*м.
35 Муӧн кыв эн сет. Сія ─ Енлӧн кок увтыс. Ерусалим карӧн кыв эн сет. Сія ─ вына Ӧксулӧн карыс.
36 Аслат юрӧн кывтӧ эн сет. Тэ эд он вермы нельки ӧтік юрси тылӧп пӧртны чочкомӧ, сьӧдӧ я.
37 Тіян кывныт ась лоас чорыт: "сідз"-ныт ась лоӧ "сідз", "ог"-ныт ась лоӧ "ог". Ны дынӧ мӧдік содтӧм кыввес ылӧтлісьсянь ни».

Вештісьӧм йылісь


38 «Тійӧ кывлітӧ, мый вӧлі висьталӧм: "Син понда син, пинь понда пинь".
39 А Ме висьтала тіянлӧ: тэныт лёк керись вылӧ паныт эн лэбтісь. Веськыт пельбокат сӧтас кӧ, бергӧт шульгатӧ.
40 Судитчӧ кӧ кинкӧ тэкӧт йӧрнӧстӧ босьтӧм могись, сет сылӧ и вевдӧрись паськӧмтӧ.
41 Тшӧктӧ кӧ кинкӧ мунны сыкӧт ӧтік верста, мун сыкӧт кыкӧ.
42 Тэнчит корисьлӧ сет, одзӧсалісь мортсӧ эн вашӧт».

Радейтӧм йылісь

(Лк. 6:27-36)

43 «Тійӧ кывлітӧ сэтшӧм висьталӧмсӧ: "Ассит матісьтӧ радейт, но тэ вылӧ лэбтісисьсӧ*н синнат эн адззы".
44 А Ме тіянлӧ висьтала: Тіян вылӧ лэбтісиссесӧ радейтӧ. Бласлӧвитӧ тіянӧс ёрдіссесӧ. Кӧдна синӧн озӧ вермӧ видзӧтны тіян вылӧ, нылӧ бурӧ керӧ. Енлӧ кеймӧ тіянӧс дзерӧтліссез да вашӧтліссез понда.
45 Сэк лоат енӧжись Айнытлӧ челядьӧн. Сія тай тшӧктӧ Аслас шонділӧ ӧтмоза югытсӧ сетны и бур йӧзлӧ, и лёк йӧзлӧ. Сія ыстӧ зэрсӧ и Ен сьӧрті веськыта оліссезлӧ*о, и Ентӧг оліссезлӧ.
46 Тійӧ радейтат кӧ тіянӧс радейтіссесӧ, сэк мый понда тіянлӧ козинсӧ сетны? Озӧ разь сідз керӧ и вот*п ӧктіссес?
47 Тійӧ кӧ бур кылӧн панталат дзир ассиныт воннэзнытӧ, сэк мый бурсӧ керат? Озӧ разь сідз керӧ и ентӧдтӧммес?
48 Енӧжись Айныт быдсӧн бур*р! Сы моз и тійӧ лоӧ быдсӧн бурӧсь».






*а 5.3 шуда ─ счастливый, блаженный

*б 5.4 бурӧтны ─ утешить

*в 5.5 рам ─ кроткий

*г 5.6 Ен сьӧрті веськыта олӧм ─ праведность

*д 5.9 бурӧтны-лӧньсьӧтны ─ примирить

*е 5.17 Туйдӧт ─ закон Моисея

*ж 5.18 шыпас ─ буква

*з 5.22 вон ─ ӧтмоза веритісь

*и 5.23 езъяланін ─ жертвенник

*к 5.26 сьӧм ─ деньги

*л 5.33 кыв сетны ─ поклясться

*м 5.34 юралан пукӧс ─ престол, трон

*н 5.43 кинкӧ вылӧ лэбтісись ─ враг

*о 5.45 Ен сьӧрті веськыта олісь ─ праведный

*п 5.46 вот ─ налог

*р 5.48 быдсӧн бур ─ совершенный





МАТВЕЙСЯНЬ ВЕЖА БУР ЮӦР
Глава 6

Отсасьӧм йылісь


1 «Видзӧтӧ, бурӧ керӧмныт ась оз ло йӧз одзын мыччалӧм могись. Сідз кӧ керат, енӧжись Айныт тіянлӧ оз сет козинсӧ.
2 Кориссезлӧ кӧ сетан, сы йылісь быдӧнныслӧ эн висьтась. Сідз керӧны асьнысӧ буррезӧн мыччалісь йӧз синагогаэзын да отирыс одзын, медбы нійӧ ошкисӧ. Ме тіянлӧ быльсӧ висьтала: сы понда вештӧмсӧ нія босьтісӧ ни.
3 Корисьлӧ отсавтӧн веськыт киыт ась оз тӧд шульга киытлісь керӧмсӧ.
4 Тэнат отсалӧм йылісь ась мӧдіккез озӧ тӧдӧ. Айыт гусьӧна керӧмтӧ адззӧ. Сы понда Сія сетас тэныт козинсӧ».

Кеймӧм йылісь

(Лк. 11:2-4)

5 «Эдӧ кеймӧ асьнысӧ мыччалісь отир моз. Нія тай синагогаэзын, туйвежжезын сулалӧмӧн кеймӧны асьнысӧ мыччалӧм могись. Веськыта тіянлӧ висьтала: нія босьтӧны ни козинсӧ.
6 А тэ кеймыны пыр аслат жырӧ, ыбӧстӧ пӧднав. Кеймы аслат тыдавтӧм Айлӧ. Гусьӧна керӧмтӧ адззикӧ Айыт сетас тэныт козинсӧ.
7 Кеймиканыт Ентӧг оліссес моз уна эд баитӧ. Нія тай юраныс видзӧны: уна кӧ висьталасӧ, то Еныс нійӧ кылас.


8 Ны моз эд керӧ. Тіян кортӧдз Айныт тӧдӧ ни, мый тіянлӧ колӧ.
9 Кеймӧ сідз:



─ Миян Ай, енӧжын Олісь!

Тэнчит вежа нимтӧ

ась быд морт видзӧ сьӧлӧмас.

10 Ась локтас Тэнат Юралӧмыт.

Быдӧс ась керсьӧ Тэ сьӧрті

му вылас, кыдз и енӧжас.

11 Талун кежӧ вай миянлӧ колан няньсӧ.

12 Тэ простит миянлісь умӧль керӧммезнымӧс,

кыдз и мийӧ проститам миянлӧ умӧльӧ кериссесӧ.

13 Видз миянӧс ылалӧмись,

ылӧтлісь дынісь миянӧс мезды.

Тэнат Юралӧмыт, выныт да югьялӧмыт*а пыр кежӧ.

Аминь*б.




14 Йӧзыслісь умӧль керӧммесӧ проститат кӧ, сэк енӧжись Айныт проститас и тіянӧс.
15 Одӧ кӧ проститӧ отирсӧ умӧль керӧммезныс понда, сэк и Айныт оз простит тіянлісь умӧль керӧммезнытӧ».

Кӧслуналӧм йылісь


16 «Кӧслуналіканыт эдӧ керӧ гажтӧм чужӧммез. Мукӧдыс тай сідз керӧны ассиныс кӧслуналӧмсӧ мыччавны. Ме тіянлӧ быльсӧ висьтала: ассиныс козинсӧ нія босьтӧны ни.
17 А тэ кӧслуналікат юрситӧ сынав, чужӧмтӧ миссьӧт.
18 Сэк йӧзыс озӧ пондӧ тӧдны тэнчит кӧслуналӧмтӧ. Тэ пондан кӧслунавны тыдавтӧм Айыт одзын. Гусьӧна керӧмтӧ адззикӧ Сія сетас тэныт козинсӧ».

Пажыть*в ӧктӧм йылісь

(Лк. 11:34-36, 12:33-34, 16:13)

19 «Эдӧ ӧктӧ аслыныт пажытьсӧ му вылын! Кор*г да сім сійӧ сёйӧны. Гусясиссес пыравлӧны да быдӧс нуӧтӧны.
20 Аслыныт пажытьсӧ ӧктӧ енӧжын. Сэтчин кор да сім сійӧ озӧ сёйӧ, гусясиссес озӧ пырӧ да озӧ нуӧтӧ.
21 Кытӧн эд тэнат пажытьыт, сэтчин лоас и сьӧлӧмыт».


22 «Синыт ─ вывтыртӧ югдӧтісь. Синыт кӧ сӧстӧм, быдсӧн вывтырыт югыт.
23 Синыт кӧ умӧль, вывтырыт быдсӧн кольччӧ пемытын. Сідзкӧ, югытыс кӧ тэ пытшкын пемыт, кытшӧм нӧ сэк ачыс пемытыс?»


24 «Мортыс оз вермы уджавны кык кӧзяинлӧ. Ӧтыс син вылӧ оз понды ковны, а мӧдсӧ пондас радейтны. Ӧтыслӧ быдӧс пондас бура керны, мӧдыс вылӧ и видзӧтны оз понды. Одӧ вермӧ уджавны Енлӧ да сьӧмлӧ».

Тӧждісьӧм йылісь

(Лк. 12:22-31)

25 «Сійӧн шуа тіянлӧ: эдӧ тӧждісьӧ сёян-юан понда, паськӧм понда. Абу я оланныт сёян-юанся донажык, а вывтырныт ─ паськӧмся?
26 Видзӧтӧ енӧжись кайез вылӧ: нія озӧ кӧдзӧ, озӧ вундӧ, озӧ ӧктӧ сюсӧ сусеккезӧ. Нійӧ енӧжись Айныт вердӧ. Тійӧ нысся абу я донажыкӧсь?
27 Да и тіян коласісь тӧждісьӧмнас кинкӧ вермас я содтыны аслыс олан кадсӧ?»


28 «Мый тӧждісят паськӧм понда? Видзӧтӧ видз вылын быдмӧм дзоридззез вылӧ. Нія озӧ уджалӧ, озӧ печкӧ.
29 Висьтала тіянлӧ: нельки Соломонлӧн югьялан ӧксу паськӧмыс абу вӧлӧм дзоридззез кодь басӧк.
30 Еныс сідз пасьтӧтӧ турунсӧ, кӧда талун быдмӧ, а ашын горын сотасӧ. Умӧля веритіссез, Сія тіянӧс оз разь пасьтӧт?


31 Сідзкӧ, эд баитӧ тӧждісьӧмӧн: "Мый пондам сёйны да юны? Мый пасьталам?"
32 Ентӧг оліссес эд сы понда пыр и тӧждісьӧны. Енӧжись Айныт эд тӧдӧ, мый тіянлӧ колӧ.
33 Медодз кошшӧ Енлісь Юралӧмсӧ да Сы сьӧрті веськыта олӧмсӧ, а быдӧс коланаыс тіян лоас.
34 Сійӧн ашынся лун понда эд тӧждісьӧ, ашынся луныс ас пондасис ачыс тӧждісяс. Быд лунлӧ аслас тӧждӧмыс тырмӧ».




*а 6.13 югьялӧм ─ слава

*б 6.13 аминь ─ кылыс аркмӧм еврей кылісь «амэн», сія лоӧ «сідз и эм, былись»

*в 6.19 пажыть ─ имущество

*г 6.19 кор ─ моль





МАТВЕЙСЯНЬ ВЕЖА БУР ЮӦР
Глава 7

Осудитӧм йылісь

(Лк. 6:37-38, 41-42)

1 «Мӧдіккезӧс эд осудитӧ, сэк и тіянӧс озӧ пондӧ осудитны.
2 Тіян осудитӧмныт эд асланыт юр вылӧ локтас. И меряйтасӧ тіянлӧ асланыт меряйтӧм сьӧрті.
3 Мый тэ видзӧтан воныт синын ёгок вылӧ, аслат синісь кӧ керсӧ он кыв?
4 Кыдз тэ верман висьтавны аслат вонлӧ: "Вай кыска синсит ёгсӧ"? Видзӧт: аслат синын тай кер!
5 Ылӧтлісь морт! Одзжык аслат синісь керсӧ кыскы. Сэк казялан, кыдз кыскыны ёгоксӧ воныт синісь.


6 Мый вежа, поннэслӧ эд сеталӧ. Нія уськӧтчасӧ тіян вылӧ да летасӧ. Дона иззэсӧ порссес одзӧ эд тэчӧ, нія талясӧ кок увтаныс.

Корны велӧтӧм

(Лк. 6:31, 11:9-13)

7 Корӧ, тіянлӧ сетасӧ. Кошшӧ, и адззат. Ёркӧтӧ, тіянлӧ осьтасӧ.
8 Быд корисьлӧ сетӧны, кошшисьыс ─ адззӧ, ёркӧтчисьлӧ ─ осьтӧны.
9 Адззисяс я тіян коласын сэтшӧм морт, кӧда зоныслӧ сетас из, кӧр сія нянь корӧ?
10 Корас кӧ чери, сетас я айыс кыйӧс?
11 Тійӧ эд лӧгӧсь, а асланыт челядьлӧ вермат сетны мыйкӧ бурӧ. А енӧжись Айныт Сылісь кориссеслӧ бурсӧ унажык сетас.


12 Сідзкӧ, мый тійӧ видзчисят отирсянь, быдӧс сійӧ и асьныт керӧ нылӧ. Сідз керны велӧтӧны Туйдӧтыс да Енсянь юӧртіссеслӧн гижӧттэс».

Векнит да паськыт туй

(Лк. 13:24)

13 «Пырӧ векнит ыбӧсӧт. Паськыт ыбӧсыс да паськыт туйыс кулӧмӧ вайӧтӧны, и унаӧн сэті мунӧны.
14 А векнит туйыс да векнит ыбӧсыс оланӧ вайӧтӧны. Сійӧ туйсӧ етша отир адззӧны».

Ылӧтлісь юӧртіссез

(Лк. 6:43-44, 13:25-27)

15 «Асьнысӧ Енсянь юӧртіссезӧ пуктіссез дынісь ылынжыка видзсьӧ. Нія тіян дынӧ локтӧны баля кучикын, а асьныс нія лёк кӧиннэз.
16 Нійӧ тӧдат воӧмыс сьӧрті. Ӧктӧны я жельнӧг вылісь виноград, шышыбар вылісь инжир?
17 Бур пу вылын и воӧмыс бур, умӧль пу вылын и воӧмыс умӧль.
18 Бур пу вылын оз вермы лоны умӧль воӧмыс, умӧль пу оз вермы бур воӧмсӧ сетны.
19 Пу вылын абу кӧ бур воӧмыс, сійӧ кералӧны да шупкӧны биӧ.
20 Сідзкӧ, асьнысӧ Енсянь юӧртіссезӧ пуктіссесӧ тӧдат сы сьӧрті, мый нія вайӧны.


21 Меным быд шувлісьыс: "Дӧсвидзись! Дӧсвидзись!" ─ оз пыр Енӧжись Юраланінӧ. Сэтчӧ пырас дзир Менам енӧжись Айӧ кыв сьӧрті олісьыс.
22 Сія лунӧ Меным унаӧн шуасӧ: "Дӧсвидзись! Дӧсвидзись! Эгӧ я мийӧ Тэнат нимсянь юӧртӧ? Эгӧ я Тэнат нимӧн вашӧтӧ сэрпӧсь ловвесӧ? Эгӧ я Тэнат нимӧн адззывлытӧммесӧ*а керӧ?"
23 Сэк Ме нылӧ висьтала: "Ме тіянӧс ог тӧд. Мунӧ Ме дынісь, умӧльсӧ кериссез!"».

Кык керку йылісь велӧтан висьт*б

(Лк. 6:47-49)

24 «Менчим кыввезӧс кывзісьыс да ны сьӧрті олісьыс бур мывкыда керку лэбтісь кодь. Сія керкусӧ сувтӧтіс из вылӧ.
25 Кыдз ведра понісь зэрмис, юэс содісӧ, тӧввес ӧдззисӧ пӧльтны. Тӧвнырыс васӧ вайӧтіс сія керку вылӧ. Сылӧн керкуыс эз пӧр, сія эд из вылӧ лэбтӧм.


26 Менчим кыввезӧс кывзісьыс оз кӧ ов ны сьӧрті, сія арттӧм*в керку лэбтісь кодь. Сія керкусӧ сувтӧтіс песӧк вылӧ.
27 Кыдз ведра понісь зэрмис, юэс содісӧ, тӧввес ӧдззисӧ пӧльтны. Тӧвнырыс васӧ вайӧтіс сія керку вылӧ. Керкуыс пӧрис да быдсӧн разьсис».


28 Исуслісь кыввесӧ кывзӧм бӧрын йӧзсӧ ёна диво кутіс Сы велӧтӧмсянь.
29 Исусыс эд эз велӧт Туйдӧтӧ велӧтіссес да фарисейес моз, а вына юралісь моз.






*а 7.22 адззывлытӧм керӧм ─ чудо

*б 7.24 велӧтан висьт ─ притча

*в 7.26 арттӧм ─ недогадливый, бестолковый





МАТВЕЙСЯНЬ ВЕЖА БУР ЮӦР
Глава 8

Проказаӧн шогалісьӧс веськӧтӧм

(Мк. 1:40-45; Лк. 5:12-16)

1 Керӧсісь лэдзчӧм бӧрын уна йӧз муніс Исусыс сьӧрын.
2 Исус дынӧ сибӧтчис проказаӧн шогалісь морт. Сія кыминь уськӧтчис Исусыс одзӧ да шуис: «Дӧсвидзисьӧ! Колӧ кӧ Тэныт, верман менӧ сӧстӧмтны».
3 Исусыс нюжӧтіс кисӧ да павкӧтчис шогалісьыс бердӧ, висьталіс: «Меным колӧ, сӧстӧммы!» Шогалісьыс сэтӧн жӧ сӧстӧммис.
4 Исусыс сылӧ висьталіс: «Видзӧт, некинлӧ нем эн висьтась. Мун, асьтӧ мыччав вежауджалісьлӧ*а. Моисейыс тшӧктӧм сьӧрті вай езъялан козин*б. Сысянь пондасӧ тӧдны веськалӧмыт йылісь».

Сё воинӧн веськӧтлісьлісь*в кысъялісьӧс*г веськӧтӧм

(Лк. 7:1-10)

5 Капернаум карӧ пыртӧн Исус дынӧ сибӧтчис сё воинӧн веськӧтлісь да корис отсавны:
6 «Дӧсвидзисьӧ, менам кысъялісьӧ гортын куйлӧ, ӧддьӧн шогалӧ, ки-кокӧн оз вермы вӧрзьӧтны».
7 Исус сылӧ шуис: «Ме локта да веськӧта сійӧ».
8 Веськӧтлісьыс Сылӧ висьталіс: «Дӧсвидзись, ме абу сэтшӧм туяна морт, медбы Тэ пырин керкуам. Тэ висьтав, и кысъялісьӧ веськалас.
9 Ме вылын эмӧсь юраліссез. Сідз и ме кипод увтын воиннэз. Ӧтіклӧ висьтала: "Мун", и сія мунӧ. Мӧдіклӧ висьтала: "Лок", и сія локтӧ. Кысъялісьлӧ висьтала, мый керны, и сія керӧ».


10 Висьталӧмыссянь Исуссӧ диво кутіс. Сы сьӧрын муніссезлӧ Сія висьталіс: «Веськыта тіянлӧ висьтала: сэтшӧм веритӧмсӧ Ме нельки Израились эг на адззывлы.
11 Висьтала тіянлӧ: Енӧжись Юраланінӧ уна йӧз локтасӧ асывланьсянь, рытланьсянь. Нія Авраамкӧт, Исаккӧт, Яковкӧт пуксясӧ ӧтік пызан сайӧ.
12 А кинлӧ одззасянь вӧлі лӧсьӧтӧм Енлӧн Юраланіныс, нійӧ вашӧтасӧ пемытас. Сэтчин лоас горзӧм да пиннезӧн гирскӧм».
13 Сэсся веськӧтлісьыслӧ Исусыс шуис: «Мун гортат. Быдӧс аркмас тэнат веритӧм сьӧрті». Сэк жӧ сылӧн кысъялісьыс веськалӧм.

Шогаліссезӧс веськӧтӧм

(Мк. 1:29-34; Лк. 4:38-41)

14 Исус локтіс Петра ордӧ. Сія казяліс, Петраыс иньлӧн мамыс куйлӧ вӧлі ольпасьын. Сылӧн вывтырыс сотчис.
15 Исус павкӧтчис сы ки бердӧ. Сылӧн шогӧтыс чулаліс. Инькаыс чеччис да пондіс лӧсьӧтны пызан вылӧ сёян.
16 Рытнас Исусыс дынӧ вайӧтісӧ уна йӧзӧс, кӧднаын вӧлісӧ сэрпӧсь ловвез. Исусыс Аслас висьталӧм кылӧн вашӧтіс сэрпӧсь ловвесӧ да веськӧтіс шогаліссесӧ.
17 Керсис Енсянь юӧртісь Исайлӧн этадз висьталӧм сьӧрті:



─ Миянлісь шогӧттэсӧ Сія босьтіс Ас вылас,

Миянлісь висьӧммесӧ нуӧтіс.



Исус сьӧрӧ мунӧм йылісь

(Лк. 9:57-62)

18 Исусыс гӧгӧрӧ ӧксисӧ уна отир. Этӧ адззикӧ Ассис велӧтчиссесӧ Сія тшӧктіс вуджны ты мӧдӧрас.
19 Сэк Туйдӧтӧ велӧтісь сибӧтчис да висьталіс: «Велӧтісь, ме быдлаӧ Тэ бӧрсянь муна».
20 Исусыс сылӧ висьталіс: «Руччезлӧн, кайезлӧн эмӧсь поззэз, а Морт Зонлӧ некытӧн и юрсӧ шоччӧтны».


21 Исуслӧн ӧтік велӧтчись корсис: «Дӧсвидзисьӧ, лэдзлы менӧ гортӧ айӧс дзебны».
22 Исусыс сылӧ висьталіс: «Лок ме сьӧрӧ, кулӧммес ась дзебӧны ассиныс кулӧммезнысӧ».

Тӧв ӧлӧм

(Мк. 4:35-41; Лк .8:22-25)

23 Исус пуксис пыжӧ, велӧтчиссес пуксисӧ Сыкӧт.
24 Видзчисьтӧг ты вылас лэбтісис вына тӧв, васӧ вайӧтіс, койис ны вылӧ. Исусыс сы коста узис.
25 Велӧтчиссес саймӧтісӧ Сійӧ: «Дӧсвидзись, вӧям эд! Отсав миянлӧ!»
26 Исус шуис: «Мыля тійӧ сідз полат, умӧля веритіссез?» Исусыс чеччис, ӧліс тӧвсӧ, васӧ. Ва вылас лоис шы не тӧв.
27 Велӧтчиссес повзьӧмӧн ӧтамӧдныслісь юасисӧ: «Кин Сія сэтшӧмыс? Нельки тӧлыс да тыыс Сійӧ кывзісьӧны».

Сэрпӧсь ловвезӧс вашӧтӧм

(Мк. 5:1-20; Лк. 8:26-39)

28 Исусыс велӧтчиссескӧт вуджис ты мӧдӧрись Гергесин муӧ. Сэтчин нійӧ панталісӧ кык морт, кӧдна петісӧ керӧс гыркын*д дзебсянінісь*е. Нійӧ видзӧмась-маитӧмась сэрпӧсь ловвез. Нія вӧлӧмась ӧддьӧн лёкӧсь, сійӧн сія туй вылӧт некин абу лысьтӧм мунны.
29 Нія горӧтісӧ: «Исус, Енлӧн Зон, мый Тэныт миян дорӧдз? Тэ локтін миянӧс маитны висьталӧм кадся одзжык».


30 Ны дынсянь ылынкодь йирсисӧ порссез.
31 Сэрпӧсь ловвес корисӧ Исуссӧ: «Вашӧтан кӧ миянӧс морттэзсис, сэк ысты порссезас».
32 Сія нылӧ шуис: «Мунӧ!» Йӧз пытшкись петӧм сэрпӧсь ловвес пырисӧ порссес пытшкӧ. Сэк порссес керӧс вывсяняс уськӧтчисӧ ваас да вӧйисӧ.


33 Порссес сьӧрын видзӧтіссес котӧртісӧ карӧ. Нія быдӧс висьтасьӧмась отирлӧ, сідз и сэрпӧсь ловвесӧ вашӧтӧм йылісь.
34 Сэк Исусыслӧ паныт петіс быдсӧн карыс. Нія пантасиканыс Исуссӧ корисӧ мунны ны муись.







*а 8.4 вежауджалісь ─ священник

*б 8.4 езъялан козин ─ жертва, жертвенный дар

*в 8.5 сё воинӧн веськӧтлісь ─ сотник

*г 8.5 кысъялісь ─ слуга

*д 8.28 керӧс гырк ─ пещера

*е 8.28 дзебсянін ─ гробница, могила





МАТВЕЙСЯНЬ ВЕЖА БУР ЮӦР
Глава 9

Параличӧн личкӧм мортӧс веськӧтӧм

(Мк. 2:1-12; Лк. 5:17-26)

1 Исусыс пуксис пыжӧ, бӧр вуджис тысӧ да локтіс Аслас карӧ.
2 Сэтӧн кынымкӧ морт вайӧтісӧ Сы дынӧ ольпась вылын параличӧн личкӧм мортӧс. Исусыс казяліс нылісь веритӧмнысӧ да висьталіс вӧрзьытӧг куйлісьлӧ: «Эн пов, зонӧй! Тэнат умӧль керӧммет проститӧмӧсь».


3 Туйдӧтӧ велӧтіссез коласісь мукӧдыс аслыныс баитісӧ: «Сія Асьсӧ Ен туйӧ тай пуктӧ».
4 Исусыс тӧдіс нылісь юраныс пыртӧмсӧ да шуис: «Мыйлӧ тійӧ юраныт умӧльсӧ пыртат?
5 Мый кокнитжык висьтавны: "Тэнат умӧль керӧммет проститӧмӧсь", а поди, сідз висьтавны: "Чеччы, ветлӧт"?
6 Ӧні тіянлӧ колӧ тӧдны: Морт Зон вермӧ проститны умӧль керӧммесӧ му вылас». Сія шогалісьыслӧ шуис: «Чеччы, босьт ольпасьтӧ да мун гортат».
7 Сія чеччис да муніс гортас.
8 Быдӧс этӧ адззылӧмсянь отирыс повзисӧ да ошкисӧ Енсӧ, Кӧда сетіс отирлӧ сэтшӧм ыджыт вын.

Матвейӧс корӧм


9 Исусыс сэтісь мунтӧнняс вот ӧктанінын казяліс Матвей нима мортӧс. Исусыс шуис сылӧ: «Лок Ме сьӧрӧ». Сія чеччис да муніс Исусыс сьӧрӧ.
10 Бӧрынжык Матвей ордын Исусыс пуксис сёйны. Сэтчӧ локтісӧ вот ӧктіссез да мукӧд умӧльсӧ керись отир. Нія пукалісӧ ӧтік пызан сайын Исусыскӧт да Сылӧн велӧтчиссезкӧт.
11 Этӧ адззылісӧ фарисейез. Нія Исуслӧн велӧтчиссезлӧ висьталісӧ: «Мыля тіян Велӧтісьныт сёйӧ ӧтлаын вот ӧктіссезкӧт да умӧльсӧ кериссезкӧт?»
12 Сійӧ кылӧм бӧрын Исусыс нылӧ висьталіс: «Веськӧтісьыс колӧ шогаліссезлӧ, оз ков шогӧттӧмыслӧ.
13 Мунӧ, вежӧртӧ этнӧ кыввесӧ: "Меным тіянсянь озӧ колӧ езъялан козиннэзныт, небыт сьӧлӧммезныт колӧны". Ме эг лок корны Ен сьӧрті веськыта оліссесӧ, локті корны умӧль кериссесӧ».

Кӧслуналӧм йылісь юалӧм

(Мк. 2:13-17; Лк. 5:27-32)

14 Иоанлӧн велӧтчиссес локтісӧ Исусыс дынӧ да юалісӧ: «Мийӧ и фарисейес уна кӧслуналам. Мыля Тэнат велӧтчиссет озӧ кӧслуналӧ?»
15 Исус нылӧ висьталіс: «Вермас я гажтӧмыс кутны гӧтрасись зонлісь ёрттэсӧ, кӧр ныкӧт гӧтрасисьыс? Локтасӧ луннэз, гӧтрасись зонсӧ босьтасӧ ны дынісь. Сэк нія пондасӧ кӧслунавны.


16 Некин оз пукты бырӧм паськӧм вылӧ виль дӧмас. Виль дӧмасыс пуксяс, кыскас важсӧ да осьтасӧ ӧддьӧнжык косялас.
17 Виль винасӧ озӧ кисьтӧ важ кучик дозӧ. Сідз кӧ керан, кучик дозыс потас, винаыс киссяс. Виль винасӧ кисьтӧны виль кучик дозӧ. Сэк кыкнанныс быдсаӧсь кольччӧны».

Нывкаӧс ловзьӧтӧм да инькаӧс веськӧтӧм

(Мк. 5:21-43; Лк. 8:40-56)

18 Исуслӧн баитӧм коста ны дынӧ локтіс ӧтік веськӧтлісь. Сія пидзӧс вылас пондіс корны: «Менам нылӧ ӧні кулӧ. Лок миянӧ, пуктыв сы вылӧ Ассит китӧ и сія пондас овны».
19 Исусыс чеччис да Аслас велӧтчиссезкӧт муніс веськӧтлісьыс бӧрсянь.


20 Казявтӧг Исус дынӧ мышксяняс сибӧтчӧм инька, сія даскык во*а гӧгӧр ни шогалӧм вир ӧштан шогӧтӧн. Сія павкӧтчӧм Исуслӧн паськӧм дорышас.
21 Инькаыс юрас видзӧм: «Павкӧтча кӧ Сы паськӧм бердӧ, веськала».
22 Исусыс бергӧтчис, казяліс инькасӧ да шуис: «Эн пов, нылӧй. Веритӧмыт мездіс тэнӧ». Сія кадсянь инькаыс дугдӧм шогавны.


23 Исусыс пырис веськӧтлісь керкуӧ. Сэтчӧ ӧксьӧмась уна горзісь отир да пӧлянӧн орсіссез.
24 Исусыс нылӧ висьталіс: «Мунӧ татісь! Нылочкаыс эз кув, сія узьӧ». Сы вылын пондісӧ серавны.
25 Керкусис отирыс петісӧ. Сія пырис нывкаыс дынӧ, кутіс киӧттяс. Нывкаыс чеччис.
26 Сы йылісь юӧрыс паськаліс сія му пасьта.

Кык синтӧмӧс веськӧтӧм


27 Сэтісь Исусыс иньдӧтчис одзлань. Кык синтӧм морт вӧтчисӧ Сы бӧрсянь. Нія горӧтлісӧ: «Давид Зон, небыт сьӧлӧмсянь отсав!»
28 Исусыс пырис керкуӧ, синтӧммес сибӧтчисӧ Сы дынӧ. Сія нылісь юаліс: «Тійӧ веритат, Ме верма веськӧтны?» Нія шуисӧ: «Веритам, Дӧсвидзись!»
29 Сэк Исусыс павкӧтчис нылӧ синнэзаныс да висьталіс: «Тіянкӧт лоас веритӧмныт сьӧрті».
30 Нія пондісӧ адззыны. Исусыс кыкнансӧ чорыта ӧліс: «Некинлӧ эд висьтасьӧ, кыдз веськаліт».
31 Нія тай керкусис петӧм бӧрын висьтасьӧмась Исусыс йылісь сія му пасьта.

Кывтӧмӧс веськӧтӧм


32 Веськӧтӧммес эз на ештӧ мунны, а Исус дынӧ вайӧтісӧ ни мортӧс, кӧда эз баит. Сійӧ видзӧм-маитӧм сэрпӧсь лов.
33 Исусыс сы пытшкись сэрпӧсь ловсӧ вашӧтіс и мортыс пондіс баитны. Отирсӧ диво кутіс. Нія пондісӧ баитны, сэтшӧмыс пӧ Израиль муын эз на вӧвлы.
34 А фарисейес шуисӧ: «Сэрпӧсь ловвесӧ Сія вашӧтлӧ ны вылын юралісь вынӧн».

Вундіссезӧс корны тшӧктӧм


35 Исусыс ветлӧтіс каррезӧт да посаддэзӧт. Сія велӧтіс синагогаэзын, висьтасис Енлӧн Юралӧм йылісь Бур Юӧрсӧ, веськӧтіс отирсӧ быдкодь шогӧттэзісь да висьӧммезісь.
36 Унася-уна отирӧс адззикӧ Сылӧ жаль вӧлі нійӧ. Нія эд вӧлісӧ мыдзӧсь, вынтӧмӧсь, кыдз ӧшӧм баляэз, кӧдна сьӧрын некин эз видзӧт.
37 Исусыс сэк шуис велӧтчиссеслӧ: «Вунданыс уна, а уджаліссес етша.
38 Кеймӧ вунданыс Кӧзяинлӧ, медбы ыстіс Аслас вунданінӧ уджаліссесӧ».






*а 9.20 даскык во ─ 12 лет





МАТВЕЙСЯНЬ ВЕЖА БУР ЮӦР
Глава 10

Даскык велӧтчись

(Мк. 3:13-19; Лк. 6:12-16)

1 Исусыс корис дынас даскыкнан велӧтчисьсӧ, сетіс нылӧ вын вашӧтлыны сэрпӧсь ловвесӧ, веськӧтны быдкодь шогӧттэз да висьӧммез.


2 Даскык апостоллӧн*а ниммезныс сэтшӧмӧсь: Симон, мӧд нимыс сылӧн Петра, сылӧн Ӧндрей вон, Зеведейлӧн Яков да Иоан зоннэз,
3 Филип, Варфоломей, Фома, вот ӧктісь*б Матвей, Алфей Яков, Леввей, мӧд нимыс сылӧн Фаддей,
4 Кананит Симон да Искариот Иуда, кӧда и вузаліс Исуссӧ.

Даскык велӧтчисьӧс удж вылӧ ыстӧм

(Мк. 6:7-13, 13:9-13; Лк. 9:1-6, 12:2-7, 21:12-19)

5 Даскык велӧтчисьсӧ ыстікӧ Исусыс нійӧ велӧтіс: «Енсӧ тӧдтӧм отир дынӧт эд ветлӧтӧ, Самария каррезӧ эд пырӧ.
6 Мунӧ Израильлӧн ӧшӧм баляэз дынӧ.
7 Ветлӧтіканыт юӧртӧ: "Енӧжись Юралӧмыс матын ни".
8 Шогаліссесӧ веськӧтӧ, проказаӧссесӧ сӧстӧмтӧ, кулӧммесӧ ловзьӧтӧ, сэрпӧсь ловвесӧ вашӧтлӧ. Тійӧ весь босьтіт, весь и сеталӧ.


9 Туйӧ петікӧ зарни, эзысь, ыргӧн сьӧм*в кушаканыт эд сюйӧ.
10 Кӧзича*г, вежан паськӧм, кӧмкӧт, бедь эд босьтӧ. Уджалісьыс тшыгйӧн оз кольччы.
11 Карӧ, посадӧ пыртӧн юасьӧ сэтісь туяна мортӧс, кӧда ордын позьӧ сувтчыны. Одзлань мунтӧдз олӧ сы ордын.
12 Керкуас пыртӧн висьталӧ: "Лӧнь олан*д этія керкуын оліссезлӧ!"
13 Керкуын оліссес туяна отир кӧ, лӧнь оланыс сія керкуӧ пырас. Абу туянаӧсь кӧ, лӧнь оланыс тіянлӧ бертас.
14 Тіянӧс озӧ кӧ лэдзӧ да озӧ кывзӧ висьталӧм кыввезнытӧ, сэк керкуись али карись петтӧн коккезсиныт буссӧ пыркӧтӧ.
15 Ме тіянлӧ быльсӧ висьтала: Суд Лунӧ Содом да Гоморра каррезлӧ лоас кокнитжык нія каррезся».

Одзланься пессьӧм-мырсьӧм*е йылісь висьталӧм


16 «Ме тіянӧс ыста баляэзӧс моз кӧиннэз коласӧ. Кыйез моз лоӧ мывкыдаӧсь, дудіэз моз рамӧсь.
17 Отиркӧт видзсьӧ видзӧтчӧмӧн: нія тіянӧс пондасӧ вайӧтны судитаніннэзӧ, синагогаэзын тіянӧс пондасӧ вартлыны.
18 Ме понда тіянӧс сувтӧтасӧ юраліссез да ӧксуэз одзӧ, медбы тійӧ висьтасит нылӧ да ентӧдтӧммеслӧ Ме йылісь.
19 Кӧр тіянӧс вайӧтасӧ судитанінӧ, юраныт эд видзӧ, мый пондат баитны. Сія кадӧ тіянлӧ лоас сетӧм, мый висьтавны.
20 Сэк тійӧ одӧ пондӧ баитны асьныт, тіян пытшкын пондас баитны Ен Айнытлӧн Лолыс.


21 Вон ассис вонсӧ сетас вийны, ай ─ ассис челядьсӧ, челядь лэбтісясӧ ай-мамныс вылӧ да нійӧ виясӧ.
22 Ме понда быдӧнныслӧ тійӧ син вылӧ одӧ пондӧ ковны. Кин медбӧрӧдз вермас видзсьыны, сія мезмас.


23 Ӧтік карись тіянӧс вашӧтасӧ кӧ, пышшӧ мӧдік карӧ. Веськыта тіянлӧ висьтала: Израились и быдӧс карресӧ одӧ ештӧ кытшӧвтны, кыдз Морт Зоныс локтас.


24 Велӧтчись велӧтісься абу сувтӧтӧм вылынжыка, сідз и кысъялісь аслас кӧзяинся.
25 Велӧтчисьлӧ тырмӧ велӧтісьыс кодьӧдз быдмыны. Кысъялісьлӧ тырмӧ кӧзяиныс кодьӧн лоны. Керкусис кӧзяинсӧ шуисӧ кӧ вельзевулӧн*ж, сылісь гортіссесӧ эшӧ умӧльжыка нимкодяласӧ».

Повтӧг овны велӧтӧм


26 «Но тійӧ эд полӧ тіянӧс умӧльӧ пуктіссезісь. Быдӧс сайӧвтӧмыс оссьӧ, быд гусьӧна керӧм йылісь пондӧны тӧдны.
27 Мый Ме тіянлӧ висьтала пемытӧн, тійӧ висьталӧ югытӧн. Пеллезаныт шушкӧмсӧ отирлӧ висьтасьӧ керку вывсянь.
28 Эд полӧ вывтыр вийиссезісь, ловнытӧ эд нія вийны озӧ вермӧ. Полӧ Сыись, Кин вермӧ лов и вывтыр куслытӧм биын сотны.
29 Оз я вузалӧ кык учӧт пышкайӧс ӧтік учӧт сьӧм вылӧ? Пышкайес*з коласісь нельки ӧтікыс оз усь му вылас, оз кӧ лэдз Айныт.
30 А тіян и юрси тылӧппэзныт лыддьӧмӧсь.
31 Сідзкӧ, эд полӧ: тійӧ эд пышкайезся донажыкӧсь!

Ассит крест босьтӧм йылісь

(Мк. 9:41; Лк. 12:8-9,51-53, 14:26-27)

32 Кин отир одзын оз повзьы Менӧ тӧдӧм йылісь висьтасьны, сійӧ Ме пукта Аслам мортӧ енӧжись Айӧ одзын.
33 Йӧз одзын кин суськисяс Менӧ тӧдӧмись, сійӧ и Ме енӧжись Айӧ одзын пукта тӧдтӧм мортӧ».


34 «Юраныт эд видзӧ, Ме пӧ локті вайны му вылӧ лӧнь олан. Ме локті вайны не лӧнь олан, но шыпурт*и.
35 Ме локті янсӧтны зонсӧ айкӧт, нывсӧ мамкӧт, моньсӧ анькӧт.
36 Мортыс вылӧ лэбтісясӧ гортіссес.


37 Мортыс ассис ай-мамсӧ радейтӧ кӧ Месся буржыка, Меным сія абу туяна морт. Кин ассис нывсӧ али зонсӧ радейтӧ кӧ Месся буржыка, Меным сія абу туяна морт.
38 Кин ме бӧрсянь мунӧ Ассис крестсӧ босьттӧг кӧ, Меным сія абу туяна морт.
39 Кин мӧдӧ видзны ассис олансӧ, сійӧ ӧштас. Кин Ме понда ӧштас ассис олансӧ, сійӧ адззас».

Козин сетӧм йылісь


40 «Кин тіянӧс гортас лэдзӧ, сія Менӧ лэдзӧ. Кин Менӧ лэдзӧ, сія лэдзӧ Менӧ Ыстісьсӧ.
41 Кин Енсянь юӧртісьсӧ гортас лэдзӧ кыдз Енсянь юӧртісьӧс, сія козинсӧ босьтас кыдз Енсянь юӧртісь. Ен сьӧрті веськыта олісьӧс гортас лэдзисьлӧ лоас козиныс кыдз Ен сьӧрті веськыта олісьлӧ. Сія эд тӧдіс, мортыс Ен сьӧрті веськыта олісь да лэдзис гортас.
42 Быльсӧ висьтала тіянлӧ: кин кӧдзыт ваӧн юкталас учӧтӧ пуктӧм мортсӧ кыдз Менчим велӧтчисьӧс, сія козинтӧг оз кольччы».




*а 10.2 апостол ─ Сідз шуисӧ Исуслісь велӧтчиссесӧ. Сія кылыс лоӧ "ыстӧм морт".

*б 10.3 вот ӧктісь ─ налогосборщик

*в 10.9 зарни, эзысь, ыргӧн сьӧм ─ золотая, серебряная, медная монета

*г 10.10 кӧзича ─ (кӧича) мешок

*д 10.12 лӧнь олан ─ мир

*е 10.16 пессьӧм-мырсьӧм ─ страдание

*ж 10.25 вельзевул ─ кульыслӧн ӧтік нимыс

*з 10.29 пышкай ─ воробей

*и 10.34 шыпурт ─ меч





МАТВЕЙСЯНЬ ВЕЖА БУР ЮӦР
Глава 11

Пыртісь Иоанлӧн юалӧм

(Лк. 7:18-23)

1 Даскык велӧтчисьсӧ туйдӧтӧм бӧрын Исусыс муніс велӧтны да висьтасьны мӧдік каррезӧ.


2 Пукалікас Пыртісь Иоанлӧ кывсис Исуслӧн керӧммез йылісь. Сія ассис кык велӧтчисьӧс ыстіс Исусыс дынӧ.
3 Тшӧктіс юавны: «Тэ я миянлӧ кӧсйӧм Локтісьыс? Мӧдікӧс я миянлӧ видзчисьны?»
4 Исусыс нылӧ висьталіс: «Мунӧ да висьталӧ Иоаныслӧ быдӧс кылӧмнытӧ да адззылӧмнытӧ:



5 ─ Синтӧммез адззӧны,

чотіссез ветлӧтӧны,

проказаӧн шогаліссез сӧстӧммӧны,

пельтӧммез кылӧны,

кулӧммез ловзьӧны,

кориссезлӧ Бур Юӧр висьтасьӧны.



6 Шуда мортыс, кӧда оз дугды Меным веритны».


Пыртісь Иоан йылісь Исуслӧн висьталӧм

(Лк. 7:24-35)

7 Иоанлӧн велӧтчиссес мунісӧ. Сэк Исусыс пондіс висьтавлыны йӧзыслӧ Иоан йылісь: «Мый видзӧтны тійӧ ветліт кушмуас? Поди, тӧлӧн оклалӧм шать?
8 Мый видзӧтны ветліт? Дона да басӧк паськӧмӧ пасьтасьӧм мортӧс? Дона паськӧма йӧзыс олӧны ӧксу керкуэзын.
9 Мый нӧ видзӧтны тійӧ ветліт? Поди, Енсянь юӧртісьӧс? Висьтала тіянлӧ: сідз и эм, Енсянь юӧртісься ыджытжыкӧс эд адззыліт.
10 Сы йылісь гижӧмась этна кыввес:



─ Тэ одзын ыста Ассим юӧртісьӧс.

Сія лӧсьӧтас Тэныт туйсӧ.




11 Веськыта тіянлӧ висьтала: инькаэзӧн вайӧммез коласын абу ӧтік Енсянь юӧртісь ыджытжык Пыртісь Иоанся. Но Енлӧн Юраланінын учӧтжыкыс сысся ыджытжык.
12 Пыртісь Иоан кадсянь ӧнӧдз Енӧжись Юралӧмсӧ босьтӧны вынӧн, и кин вынсьӧтчӧ, сійӧ босьтӧ.
13 Енсянь юӧртіссес да Туйдӧтыс одзланьсясӧ висьтавлӧмась Иоан кадӧдз.
14 Вермат кӧ веритны, сія Илляыс, кӧдалӧ коліс локны.
15 Пеля мортыс ась кылӧ!


16 Кин вылӧ вачкисьӧны ӧння кадӧ оліссес? Нія ӧтӧрын пукалісь челядь кодьӧсь. Ӧтамӧднысӧ кытсӧвтӧмӧн нія шуӧны:
17 "Мийӧ орсім тіянлӧ пӧлянӧн, а тійӧ эдӧ йӧктӧ. Мийӧ тіянлӧ норӧн сьылім, а тійӧ эдӧ горзӧ".
18 Локтіс Иоан, оз сёй, оз ю. Сы йылісь шуӧны: "Сы пытшкын сэрпӧсь лов".
19 Локтіс Морт Зон, сёйӧ-юӧ. Тійӧ тай шуат: "Эта мортыс радейтӧ сёйны да вина юны. Сія ёртасьӧ вот ӧктіссезкӧт да умӧльсӧ кериссезкӧт". Но Мывкыдлӧн*а челядь сьӧрті тыдалӧ: Мывкыдыс ─ бур».

Ӧддьӧн умӧль вериттӧм каррезлӧ!

(Лк. 10:13-15)

20 Вӧлісӧ каррез, кытӧн Исусыс медуна мыччаліс Ассис вынсӧ адззывлытӧм керӧммезнас. А сэтчин оліссез эзӧ бергӧтчӧ умӧль керӧммезныс дынісь. Сійӧн Исусыс пондіс ӧмавны*б нія каррезын оліссесӧ:
21 «Ӧддьӧн умӧль лоас тэныт, Коразин*в кар! Ӧддьӧн умӧль лоас тэныт, Вифсаида! Тир да Сидон*г каррезын эзӧ адззылӧ тіянын мыччалӧм адззывлытӧм керӧммесӧ. Сэтчин оліссес адззылісӧ бы нійӧ, сэк, натьтӧ, важын ни бы пасьталісӧ чорыт паськӧм, пӧимӧн киськалісӧ юрнысӧ да пондісӧ тӧждісьны асланыс умӧль керӧммез кузя.
22 Сійӧн висьтала тіянлӧ: Суд Лунӧ Тир да Сидон каррезын оліссезлӧ тіянся кокнитжык лоас.


23 Тэ Капернаум кар, енӧжӧдз мӧдан лэбтісьны? Тэ адӧдз усян. Тіянын мыччалӧм вынсӧ адззылісӧ бы Содом карын, сэк сія ӧнӧдз бы сулаліс.
24 Висьтала тіянлӧ: Суд лунӧ Содом карлӧ тэсся кокнитжык лоас».

Ай йылісь Зонлӧн висьталӧм да шоччисьны корӧм

(Лк. 10:21-22)

25 Сэк Исусыс висьталіс: «Ошка Тэнӧ, Айӧ, енӧжын да му вылын Дӧсвидзись! Тэ сійӧ сайӧвтін мывкыдаэз да уна тӧдіссез шогья, осьтін кага коддезлӧ.
26 Сідз эд, Айӧ! Сэтшӧма керны эд Тэнат и вӧлі бур лӧсьӧтӧмыт.


27 Менам Айӧ быдӧс сетіс Меным. Некин оз тӧд Зонсӧ, тӧдӧ дзир Айыс. Айсӧ некин оз тӧд, дзир Зоныс тӧдӧ. Тӧдӧ и сія, кинлӧ Зоныс осьтас.


28 Сьӧкыта мырсиссез да мыдзӧммез, локтӧ Ме дынӧ. Ме тіянӧс шоччӧта.
29 Босьтӧ ас выланыт Менчим сийӧсӧс*д, велӧтчӧ Месянь. Ме рам да небыт сьӧлӧма. Сэк тіян сьӧлӧммезныт шоччисясӧ.
30 Менам сийӧсӧ оз личкы и нопӧ*е Менам кокнит».




*а 11.19 мывкыд ─ мудрость

*б 11.20 ӧмавны ─ упрекать

*в 11.21 Коразин, Вифсаида да Капернаум ─ иудейезлӧн каррез

*г 11.21 Тир да Сидон ─ Финикия муын каррез, кытӧн олісӧ ентӧдтӧммез

*д 11.29 сийӧс ─ хомут

*е 11.30 ноп ─ бремя





МАТВЕЙСЯНЬ ВЕЖА БУР ЮӦР
Глава 12

Шоччисян лун йылісь юалӧм

(Мк. 2:23-28; Лк. 6:1-5)

1 Ӧтпыр шоччисян лунӧ Исусыс муніс сюа ыббез вылӧт. Велӧтчиссеслӧн пондӧм симавны кынӧмныс. Нія мунтӧнняныс пондісӧ нетшкыны шеппесӧ да сёйны туссесӧ.
2 Сійӧ адззылісӧ фарисейез. Нія Исусыслӧ висьталісӧ: «Видзӧт! Тэнат велӧтчиссет керӧны сійӧ, мый оз туй керны шоччисян лунӧ!»
3 Исусыс нылӧ шуис: «Эдӧ разь тійӧ лыддьӧтлӧ Давидыс йылісь, мый сія керӧм аслас отиркӧт кынӧмныс сималӧм коста?
4 Сія пырӧм Енлӧн Вежа Керкуӧ да аслас отиркӧт сёйӧм Енлӧ вайӧм няньсӧ. Нылӧ эз туй сёйны нійӧ няннесӧ, дзир вежауджаліссезлӧ туйис.
5 Эдӧ разь лыддьӧтлӧ тійӧ Туйдӧтсис, вежауджаліссес шоччисян лунӧ уджалӧны Вежа Керкуын. Но шоччисян лунӧ уджалӧм понда нійӧ озӧ шуӧ умӧльсӧ кериссезӧн.
6 Висьтала тіянлӧ: Татӧн Сія, Кӧда Вежа Керкуся ыджытжык.
7 Тійӧ одӧ тӧдӧ, мый йылісь висьталӧны этна кыввес: "Небыт сьӧлӧмныт колӧ, озӧ колӧ езъялан козиннэс". Тӧдіт бы, сэк эдӧ бы осудитӧ нійӧ, кин эз кер умӧльсӧ.
8 Морт Зоныс эд и шоччисян лун вылын кӧзяин!»

Косьмӧм киа мортӧс веськӧтӧм

(Мк. 2:23-28; Лк. 6:1-5)

9 Сэтісь мунӧм бӧрын Исусыс пырис синагогаӧ.
10 Сэтӧн вӧлӧм косьмӧм киа морт. Фарисейес Исуссӧ мыйынкӧ кутӧм могись Сылісь юалісӧ: «Позьӧ я мортсӧ веськӧтны шоччисян лунӧ?»
11 Сія нылісь юаліс: «Тіян ӧтік баля, шоччисян лунӧ сія усяс кӧ гуӧ, кин тіян коласісь оз лэбты сійӧ?
12 Мортыс эд баляся унаӧн донажык. Сідзкӧ, шоччисян лунӧ бурсӧ позьӧ керны».
13 Сэсся Исус шуис шогалісьыслӧ: «Нюжӧт китӧ». Мортыс сідз и керис. Сылӧн киыс веськаліс, лоис мӧдыс кодь.
14 Фарисейес сэтісь петісӧ. Нія баитчӧмась, кыдз бы вийны Исуссӧ. Этія йылісь тӧдікӧ Исусыс сэтісь муніс.

Енлӧн бӧрйӧм кысъялісь


15 Исусыс бӧрсянь муніс уна отир. Сія нійӧ быдӧннысӧ веськӧтіс.
16 Ас йывсис эз лэдз некинлӧ висьтасьны.
17 Сідз керсис Енсянь юӧртісь Исайлӧн висьталӧмыс:



18 ─ То Менам Зонӧ,

сьӧлӧмшӧрӧ Менам, олан гажӧ,

Сійӧ Ме бӧрйи.

Ме сета Сылӧ Ассим Лолӧс.

Менчим веськыта судитӧмӧс

Сія юӧртас уна отирлӧ.

19 Сія оз етшась*а, оз горӧт.

Сылісь баитӧмсӧ ӧтӧрын он кыв.

20 Кусіньтчӧм шатьсӧ Сія оз чегӧт,

и чискан*б бисӧ оз кусӧт

суд вылын веськыта бӧрйисьӧмӧдз.

21 Отирпӧлӧсыс*в пондасӧ надейтчыны Сы вылӧ.



Кинсянь Исуслӧн выныс

(Мк. 3:20-30; Лк. 11:14-23, 12:10)

22 Исус дынӧ вайӧтісӧ мортӧс, кӧдӧ видзӧм-маитӧм сэрпӧсь лов. Сія эз баит, нем эз адззы. Исусыс сійӧ веськӧтіс. Мортыс пондіс баитны да адззыны.
23 Быдӧс отирсӧ диво кутіс. Нія ӧтамӧдныслӧ пондісӧ баитны: «Поди, Сія и эм Давид Зоныс».
24 Фарисейес кылӧмась отирыслісь баитӧмсӧ. Нія шуисӧ: «Сэрпӧсь ловвеслӧн юралісь вельзевул вынӧн Сія вашӧтлӧ сэрпӧсь ловвесӧ».


25 Исусыс тӧдіс нылісь юраныс пыртӧмсӧ. Сэтчӧ Сія висьталіс: «Ӧксу кипод увтын олісь йӧзыс ӧтамӧдкӧт янсӧтчас кӧ да пондас тышкасьны, сія муыс кушамас*г. Карын али керкуын оліссес ӧтамӧдкӧт кӧ озӧ лӧсялӧ, сія карыс да керкуыс дыр озӧ сулалӧ.
26 Сотанаыс сотанасӧ кӧ вашӧтлӧ, сэк сія лэбтісис ас вылас. Сэк вермас разь сылӧн юралӧмыс видзсьыны?
27 Ме кӧ вельзевул вынӧн вашӧтла сэрпӧсь ловвесӧ, кытшӧм вынӧн сэк нійӧ вашӧтлӧны тіян зоннэзныт? Нія лоасӧ тіянлӧ судитіссезнас.
28 А Ен Лолӧн кӧ Ме вашӧтла сэрпӧсь ловвесӧ, сэк Енлӧн Юралӧмыс тіян дынын ни.


29 Видзӧтӧ, вермас разь кинкӧ пырны вына мортлӧн керкуӧ да мыйкӧ петкӧтны, оз кӧ сійӧ домав? Мортсӧ домалас да вӧлись куштас керкусӧ.
30 Кин абу Мекӧт, сія Ме вылӧ лэбтісьӧ. Кин Мекӧт оз ӧкты, сія куштӧ-паськӧтӧ.


31 Сійӧн висьтала тіянлӧ: мортыслісь быд умӧль керӧм, умӧльтӧм проститасӧ. Вежа Лолӧс умӧльтісьсӧ озӧ проститӧ.
32 Умӧльтан кӧ Мортлісь Зонсӧ, проститасӧ. Вежа Лолӧс умӧльтісьсӧ ӧння кадӧ озӧ проститӧ да и локтанас озӧ».

Бур да умӧль пу

(Лк. 6:43-44)

33 «Бур пу сетӧ бур воӧм, умӧль пу ─ умӧль воӧм. Пусӧ тӧдӧны воӧмыс сьӧрті.
34 Кый увтыр! Верматӧ я бурсӧ висьтавны, асьныт кӧ лӧгӧсь? Мыйӧн эд мортыс тыртіс сьӧлӧмсӧ, сылӧн ӧмсис сія и петӧ.
35 Бур мортыс бурсӧ видзанінсис петкӧтӧ бурсӧ. Лӧг мортыс лӧгсӧ видзанінсис лӧгсӧ и петкӧтӧ.
36 Висьтала тіянлӧ: быд ковтӧмсӧ баитӧм понда Суд Лунӧ ковсяс кыв видзны.
37 Аслат кыввет асьтӧ вермасӧ судитны, вермасӧ и мездыны».

Ионалӧн пас*д

(Мк. 8:11-12; Лк. 11:29-32)

38 Сэк фарисейез да Туйдӧтӧ велӧтіссез коласісь мукӧдыс пондісӧ корны: «Велӧтісь, мийӧ бы адззылам Тэсянь мыччалан пас*е».
39 Исусыс нылӧ висьталіс: «Ӧння кадӧ оліссес ылалӧм да лэдзчисьӧм отир. Нія корӧны мыччавны пас. Енсянь юӧртісь Ионалӧн пасся мӧдік пас нія озӧ адззылӧ.
40 Ионаыс куим ой да куим лун вӧлӧм ыджыт чери кынӧмын. Сідз Морт Зон му сьӧлӧмас куим ой да куим лун чулӧтас.
41 Ниневия карын оліссес Суд Лунӧ сувтасӧ ӧння оліссескӧт да судитасӧ нійӧ. Ионалісь висьталӧмсӧ кылӧмсянь нія дугдӧмась керны умӧльсӧ. А эстӧн эд Ионаысся ыджытжык.
42 Лунлань муись иньӧксу*ж Суд Лунӧ сувтас ӧння оліссескӧт да судитас нійӧ. Ылісянь сія вовлӧм Соломонлісь мывкыда сёрнитӧмсӧ кывзыны. А эстӧн эд Соломонся ыджытжык».

Сэрпӧсь ловлӧн бертӧм

(Лк. 11:24-26)

43 «Сэрпӧсь лолыс мортісь петӧм бӧрын ветлӧтӧ ватӧминнэзӧт*и. Сія кошшӧ аслыс шоччисянін да оз адззы.
44 Сэк шуӧ аслыс: "Бӧр берта сэтчин, кытісь петі". Локтӧм бӧрын адззӧ: керкуас быдӧс дзимлясьӧм, чышкӧм, олісьыс сэтӧн абу.
45 Сэсся корӧ сьӧрас сизим сэрпӧсь лолӧс. Нія сысся лёкжыкӧсь. Быдӧнныс пырӧны овны сэтчӧ. Сэк сія мортлӧ лоӧ одззаысся умӧльжык. Сідз лоас и этія лӧг увтырлӧ!»

Исуслӧн мам да воннэз

(Мк. 3:31-35; Лк. 8:19-21)

46 Отиркӧт Исуслӧн баитӧм коста Сы дынӧ локтӧмась Мамыс воннэскӧт. Нія сулалӧмась ӧтӧрас, мӧдӧмась Сыкӧт баитны.
47 Ӧтік морт Исусыслӧ висьталіс: «Ӧтӧрас сулалӧны Тэнат Мамыт воннэткӧт, нія мӧдӧны Тэкӧт баитны».
48 Исусыс сылӧ висьталіс: «Кин Менам мамӧ? Кин Менам воннэзӧ?»
49 Кинас мыччаліс велӧтчиссес вылӧ да шуис: «Нія Менам мамӧ да воннэзӧ.
50 Кин керӧ Енӧжись Айӧлӧ колӧм сьӧрті, сія Меным вон, сой да мам».




*а 12.19 етшасьны ─ спорить

*б 12.20 чискан ─ тлеющий

*в 12.21 отирпӧлӧс ─ разные народы

*г 12.25 кушамны ─ опустеть

*д 12.38 пас ─ знак

*е 12.38 мыччалан пас ─ знамение

*ж 12.42 иньӧксу ─ царица

*и 12.43 ватӧмин ─ безводное место





МАТВЕЙСЯНЬ ВЕЖА БУР ЮӦР
Глава 13

Кӧдзись йылісь велӧтан висьт

(Мк. 4:1-9; Лк. 8:4-8)

1 Сія лунӧ Исусыс петіс керкусис, локтіс ты дынӧ да пуксис ва дорас.
2 Сы дынӧ ӧксисӧ уна отир. Сійӧн Исусыслӧ ковсис пуксьыны пыжӧ, а отирыс сулалісӧ ва дорас.


3 Исусыс сэк висьтавліс нылӧ уна велӧтан висьт: «Кӧдзись петас кӧдзны.
4 Кӧдзикас мукӧд кӧдзыс туссес усясӧ туй дорас. Сэтчӧ локтасӧ кайез да нійӧ кокаласӧ.
5 Кынымкӧ тусь усясӧ изъяинӧ. Сэтӧн муыс етша вӧлӧм. Лажмыт муас нія чожа петаласӧ.
6 Вуджныс тай нылӧн вӧлӧм жеб. Шондісяняс нія рушмасӧ да чожа мыйись косьмасӧ.
7 Мукӧд туссес усясӧ йӧн коласӧ. Йӧныс быдмас да петассэсӧ пӧдтас.
8 Мукӧдыс усясӧ бур муӧ. Нія сетасӧ воӧмсӧ: ӧтіккез ─ сёпӧв, мӧдіккез ─ кватьдаспӧв, мукӧдыс ─ куимдаспӧв унажык.
9 Пеля мортыс ась кылӧ!»

Мыйлӧ колӧ велӧтан висьтыс?

(Мк. 4:10-12; Лк. 8:9-10, 10:23-24)

10 Велӧтчиссес локтісӧ Исусыс дынӧ да юалісӧ: «Мыля Тэ отирыскӧт баитан велӧтан висьттэзӧн?»


11 Исусыс нылӧ висьталіс: «Енӧжись Юралӧмись тӧдлытӧмсӧ*а тіянлӧ сетӧм тӧдны, а нылӧ абу.
12 Кинлӧн эм, сылӧ сетасӧ да унапӧв содтасӧ. Кинлӧн абу ─ сылісь босьтасӧ и сійӧ, мый эм.
13 Нія видзӧтӧны да озӧ адззӧ, кывзӧны да озӧ кылӧ, озӧ вежӧртӧ. Сійӧн висьтавла нылӧ велӧтан висьттэсӧ.
14 Енсянь юӧртісь Исайлӧн ны йылісь эта висьтавлӧмыс керсьӧ:



─ Асланыт пеллезӧн пондат кывзыны, да одӧ вежӧртӧ.

Асланыт синнэзӧн пондат видзӧтны, да одӧ казялӧ.

15 Эта йӧзлӧн сьӧлӧмныс чорзьӧм.

Пеллезнаныс нія умӧля кылӧны.

Нія синнэзнысӧ куньӧмась, озӧ адззӧ.

Сьӧлӧмнаныс озӧ вежӧртӧ,

Меланьӧ озӧ бергӧтчӧ,

медбы Ме нійӧ веськӧті.




16 Тійӧ шудаӧсь: тіян синнэзныт эд адззӧны, пеллезныт кылӧны.
17 Ме тіянлӧ быльсӧ висьтала: уна Енсянь юӧртісь да Ен сьӧрті веськыта олісь мӧдісӧ адззывны, мый тійӧ адззат, да эзӧ адззылӧ. Мӧдісӧ кывны, мый тійӧ кылат, да эзӧ кылӧ».

Кӧдзись йылісь велӧтан висьтсӧ вежӧртӧтӧм

(Мк. 4:13-20; Лк. 8:11-15)

18 «Кывзӧ, Ме вежӧртӧта тіянлӧ кӧдзись йылісь велӧтан висьтсӧ.
19 Морт кывзӧ Енлӧн Юралӧм йылісь Кывсӧ, да оз вежӧрт. Сы дынӧ локтӧ куль да сы сьӧлӧмись кӧдзӧмсӧ гусялӧ. Этӧ мыччалӧ туй дорӧ усьӧм кӧдзысыс.
20 Изъяинӧ усьӧм кӧдзысыс лоӧ то мый: морт Кывсӧ кылӧ, сьӧлӧмас гажӧн босьтӧ.
21 Но сія вуджтӧм, сійӧн оз дыр верит. Кӧр локтӧ сьӧкыт кад да Ен Кыв понда вашӧтлӧм, сія дугдӧ веритны.
22 Йӧн коласӧ усьӧм кӧдзысыс лоӧ то мый: морт Кывсӧ кылӧ, но сылӧн быд лунся тӧждісьӧмыс да унажык сьӧм шедтӧмыс пӧдтӧны Кывсӧ. Сійӧн сэтӧн абу бур воӧмыс.
23 Бур муӧ кӧдзӧм кӧдзысыс лоӧ то мый: морт Кывсӧ кылӧ, сійӧ вежӧртӧ. Сэтшӧмыс уна воӧмсӧ вайӧ: ӧтік ─ сёпӧв, мӧдік ─ кватьдаспӧв, куимӧт ─ куимдаспӧв унажык».

Шогді да ёгтурун йылісь велӧтан висьт


24 Сэсся Исусыс висьтасис мӧдік велӧтан висьт: «Енӧжись Юралӧмыс сэтшӧм: морт кӧдзас аслас ыб вылӧ бур кӧдзыс.
25 Ойнас, кӧр отирыс узисӧ, сэтчӧ вовлас лёк керись. Шогді кӧдзыс коласас сія кӧдзас ёг кӧдзыс да мунас.
26 Шогдіыс петалас, пондас шепьясьны, сэтчӧ тшӧтш ёгыс быдмас.
27 Уджаліссес локтасӧ кӧзяиныс дынӧ да шуасӧ: "Кӧзяин, ыб вылат тэ кӧдзин бур кӧдзыс, кытісь нӧ сэтчӧ ёгыс петӧм?"
28 Сія нылӧ висьталас: "Лёк керись сійӧ керӧм". Уджаліссес шуасӧ: "Колӧ кӧ, мийӧ шогді колассис ёгсӧ нетшкам?"
29 Сія нылӧ висьталас: "Оз ков. Тійӧ ӧтлаын ёгтуруныскӧт шогді шеппесӧ вермат нетшкыны.
30 Кольӧ нійӧ быдмыны ӧтлаын вундан кадӧдз. Вундікас ме висьтала вундіссеслӧ: одзжык ёгтурунсӧ кӧрталӧ кольтаэзӧ да сотӧ. Сэсся вӧлись шогдісӧ ӧктӧ менам сусекӧ"».

Горчига тусь да нянь шӧм йылісь велӧтан висьттэз

(Мк. 4:30-34; Лк. 13:18-21)

31 Исусыс висьталіс нылӧ мӧдік велӧтан висьт: «Енӧжись Юралӧмыс горчига тусь кодь, кӧдӧ морт кӧдзӧм ыб вылӧ.
32 Кӧдзысӧн сія медпоснит. А кӧдзӧм бӧрас мӧдік быдмассэзся вылынжыка быдмӧ, лоӧ пу кодь. Сэтӧн нельки кайез поздісьӧны».


33 Исусыс висьтасис эшӧ ӧтік велӧтан висьт: «Енӧжись Юралӧмыс вачкисьӧ майӧв вылӧ. Инька шӧмӧсӧ пуктас куим лыддян доз пизь, содтас майӧв да кӧтас нянь. Быдӧс няньыс ловзяс».


34 Сійӧ быдӧс Исусыс висьтасис велӧтан висьттэзӧн. Нытӧг эз сёрнит отиркӧт,
35 медбы керсис Енсянь юӧртісьлӧн висьтавлӧм сьӧрті:



─ Ме велӧтан висьттэзӧн отирыскӧт сёрнита,

быдӧс аркмӧтӧмсянь*б тӧдтӧмсӧ юӧрта.


Шогді да ёгтурун йылісь висьтсӧ вежӧртӧтӧм


36 Отирсӧ ыстӧм бӧрын Исусыс пырис керкуӧ. Велӧтчиссес сибӧтчисӧ Сы дынӧ, корисӧ: «Вежӧртӧт миянлӧ шогді коласын быдмӧм ёгыс йылісь висьтсӧ».


37 Исус висьталіс: «Бур кӧдзыссӧ кӧдзисьыс ─ Морт Зон.
38 Кӧдзӧм муыс ─ быдӧс отирыс. Бур кӧдзысыс ─ Енлӧн отир, ёгтуруныс ─ кульлӧн йӧзыс.
39 Лёк керисьыс, ёг кӧдзыссӧ кӧдзисьыс ─ куль. Вундан кадыс ─ векпон*в. Вундіссес ─ ангеллэз.
40 Кыдз сотӧны чукӧртӧм ёгтурунсӧ, сідз лоас векпон коста.
41 Морт Зон иньдӧтас Ассис ангеллэсӧ ӧктыны Аслас Юраланінісь быд ылӧтлісьсӧ да быд лёк керисьсӧ.
42 Нійӧ шупкасӧ ӧгралан биӧ. Сэтчин лоас горзӧм да пиннезӧн гирскӧм.
43 Сэк Ен сьӧрті веськыта оліссес Айныс Юраланінын шонді моз югьявны пондасӧ. Пеля мортыс ась кылӧ!»

Дзебӧм дона тор да дона из йылісь велӧтан висьттэз


44 «Енӧжись Юралӧмыс ─ ыб вылӧ дзебӧм дона тор кодь. Морт мусис сійӧ адззас да бӧр дзебас. Гажувьяс сія быдӧс, мый сылӧн эм, вузалас да сійӧ ыбсӧ небас».


45 «Енӧжись Юралӧмыс сэтшӧм: вузасись кошшӧ дона иззэз.
46 Мортыс адззас сійӧ дона изсӧ. Сія ассис быдӧс, мый сылӧн вӧлі, вузалас да небас сійӧ дона изсӧ».

Чери кыйӧм йылісь велӧтан висьт


47 «Енӧжись Юралӧмыс саридзӧ вӧтьӧм кыян вылӧ вачкисьӧ. Сэтчӧ шедас быдкодь чери.
48 Кыянсӧ васис кыскасӧ, бур черисӧ ӧктасӧ дозӧ, умӧльсӧ чапкасӧ.
49 Сідз лоас векпонас: ангеллэс локтасӧ, Ен сьӧрті веськыта оліссез дынісь лёк йӧзсӧ торйӧтасӧ.
50 Лёк йӧзсӧ шупкасӧ ӧгралан биӧ. Сэтчин лоас горзӧм да пиннезӧн гирскӧм».


51 Исусыс юаліс: «Быдӧс вежӧртіт?» Велӧтчиссес паныт шуисӧ: «Вежӧртім, Дӧсвидзисьным».
52 Сэк Сія нылӧ висьталіс: «Туйдӧтӧ велӧтісьыс тӧдӧ кӧ Енлісь Юралӧмсӧ, сія вачкисьӧ кӧзяин вылӧ, кӧда аслас видзанінісь петкӧтӧ вильсӧ и важсӧ».

Аслас карын Исусӧс абутӧм туйӧ пуктӧм

(Мк. 6:1-6; Лк. 4:16-30)

53 Нійӧ велӧтан висьттэсӧ висьталӧм бӧрын Исусыс сэтісь муніс.
54 Сія локтіс Аслас карӧ. Сэтӧн отирсӧ велӧтіс синагогаын. Быд кывзісьсӧ диво кутіс. Нія ӧтамӧдныслӧ баитісӧ: «Кытісь Сылӧн сэтшӧм ыджыт мывкыдыс да сэтшӧм выныс?
55 Абу я Сылӧн айыс черӧн уджалісь? Абу я Сылӧн Мамыс Мария, а воннэс Яков, Иосий, Симон да Иуда?
56 Сылӧн сойес озӧ я олӧ миян коласын? Кытісь нӧ Сылӧн эта быдӧс?»
57 Сійӧн нія эзӧ веритӧ Сылӧ. Исусыс нылӧ висьталіс: «Енсянь юӧртісьӧс бурӧ пуктӧны*г быдлаын, дзир чужанінас да гортас озӧ».
58 Отирыс Сылӧ эзӧ веритӧ. Сійӧн сэтӧн Сія адззывлытӧммесӧ уна эз кер.




*а 13.11 тӧдлытӧм ─ тайна

*б 13.35 аркмӧтӧм ─ сотворение

*в 13.39 векпон ─ конец века

*г 13.57 бурӧ пуктыны ─ уважать





МАТВЕЙСЯНЬ ВЕЖА БУР ЮӦР
Глава 14

Пыртісь Иоанлӧн кулӧм

(Мк. 6:14-29; Лк. 9:7-9)

1 Сія кадӧ Ирод ӧксулӧ*а кывсьӧм Исусыс йылісь.
2 Аслас кысъяліссезлӧ Ирод шуӧм: «Сія Пыртісь Иоан ловзьӧм, сійӧн и вермӧ керны уна адззывлытӧмсӧ».


3 Иродыс Иоансӧ кӧрталӧм вӧлі да пуксьӧтӧм Филип воныслӧн Иродиада инь понда.
4 Иоаныс эд ӧлӧм Иродсӧ: «Тэныт сыкӧт овны оз позь».
5 Иродыс мӧдӧм вийны Иоансӧ, да отирись полӧм. Нія эд пуктӧмась Иоансӧ Енсянь юӧртісьӧ.


6 Ӧтпыр Иродыс порйӧтӧм*б ассис чужан лун. Иродиадалӧн нылыс йӧктӧм ӧксьӧммес одзын. Эта вӧлӧм Иродыслӧ сьӧлӧмви.
7 Сія нывкаыслӧ кыв сетӧм, мый пӧ коран, сійӧ и сета.
8 Нывкаыс керӧм мам велӧтӧм сьӧрті. Сія шуӧм: «Вай меным дозын Пыртісь Иоанлісь юрсӧ».
9 Ӧксуыслӧн сьӧлӧмыс дзугыльтчӧм. Но йӧз одзын кыв сетӧм кузя сія тшӧктӧм керны нывкаыс корӧм сьӧрті.
10 Иродыс чижовкаас*в ыстӧм мортӧс орӧтны Иоанлісь юрсӧ.
11 Иоанлісь юрсӧ вайӧмась бекӧрын да сетӧмась нывкаыслӧ, а сія нуӧтӧм мамыслӧ.


12 Иоанлӧн велӧтчиссес босьтӧмась сылісь шойсӧ да дзебӧмась. Сыбӧрын нія мунӧмась да быдӧс висьтасьӧмась Исусыслӧ.

Вит сюрс мортӧс вердӧм

(Мк. 6:30-44; Лк. 9:10-17; Ин. 6:1-14)

13 Сійӧ кылӧм бӧрын Исусыс ӧтнас пыжын муніс овтӧминӧ. Сы йылісь кывсьӧм отирлӧ. Нія каррезсиныс подӧн мунісӧ Сы бӧрсянь.
14 Пыжись петӧм бӧрын Исусыс казяліс отирсӧ да нійӧ жалейтіс. Сэтісь шогаліссесӧ Сія веськӧтіс.


15 Рытнас велӧтчиссес сибӧтчисӧ Сы дынӧ. Нія шуисӧ: «Татӧн овтӧмин, ӧні сёр ни. Ысты отирсӧ посаддэзӧ небны аслыныс сёянсӧ».
16 Исусыс нылӧ висьталіс: «Мунны нылӧ татісь оз ков. Тійӧ сетӧ нылӧ сёянсӧ».
17 Велӧтчиссес шуисӧ: «Миян сьӧраным вит нянься да кык черися нем абу».
18 Исусыс шуис: «Вайӧ татчӧ сёяннытӧ».
19 Сія тшӧктіс отирыслӧ пуксьыны му вылас. Сэсся босьтіс вит няньсӧ кык черинас. Енӧжӧ видзӧтӧмӧн бласлӧвитіс сёянсӧ, чеглаліс няньсӧ да сетіс велӧтчиссеслӧ, нія ─ отирыслӧ.
20 Быдӧнныс сёйисӧ пӧттӧдз. Кольччӧм нянь торресӧ ӧктісӧ даскык куд тырйӧн.
21 Инькаэсӧ да челядьсӧ лыддьытӧг сёйиссес вӧлӧмась вит сюрс гӧгӧр.

Исуслӧн ва вылӧт ветлӧтӧм

(Мк. 6:45-56; Ин. 6:16-21)

22 Сёйӧм бӧрын Исусыс велӧтчиссесӧ тшӧктіс пуксьыны пыжӧ да вуджны ты мӧдӧрас, а Ачыс кольччис лэдзны отирсӧ.
23 Отир мунӧм бӧрын Сія ӧтнас кайӧм керӧс вылӧ кеймыны. Сэтӧн Сія вӧлӧм рытывбыт.
24 Пыжыс сы коста вӧлі ты шӧрас. Паныт пӧльтан тӧлыс койис васӧ пыжыс вылӧ.


25 Асъяпоннас ни Исусыс подӧн иньдӧтчӧм велӧтчиссес дынӧ ты вылӧттяс.
26 Велӧтчиссес казялісӧ саридз вылӧттяс оськалісь Исуссӧ. Повзьӧмувьяныс нія горӧтісӧ: «Миянлӧ мыччасьӧ!»
27 Сэтӧн жӧ Исусыс пондіс ныкӧт баитны: «Лӧньсьӧ, эд полӧ, этӧ Ме».
28 Сэк Петра Сылӧ шуис: «Дӧсвидзись, этӧ Тэ кӧ, тшӧкты меным локны Тэ дынӧ ва вылӧттяс».
29 Исусыс горӧтчис: «Лок». Петра петіс пыжсис, ва вылӧттяс иньдӧтчис Исус дынӧ.
30 Вына тӧлыс повзьӧтіс Петрасӧ. Сія пондіс вӧйны да горӧтіс: «Дӧсвидзись, отсав меным!»
31 Исусыс кисӧ перыта нюжӧтіс, Петрасӧ кутіс да шуис: «Умӧля веритісь! Мый тэ падмин?»


32 Нія пырисӧ пыжас, и тӧлыс лӧньсис.
33 Пыжас пукаліссес быдӧнныс копыртчисӧ Исусыслӧ да висьталісӧ: «Тэ былись эд Енлӧн Зон».

Генисарет муын шогалісь отирӧс веськӧтӧм


34 Тысӧ вуджӧм бӧрын нія петісӧ Генисарет муӧ.
35 Сэтчинісь отирыс тӧдісӧ Исуссӧ да юӧртісӧ сы гӧгӧр оліссезлӧ. Сы дынӧ вайӧтісӧ шогаліссесӧ.
36 Отирыс корисӧ, медбы Исусыс лэдзис павкӧтчыны кӧть паськӧм подув бердас. И кин павкӧтчис, нія быдӧнныс веськалісӧ.




*а 14.1 Ирод ӧксу ─ Галилея му вылын юралісь

*б 14.6 порйӧтны ─ отметить

*в 14.10 чижовка ─ тюрьма





МАТВЕЙСЯНЬ ВЕЖА БУР ЮӦР
Глава 15

Айезлӧн*а висьтавлӧм сьӧрті олӧм

(Мк. 7:1-13)

1 Сэк Ерусалим карись Исус дынӧ локтісӧ фарисейез Туйдӧтӧ велӧтіссезкӧт. Нія Сылӧ шуисӧ:
2 «Тэнат велӧтчиссет сёйны пуксьӧны киэзнысӧ миссьӧттӧг. Мыля нія озӧ керӧ кӧркӧсянь ни айезнымлӧн висьтавлӧм сьӧрті?»


3 Исусыс нылӧ висьталіс: «Бура жӧ тійӧ Енлісь тшӧктӧмсӧ абутӧм туйӧ пуктат, медбы керны айезныт висьтавлӧм сьӧрті!
4 Еныс тай тшӧктӧм: "Ай-мамтӧ бурӧ пукты". "Кин умӧльтӧ ай-мамсӧ, сійӧ сетны вийны".
5 Тійӧ тай отирсӧ сідз велӧтат: морт кӧ ай-мамлӧ висьталас, мыйӧн ме верми бы тіянлӧ отсавны, сета Енлӧ.
6 Сія мортыс сэк вермас овны ай-мамлӧ отсасьтӧг. Сідз айезныт тшӧктӧм сьӧрті керӧм кузя тійӧ Енлісь Кывсӧ абутӧм туйӧ пуктат.
7 Ылӧтлісь отир! Тіян йылісь Енсянь юӧртісь Исай бура висьтавлӧм:



8 ─ Эта йӧзыс дзир ӧмнаныс Менӧ бурӧ пуктӧны.

Нылӧн сьӧлӧмныс эд Ме дынсянь ылын видзсьӧ.

9 Весись нія Меным копрасьӧны

мортлӧн тшӧктӧммезӧ велӧтікӧ».


Мортсӧ мый сэрпӧсьтӧ

(Мк. 7:14-23)

10 Исусыс корис отирсӧ дынас да висьталіс: «Кывзӧ да вежӧртӧ.
11 Мортсӧ оз сэрпӧсьт ӧмӧттяс пытшкас пырӧмыс, мортсӧ сэрпӧсьтӧ ӧмсис петӧмыс».


12 Велӧтчиссес сибӧтчисӧ Исусыс дынӧ да висьталісӧ: «Тӧдан я Тэ, фарисейес Тэнат кыввезсянь лӧгасьӧмась?»
13 Сія висьталіс: «Быдмассӧ эз кӧ садит енӧжись Айӧ, сійӧ вуджнас нетшкӧвтасӧ.
14 Кольӧ нійӧ, нія ─ синтӧммесӧ синтӧм новйӧтіссез. Синтӧм кӧ нуӧтӧ синтӧмӧс, кыкнанныс гӧпӧ усясӧ».


15 Петраыс шуис Исуслӧ: «Вежӧртӧт миянлӧ сійӧ велӧтан висьттӧ».
16 Исусыс висьталіс: «И тійӧ ӧнӧдз одӧ вежӧртӧ?
17 Одӧ я вежӧртӧ: мый мортыс гыркӧ пырӧ ӧмӧттяс, сія пытшксис петӧ ӧтӧрӧ.
18 Ӧмись быдӧс петӧмыс петӧ сьӧлӧмсянь, сія сэрпӧсьтӧ мортсӧ.
19 Сьӧлӧмсянь эд петӧны умӧльсӧ керны юрӧ пыртӧммес: морт вийӧм, гозйӧн олӧм коста ӧтамӧд сайсянь ветлӧтӧм, кыскасьӧм, гусясьӧм, морт йылісь весись баитӧм, Ен вылын сералӧм.
20 Быдӧс сія мортсӧ сэрпӧсьтӧ. А миссьытӧм киэзӧн сёйӧмсянь мортыс оз сэрпӧсьмы».

Ханаан муись инькалӧн веритӧм

(Мк. 7:24-30)

21 Сэтчинісь мунӧм бӧрын Исусыс локтіс Тир да Сидон муэзӧ.
22 Сы дынӧ локтіс сэтчин олісь инька, кӧда вӧлі Ханаан муись. Сія горзӧмӧн горӧтліс Исусыслӧ: «Дӧсвидзись, Давидлӧн Зон, отсав меным небыт сьӧлӧмсянь! Менам ныв пытшкӧ пырӧм сэрпӧсь лов, сія ӧддьӧн пессьӧ-мырсьӧ!».
23 Инькаыслӧ Исусыс шы эз сет. Велӧтчиссес сибӧтчисӧ Исусыс дынӧ да пондісӧ корны: «Висьтав инькаыслӧ, медбы муніс, а то сія ветлӧтӧ миян сьӧрын да горӧтлӧ».
24 Сія нылӧ висьталіс: «Менӧ иньдісӧ дзир Израильлӧн ӧшӧм баляэз дынӧ».
25 Инькаыс уськӧтчис Исусыс одзӧ му вылас да кеймисис: «Дӧсвидзись! Отсав меным!»
26 Исусыс сылӧ висьталіс: «Абу бур босьтны челядьлісь няньсӧ да чапкыны поннэзлӧ».
27 Инькаыс висьталіс: «Сідз, Дӧсвидзисьӧ! Но и поннэс эд сёйӧны кӧзяиныс пызан вылісь усялӧм нянь тороккесӧ».
28 Сэк Исусыс сылӧ висьталіс: «Инька, вына тэнат веритӧмыт! Ась аркмас сідз, кыдз тэныт колӧ». Сэк жӧ сылӧн нылыс веськалӧм.

Керӧс вылын шогаліссезӧс веськӧтӧм


29 Сэтісь Исусыс муніс одзлань. Галилея ты дорӧт мунтӧн Сія кайис керӧсӧ.
30 Сы дынӧ ӧксис уна отир. Ны коласын вӧлӧмась коктӧммез, синтӧммез, кӧдна абу баитӧмась, доймӧммез да мӧдік шогӧттэзӧн шогаліссез. Нійӧ вайӧтісӧ Исусыс одзӧ. Сія быдӧннысӧ веськӧтіс.
31 Отирсӧ диво кутіс. Ны син одзын эд кывтӧммес пондісӧ баитны, доймӧммес веськалісӧ, коктӧммес пондісӧ ветлӧтны, синтӧммес пондісӧ адззыны. Быдӧнныс ошкисӧ Израильлісь Енсӧ.

Нёль сюрс мортӧс вердӧм

(Мк. 8:1-10)

32 Исусыс корис Ассис велӧтчиссесӧ да висьталіс: «Менам сьӧлӧмӧ висьӧ отирыс понда. Куим лун ни нія Мекӧт, а сёйны нылӧ нем. Ог мӧд лэдзны нійӧ сёйтӧг, медбы туй вылас садьныс эз быр».
33 Велӧтчиссес Сылісь юалісӧ: «Кытісь кушмуас мийӧ вермам босьтны сымда няньсӧ, медбы вердны быдӧс отирсӧ?»
34 Исусыс юаліс: «Мымда тіян няньныт?» Нія висьталісӧ: «Сизима да кынымкӧ чериок».


35 Исусыс тшӧктіс отирыслӧ пуксьыны му вылас.
36 Сія босьтіс сизим няньсӧ да черисӧ, буркывтіс*б Енсӧ, чеглаліс няньсӧ да сетіс велӧтчиссеслӧ. Велӧтчиссес сеталісӧ отирыслӧ.
37 Быдӧнныс сёйисӧ пӧттӧдз. Кольччӧм сёян торресӧ ӧктісӧ сизим кудӧ тырйӧн.
38 Инькаэсӧ да челядьсӧ лыддьытӧг сёйиссес вӧлісӧ нёль сюрс морт.


39 Отирсӧ иньдӧм бӧрын Исусыс пуксис пыжӧ да уйис Магдала муӧ.




*а 5.1 айез ─ предки

*б 15.36 буркывтны ─ благодарить





МАТВЕЙСЯНЬ ВЕЖА БУР ЮӦР
Глава 16

Енӧжсянь пас мыччавны корӧм

(Мк. 8:11-13; Лк. 12:54-56)

1 Исус дынӧ локтісӧ фарисейез да садукейез. Сійӧ кутӧм могись нія корисӧ мыччавны енӧжись пас.
2 Исусыс нылӧ висьталіс: «Рытӧн тійӧ шуат: "Енӧжыс гӧрд ─ ашын лоас мича".
3 Асывнас шуат: "Енӧжыс пемыт-гӧрд, погоддяыс тшыксяс". Ылӧтлісь отир! Енӧжӧ видзӧтікӧ тійӧ тӧдатӧ, мый видзчисьны. А кадлісь пассэсӧ тійӧ одӧ адззӧ.
4 Ӧння кадӧ оліссес Ен дынісь ылалӧм лӧг отир. Нія мыччалан пассэз адззылӧны бы. Енсянь юӧртісь Ионалӧн пасся мӧдік пас нія озӧ адззылӧ». Исусыс сэтісь муніс, нійӧ колис.

Фарисейезлӧн да садукейезлӧн велӧтӧмись ӧлӧм

(Мк. 8:14-21)

5 Велӧтчиссес вуджисӧ ты мӧдӧрӧ. Нія вунӧтісӧ сьӧраныс босьтны няньсӧ.
6 Исусыс нылӧ шуис: «Фарисейезлӧн да садукейезлӧн нянь шӧмись асьнытӧ видзӧ».
7 Велӧтчиссес ӧтамӧдныслӧ баитісӧ: «Мийӧ няньсӧ эгӧ босьтӧ, сійӧн сідз висьталіс».
8 Сійӧ тӧдӧмӧн Исусыс нылӧ висьталіс: «Умӧля веритіссез! Мый тійӧ ас коласаныт баитат, нянь пӧ абу?
9 Тійӧ ӧнӧдз одӧ вежӧртӧ? Абу разь тіян тӧдвыланыт, кыдз вит няньыс тырмис вит сюрс мортлӧ? Кыным куд ӧктіт кольччӧм няньсӧ?
10 А сизим няньнас нёль сюрс мортсӧ вердӧм бӧрын кыным куд ӧктіт?
11 Кыдз тійӧ одӧ вермӧ вежӧртны? Ме тіянлӧ эг висьтав нянь йылісь. Фарисейезлӧн да садукейезлӧн нянь шӧмись, мыся, асьнытӧ видзӧ».
12 Сэк вӧлись нія вежӧртісӧ висьталӧмсӧ. Исусыс эз тшӧкты нылӧ асьнысӧ видзны нянь шӧмись. Сія фарисейезлӧн да садукейезлӧн велӧтӧмись асьнысӧ тшӧктіс видзны.

Петра шуӧ Исуссӧ Кристос-Мездӧтісьӧн

(Мк. 8:27-30; Лк. 9:18-21)

13 Исусыс локтіс Филиплӧн*а Кесария кар гӧгӧрись муӧ. Сэтӧн Сія юаліс велӧтчиссеслісь: «Кин туйӧ отирыс пуктӧны Менӧ, Морт Зонсӧ?»
14 Нія висьталісӧ: «Ӧтіккез Пыртісь Иоан туйӧ пуктӧны, мӧдіккез ─ Илля туйӧ, мукӧдыс Иеремия туйӧ пуктӧны, кӧдна и мӧдік Енсянь юӧртісь туйӧ».
15 Исусыс юаліс: «А тійӧ кин туйӧ менӧ пуктат?»
16 Симон-Петра висьталіс: «Тэ Кристос-Мездӧтісь, ловья Енлӧн Зон».


17 Исусыс сылӧ шуис: «Шуда тэ, Симон, Ионалӧн зон. Сійӧ тэныт эзӧ осьтӧ отир, сійӧ тэныт енӧжись Менам Айӧ осьтіс.
18 Ме тэныт висьтала: Петра*б, тэ ─ из! Сія из вылын Ме лэбта Ассим Вичкуӧс*в. Сійӧ и адлӧн выныс оз вермы.
19 Ме сета тэныт ключчесӧ Енӧжын Юраланінісь. Мый кӧрталан му вылас, сія лоас кӧрталӧм енӧжас. Мый лэдзан му вылас, сія лоас лэдзӧм енӧжас».
20 Сэсся Исусыс велӧтчиссесӧ ӧліс, медбы некинлӧ эзӧ висьтасьӧ: Сія ─ Кристос-Мездӧтісь.

Исус висьталӧ Аслас кулӧм йылісь

(Мк. 8:31-33; Лк. 9:22)

21 Сія лунсянь Исусыс пондіс велӧтчиссеслӧ висьтавлыны, мый Сыкӧт лоас. Сылӧ пӧ ковсяс мунны Ерусалимӧ, сэтчин уна сьӧкыта пессьыны-мырсьыны бӧрйӧм пӧриссезсянь*г, аркирейезсянь да Туйдӧтӧ велӧтіссезсянь. Сійӧ виясӧ, но куимӧт лунас Сія ловзяс.


22 Петра кежӧтіс Исуссӧ да пондіс ӧвны: «Дӧсвидзисьӧ, Еныс ась видзас Тэнӧ, медбы эз ло Тэкӧт сэтшӧмыс!»
23 Петралань бергӧтчӧмӧн Исусыс шуис: «Вешшы Ме дынісь, сотана! Тэ Менӧ ылӧтан! Тэнат юрат пыртӧмыт мортлӧн, абу Енлӧн».

Исус сьӧрын мунӧм

(Мк. 8:34-9:1; Лк. 9:23-27)

24 Исусыс висьталіс велӧтчиссеслӧ: «Кин мӧдӧ мунны Ме сьӧрӧ, ась вунӧтӧ асьсӧ, босьтӧ ассис крестсӧ да мунӧ Ме бӧрсянь.
25 Кин мӧдӧ видзны ассис олансӧ, сійӧ ӧштас. Кин Ме понда ӧштас ассис олансӧ, сійӧ адззас.
26 Мый сэтісь мортыслӧ бурыс, босьтас кӧ сія быдӧс му вылісьсӧ, а ассис олансӧ ӧштас? Мый вермас сетны мортыс, медбы бӧр небны ассис олансӧ?
27 Морт Зон Айыс югьялӧмӧн локтас Аслас ангеллэзкӧт, сэк быдӧнныслӧ вештас керӧмныс сьӧрті.
28 Быльсӧ висьтала тіянлӧ: эстӧн сулаліссез коласын эмӧсь нія, кӧдна кувтӧдззаныс адззыласӧ Юралісьӧн локтӧм Морт Зонсӧ».






*а 16.13 Видзӧт Лк. 3:1

*б 16.18 Петра ─ нимыс аркмӧм Петрос грек нимись, сія лоӧ "из".

*в 16.18 вичку ─ церковь, община верующих

*г 16.21 бӧрйӧм пӧриссез ─ старейшина иудеев





МАТВЕЙСЯНЬ ВЕЖА БУР ЮӦР
Глава 17

Кристос Исуслӧн вежсьӧм

(Мк. 8:34-9:1; Лк. 9:23-27)

1 Квать лун бӧрті Исус босьтіс сьӧрас Петраӧс, Яковӧс да сылісь Иоан вонсӧ. Сія ныкӧт ӧтнаныскӧт кайис вылын керӧсӧ.
2 Велӧтчиссез син одзын Исусыс вежсис: чужӧмыс шонді моз пондіс югьявны, паськӧмыс лоис свиттялана чочком.
3 Сэтӧн ны одзӧ мыччисисӧ Моисей да Илля. Нія баитісӧ Исусыскӧт.
4 Сэк Петра шуис Исусыслӧ: «Дӧсвидзисьӧ, миянлӧ татӧн ӧддьӧн бур. Колӧ кӧ, керам татчӧ куим шалаш: ӧтікӧ Тэныт, ӧтікӧ Моисейлӧ да ӧтікӧ Иллялӧ».


5 Петралӧн баитӧм коста нійӧ вевттис югыт кымӧр. Кымӧрсяняс кыліс баитан шы: «Сія Менам дона Зонӧ, сьӧлӧм гажӧ. Сійӧ кывзӧ!»
6 Шысӧ кылӧм бӧрын велӧтчиссес шуч повзисӧ, кыминь уськӧтчисӧ му вылас.
7 Исусыс сибӧтчис, павкӧтчис ны бердӧ да шуис: «Чеччӧ, эд полӧ!»
8 Юрнысӧ лэбтӧм бӧрын нія казялісӧ Исуссӧ ӧтнассӧ, мӧддэс эзӧ ни вӧлӧ.

Илля йылісь юалӧм


9 Керӧсісь лэдзчӧм коста Исусыс нылӧ висьталіс: «Морт Зон ловзьытӧдз адззылӧмныт йылісь некинлӧ эд висьтасьӧ».
10 Велӧтчиссес Сылісь юалісӧ: «Мыля нӧ Туйдӧтӧ велӧтіссес шуӧны, Мездӧтісься одзжык Иллялӧ пӧ колӧ локны?»
11 Сія нылӧ висьталіс: «Былись, одзжык колӧ локны Иллялӧ да быдӧс лӧсьӧтны.
12 Висьтала тіянлӧ: Илляыс локтіс ни. Отирыс сійӧ эзӧ тӧдӧ. Сыкӧт керисӧ, кыдз нылӧ коліс. Сідз и Морт Зонлӧ уна умӧльсӧ керасӧ».
13 Велӧтчиссес сэк вӧлись вежӧртісӧ: Сія нылӧ висьталіс Пыртісь Иоан йылісь.

Зонкаись сэрпӧсь лов вашӧтӧм

(Мк. 9:14-32; Лк. 9:37-45)

14 Исус ӧтлаын велӧтчиссескӧт бертіс отир дынӧ. Сэк Исусыс дынӧ локтіс морт да сувтіс пидзӧс вылас.
15 Сія корис: «Дӧсвидзись, небыт сьӧлӧмсянь отсав зонӧлӧ. Сія виль тӧлісьнас сьӧкыта мырсьӧ, унаись ни биӧ да ваӧ усьліс.
16 Ме сійӧ вайӧтлі велӧтчиссет дынӧ, но нія веськӧтны эзӧ вермӧ».
17 Сэк Исусыс шуис: «Вериттӧм, лэдзчисьӧм отир! Дыр я Меным овны тіянкӧт? Дыр я Меным тіян вылӧ видзӧтны? Вайӧтӧ зонкасӧ Ме дынӧ!»
18 Исусыс сэрпӧсь ловсӧ ӧліс, тшӧктіс петны. Сэрпӧсь лолыс петіс. Зонкаыс сэтӧн жӧ веськаліс.


19 Отирыс ны дынісь мунісӧ. Сэк велӧтчиссес сибӧтчисӧ Исусыс дынӧ да юалісӧ: «Мыля мийӧ эгӧ вермӧ вашӧтны сэрпӧсь ловсӧ?»
20 Исусыс висьталіс: «Эдӧ веритӧ да. Ме тіянлӧ быльсӧ висьтала: лоас кӧ тіян веритӧмныт горчига тусь ыжда, сэк тійӧ висьталат сія керӧслӧ: "Татісь вешшы сэтчӧ". Сія вешшас. Сэк тійӧ быдӧс вермат керны!
21 Кӧслунавтӧг да кеймытӧг сэтшӧм сэрпӧсь ловвесӧ вашӧтлыны оз позь».


22 Галилея муӧ локтӧм бӧрын Исусыс велӧтчиссеслӧ висьталіс: «Морт Зонсӧ сетасӧ отир киэзӧ.
23 Сійӧ виясӧ, но куимӧт лунас Сія ловзяс». Нія кыввезсянь велӧтчиссесӧ ӧддьӧн гажтӧмыс кутіс.

Вежа Керку понда вот вештӧм

(Мк. 9:14-32; Лк. 9:37-45)

24 Исус велӧтчиссескӧт локтіс Капернаум карӧ. Сэтӧн Петра дынӧ локтісӧ Вежа Керкуись вот ӧктіссез. Нія юалісӧ: «Тіян Велӧтісьныт вештӧ вотсӧ?»
25 Сія висьталіс: «Вештӧ». Петра пырис керкуӧ. Сія эз на ешты нем висьтавны, Исусыс сылісь юаліс: «Симон, кинлісь, тэ шуанӧн, му вылісь ӧксуэс вотсӧ ӧктӧны: асланыс зоннэзлісь али мӧдік йӧзлісь?»
26 Сія шуис: «Мӧдік йӧзлісь». Сэк Исусыс шуис: «Сідзкӧ, зоннэз вотсӧ озӧ вештӧ.
27 Огӧ пондӧ нійӧ лӧгӧтны. Мун ты дорӧ, чапкы вугыртӧ, одзза шедӧм черисӧ кыскы. Сы ӧмись адззан эзысь сьӧм. Вешты вотсӧ ас пондасит да Ме понда».








МАТВЕЙСЯНЬ ВЕЖА БУР ЮӦР
Глава 18

Челядь кодьӧн лоны тшӧктӧм

(Мк. 9:33-37; Лк. 9:46-48)

1 Сы коста велӧтчиссес сибӧтчисӧ Исусыс дынӧ да юалісӧ: «Енӧжись Юраланінас кин ыджытжыкыс?»
2 Исусыс дынас корис кагаӧс да сувтӧтіс ны шӧрӧ.
3 Нылӧ висьталіс: «Быльсӧ тіянлӧ висьтала: одӧ кӧ вежсьӧ да одӧ лоӧ челядь кодьӧсь, сэк одӧ пырӧ Енӧжись Юраланінӧ.
4 Эттшӧм кага кодь учӧтӧ асьсӧ пуктісьыс Енӧжись Юраланінас ыджытжык.
5 Менам ним понда кин босьтас ӧтік эттшӧм кагаӧс, сія Менӧ босьтӧ.
6 Кин ылӧтас эттшӧм ӧтік учӧтӧс, кӧда веритӧ Меным, сылӧ вӧлі бы буржык, кӧбы кышалісӧ голяас изын да шентісӧ сійӧ пыдын саридзӧ».

Ылӧтӧм йылісь


7 «Ӧддьӧн умӧль му вылын оліссезлӧ быдӧссянь, мый ылӧтӧ умӧляс! Ылӧтлӧммеслӧ колӧ локны, но ӧддьӧн умӧль сія мортлӧ, кин пырйӧт локтӧ ылӧтлӧмыс!
8 Киыт али кокыт тэнӧ ылӧтӧ кӧ керны умӧльсӧ, орӧт сійӧ да чапкы. Буржык эд пырны пырся оланӧ*а китӧг али коктӧг, нежели сюрны куслытӧм биӧ киа-кокаӧн.
9 Синыт кӧ тэнӧ ылӧтӧ керны умӧльсӧ, сійӧ кыскы да чапкы. Буржык эд пырны пырся оланӧ ӧтік синаӧн, нежели сюрны куслытӧм биӧ кык синаӧн».

Ӧшӧм баля йылісь велӧтан висьт

(Мт. 5:29-30; Мк. 9:42-48; Лк. 17:1-2)

10 «Видзӧтӧ, этна учӧттэз коласісь ӧтікӧс эдӧ пуктӧ абутӧм туйӧ! Висьтала тіянлӧ: нылӧн ангеллэзныс пыр адззӧны чужӧмсӧ енӧжись Айӧлісь.
11 Морт Зон эд локтіс адззыны да мездыны ӧшӧммесӧ.
12 Шуам: мортлӧн сё баля, сэтісь ӧтік ӧшас. Мый сэтчӧ шуат: оз разь сія ӧкмысдас ӧкмыс балясӧ коль керӧсас да оз разь мун кошшыны ӧшӧмсӧ?
13 Быльсӧ висьтала: адззас кӧ сійӧ, мортыс гажмас. Мымда сылӧн гажыс ӧтік баля понда, сымдаыс абу нельки ӧкмысдас ӧкмыс баля понда, кӧдна эзӧ ӧшлӧ.
14 Сідз енӧжись Айнытлӧ оз ков, медбы ӧшис учӧттэс коласісь нельки ӧтікыс».

Умӧльӧ керись вон


15 «Воныт кӧ мыйкӧ умӧльӧ керас тэныт, мун сы дынӧ, отиртӧг аслыс висьтав сійӧ. Кывзас кӧ тэнӧ, сія бӧра тэнат вон.
16 Оз кӧ кывзы тэнӧ, сьӧрат босьт ӧтік-кык мортӧс. "Быд торын эд колӧ бӧрйисьны кык, куим я морт дырни".
17 Оз кӧ сія кывзы нійӧ, висьтав вичкуын. Оз кӧ кывзы нельки нійӧ, ась сэк сія лоас тэныт Ентӧг олісь кодь, вот ӧктісь кодь.
18 Ме тіянлӧ быльсӧ висьтала: мый тійӧ кӧрталат му вылын, Сія лоас кӧрталӧм енӧжын. Мый тійӧ лэдзат му вылын, сія лоас лэдзӧм енӧжын.


19 Ме тіянлӧ быльсӧ висьтала: тіян коласісь кыкӧн корасӧ кӧ мыйкӧ, Менам енӧжись Айӧ корӧмнысӧ нылӧ сетас.
20 Кытӧн эд кыкӧн, куимӧн я ӧксясӧ Менам ним понда, сэтӧн и Ме лоа ныкӧт».

Велӧтан висьт одзӧсӧн сетісь йылісь

(Лк. 17:3-4)

21 Сэк Петра сибӧтчис Исусыс дынӧ да юаліс: «Дӧсвидзись, вонӧ кӧ меным умӧльсӧ керӧ, кынымись колӧ сійӧ проститны? Поди, сизимись?»
22 Исусыс сылӧ висьталіс: «Ог шу сизимись, но сизимдаспӧв сизимись*б!


23 Енӧжись Юраланіныс сэтшӧм: ӧксу кутчас лыддисьны аслас раббезкӧт.
24 Сы дынӧ лыддисьны вайӧтасӧ ӧтік рабӧс. Ӧксулісь сія одзӧстӧм вӧлі дас сюрс талант*в.
25 Вештісьны сылӧ вӧлі немӧн. Сэк ӧксу тшӧктас вузавны сійӧ рабсӧ, сылісь иньсӧ, челядьсӧ да быдӧс, мый сылӧн вӧлі. Сідз мӧдас босьтны одзӧссӧ.
26 Сэк рабыс уськӧтчас ӧксу одзӧ да пондас кеймисьны: "Ӧксу! Видзчисьышт и ме вешта Тэныт одзӧсӧс".
27 Ӧксуыслӧн сьӧлӧмыс небзяс. Сія рабсӧ лэдзас, оз тшӧкты вештыны одзӧссӧ.


28 Рабыс петас ӧтӧрӧ. Сэтӧн панталас мӧдік рабӧс, кӧда сылісь одзӧстӧм сё динарий*г. Сія кутас рабсӧ да джагӧтӧмӧн пондас корны: "Одзӧстӧ вешты!"
29 Мортыс пидзӧс вылас пондас кеймисьны: "Видзчисьышт! Вешта ме одзӧсӧс".
30 Сія оз понды видзчисьны, ассис ёртсӧ одзӧссӧ вештытӧдз пуксьӧтас.


31 Сійӧ адззыласӧ мӧд раббес да пондасӧ тӧждісьны. Нія локтасӧ ӧксу дынӧ да быдӧс висьтасясӧ.
32 Сэк ӧксу корас дынас сійӧ рабсӧ да шуас: "Лӧг раб! Тэнат корӧм сьӧрті ме эг тшӧкты вештыны одзӧстӧ.
33 Эз я ков тэныт небыт сьӧлӧмсянь ме моз керны ёртытлӧ?"
34 Лӧгувьяс ӧксуыс рабсӧ сетас маитны, кытчӧдз оз вешты быдсӧн одзӧссӧ.
35 Сідз и Менам енӧжись Айӧ керас, сьӧлӧмсянь одӧ кӧ проститӧ воннытӧ».






*а 18.8 пырся олан ─ вечная жизнь

*б 18.22 сизимдаспӧв сизимись ─ семьдесять раз по семь

*в 18.24 Сія кадӧ талант ыджыт сьӧм вӧлӧм: 6000 динарий.

*г 18.28 Ӧтік динарий ─ мортлӧ лунся удж понда вештӧм





МАТВЕЙСЯНЬ ВЕЖА БУР ЮӦР
Глава 19

Инькӧт янсӧтчӧм йылісь

(Мт. 5:27-32; Мк. 10:1-12)

1 Сійӧ висьталӧм бӧрын Исусыс Галилея мусис муніс. Сія локтіс Иордан ю сайӧ, Иудея муӧ.
2 Исусыс сьӧрӧ муніс ӧддьӧн уна отир. Сія нійӧ веськӧтіс.


3 Исусыс дынӧ локтісӧ фарисейез. Сійӧ кутӧм могись нія юалісӧ: «Быд могись я позьӧ янсӧтчыны инькӧт?»
4 Исусыс нылӧ висьталіс: «Эдӧ разь лыддьӧтӧ: "Еныс медодз аркмӧтіс ай мортӧс да инькаӧс".
5 Еныс висьталіс: "Сійӧн морт коляс ассис ай-мамсӧ да ӧтлаасяс иньыскӧт. Кыкыс лоасӧ ӧтік вывтыр".
6 Сідзкӧ, нія абу ни кык, а ӧтік вывтыр. Мый Еныс ӧтлаӧтіс, сійӧ мортыслӧ янсӧтны оз туй».


7 Фарисейес Исуслісь юалісӧ: «Мыля нӧ сэк Моисейыс лэдзис янсӧтчыны инькӧт да сетны сылӧ янсӧтчан гижӧт?»
8 Исусыс нылӧ висьталіс: «Моисейыс лэдзис тіянлӧ янсӧтчыны иннезныткӧт чорыт сьӧлӧммезныт кузя, но одзжык сідз эз вӧв.
9 А Ме тіянлӧ висьтала: инькаыс жӧникыс сайсянь эз кыскась, а жӧникыс тай сыкӧт янсӧтчӧ. Этӧн сія ачыс ыстӧ иньсӧ жӧникыс сайсянь кыскасьны. А кин босьтас кӧ янсалӧм инькасӧ, сія ачыс кыскасьӧ».


10 Велӧтчиссес Сылӧ шуисӧ: «Сідз кӧ колӧ овны инькӧт, сэк буржык овны гӧтрасьтӧг».
11 Исусыс нылӧ висьталіс: «Озӧ быдӧнныс босьтӧ сьӧлӧманыс Менчим кыввезӧс, дзир кинлӧ сетӧм.
12 Уна мыйсянь морт оз вермы гӧтрасьны: ӧтіккез мам кынӧмсянь ни сэтшӧмӧсь, мӧдіккесӧ сэтшӧммезӧн отир керӧмась, куимӧттэс Енӧжись Юралӧм понда гӧтрасьтӧг олӧны. Кин вермӧ кӧ сідз овны, ась олӧ».

Исуслӧн челядьӧс бласлӧвитӧм

(Мк. 10:13-16; Лк. 18:15-17)

13 Исусыс дынӧ вайӧтісӧ челядьӧс, медбы Сія ны вылӧ пуктыліс киэсӧ да кеймис, но велӧтчиссес локтіссесӧ видісӧ.
14 Исус нылӧ висьталіс: «Лэдзӧ челядьсӧ локны Ме дынӧ, эд падмӧтӧ нійӧ. Ны коддеслӧ эд лӧсьӧтӧм Енӧжись Юраланіныс».
15 Исусыс пуктыліс челядьыс вылӧ киэсӧ да сэтісь муніс.

Бура олісьлӧ сьӧкыт пырны Енлӧн Юраланінӧ

(Мк. 10:17-31; Лк. 18:18-30)

16 Ӧтпыр Исусыс дынӧ сибӧтчис морт да юаліс: «Бур Велӧтісь, мый меным керны пырся оланӧ пырӧм понда?»
17 Исусыс сылӧ шуис: «Мыля тэ Менӧ шуан бурӧн? Бур ӧтнас Еныс. Мӧдан кӧ пырны пырся оланӧ, ов тшӧктӧммес сьӧрті».
18 Мортыс юаліс: «Кытшӧмӧсь тшӧктӧммес?» Исусыс сылӧ висьталіс: «Эн вий», «гозйӧн овтӧн ӧтамӧдныт сайсянь эд ветлӧтӧ», «эн гусясь», «морт йылісь вӧвлытӧмсӧ эн баит»,
19 «ай-мамтӧ бурӧ пукты», «матісьтӧ радейт асьтӧ моз».
20 Том мортыс шуис: «Ны сьӧрті ме томсянь ола. Мый эшӧ оз тырмы?»
21 Исусыс Сылӧ висьталіс: «Мӧдан кӧ лоны быдсӧн бурӧн, мун, пажытьтӧ быдӧс вузав, сьӧмтӧ сетав кориссезлӧ. Сэк лоас тэныт дона пажытьыс енӧжас. Сэсся лок мунны Ме сьӧрӧ».
22 Нійӧ кыввесӧ кылӧм бӧрын мортыс ӧшӧтіс юрсӧ да сэтісь муніс. Сылӧн эд уна вӧлӧм пажытьыс.


23 Сэк Исусыс велӧтчиссеслӧ висьталіс: «Ме тіянлӧ быльсӧ висьтала: бура олісьыслӧ сьӧкыт пырны Енӧжись Юраланінӧ.
24 Эшӧ висьтала: кокнитжык верблюдлӧ мунны ем пысӧт, нежели бура олісьлӧ пырны Енлӧн Юраланінӧ».
25 Сэтшӧмсӧ кылӧмсянь велӧтчиссесӧ диво кутіс. Нія юалісӧ: «Кин нӧ сэк вермас мезмыны?»
26 Исусыс видзӧтіс ны вылӧ да висьталіс: «Морт оз вермы, но Еныс эд быдӧс вермӧ».

Велӧтчиссезлӧ кӧсйӧм


27 Сэк Петра юаліс: «Мийӧ быдӧс колим да мунім Тэ сьӧрӧ. Мый миянлӧ сы понда сетасӧ?»
28 Исусыс нылӧ висьталіс: «Ме тіянлӧ быльсӧ висьтала: виль оланын Морт Зон пуксяс Аслас югьялана юралан пукӧс вылӧ. Сэк и тійӧ, Ме сьӧрын муніссес, пуксят даскык юралан пукӧс вылӧ. Тійӧ пондат Израильлӧн даскык увтырись отиркӧт суд вылас бӧрйисьны.
29 Быдыс, кин Ме понда коляс керкусӧ, воннэсӧ, сойесӧ, айсӧ, мамсӧ, челядьсӧ, ассис муэсӧ, сія сёпӧв унажык босьтас да пырас пырся оланӧ.
30 Медодззаэс унаӧн лоасӧ медбӧрьяэзӧн, медбӧрьяэс ─ медодззаэзӧн».

Виноград йӧрын уджаліссез йылісь велӧтан висьт


1 «Енӧжись Юралӧмыс сэтшӧм: кӧзяин одз асылӧн мунас медавны аслас виноград йӧрӧ уджаліссезӧс.
2 Сія баитчас уджаліссескӧт лунсӧ вештыны ӧтік динарийӧн да иньдас нійӧ виноград йӧрас.
3 Ӧкмыс час гӧгӧр сія бӧра петас ӧтӧрӧ. Сэтчин казялас мӧдіккезӧс, кӧдналӧн эз вӧв уджныс.
4 Сія нылӧ шуас: "Мунӧ и тійӧ менам виноград йӧрӧ. Мымда колас, ме тіянлӧ вешта". Нія мунасӧ.
5 Даскык час гӧгӧр, сэсся куим час гӧгӧр кӧзяиныс бӧра петалас да керас одззамоз.
6 Сэсся сія петас ӧтӧрас вит час гӧгӧр. Сэтӧн бӧра казялас весь сулалісь отирӧс. Сія нылісь юалас: "Мый тійӧ лунтыр весь сулалат?"
7 Нія сылӧ висьталасӧ: "Миянӧс некин эз медав". Сія нылӧ висьталас: "Мунӧ и тійӧ менам виноград йӧрӧ. Мый шедтат, ме тіянлӧ вешта".


8 Кӧзяиныс рытнас уджӧтісьыслӧ висьталас: "Кор уджаліссесӧ, вешты нылӧ шедтӧмнысӧ. Бӧрынжык локтӧммеслӧ вешты одзжык. Сэсся вӧлись вешты одзжык локтӧммеслӧ".
9 Локтасӧ вит часас медалӧммес. Нылӧ вештасӧ ӧтік динарийӧн.
10 Одзжык локтӧммес юраныс видзасӧ: нылӧ пӧ унажык вештасӧ. Но и нылӧ вештасӧ ӧтік динарийӧн.
11 Сійӧн нія пондасӧ норасьны, кӧзяиныслӧ шуасӧ:
12 "Бӧрынжык локтӧммес уджалісӧ ӧтік час. Тэ тай нылӧ вештін миянкӧт ӧтмымда. Мийӧ эд кузь лун шонді увтын сьӧкыта уджалім".
13 Сэк сія ны коласісь ӧтіклӧ висьталас: "Ёртӧ, ме тэнӧ эг бӧбӧт. Эн я тэ медась уджавны динарий понда?
14 Босьт динарийтӧ да мун. Ме мӧда медбӧрын локтӧммеслӧ вештыны сымда жӧ, мымда и тэныт.
15 Ог разь ме вермы ассим сьӧмӧс видзны кыдз меным колӧ? Ме небыт сьӧлӧма да сысянь поди тэнӧ завидыт кутӧ?"


16 Сідз медбӧрьяэс лоасӧ медодззаэзӧн, медодззаэс ─ медбӧрьяэзӧн. Уна эд корӧммес да етшаӧсь бӧрйӧммес».

Исус бӧра висьталӧ Аслас кулӧм йылісь

(Мк. 10:32-34; Лк. 18:31-34)

17 Ерусалимӧ мунӧм коста Исусыс Ассис даскыкнан велӧтчисьсӧ ӧтнанысӧ корис дынас. Сія нылӧ висьталіс:
18 «Мийӧ каям Ерусалимӧ. Морт Зонсӧ вузаласӧ аркирейезлӧ да Туйдӧтӧ велӧтіссезлӧ. Нія шуасӧ Сійӧ вийны.
19 Сійӧ сетасӧ ентӧдтӧммеза киӧ. Нія Сы вылын сераласӧ, Сійӧ вартласӧ, сэсся дорасӧ крест вылӧ, но куимӧт лунас Сія ловзяс».

Зеведей зоннэзлӧн корӧм

(Мк. 10:35-45)

20 Исус дынӧ локтіс Зеведей зоннэзлӧн мамныс ӧтлаын зоннэскӧт. Инькаыс копыртчис Исусыслӧ, мӧдіс мыйкӧ Сылісь корны.
21 Исусыс юаліс: «Мый тэныт колӧ?» Мӧдыс шуис: «Аслат Юраланінын пуксьӧт менчим кыкнан зонӧс ордчӧн, ӧтсӧ ─ веськыт ладорат, мӧдсӧ ─ шульга ладорат».
22 Исусыс сылӧ висьталіс: «Тійӧ одӧ тӧдӧ, мый корат. Вермат я тійӧ юны дозсис, кӧдаись Ме понда юны? Вермат я пыртчыны Менам пыртчӧмӧн?» Нія Сылӧ висьталісӧ: «Вермам».
23 Исусыс нылӧ висьталіс: «Кӧда дозісь Ме понда юны, и тійӧ пондат юны. Менам пыртчӧмӧн пондат пыртчыны, но пуксьӧтны шульга ладорам да веськыт ладорам Ме ог вермы. Сэтчӧ пуксяс сія, кинлӧ лӧсьӧтіс Менам Айӧ».


24 Дас велӧтчисьыс сэтшӧмсӧ кылӧмсянь кык вон вылӧ лӧгасисӧ.
25 Сэк Исусыс корис велӧтчиссесӧ дынас да висьталіс: «Тійӧ тӧдат, ӧксуэз асланыс йӧз вылын юралӧны, веськӧтліссез отирсӧ видзӧны асланыс кипод увтын.
26 Тіян коласын сідз ась оз керсьы. Кин тіян коласын ыджытӧ бы пуксьӧ, сія ась ачыс быдӧнныслӧ кысъялӧ.
27 Кин мӧдӧ лоны медодззаӧн, сія ась мӧдіккезлӧ лоӧ раб туйӧ.
28 Морт Зон эд эз лок, медбы Сылӧ кысъялісӧ*б. Сія локтіс кысъявны мӧдіккезлӧ да Аслас оланӧн вештісьны уна отирӧс небӧм понда».

Кык синтӧм мортӧс веськӧтӧм

(Мк. 10:46-52; Лк. 18:35-43)

29 Ерикон карись петікӧ Исусыс бӧрсянь муніс уна отир.
30 Туй дорын пукалӧмась кык синтӧм морт. Исуслісь ны дынӧт мунӧмсӧ кылӧмсянь нія пондісӧ горӧтлыны: «Дӧсвидзись, Давид Зон! Небыт сьӧлӧмсянь отсав миянлӧ!»
31 Отирыс нійӧ пондісӧ ӧвны. Нія тай ӧддьӧнжык пондісӧ горӧтлыны: «Дӧсвидзись, Давид Зон! Небыт сьӧлӧмсянь отсав миянлӧ!»
32 Исусыс сувтчис, корис нійӧ дынас да юаліс: «Мый тіянлӧ Месянь колӧ?»
33 Нія Сылӧ шуисӧ: «Дӧсвидзись, осьт миянлісь синнэзнымӧс!»
34 Исусыслӧ жаль лоис нійӧ. Сія павкӧтчис синнэзаныс. Нія сэк жӧ пондісӧ адззыны. Кыкнанныс мунісӧ Исусыс сьӧрӧ.




*а 20.19 ентӧдтӧммез ─ язычники

*б 20.28 кысъявны ─ служить

Исуслӧн Ерусалимӧ пырӧм

(Мк. 11:1-11; Лк. 19:28-40; Ин. 12:12-19)

1 Ерусалимӧ мунӧм коста Исус велӧтчиссескӧт сибӧтчис Виффагия посад дынӧ, кӧда сулаліс Виягӧд*а керӧс увтын. Исусыс кык велӧтчисьӧс ыстіс одзлань.
2 Нылӧ висьталіс: «Мунӧ паныт сулалан посадӧ. Сэтчӧ пырикӧ тійӧ адззат дом йылын иньпӧв осёлӧс чаньнас. Домӧтсӧ пӧрччалӧ да вайӧтӧ нійӧ Ме дынӧ.
3 Тіянлӧ мыйкӧ шуасӧ кӧ, висьталӧ, нія пӧ колӧны Дӧсвидзисьнымлӧ. Нійӧ тіянлӧ бӧр вайӧтасӧ».


4 Быдӧс аркмис Енсянь юӧртісьлӧн висьталӧм сьӧрті:



5 ─ Висьталӧ Сион нывлӧ*б:

Видзӧт, Ӧксуыт локтӧ тэ дынӧ!

Рам Сія, верзьӧмӧн осёл вылын локтӧ,

сийӧсалӧм*в осёллӧн чань вылын.




6 Велӧтчиссес мунісӧ да керисӧ тшӧктӧмыс сьӧрті.
7 Иньпӧв осёлсӧ чаньнас нія вайӧтісӧ, ны вылӧ пуктісӧ ассиныс паськӧмнысӧ. Сэсся Исусыс пуксис.
8 Отирыс коласісь унаӧн ассиныс паськӧмнысӧ ольсалісӧ туй вылас. Мукӧдыс чеглалісӧ пу уввез да тэчисӧ туй вылас.
9 Сы бӧрын да одзас мунісь отирыс горӧтлісӧ:



Осанна*г! Ошкӧм Давид Зонлӧ!

Бласлӧвитӧм Дӧсвидзись нимӧн Локтісьыс!

Ошкам Медвылісь Енсӧ!




10 Исуслӧн Ерусалимӧ пырӧм бӧрын быдсӧн карыс вӧрзис. Быдӧнныс юасисӧ: «Кин Сія?»
11 Отирыс висьтавлісӧ: «Сія Галилея муись, Назарет карись Енсянь юӧртісь Исус».

Вежа Керкуись вузасиссезӧс вашӧтӧм

(Мк. 11:15-19; Лк. 19:45-48; Ин. 2:13-17)

12 Исусыс пырис Вежа Керкуас да пондіс сэтчинісь вашӧтны вузасиссесӧ да небиссесӧ. Сія пӧрлаліс сьӧм вежиссеслісь пызаннэсӧ да дуді вузаліссеслісь лабиччесӧ.
13 Сэсся нылӧ висьталіс: «Гижӧм тай: "Менчим керкуӧс пондасӧ шуны кейман керку". А тійӧ сійӧ лёк кериссеслӧ позӧ пӧртіт!»
14 Вежа Керкуас Исуссӧ гӧгӧртісӧ синтӧммез да чотіссез. Сія нійӧ веськӧтіс.


15 Аркирейез да Туйдӧтӧ велӧтіссез син одзын Исусыс керис адззывлытӧмсӧ. Ны син одзын Вежа Керкуас челядьыс горӧтлісӧ: «Ошкӧм Давид Зонлӧ!» Сысянь нія лӧгасисӧ.
16 Нія Исусыслӧ висьталісӧ: «Кылан, мый челядьыс горӧтлӧны?» Исусыс нылӧ висьталіс: «Кыла. Тійӧ разь некӧр эдӧ лыддьӧтлӧ этнӧ кыввесӧ: "Тэ Аслыт ошкӧмсӧ лӧсьӧтін кагаэзсянь да челядьсянь"?»
17 Исусыс нійӧ колис да муніс карсис. Сія локтіс Вифания посадӧ. Сэтчин чулӧтіс ойсӧ.

Инжир пу ёрдӧм

(Мк. 11:12-14,20-24)

18 Асъяпоннас карас бертӧм коста Исуслӧн пондӧм симавны кынӧмыс.
19 Туй дорсис Сія казяліс инжир пу да сибӧтчис. Но сы вылісь ӧтік воӧм эз адззы. Сія пуыслӧ висьталіс: «Тэ вылын сэсся некӧр оз ло воӧмыс». Инжир пуыс сэтӧн жӧ косьмис.


20 Сійӧ адззӧмсянь велӧтчиссесӧ диво кутіс. Нія шуисӧ: «Кыдз сэтшӧм чожа косьмис пуыс?»
21 Исусыс нылӧ висьталіс: «Веськыта тіянлӧ висьтала: лоас кӧ тіян веритӧмныт да одӧ кӧ падмӧ, тійӧ керат эта пуыскӧт керӧмся унажык. Тійӧ эта керӧслӧ висьталат кӧ: "Лэбтісь да уськӧтчы саридзӧ" ─ лоас сідз.
22 Мый корат кеймиканыт веритӧмӧн, босьтатӧ».

Исуслӧн вын йылісь юасьӧм

(Мк. 11:27-33; Лк. 20:1-8)

23 Исусыс локтіс Вежа Керкуӧ да велӧтіс. Сы дынӧ сибӧтчисӧ аркирейез бӧрйӧм пӧриссезкӧт. Нія юалісӧ Исуслісь: «Кытшӧм вынӧн Тэ быдӧс керан? Кин Тэнӧ сувтӧтіс сійӧ быдӧс керны?»
24 Исусыс нылӧ шуис: «Ме и Ачым юала тіянлісь. Висьталат кӧ Меным юалӧмӧс, сэк и Ме висьтала, кытшӧм вынӧн быдӧс кера.
25 Кытісь локтіс Иоанлӧн пыртчӧмыс? Енӧжсянь али мортсянь?» Нія ас коласаныс пондісӧ баитны: «Висьталам кӧ, енӧжсянь пӧ, Сія шуас: "Мыля нӧ тійӧ сылӧ эдӧ веритӧ?"
26 Висьталам кӧ, мортсянь пӧ, отирсис полӧм петӧ, быдӧнныс эд Иоансӧ Енсянь юӧртісьӧ пуктӧны».
27 Сэк нія висьталісӧ: «Огӧ тӧдӧ». Сэк Исусыс шуис: «И Ме тіянлӧ ог висьтав, кытшӧм вынӧн быдӧс кера».

Кык зон йылісь велӧтан висьт


28 «Мый тійӧ этчӧ висьталат? Ӧтік мортлӧн вӧлӧмась кык зон. Сія локтӧм ӧт зоныс дынӧ да шуӧм: "Зонӧ, мун талун уджавны менам виноград йӧрын".
29 Зоныс висьталас: "Ме ог мун". Сэсся сылӧ умӧль лоас сьӧлӧм вылас и сія мунас уджавны.
30 Айыс сибӧтчас мӧд зоныс дынӧ да сідз жӧ висьталас. Зоныс шуас: "Муна, айӧ". Ачыс оз мун.
31 Кӧда зоныс айныс тшӧктӧм сьӧрті керис?» Нія шуисӧ: «Одззаыс».


Исусыс нылӧ висьталіс: «Ме тіянлӧ быльсӧ висьтала: лэдзчисьӧм инькаэс да вот ӧктіссес Енлӧн Юраланінӧ тіянся одзжык мунӧны.
32 Иоан локтіс тіянлӧ мыччавны Ен дынӧ туй. Тійӧ сылӧ эдӧ веритӧ. Лэдзчисьӧм инькаэс да вот ӧктіссес сылӧ веритісӧ. Нельки сійӧ быдӧс адззылӧм бӧрын тійӧ эдӧ бергӧтчӧ умӧльсӧ керӧммезныт дынісь да эдӧ веритӧ сылӧ».

Виноград вӧдитіссез йылісь велӧтан висьт

(Мк. 12:1-12; Лк. 20:9-19)

33 «Кывзӧ мӧдік велӧтан висьт. Ӧтік морт аслас муӧ сюйыштас винограддэз да нійӧ йӧрьяс. Керас виноград пичканін. Вылына лэбтас виноград йӧр сьӧрын видзӧтланін. Сыбӧрын ассис йӧрсӧ виноград вӧдитіссезлӧ кӧртымӧ*д сетас. Ачыс мунас.


34 Локтас виноград ӧктан кад. Сія иньдас ассис раббесӧ виноград вӧдитіссез дынӧ, медбы воӧм виноградсис босьтны ассис пайсӧ.
35 Виноград вӧдитіссес раббесӧ кутасӧ: ӧтікӧс вартласӧ, мӧдікӧс ─ виясӧ, мукӧдсӧ ─ иззэзӧн шупкаласӧ.
36 Мортыс бӧра ыстас ассис раббесӧ одззася унажык. И ныкӧт сідз керасӧ.


37 Медбӧрын ны дынӧ ыстас ассис зонсӧ. Сія висьталас: "Менчим зонӧс нія озӧ лысьтӧ вӧрзьӧтны".
38 Виноград вӧдитіссес казяласӧ зонсӧ да ӧтамӧдныслӧ шуасӧ: "Сылӧ быдӧс пажытьыс вуджас. Виям сійӧ. Сэк быдӧс миянлӧ дӧнзяс".
39 Нія зонкасӧ кутасӧ, петкӧтасӧ виноград йӧрсис да виясӧ.


40 Кӧзяиныс локтас да мый керас виноград вӧдитіссескӧт?»
41 Нія шуисӧ: «Лёк йӧзсӧ сія сетас сьӧкыта вийны. Виноград йӧрсӧ сетас мӧдік виноград вӧдитіссезлӧ. Нія воӧм ягӧдсӧ сылӧ пондасӧ сетны аскадӧ».


42 Исусыс нылӧ висьталіс: «Эдӧ я тійӧ некӧр лыддьӧтлӧ Вежа Гижӧтсис:



─ Изыс, кӧдӧ керку лэбтіссес

абутӧм туйӧ пуктісӧ,

лоис пельӧс изӧн*е.

Сійӧ керис Дӧсвидзисьыс.

Миян синнэзлӧ сія диво.




43 Сійӧн ме тіянлӧ висьтала: Енлісь Юралӧмсӧ тіянлісь мырддясӧ. Сійӧ сетасӧ отирлӧ, кӧдна вайӧны Ен Юралӧмлісь воӧмсӧ.
44 Быдыс, кин усяс сія из вылӧ, лыэсӧ*ж чеглалас. Кин вылӧ изыс усяс, сійӧ личкас».


45 Этнӧ велӧтан висьттэсӧ кылӧм бӧрын аркирейес фарисейескӧт вежӧртӧмась, Исусыс пӧ ны йылісь висьталіс.
46 Нія Исуссӧ мӧдӧмась кутны, но полӧмась отирсис. Отирыс эд Исуссӧ лыддисӧ Енсянь Юӧртісьӧн.




*а 21.1 Виягӧд ─ (Оливка) эта кылыс грек кыв вылын "Елеон"

*б 21.5 Сион ныв ─ Ерусалим карын оліссез

*в 21.5 сийӧсавны ─ захомутать

*г 21.9 осанна ─ Енсӧ ошкан кыв, сія лоас "мездӧт миянӧс"

*д 21.33 кӧртым ─ аренда

*е 21.42 пельӧс из ─ краеугольный камень

*ж 21.44 лы ─ кость





МАТВЕЙСЯНЬ ВЕЖА БУР ЮӦР
Глава 22

Гӧтрасянінӧ корӧммез йылісь велӧтан висьт

(Лк. 14:15-24)

1 Исусыс и одзлань баитіс велӧтан висьттэзӧн. Сія висьталіс:
2 «Енӧжись Юралӧмыс сэтшӧм: ӧксу лӧсьӧтчас порйӧтны зоныслісь гӧтрасьӧмсӧ*а.
3 Ассис раббесӧ сія ыстас корны рочалӧммесӧ, но корӧммес эзӧ мӧдӧ локны гӧтрасьӧмсӧ порйӧтны.
4 Сэк ӧксуыс рочалӧммесӧ корны ыстас мӧдік раббезӧс. Корӧммеслӧ тшӧктас висьтавны: Сёян-юансӧ ме лӧсьӧті, куканнесӧ да мӧдік подасӧ начкылі, быдӧс ни лӧсьӧтӧм. Локтӧ зонӧлісь гӧтрасьӧмсӧ порйӧтны!
5 Корӧммес рочалӧмсӧ нем туйӧ пуктасӧ. Нія мӧдіклаӧ мунасӧ: ӧтіккез ─ асланыс ыб вылӧ, мӧдіккез ─ вузасьны.
6 Мукӧдыс кутасӧ ӧксулісь раббесӧ, сераласӧ ны вылын да виясӧ.
7 Сійӧ кылӧмсянь ӧксуыс ӧддьӧн лӧгасяс. Ассис тышкасян вынсӧ иньдас вийны морт вийиссесӧ да сотны нылісь карнысӧ.
8 Сэсся аслас раббезлӧ шуас: "Зонӧлісь гӧтрасьӧмсӧ порйӧтны быдӧс лӧсьӧтӧм. Корӧммес тай абу туяна отир.
9 Ӧні мунӧ туйвежжезӧ, кинӧс адззат, быдӧннысӧ рочалӧ порйӧтны гӧтрасьӧмсӧ".
10 Раббес мунасӧ, корасӧ быдӧннысӧ, кинӧс панталасӧ: и лӧггесӧ, и бурресӧ. Сідз гӧтрасяніныс тырас отирӧн.


11 Ӧксу пырас гӧтрасянінӧ видзӧтны локтӧммесӧ. Сылӧ син вылас усяс морт, кӧдалӧн паськӧмыс эз вӧв гӧтрасьӧм вылын гажӧтчисьлӧн.
12 Ӧксуыс сылісь юалас: "Ёртӧ, кыдз нӧ тэ татчӧ пырин гажӧтчан паськӧмтӧг?" Мортыс шы оз сет.
13 Сэк ӧксу кысъяліссеслӧ висьталас: "Ки-коксӧ кӧрталӧмӧн шупкӧ сійӧ пемытас. Сэтчин лоас бӧрдӧм да пиннезӧн гирскӧм.
14 Уна эд корӧммес, да етша бӧрйӧммес"».

Вот вештӧм йылісь

(Мк. 12:13-17; Лк. 20:20-26)

15 Фарисейес мунісӧ. Нія ас коласаныс баитчӧмась, кыдз Исуссӧ кутны баитӧмас.
16 Исусыс дынӧ нія ыстӧмась ассиныс велӧтчиссесӧ да Иродлісь отирсӧ. Локтӧммес шуисӧ: «Велӧтісь, мийӧ тӧдам, Тэ веськыта баитан, былись Еныс тшӧктӧм сьӧрті велӧтан овны. Тэ он пов и он кошшы, кыдз бы морт сьӧрті керны.
17 Сідзкӧ, висьтав миянлӧ, кыдз Тэ шуан: Колӧ я Римись ӧксулӧ вотсӧ*б вештыны?»
18 Нылісь ылӧтлӧмнысӧ тӧдӧмӧн Исусыс горӧтчис: «Ылӧтлісь отир! Мый тійӧ Менӧ ылӧтлат?
19 Мыччалӧ меным вот вештан сьӧмнытӧ». Нія вайисӧ динарий.
20 Исусыс нылісь юаліс: «Кинлӧн сы вылын чужӧмыс да гижӧм нимыс?»
21 Нія шуисӧ: «Римись ӧксулӧн». Сэк Исусыс нылӧ висьталіс: «Сідзкӧ, ӧксулісь сетӧ ӧксулӧ, а Енлісь ─ Енлӧ!»
22 Сэтшӧмсӧ кылӧмсянь нійӧ диво кутіс. Нія Исусыс дынісь мунісӧ.

Садукейезлӧн ловзьӧм йылісь юасьӧм

(Мк. 12:18-27; Лк. 20:27-40)

23 Сія лунӧ жӧ Исус дынӧ локтісӧ садукейез, кӧдна шуӧны, ловзьӧмыс пӧ абу. Исуслісь юалісӧ:
24 «Велӧтісь, Моисей висьталӧм: "Челядьтӧм морт кӧ кулас, воныслӧ колӧ босьтны сылісь иньсӧ ас саяс, медбы чужис кага кулӧм воныс ним вылӧ".
25 Миян вӧлісӧ сизим вон. Медодзза вонным гӧтрасис. Челядь сылӧн эзӧ вӧлӧ, сія куліс. Сылісь иньсӧ босьтіс мӧд вонным.
26 Сыбӧрын сідз вӧлі и мӧд воннымкӧт, сэсся ─ куимӧтыскӧт, сизимнанныскӧт сідз лоис.
27 Медбӧрын куліс инькаыс.
28 Инькаыс вӧлі сизимнан вонным сайын. Ловзьӧм бӧрас кӧдалӧ сія иньнас лоас?»
29 Исусыс нылӧ висьталіс: «Енлісь вынсӧ да Вежа Гижӧттэсӧ тійӧ одӧ тӧдӧ, сійӧн мӧдӧрӧ и ылалат.
30 Ловзьӧммес озӧ пондӧ гӧтрасьны, озӧ пондӧ петны жӧник сайӧ. Нія енӧжись ангеллэз кодьӧсь.
31 Ловзьӧм йылісь тіянлӧ Енлісь висьталӧмсӧ эдӧ я лыддьӧтлӧ:
32 "Ме Авраамлӧн Ен, Исаклӧн Ен да Яковлӧн Ен". Еныс абу кулӧммезлӧн Ен, дзир ловьяэзлӧн».
33 Сы велӧтӧмсянь отирсӧ диво кутіс.

Медыджыт тшӧктӧм

(Мк. 12:28-37; Лк. 10:25-28, 20:41-44)

34 Фарисейеслӧ кывсьӧм: садукейеслісь пӧ Исусыс ӧмнысӧ пӧдналӧм. Сэк нія ӧксисӧ ӧтлаӧ.
35 Ны коласісь ӧтік Туйдӧтӧ велӧтісь мӧдіс Исуссӧ кутны баитӧмыс коста. Сія юаліс:
36 «Велӧтісь, Туйдӧтас кытшӧм медыджыт тшӧктӧмыс?»
37 Исусыс сылӧ висьталіс: «Радейт Ассит Дӧсвидзись Ентӧ быдсӧн сьӧлӧмнат, быдсӧн ловнат да быдсӧн мывкыднат.
38 Сія медодзза да медыджыт тшӧктӧм.
39 Мӧд тшӧктӧмыс одззаыс кодь: "Матісьтӧ радейт асьтӧ моз".
40 Моисейлӧн Туйдӧтыс да Енсянь юӧртіссезлӧн гижӧттэзныс петӧны этна кык тшӧктӧмись».


41 Исусыс юаліс ӧксьӧм фарисейеслісь:
42 «Мый тійӧ висьталат Кристос-Мездӧтісь йылісь, Зоныс Сія кинлӧн?» Нія шуисӧ: «Давидлӧн».
43 Сэк Исусыс юаліс: «Мыля нӧ сэк Лов ӧзйӧтӧмсянь Давидыс шуӧ Сійӧ Дӧсвидзисьӧн? Давидыс тай шуӧ:



44 ─ Дӧсвидзись Еныс висьталіс менам Дӧсвидзисьлӧ:

"Пукав Мекӧт веськыт ладорам,

кытчӧдз ог уськӧт кок увтат

Тэ вылӧ лэбтісиссесӧ".



45 Давидыс шуӧ кӧ Сійӧ Дӧсвидзисьӧн, кыдз сэк Сія вермас лоны сылӧ зонӧн?»
46 Нія кыввез бӧрсянь Сылӧ некин нем эз вермы висьтавны. Сія лунсянь некин ни нем эз лысьт юасьны Сылісь.




*а 22.2 порйӧтны гӧтрасьӧм ─ провести свадьбу

*б 22.17 вот ─ налог





МАТВЕЙСЯНЬ ВЕЖА БУР ЮӦР

Асьӧс лэбтӧмись ӧлӧм

(Мк. 12:38-39; Лк. 11:43,46, 20:45-46)

1 Отирлӧ да велӧтчиссеслӧ Исусыс висьталіс:


2 «Моисейыс туйӧ ӧні сувтісӧ фарисейез да Туйдӧтӧ велӧтіссез.
3 Сідзкӧ, нійӧ кывзӧ, мый тшӧктӧны керны, керӧ. Дзир ны моз эдӧ олӧ: нія ӧтікӧ баитӧны, мӧдікӧ керӧны.
4 Нія отирыс пельпон вылӧ пуктӧны сьӧкыт ноп, кӧдӧ отирыс и нӧбӧтны озӧ вермӧ. Сійӧн отирсӧ кӧрталӧны, а отсавны асьныс и чуньӧн озӧ вӧрзьӧтӧ.
5 Нія быдӧс керӧны отирлӧ мыччалӧм могись. Кымӧс вылісь чуманоккесӧ гижӧттэзнас нія ыждӧтӧны! Паськӧм доррезаныс сырресӧ ӧшлӧны кузьжыккезӧ!
6 Нылӧ сьӧлӧмви гажӧтчаніннэзын вӧвны быдӧнныс син одзын, синагогаын одзас пукавны.
7 Нылӧ долыт, чукӧртчаніннэзын копыртчӧны кӧ нылӧ да шуӧны велӧтіссезӧн.


8 А тійӧ эд пуксьӧ велӧтіссезас. Тіян ӧтік Велӧтісьныт ─ Кристос, а тійӧ ӧтамӧднытлӧ воннэз.
9 Му вылын оліссесӧ некинӧс Айӧн эд шуӧ. Айныт тіян ӧтік ─ енӧжись Ай.
10 Эд пуксьӧ туйдӧтісьӧ. Туйдӧтісьыс тіян ӧтік ─ Кристос.
11 Тіян коласісь ыджытжыкныт ась лоас кысъялісьӧн*а.
12 Асьсӧ вылына пуктісьсӧ лэдзасӧ, а асьсӧ лажмыта видзисьсӧ лэбтасӧ».

Ылӧтлісь отирлӧ умӧль керӧмнысӧ висьталӧм

(Мк. 12:40; Лк. 11:39-52, 20:47)

13 «Ӧддьӧн умӧль лоас тіянлӧ, Туйдӧтӧ велӧтіссез да фарисейез! Ылӧтлісь отир! Енӧжись Юраланінӧ пыранінсӧ тійӧ отирыс одзын пӧдналат. Тійӧ асьныт одӧ пырӧ, и кин мӧдіс пырны, сійӧ одӧ лэдзӧ.


14 Ӧддьӧн умӧль лоас тіянлӧ, Туйдӧтӧ велӧтіссез да фарисейез! Ылӧтлісь отир! Тійӧ сёятӧ дӧваэслісь пажытьсӧ. Асьнытӧ мыччалӧм могись дыр кейматӧ. Сійӧн тіянӧс чорытжыка мыжьясӧ!


15 Ӧддьӧн умӧль лоас тіянлӧ, Туйдӧтӧ велӧтіссез да фарисейез! Ылӧтлісь отир! Тійӧ мусӧ-васӧ гӧгӧртат, медбы адззыны тіян сьӧрӧ кӧть ӧтік мунісьӧс. Адззат кӧ сэтшӧмсӧ, тійӧ сыись керат куслытӧм биӧ мунісьӧс, асьныт сьӧрті кыкись умӧльжыкӧ.


16 Ӧддьӧн умӧль лоас тіянлӧ, синтӧм новйӧтіссез! Тійӧ шуат: "Морт кӧ Вежа Керкуӧн кыв сетас, сылӧ кывсӧ оз ков видзны. Но сетас кӧ кыв Вежа Керкулӧн зарниӧн, сетӧм кывсӧ сылӧ колӧ видзны".
17 Синтӧммез да мывкыдтӧммез! Кӧда донажык: зарниыс, Вежа Керкуыс я, кытӧн зарниыс лоӧ вежа?
18 Тійӧ шуат: "Морт кӧ сетас кыв езъяланінӧн, сылӧ кывсӧ оз ков видзны. Морт кӧ сетас кыв езъяланін вылӧ пуктӧм козиннас, сетӧм кывсӧ сылӧ колӧ видзны".
19 Синтӧммез! Кӧда донажык: козиныс али езъяланіныс, кӧда вылын козиныс лоӧ вежа?
20 Морт кӧ езъяланінӧн кыв сетӧ, сія ӧтлаын и езъяланін вылас пуктӧм козиннас кывсӧ сетӧ.
21 Морт кӧ Вежа Керкуӧн кыв сетӧ, сія ӧтлаын и Вежа Керкуын Олісьӧн кывсӧ сетӧ.
22 Морт кӧ енӧжӧн кыв сетӧ, сія ӧтлаын и Енлӧн юралан пукӧсӧн да сы вылын Пукалісьӧн кывсӧ сетӧ.


23 Ӧддьӧн умӧль лоас тіянлӧ, Туйдӧтӧ велӧтіссез да фарисейез! Ылӧтлісь отир! Тійӧ мятаись, анисісь, тминісь сетат дасӧт торсӧ. Туйдӧтсис медколанасӧ тай одӧ керӧ: веськыта судитӧмсӧ, небыт сьӧлӧмсянь керӧмсӧ да веритӧмсӧ. Сійӧ тіянлӧ колӧ керны, да и мӧдсӧ оз ков вунӧтны.
24 Синтӧм новйӧтіссез! Номсӧ тійӧ сысъялат, а верблюдсӧ тай ньылыштат!


25 Ӧддьӧн умӧль лоас тіянлӧ, Туйдӧтӧ велӧтіссез да фарисейез! Ылӧтлісь отир! Юан дознытлісь, бекӧрнытлісь вевдӧрсӧ весӧтат, пытшкыс тай гусясьӧмӧн да ылӧтчӧмӧн тырӧма.
26 Синтӧм фарисей! Одзжык юан дозытлісь да бекӧрытлісь пытшксӧ весӧт, сэк и вевдӧрыс лоас сӧстӧм.


27 Ӧддьӧн умӧль лоас тіянлӧ, Туйдӧтӧ велӧтіссез да фарисейез! Ылӧтлісь отир! Тійӧ белитӧм шой керкуэз*б кодьӧсь. Вевдӧрсяняс нія басӧкӧсь, пытшканыс тай тыр шой лыэс да быдкодь сэрпыс.
28 Сідз и тійӧ, отирыслӧ вевдӧрсяняныт Ен сьӧрті веськыта оліссез кодьӧсь, пытшкныт тай тіян ылӧтлӧмӧн да умӧльсӧ керӧмӧн тырӧм.


29 Ӧддьӧн умӧль лоас тіянлӧ, Туйдӧтӧ велӧтіссез да фарисейез! Ылӧтлісь отир! Енсянь юӧртіссеслӧ тійӧ лэбтат шой керкуэз, веськыта оліссезлӧн шойнаэз*в вылын сувтӧтӧм иззэсӧ баситат*г.
30 Тійӧ шуат: "Олім кӧбы мийӧ айезным кадӧ, ныкӧт ӧтлаын Енсянь юӧртіссеслісь вирнысӧ эгӧ бы кисьтӧ".
31 Сідз баитӧмнаныт тійӧ асьныт висьталат: тійӧ зоннэс Енсянь юӧртіссесӧ вийиссезлӧн.
32 Айезнытлісь умӧль керӧммесӧ тійӧ содтат!


33 Кыйез*д, кыйсянь шогмӧммез! Вермат я тійӧ пышшыны куслытӧм биын мыжйӧмись?
34 Кывзӧ: Тіян дынӧ Ме ыста Енсянь юӧртіссезӧс, ыджыт мывкыдаэзӧс, велӧтіссезӧс. Ӧтіккезӧс тійӧ вият, мӧдіккезӧс крест вылӧ дорат, мукӧдсӧ синагогаэзын пондат вартлыны да карись карӧ вашӧтлыны.
35 Ен сьӧрті веськыта оліссеслӧн му вылас быдӧс кисьтӧм вирыс локтас тіян вылӧ: Авель вирсянь Вараклӧн Закар зон вирӧдз. Закарсӧ тійӧ вийит Вежа Керку да езъяланін коласын.
36 Веськыта тіянлӧ висьтала: быдӧс эта понда мыжйӧмыс локтас ӧння кадӧ оліссез вылӧ!»

Ерусалим понда тӧждісьӧм

(Лк. 13:34-35)

37 «Ерусалим! Ерусалим! Енсянь юӧртіссесӧ вийлісь, тэ дынӧ ыстӧммесӧ иззэзӧн шупкалісь! Кынымись Ме мӧді ӧктыны тэнчит челядьтӧ, кыдз кай ӧктӧ борддэз увтас кайпияннэсӧ. Тійӧ тай эдӧ кывзісьӧ!
38 То, тіян Вежа Керкуныт кушамас.
39 Тіянлӧ висьтала: Ӧнісянь тійӧ Менӧ одӧ ни адззылӧ сія кадӧдз, кӧр шуат: "Бласлӧвитӧм Дӧсвидзись нимӧн Локтісьыс!"»




*а 23.11 кысъялісь ─ слуга

*б 23.27 шой керку ─ гробница

*в 23.29 шойна ─ могила

*г 23.29 баситны ─ украшать

*д 23.33 кый ─ змея





МАТВЕЙСЯНЬ ВЕЖА БУР ЮӦР
Глава 24

Медбӧрья каддэзӧ лоӧм йылісь висьталӧм

(Мк. 13:1-13; Лк. 21:5-19)

1 Исусыс петіс Вежа Керкусис да мӧдіс мунны. Сы дынӧ сибӧтчисӧ велӧтчиссес. Нія Сылӧ мӧдісӧ мыччавны Вежа Керкусӧ.
2 Сэк Исусыс нылӧ висьталіс: «Адззат быдӧс этӧ? Веськыта тіянлӧ висьтала: эстӧн из вылын из оз кольччы, быдӧс разясӧ».


3 Исусыс пукаліс Виягӧд керӧсын ӧтнас. Сэк велӧтчиссес ӧтнаныс локтісӧ Сы дынӧ да юалісӧ: «Висьтав миянлӧ, кӧр сія лоас? Мый сьӧрті позьӧ тӧдны Тэнчит локтӧмтӧ да векпонсӧ?»


4 Исус нылӧ шуис: «Видзӧтӧ, медбы тіянӧс эзӧ ылӧтӧ.
5 Уна локтасӧ Менам нимӧн, пондасӧ шуны: "ме Кристос". Нія унаӧс ылӧтасӧ.
6 Тійӧ кылат тышкасьӧммез йылісь, уналаись кывсяс тышкасьӧмыс. Сэк тійӧ эд повзьӧ. Сідз и колӧ лоны. Но сія абу на векпон.
7 Отир отир вылӧ лэбтісяс, ӧксу ─ ӧксу вылӧ. Уналаын пондасӧ тшыгьявны, муыс пондас зэгавны.
8 А эта эд дзир кага вайисьлӧн зубытыс пондӧтчӧ.


9 Сэк тіянӧс пондасӧ дзескӧтлыны, унаӧс виясӧ. Менам ним понда быдӧнныслӧ тійӧ син вылӧ одӧ пондӧ ковны.
10 Сэк унаӧн дугдасӧ веритны. Ӧтамӧднысӧ пондасӧ вузавны. Ӧтамӧдлӧ син вылӧ озӧ пондӧ ковны.
11 Лоасӧ уна отир, кӧдна асьнысӧ пуктасӧ Енсянь юӧртіссезӧ, нія унаӧс ылӧтасӧ.
12 Лёк керӧмыс содас, сысянь уналӧн радейтӧмныс кусас.
13 Кин медбӧрӧдз вермас видзсьыны, сія мезмас.
14 Енлӧн Юралӧм йылісь Бур Юӧрсӧ муыс пасьта висьтасясӧ, медбы кыліс сійӧ быд отирпӧлӧс. Сэсся вӧлись лоас векпоныс».

Сьӧкыт кад йылісь

(Мк. 13:14-23; Лк. 21:20-24, 17:23-24)

15 «Енсянь юӧртісь Даниил сідз висьтавлӧм: ─ Лыддьӧтісьыс ась вежӧртӧ! ─ Тійӧ казялат, вежаинсӧ сэрпӧсьтасӧ, сійӧ вайӧтасӧ разьсьӧм-киссьӧмӧдз.
16 Сэк Иудеяын оліссес ась пышшӧны керӧссэзӧ.
17 Кин керку вылын, ась оз лэдзчы мыйкӧ босьтны керкусис.
18 Кин лоас ыб вылын, ась оз берт босьтны ассис паськӧмсӧ.
19 Нія луннэзӧ ӧддьӧн сьӧкыт лоас новйӧтчись да нимӧтчись инькаэзлӧ!
20 Кеймӧ, медбы эз ковсьы пышшыны тӧлӧн али шоччисян лунӧ.
21 Сэк лоас ӧддьӧн сьӧкыт. Быдӧс аркмӧтӧмсянь ӧнӧдз сэтшӧмыс эз на вӧв да оз и ло.
22 Еныс оз кӧ джендӧт сійӧ кадсӧ, то ӧтік ловья морт оз кольччы. Но Аслас бӧрйӧммез понда сійӧ кадсӧ Еныс джендӧтас.


23 Сэк тіянлӧ висьталасӧ кӧ: "Кристосыс татӧн" али: "Кристосыс сэтӧн", эдӧ веритӧ.
24 Сія кадӧ локтасӧ асьнысӧ Кристосӧ да Енсянь юӧртіссезӧ пуктіссез. Нія ыджыт пассэз да адззывлытӧммез пондасӧ керны, медбы и бӧрйӧммесӧ ылӧтны, вермасӧ кӧ.
25 Видзӧтӧ, Ме тіянлӧ одзланься лоӧмсӧ висьталі.


26 Сідзкӧ, тіянлӧ шуасӧ кӧ: "Сія кушмуас", сэтчин эдӧ мунӧ. Шуасӧ кӧ: "Сія керкуас, сайись жырын", эдӧ веритӧ.
27 Асывланьсянь петӧм чарньӧлыс тыдалӧ и рытланяс. Сідз локтас и Морт Зон.
28 Кытӧн лоас шой, сэтчӧ ӧксясӧ кутшшез*а».

Морт Зонлӧн локтӧм

(Мк. 13:24-37; Лк. 12:39-40, 17:26-36, 21:25-36)

29 «Ӧддьӧн сьӧкыт луннэз бӧрын сэтӧн жӧ шондіыс пемдас. Тӧлісьыс кусас, енӧжсис кӧдзуввес усяласӧ, енӧжись выннэс зэгаласӧ.
30 Сэк енӧжас мыччисяс Морт Зонлӧн пасыс. Сысянь му вывсис быдӧс отирыс пондас герьявны. Нія эд казяласӧ кымӧррез вылӧт ыджыт вынӧн да югьялӧмӧн Морт Зонлісь локтӧмсӧ.
31 Буксанлӧн*б гора шы коста Сія иньдас Ассис ангеллэсӧ му вылас нёльнан ладорӧ. Нія ӧктасӧ Сылісь бӧрйӧммесӧ енӧж увтсис ӧт дорсянь мӧд дорӧдззас.


32 Инжир пусянь велӧтчӧ. Сы уввез вылӧ видзӧттӧн тійӧ адззат: гаррез*в потӧны, мыччисьӧны листтэз. Сэк тійӧ тӧдат, гожумыс матын ни.
33 Сідз и тійӧ, этӧ быдӧс адззикӧ тӧдӧ: сія кадыс матын ни, ыбӧс дынас.
34 Быльсӧ тіянлӧ висьтала: быдӧс лоас ӧння кадӧ оліссез дырни.
35 Муыс енӧжнас ӧшасӧ, а Менам кыввезӧ кольччасӧ вынаӧсь».

Лӧсьӧтчӧмӧн овны тшӧктӧм


36 «Этӧ лунсӧ да кадсӧ некин оз тӧд. Озӧ тӧдӧ енӧжын ангеллэс, оз тӧд Зоныс, тӧдӧ ӧтнас Айыс.
37 Морт Зонлӧн локтан луннэзӧ лоас Нойлӧн луннэзӧ моз.
38 Му вӧтьӧм одзас, Нойлӧн ыджыт пыжӧ пуксян лунӧдз йӧзыс сёйӧмась-юӧмась, гӧтрасьӧмась, жӧник сайӧ мунӧмась.
39 Отирыс абу вежӧртӧмась, мый нійӧ видзчисьӧ, кытчӧдз абу локтӧм ваыс да быдӧнныс абу вӧйӧмась. Сідз лоас и Морт Зонлӧн локтӧм коста.
40 Сэк кыкӧн лоасӧ ыб вылын: ӧтсӧ босьтасӧ, мӧдсӧ колясӧ.
41 Изанінын лоасӧ кык инька: ӧтсӧ босьтасӧ, мӧдсӧ колясӧ.


42 Сідзкӧ, лоӧ лӧсьӧтчӧмӧсь! Тійӧ эд одӧ тӧдӧ Дӧсвидзисьнытлісь локтан лунсӧ.
43 Тійӧ тӧдатӧ: керкусис кӧзяиныс тӧдіс бы гусясисьлісь локтан кадсӧ, сэк сія эз бы узь да сійӧ эз лэдз керкуас.
44 Сійӧн и тійӧ лоӧ пыр лӧсьӧтчӧмӧсь, Морт Зоныс эд локтас видзчисьтӧг».

Бур да умӧль раббез йылісь велӧтан висьт

(Лк. 12:41-48)

45 «Лоӧ надейнӧй да мывкыда раб кодьӧсь. Кӧзяиныс сувтӧтӧм сійӧ мӧдік раббез вылын, медбы аскадӧ сетавны нылӧ сёян.
46 Шуда сія рабыс, кинлӧн кӧзяиныс гортас локтас да адззас сійӧ сідз керисьӧн.
47 Ме тіянлӧ быльсӧ висьтала: ассис быдсӧн керкусӧ сы кипод увтӧ сетас.


48 Умӧль рабыс юрас пыртас: "Кӧзяинӧ дыр оз лок".
49 Сія пондас ёрттэсӧ вартлыны. Ачыс кодаліссескӧт пондас сёйны-юны.
50 Кӧзяиныс локтас видзчисьтӧг. Рабыс сія лунӧ сійӧ оз видзчись, локтан кадсӧ и юрын оз видз.
51 Кӧзяиныс сійӧ рабсӧ вияс да шентас ылӧтчиссес дынӧ. Сэтчин лоас горзӧм да пиннезӧн гирскӧм».




*а 24.28 кутш ─ орёл

*б 24.31 буксан ─ труба

*в 24.32 гар ─ почка

Дас ныв йылісь велӧтан висьт


1 «Енӧжись Юралӧмыс сэтшӧм: дас ныв биэзӧн петасӧ пантавны гӧтрасись зонӧс.
2 Витыс вӧлӧмась мывкыдаӧсь, мӧд витыс ─ мывкыдтӧмӧсь.
3 Мывкыдтӧм нывкаэс бинысӧ босьтасӧ, а висӧ озӧ босьтӧ.
4 Мывкыдаэс бинаныс ӧтлаын виӧн тыра доззэз босьтасӧ.
5 Гӧтрасись зон дыр оз лок. Нывкаэс пондасӧ сунасьны да онмӧссясӧ.
6 Ойшӧрнас кылас горӧтӧм: "Гӧтрасись зон локтӧ! Петӧ сійӧ пантавны!"
7 Сэк нывкаэс чеччасӧ, биэзнысӧ лӧсьӧтасӧ.
8 Мывкыдтӧм нывкаэс шуасӧ мывкыдаэслӧ: "Миян биным кусӧ, винытӧ сетыштӧ!"
9 Мывкыда нывкаэс шуасӧ: "Огӧ, быдӧннымлӧ виыс оз тырмы. Мунӧ вузасиссез дынӧ да небӧ".
10 Мывкыдтӧм нывкаэс котӧртасӧ небны ви. Сы коста локтас гӧтрасись зон. Нывкаэс, кӧдна вӧлісӧ лӧсьӧтчӧмӧсь, сыкӧт пырасӧ порйӧтны гӧтрасьӧмсӧ. И ыбӧссӧ пӧдналасӧ.
11 Сёрӧнжык сэтчӧ локтасӧ мӧд нывкаэс, горӧтасӧ: "Кӧзяин! Кӧзяин! Миянлӧ осьт!"
12 Сія нылӧ шуас: "Ме тіянлӧ быльсӧ висьтала: ме тіянӧс ог тӧд".


13 Сідзкӧ, лоӧ лӧсьӧтчӧмӧсь! Тійӧ эд одӧ тӧдӧ Морт Зонлісь локтан лунсӧ, локтан кадсӧ».

Таланттэз йылісь велӧтан висьт

(Лк. 19:11-27)

14 «Сэк лоас кыдз мортлӧн, кӧда ветлас ылісь муӧ. Мунӧм одзас сія корас раббесӧ, ассис пажытьсӧ коляс ны киӧ.
15 Ӧтіклӧ эзысьсӧ сетас вит талант*а, мӧдіклӧ кык талант, куимӧтлӧ ӧтікӧ. Быдӧнныслӧ сетас апракныс*б-вынныс сьӧрті да мунас.


16 Вит талантсӧ босьтісьыс эзысьсӧ уджӧ лэдзас. Вит талантыс дынӧ содтас вит талант.
17 Сы моз керас кык талант босьтісьыс, содтас кык талант.
18 Ӧтік талант босьтісьыс кӧзяиныслісь эзысьсӧ дзебас муӧ.


19 Чулалас уна кад. Мортыс локтас гортас. Корас дынас раббесӧ да пондас юасьны эзысьыс йылісь.
20 Сибӧтчас вит талант босьтісьыс да ваяс мӧдік вит талант. Сія шуас: "Кӧзяин, тэ меным сетлін вит талант, ны дынӧ ме содті мӧдік вит талант".
21 Мортыс сылӧ шуас: "Бура керин! Тэ бур надейнӧй раб! Учӧтас тэ вӧлін надейнӧй, тэнат кипод увтӧ уна сета. Лок, ӧтлаын гажӧтчам".


22 Сибӧтчас кык талант босьтісьыс да шуас: "Кӧзяин, тэ сетлін меным кык талант. Ны дынӧ ме содті мӧдік кык талант".
23 Мортыс сылӧ шуас: "Бура керин! Тэ бур надейнӧй раб. Учӧтас тэ вӧлін надейнӧй, тэнат кипод увтӧ уна сета. Лок, ӧтлаын гажӧтчам".


24 Ны бӧрын сибӧтчас ӧтік талант босьтісьыс да шуас: "Кӧзяин, ме тӧда: тэ чорыт сьӧлӧма морт. Тэ вундан, кытӧн эн кӧдзлы, да ӧктан, кытчӧ эн кисьтлы.
25 Ме тэись повзи да таланттӧ дзеби муӧ. То тэнат эзысьыт".
26 Кӧзяиныс сылӧ висьталас: "Тэ ылӧтлісь, дыш раб! Тэ тӧдін, ме вунда, кытчӧ эг кӧдзлы, да ӧкта, кытчӧ эг кисьтлы.
27 Сідзкӧ, тэныт коліс менчим эзысьӧс сетны вузасиссезлӧ. Локтӧм бӧрам ме босьті бы сійӧ содтӧтӧн.
28 Босьтӧ сылісь талантсӧ да сетӧ сылӧ, кӧдалӧн дас талант.
29 Кинлӧн эм, сылӧ сетасӧ да унапӧв содтасӧ. Кинлӧн абу, сылісь босьтасӧ и сійӧ, мый эм.
30 Сійӧ умӧль рабсӧ шупкӧ пемытас. Сэтчин лоас горзӧм да пиннезӧн гирскӧм"».


Сэсся Исусыс шуис: «Пеля мортыс ась кылӧ!»

Отиркӧт суд вылын бӧрйисьӧм йылісь


31 «Морт Зон Аслас югьялӧмӧн локтас вежа ангеллэскӧт. Сія пуксяс юралісьӧн Аслас югьялана пукӧс вылӧ.
32 Сы одзӧ чукӧртчасӧ быдӧс отирыс. Морт Зон отирсӧ ӧтамӧд дынісь торйӧтас, кыдз пода видзӧтісь торйӧтӧ баляэсӧ кӧзаэс дынісь.
33 Баляэсӧ Сія иньдас веськытланяс, кӧзаэсӧ ─ шульгаланяс.


34 Сэк веськытланьын сулаліссеслӧ Ӧксуыс шуас: "Локтӧ, Менам Айлӧн бласлӧвитӧммез. Тіянлӧ вуджас Енлӧн Юраланіныс. Сія тіянлӧ лӧсьӧтӧм быдӧс аркмӧтӧмсянь ни.
35 Менам кынӧмӧ сималіс, тійӧ Менӧ вердіт. Менам горшӧ косьмис, тійӧ Менӧ юкталіт. Ме ветлӧті, тійӧ Менӧ гортаныт корліт.
36 Ме пасьтӧм вӧлі, тійӧ Менӧ пасьтӧтіт. Ме шогалі, тійӧ Ме дынӧ пыравліт. Менӧ пуксьӧтлісӧ, тійӧ Ме дынӧ вовлывліт".


37 Сэк Ен сьӧрті веськыта оліссес Сылӧ шуасӧ: "Дӧсвидзись, кӧр мийӧ адззылім Тэнӧ тшыгьялікат да вердім? Кӧр юкталім Тэнӧ горшыт косьмикӧ?
38 Кӧр мийӧ адззылім Тэнӧ ветлӧтісьӧн да корим гортӧ? Кӧр Тэнӧ пасьтӧмсӧ пасьтӧтім?
39 Кӧр адззылім Тэнӧ шогавтӧннят, пукалікат да вовлім Тэ дынӧ?"
40 Сэк Ӧксуыс нылӧ висьталас: "Веськыта тіянлӧ висьтала: Менам учӧт воннэз коласісь керит кӧ этӧ ӧтіклӧ, то сійӧ керит Меным".


41 Сэсся шульгаланьын сулаліссеслӧ Сія шуас: "Мунӧ Ме дынісь, ёрдӧммез. Мунӧ куслытӧм биӧ, кульлӧ да сы ангеллэзлӧ ӧзтӧм биӧ.
42 Менам кынӧмӧ сималіс, тійӧ Менӧ эдӧ вердӧ. Менам горшӧ косьмис, тійӧ эдӧ юкталӧ.
43 Ме ветлӧті, тійӧ гортаныт эдӧ корӧ. Ме вӧлі пасьтӧм, Менӧ эдӧ пасьтӧтӧ. Ме шогалі, пукалі чижовкаын, тійӧ Ме дынӧ эдӧ вовлӧ".
44 Сэк нія Сылісь юаласӧ: "Дӧсвидзись! Кӧр мийӧ адззылім Тэнӧ тшыгьялікат, горшыт косьмикӧ, ветлӧтісьӧн, пасьтӧг, шогалісьӧн, пукалісьӧн да эгӧ отсалӧ Тэныт?"
45 Сэк Ӧксуыс нылӧ шуас: "Веськыта тіянлӧ висьтала: мый эдӧ керӧ учӧттэс коласісь ӧтіклӧ, сійӧ Меным эдӧ керӧ!"


46 Нія мунасӧ пырся сьӧкыта мучитчӧмӧ, а Ен сьӧрті веськыта оліссес ─ пырся оланӧ».




*а 25.15 Сія кадӧ талант ыджыт сьӧм вӧлӧм: 6000 динарий. Ӧтік динарий ─ мортлӧ лунся удж понда вештӧм.

*б 25.15 апрак ─ умение





МАТВЕЙСЯНЬ ВЕЖА БУР ЮӦР
Глава 26

Исусӧс вийны лӧсьӧтчӧм

(Мк. 14:1-2; Лк. 22:1-2; Ин. 11:45-53)

1 Сійӧ быдӧс висьталӧм бӧрын Исусыс велӧтчиссеслӧ шуис:
2 «Тійӧ тӧдат, кык лун бӧрті лоас Ыджыт лун. Сэк Морт Зонсӧ сетасӧ дорны крест вылӧ».
3 Сэк аркирейес, Туйдӧтӧ велӧтіссес да бӧрйӧм пӧриссес ӧксьӧмась Каиаф аркирей ордӧ баитчыны.
4 Нія шуӧмась Исуссӧ ылӧтлӧмӧн кутны да вийны.
5 Висьталӧмась: «Вежалуныс*а коста Сійӧ оз ков кутны, отирыс эд вермасӧ миян вылӧ лэбтісьны».

Исусӧс мавтӧм

(Мк. 14:3-9; Ин. 12:1-8)

6 Исусыс вӧлі Вифанияын, проказаись веськӧтӧм Симон ордын.
7 Сэтчӧ сибӧтчис инька, сія алебастр дозын вайис ӧддьӧн дона чӧскыт руа ви. Инькаыс висӧ кисьтіс Исус юр вылӧ.
8 Сэтшӧмсӧ казялӧмсянь велӧтчиссес лӧгасисӧ. Нія шуисӧ: «Мыйлӧ вӧлі весь кисьтны сэтшӧм дона висӧ?
9 Висӧ позис вузавны ӧддьӧн донӧн, а сьӧмсӧ сетавны кориссезлӧ».


10 Исусыс тӧдіс нылісь баитӧмнысӧ да висьталіс: «Мый тійӧ инькасӧ ӧштӧтат*б? Сія Меным бурӧ керис.
11 Кориссес тіянкӧт пыр лоасӧ, а Ме тіянкӧт пыр ог ло.
12 Дона винас вывтырӧс мавтӧмнас инькаыс Менӧ дзебан кежӧ лӧсьӧтіс.
13 Тіянлӧ быльсӧ висьтала: муыс пасьта, кытӧн пондасӧ висьтасьны Бур Юӧрсӧ, сэтчин инькасӧ касьтыласӧ, сылісь керӧмсӧ висьтасясӧ».

Иудалӧн Исусӧс вузалӧм

(Мк. 14:10-11; Лк. 22:3-6)

14 Искариот Иуда вӧлі даскык велӧтчись коласісь. Сія мунӧм аркирейез дынӧ да
15 нылісь юалӧм: «Мый меным сетат, тіянлӧ Исуссӧ вузала кӧ?» Нія кӧсйӧмась сылӧ куимдас эзысь сьӧм.
16 Сэксянь Иудаыс пондӧм видзӧтчыны, кӧр лоас буржык вузавны Исуссӧ.

Ыджыт лунся сёйӧм

(Мк. 14:12-26; Лк. 22:7-23; Ин. 13:21-30; 1Кор. 11:23-25)

17 Шӧмтӧм нянь сёян луннэзӧ медодзза лунас велӧтчиссес сибӧтчисӧ Исус дынӧ. Нія юалісӧ: «Кытчӧ лӧсьӧтам Тэныт Ыджыт лунся сёянсӧ?»
18 Исусыс висьталіс, кин дынӧ колӧ мунны карас. Сія мортлӧ тшӧктіс висьтавны: «Велӧтісьыс шуӧ: "Менам кадӧ сибаліс. Тэ ордын велӧтчиссезӧкӧт пантала Ыджыт лунсӧ"».
19 Велӧтчиссес керисӧ Исуслӧн тшӧктӧм сьӧрті. Нія лӧсьӧтісӧ Ыджыт лунся сёянсӧ.


20 Рытнас даскык велӧтчиськӧт Исусыс пуксис сёйны.
21 Сёйтӧнняныс Сія нылӧ шуис: «Ме тіянлӧ быльсӧ висьтала: ӧтік тіян коласісь Менӧ вузалас».
22 Нія ӧддьӧн пондісӧ тӧждісьны. Быдӧнныс Сылісь юасисӧ: «Ог я ме, Дӧсвидзись?»
23 Исусыс нылӧ висьталіс: «Менӧ вузалісьыс Мекӧт ӧтік бекӧрись сёйӧ.
24 Морт Зонкӧт сідз и лоас, кыдз Сы йылісь висьталӧм Вежа Гижӧттэзын. Но ӧддьӧн умӧль лоас Морт Зонсӧ вузалісь мортлӧ! Буржык бы сылӧ вӧлі, эз кӧ чуж бы».
25 Сэк Исуссӧ вузалісь Иуда юаліс: «Велӧтісь, ог я ме?» Исусыс сылӧ горӧтчис: «Тэ висьталін».

Дари дорын*в


26 Сёйтӧнняс Исусыс босьтіс нянь, бласлӧвитіс, чегӧтіс, сетіс сійӧ велӧтчиссеслӧ да шуис: «Босьтӧ, сёйӧ ─ сія Менам Вывтырӧ».
27 Сэсся босьтіс юан доз, буркывтіс Енсӧ. Велӧтчиссеслӧ сетікӧ висьталіс: «Эстісь юӧ быдӧнныт!
28 Эта Менам Вирӧ, Виль Йитӧтлӧн*г Вир, уна отирлісь умӧль керӧммезнысӧ проститӧм понда киссьӧ.
29 Висьтала тіянлӧ: Ӧнісянь виноградсис юансӧ ог ни понды юны. Менам Айлӧн Юраланінын тіянкӧт ӧтлаын виль юансӧ понда юны».

Исус висьталӧ велӧтчиссеслісь пышшӧмсӧ

(Мк. 14:27-31; Лк. 22:31-34; Ин. 13:36-38)

30 Енсӧ сьылӧтӧм бӧрын Исусыс велӧтчиссескӧт муніс Виягӧд керӧсӧ.
31 Сія велӧтчиссеслӧ висьталіс: «Талуння ойӧ тійӧ быдӧнныт Менӧ колят. Вежа Гижӧтыс висьталӧ: "Кувтӧдз уськӧта баляэз сьӧрын Видзӧтісьсӧ, и баляэс ӧтмӧдӧрӧ пышшасӧ".
32 А Ме ловзьӧм бӧрам муна Галилеяӧ, тіянӧс сэтчин понда видзчисьны».
33 Петраыс Сылӧ шуис: «Быдӧнныс кӧ Тэнӧ колясӧ, ме ог коль».
34 Исусыс висьталіс: «Ме тэныт быльсӧ висьтала: талуння ойӧ, петук китсӧвттӧдз, тэ куимись суськисян Менӧ тӧдӧмись».
35 Петраыс шуис: «Нельки и кувны меным Тэкӧт ковсяс кӧ, ог суськись». Сідз шуисӧ и мӧд велӧтчиссес.

Гефсиманияын Исуслӧн кеймӧм

(Мк. 14:32-42; Лк. 22:39-46)

36 Сэсся Исусыс велӧтчиссескӧт локтіс Гефсимания нима пуйӧрӧ*д. Сія велӧтчиссеслӧ висьталіс: «Пукалыштӧ эстӧн, Ме ветла кеймыны».
37 Сія сьӧрас босьтіс Петраӧс да Зеведейлісь кыкнан зонсӧ. Исусыс пондіс ӧддьӧн шогсьыны да тӧждісьны.
38 Сія нылӧ висьталіс: «Менам лолӧ кувтӧдз пессьӧ. Олыштӧ эстӧн Мекӧт, эд узьӧ».
39 Сія муныштіс одзлань, уськӧтчис му вылас да пондіс кеймисьны: «Айӧ, позьӧ кӧ, ась орддьӧ Менӧ сія дозыс. Но ась оз ло Ме сьӧрті, а кыдз Тэныт колӧ».


40 Исусыс бертіс велӧтчиссес дынӧ да казяліс, нія вӧлі узьӧны. Сэк Петраыслӧ шуис: «Тійӧ ӧтік чассӧ эдӧ вермӧ Мекӧт узьтӧг олыштны.
41 Эдӧ узьӧ, кеймӧ, медбы эд ылалӧ! Мортлӧн лолыс вына, вывтырыс эд вынтӧм».


42 Исусыс мӧдпырись муніс да кеймис: «Айӧ, Менӧ кӧ сія юан дозыс оз вермы орддьыны, Меным колӧ кӧ сійӧ юны, ась лоас Тэ сьӧрті».
43 Исусыс бертіс да казяліс: велӧтчиссеслӧн синнэзныс куньсьӧмась, нія бӧра онмӧссьӧмась.


44 Сія нійӧ сэтчӧ колис да бӧра муныштіс. Сія куимӧтісь кеймисис сэтшӧм жӧ кыввезӧн.
45 Сэсся локтіс велӧтчиссес дынӧ да шуис: «Тійӧ ӧнӧдз узят да шоччисят? Кадыс сибаліс. Морт Зонӧс сетӧны умӧльсӧ кериссез киӧ.
46 Чеччӧ, мунамӧ, Менӧ вузалісьыс матын ни».

Исусӧс кутӧм

(Мк. 14:43-50; Лк. 22:47-53; Ин. 18:3-11)

47 Исуслӧн баитӧм коста локтіс Иуда. Сія вӧлі даскык велӧтчись коласісь. Сыкӧт ӧтлаын локтӧмась беддезӧн, шыпурттэзӧн уна отир. Нійӧ иньдӧмась аркирейес да бӧрйӧм пӧриссес.
48 Исуссӧ вузалісьыс сыкӧт локтӧммеслӧ висьталӧм: «Кӧдӧ ме окышта, сія Исусыс. Кутӧ Сійӧ».
49 Иудаыс веськыта локтіс Исус дынӧ да шуис: «Бур рыт, Велӧтісь!» Сэсся Сійӧ окыштіс.
50 Исусыс сылӧ висьталіс: «Ёртӧ, тэ мыйлӧ локтін?» Сэк локтіссес Исуссӧ кытшӧвтісӧ да кутісӧ.


51 Исуслӧн велӧтчиссез коласісь ӧтік кыскис шыпуртсӧ да аркирей раблісь пельсӧ орӧтіс.
52 Исусыс мортыслӧ шуис: «Сюйышт бӧр шыпурттӧ. Быдыс, кин босьтас шыпуртсӧ ─ шыпуртсянь и кулас.
53 Тэ поди юрат видзан, Ме Айӧлісь отсӧт ог вермы корны? Сія бы сэк жӧ ыстіс ангеллэсӧ даскык сюрсся*е унажык.
54 Кыдз нӧ сэк Вежа Гижӧттэзас висьталӧмыс керсяс? Сэтӧн эд висьталӧм, сідз колӧ лоны».


55 Йӧз чукӧрыслӧ Исусыс висьталіс: «Шыпурттэзӧн да беддезӧн тійӧ петіт кутны Менӧ, кыдз лёк керисьӧс. Быд лун Ме вӧлі тіянкӧт Вежа Керкуын да велӧті. Сэк тійӧ Менӧ эдӧ кутӧ.
56 Быдӧс сідз лоис, медбы Енсянь юӧртіссеслӧн гижӧм сьӧрті керсис».


Сэк велӧтчиссес быдӧнныс колисӧ Исуссӧ да пышшисӧ.

Исус юраліссез одзын

(Мк. 14:53-65; Лк. 22:54-55,63-71; Ин. 18:12-14,19-24)

57 Исуссӧ кутіссес вайӧтісӧ Сійӧ Каиаф нима аркирей ордӧ. Сэтчӧ вӧлі ӧксьӧмась ни Туйдӧтӧ велӧтіссес да бӧрйӧм пӧриссес.
58 Петраыс ылынкодя видзсьӧмӧн муніс Исус бӧрсянь аркирей керку дынӧдз. Петра пырис йӧр пытшкас, пуксис кысъяліссескӧт ордчӧн видзӧтны, мый лоас одзлань.


59 Аркирейес да быдӧс судитан чукӧрныс кошшӧмась бӧбӧтчисьӧс, кӧда бы мыйкӧ висьталіс Исусыс йылісь умӧльсӧ, медбы вӧлі мог Исуссӧ сетны вийны.
60 Уна вовлісӧ Исусыс йылісь весись баитіссес, колана висьталӧмыс тай эз адззись. Сэсся локтісӧ кык морт.
61 Нія висьталісӧ: «Сія шувліс, верма пӧ Енлісь Вежа Керкусӧ разьны, сэсся пӧ куим лунӧн сійӧ бӧр лэбта».


62 Сэк аркирейыс сувтіс да юаліс Исусыслісь: «Мыля Тэ шы он сет, кӧр нія Тэ вылӧ умӧльсӧ висьтавлӧны?»
63 Исусыс шы эз сет. Аркирей Сылӧ шуис: «Ловья Ен нимӧн тшӧкта, висьтав миянлӧ, Тэ ─ Кристос-Мездӧтісь, Енлӧн Зон?»
64 Исусыс Сылӧ горӧтчис: «Тэ висьталін. Унажык висьтала: ӧнісянь тійӧ казялат Морт Зонсӧ вына Енкӧт веськыт ладорас Пукалісьӧн, енӧжын кымӧррез вылӧт Локтісьӧн».
65 Сэк аркирейыс косяліс вывтсис паськӧмсӧ да шуис: «Сія Еныс вылын сералӧ! Сы йылісь мӧдік висьталісь миянлӧ оз ни ков! Тійӧ асьныт кыліт Еныс вылын Сылісь сералӧмсӧ!
66 Мый тійӧ сэтчӧ шуат?» Быдӧнныс шуисӧ: «Сійӧ колӧ сетны вийны!»


67 Сэсся пондісӧ Исусыслӧ сьӧлавны чужӧмас, Сійӧ пондісӧ вартлыны. Мукӧдыс шовкйисӧ Сылӧ рожабаннэзас да
68 шувлісӧ: «Кристос-Мездӧтісь да Енсянь юӧртісь, висьтав, кин Тэныт вачкис!»

Петралӧн Исуссӧ тӧдӧмись суськисьӧм

(Мк. 14:66-72; Лк. 22:56-62; Ин. 18:15-18,25-27)

69 Сы коста Петраыс пукаліс йӧрас. Сы дынӧ сибӧтчис ӧтік кысъялісь нывка да шуис: «И тэ вӧлін Галилеяись Исускӧт».
70 Петра быдӧнныс одзын суськисис: «Мый йылісь баитан? Ог вежӧрт».
71 Сэсся, йӧр саяс петікас, Петрасӧ казялӧм мӧдік нывка. Сэтӧн сулаліссеслӧ сія шуис: «Сія вӧлі Назаретісь Исускӧт».
72 Кыв сетӧмӧн Петра бӧра суськисис: «Сійӧ Мортсӧ ме ог тӧд!»
73 Сэтчин сулаліссес чожа мыйись сибӧтчисӧ сы дынӧ да висьталісӧ: «Тэ былись ны коласісь, баитӧмыт сьӧрті тӧдчӧ».
74 Сэк Петра пондіс кыв сетӧмӧн да Ен нимӧн суськисьны Сійӧ Мортсӧ тӧдӧмись. Сэтӧн китсӧвтіс петук.
75 Сэк Петралӧ тӧдвылас усисӧ Исуслӧн шуӧм кыввес: «Петук китсӧвтӧмӧдз тэ куимись суськисян Менӧ тӧдӧмись». Петраыс сэтісь петіс да курыт синваӧн пондіс горзыны.




*а 26.5 вежалун ─ праздник

*б 26.10 ӧштӧтны ─ смутить

*в 26.26 дари дорын ─ на причастии

*г 26.28 йитӧт ─ союз, завет, договор

*д 26.36 пуйӧр ─ сад

*е 26.53 сюрс ─ тысяча

Исус Пилат одзын

(Мк. 15:1; Лк. 23:1-2; Ин. 18:28-32)

1 Асъяпоннас аркирейес бӧрйӧм пӧриссескӧт баитчӧмась Исусыс йылісь, медбы сетны Сійӧ вийны.
2 Сійӧ кӧрталӧмась, нуӧтӧмась веськӧтлісь Понтий Пилат дынӧ, сетӧмась сы киӧ.

Иудалӧн кулӧм

(Ап.кер. 1:18-19)

3 Исусӧс вузалісь Иуда тӧдмалӧм, Исуссӧ пӧ суд вылас шуӧмась сетны вийны. Ассис умӧль керӧмсӧ вежӧртӧм бӧрын сія бӧр сетӧм куимдас*а эзысь сьӧмсӧ аркирейеслӧ да бӧрйӧм пӧриссеслӧ.
4 Сія нылӧ шуӧм: «Ме умӧльӧ кери, вузалі Мортӧс, кӧда нем умӧльсӧ эз кер». Нія паныт шуӧмась: «Миянлӧ мый? Ачыт видзӧт».
5 Иудаыс сьӧмсӧ шентӧм Вежа Керкуас, сэтісь мунӧм да джагӧтчӧм.


6 Аркирейес лэбтӧмась сьӧмсӧ да шуӧмась: «Оз позь сійӧ сьӧмсӧ пуктыны Вежа Керкуӧ сьӧм видзанінӧ. Сія вир понда вештісьӧм».
7 Баитчӧм бӧрын сія сьӧм вылӧ нія небӧмась гырнич керисьлісь му. Сэтчӧ керӧмась мӧдік отирись локтӧммеслӧ дзебсянін.
8 Сійӧн ӧнӧдз сійӧ мусӧ шуӧны «Вира му».
9 Сідз керсис Енсянь юӧртісь Иеремиялӧн эта висьталӧмыс:



─ Нія босьтісӧ куимдас эзысь сьӧмсӧ.

Сымда Израиль отир сетіс Сія Морт понда.

10 Сы вылӧ небисӧ гырнич керисьлісь му,

кыдз и висьталіс меным Дӧсвидзисьӧ.



Исусӧс суд вылын вийны сетӧм

(Мк. 15:2-15; Лк. 23:3-5,13-25; Ин. 18:33-19:16)

11 Исуссӧ вайӧтісӧ веськӧтлісь Пилат одзӧ. Пилатыс Сылісь юаліс: «Тэ иудейезлӧн Ӧксу?» Исусыс сылӧ горӧтчис: «Тэ висьталін».
12 Аркирейес бӧрйӧм пӧриссескӧт пондісӧ умӧльсӧ висьтавлыны Сы вылӧ. Сія шы эз сет.
13 Пилат сэк Сылӧ шуис: «Он разь Тэ кыв, мымда Тэ вылӧ висьтавлӧны умӧльсӧ!»
14 Исусыс сылӧ шы эз сет. Веськӧтлісьсӧ сысянь диво кутіс.


15 Быд Ыджыт лун кежӧ отир корӧм сьӧрті веськӧтлісьыс лэдзлывлӧм ӧтік пукалісьӧс.
16 Сэк пукалӧм быдлӧ тӧдса Варавва нима морт.
17 Сійӧн и юалӧм Пилатыс чукӧртчӧм йӧзлісь: «Кинӧс тіянлӧ лэдзны, Вараввасӧ али Исуссӧ, кӧдӧ шуӧны Кристос-Мездӧтісьӧн?»
18 Пилатыс эд тӧдіс, Исуссӧ сы дынӧ вайӧтісӧ завидныс кутӧм кузя.


19 Пилатыс пукаліс судитісьлӧн пукӧс вылын. Сы коста сылӧн иньыс тшӧктӧм висьтавны Пилатыслӧ: «Эта Ен сьӧрті веськыта олісьлӧ умӧльсӧ эн кер. Эта ойӧ вӧтын Сы понда ме ӧддьӧн песси-мырси».
20 Но аркирейес бӧрйӧм пӧриссескӧт ызйӧтӧмась отирсӧ корны лэдзны Вараввасӧ, а Исуссӧ вийны.
21 Пилатыс нылісь юаліс: «Кыкыс коласісь кӧдӧ тіянлӧ лэдзны?» Нія шуисӧ: «Вараввасӧ».
22 Пилатыс юаліс: «Мый кера Исусыслӧ, кӧдӧ шуӧны Кристос-Мездӧтісьӧн?» Быдӧнныс горӧтісӧ: «Дор сійӧ крест вылӧ!»
23 Пилат юаліс: «Мый Сія керис умӧльсӧ?» Йӧзыс горӧнжыка горӧтлісӧ: «Дор крест вылӧ!»


24 Пилатыс адззӧ: нем оз отсав, йӧзыс озӧ лӧньсьӧ, буржыка ӧзйӧны. Сійӧн сія йӧз син одзын миссьӧтіс киэсӧ да шуис: «Эта Ен сьӧрті веськыта Олісьлӧн кисьтӧм вирыс абу ме вылын. Видзӧтӧ асьныт».
25 Быдӧс отирыс сэтчӧ горӧтіс: «Сылӧн вирыс миян вылын да миян челядь вылын!»
26 Сэк Пилатыс Вараввасӧ лэдзис. Исуссӧ виззьӧм-шулялӧм бӧрын тшӧктіс дорны крест вылӧ.

Исусӧс крест вылӧ дорӧм

(Мк. 15:16-32; Лк. 23:26-43; Ин. 19:2-3,17-27)

27 Сыбӧрын воиннэс Исуссӧ нуӧтісӧ веськӧтлісьлӧн керку йӧрӧ, сэтчӧ ӧксьӧм быдӧс воин чукӧрныс.
28 Нія Исуслісь паськӧмсӧ чӧвтісӧ да пасьтӧтісӧ Сійӧ гӧрд паськӧмӧ.
29 Желля шатись*б кыйисӧ юркытш да пуктісӧ юр вылас. Веськыт киас сетісӧ бедь. Сувтісӧ Сы одзын пидзӧс выланыс да сералісӧ Сы вылын. Нія шувлісӧ: «Дыр Тэныт юравны, иудейезлӧн Ӧксу!»
30 Сы вылӧ сьӧлалісӧ, юрас сӧталісӧ бедьӧн.
31 Исусыс вылын пӧттӧдз сералӧмныс бӧрын чӧвтісӧ гӧрд паськӧмсӧ, пасьтӧтісӧ аслас паськӧмӧ. Сэсся нуӧтісӧ дорны крест вылас.


32 Карсис петтӧн нылӧ пантасис Киринеяись Симон. Сылӧ тшӧктісӧ нуӧтны Исуслісь крестсӧ.
33 Локтісӧ Голгофа нима керӧсӧ, нимыс лоӧ «Юр лы» керӧс.
34 Сэтӧн Исусыслӧ сетісӧ юны сӧп*в сора вина. Сія пешліс, но юны эз понды.


35 Исуссӧ крест вылас дориссес янсӧтісӧ ас коласаныс Сылісь паськӧмсӧ кыскӧм сьӧрті*г.
36 Сэсся пуксисӧ видзӧтны Исусыс сьӧрын.
37 Юр вевдӧрас ӧшӧтісӧ гижӧт, мый понда Сія вӧлі дорӧм: «Эта Исус ─ иудейезлӧн Ӧксу».
38 Исускӧт ордчӧн дорисӧ кык лёк керисьӧс: ӧтсӧ ─ веськытланяс, мӧдсӧ ─ шульгаланяс.


39 Сэті ветлӧтіссес гогинялісӧ юрнаныс да видісӧ Сійӧ.
40 Нія шувлісӧ: «Вежа Керкусӧ Разись да куим лунӧн сійӧ Сувтӧтісь, мезды Ачыт Асьтӧ! Енлӧн Зон кӧ Тэ, лэдзчы крест вывсис!»
41 Сідз жӧ аркирейес, Туйдӧтӧ велӧтіссес да бӧрйӧм пӧриссес сералісӧ Исусыс вылын да баитісӧ ӧтамӧдныслӧ:
42 «Мӧдіккесӧ мездывліс, а Асьсӧ мездыны оз вермы! Израильлӧн Ӧксу кӧ Сія, ась лэдзчӧ крест вывсис. Сэк пондам Сылӧ веритны!
43 Сія Ен вылӧ надейтчис. Ась сэк мездӧ Сійӧ Еныс, дона кӧ Сія Сылӧ. Сія эд Ачыс висьталіс, Ме пӧ Енлӧн Зон».
44 Сійӧ видісӧ и ордчӧн дорӧм лёк кериссес.

Исуслӧн кулӧм

(Мк. 15:33-41; Лк. 23:44-49; Ин. 19:28-30)

45 Луншӧр кадӧ быдсӧн муыс пасьта пемдіс. Пемытыс сулаліс куим часӧдз.
46 Куим час гӧгӧрын Исусыс горӧтіс: «Эли, Эли! Лама савактани?» Вуджӧтӧмыс лоӧ: «Енӧ, Енӧ! Мыля Тэ Менӧ колин?»
47 Сэтӧн сулаліссес этнӧ кыввесӧ кылӧм бӧрын шуисӧ, Сія пӧ Иллясӧ корӧ.
48 Ӧтік ны коласісь котӧртіс, босьтіс губка*д, боссьӧтіс сійӧ шӧма винаӧн, кышаліс бедь вылӧ да нюжӧтіс сійӧ Исусыслӧ кӧтӧтны ӧмсӧ.
49 Мукӧдыс сылӧ шуисӧ: «Ӧвсьы! Видзӧтам, локтас я Илляыс Сійӧ мездыны».
50 Исусыс ӧддьӧн горӧтіс да лэдзис ловсӧ.


51 Сэки Вежа Керкуын Вежася-вежаинсӧ сайӧвтан дӧраыс вылісянь улӧдз косясьӧм кык тор вылӧ. Муыс зэгаліс, из керӧссэс потласисӧ.
52 Дзебсяніннэс оссьӧмась, уна вежа отирлӧн шойес ловзьӧмась.
53 Нія петӧмась дзебсяніннэзсиныс. Исус ловзьӧм бӧрын нія пырисӧ вежа карас. Унаӧн адззылісӧ нійӧ.


54 Сё воинӧн веськӧтлісь да сыкӧт Исус сьӧрын мӧдік видзӧтіссез быдӧс лоӧмсӧ да му зэгалӧмсӧ адззылӧмсянь ӧддьӧн повзисӧ. Нія шуисӧ: «Сія эд былись вӧлӧм Енлӧн Зон».


55 Сэтӧн вӧлісӧ и уна инькаэз, кӧдна ылісянь видзӧтісӧ. Нія Исусыскӧт локтісӧ Галилеясянь да отсалісӧ Сылӧ.
56 Ны коласын вӧлісӧ Магдала Мария, Яковлӧн да Ӧсиплӧн Мария мамныс да Зеведей зоннэзлӧн мамныс.

Исусӧс дзебӧм

(Мк. 15:42-47; Лк. 23:50-56; Ин. 19:38-42)

57 Рытнас Аримафея карись локтіс Ӧсип нима бура олісь морт, Исуслӧн велӧтчись.
58 Сія муніс Пилат дынӧ да корис Исуслісь шойсӧ. Мӧдыс тшӧктӧм шойсӧ сетны.
59 Ӧсипыс шойсӧ каттис сӧстӧм дӧраӧ
60 да пуктіс аслыс лӧсьӧтӧм виль дзебсянінӧ, кӧда вӧлі кералӧм из керӧсын. Пыранін весьтас сія тарӧвтіс ыджыт из да муніс.
61 Магдала Мария мӧдік Мариякӧт пукалісӧ дзебсяніныс одзын.

Дзебсянін сьӧрын видзӧтіссезӧс сувтӧтӧм


62 Локтан луныс вӧлі шоччисян лун. Сэк Аркирейес фарисейескӧт локтӧмась Пилат дынӧ.
63 Нія шуӧмась: «Юралісь, миянлӧ тӧдвыланым усис: сія бӧбӧтчисьыс олікас баитіс, куим лун бӧрті пӧ ловзя.
64 Сійӧн тшӧкты видзӧтны дзебсяніныс сьӧрын мӧдлунӧдз. Сылӧн велӧтчиссес вермасӧ ойнас локны да гусявны шойсӧ. Сэсся отирлӧ висьталасӧ, Сія пӧ ловзьӧм. Сідз медбӧрья бӧбӧтӧмыс лоас одззаысся умӧльжык».
65 Пилатыс нылӧ шуис: «Босьтӧ видзӧтіссесӧ. Дзебсяніныс сьӧрын видзӧтӧ, кыдз тіянлӧ колӧ».
66 Нія мунӧмась, пыранінсӧ пӧдналан из вылӧ пуктӧмась пас*е. Воиннэсӧ тшӧктӧмась видзӧтны дзебсяніныс сьӧрын.




*а 27.3 куимдас ─ 30

*б 27.29 желля шать ─ терновая ветка

*в 27.34 сӧп ─ желчь

*г 27.35 кыскӧм сьӧрті ─ по жребию

*д 27.48 губка ─ саридз пыдӧсын быдмас кодь олісь, сійӧ косьтывлісӧ да видзисӧ, кытчӧ колӧ

*е 27.66 пас ─ печать

Исуслӧн ловзьӧм

(Мк. 16:1-14; Лк. 24:1-12; Ин .20:1-7; Ап.кер. 1:6-8)

1 Шоччисян лун бӧрын асъяпоннас Магдала Мария мӧдік Мариякӧт локтісӧ видзӧтны дзебсянінсӧ.
2 Видзчисьтӧг муыс ёна зэгаліс. Енӧжсянь лэдзчис Енлӧн ангел. Сія дзебсянін весьтсис вештіс изсӧ да пуксис сы вылӧ.
3 Ангелыслӧн чужӧмыс югьяліс чарньӧв моз, паськӧмыс вӧлі лым кодь чочком.
4 Воиннэс сылісь кувтӧдз повзисӧ, кыдз кынмӧмӧсь лоисӧ.


5 Инькаэслӧ ангелыс шуис: «Эд полӧ. Ме тӧда: тійӧ кошшат дорӧм Исуссӧ.
6 Сія татӧн абу. Аслас висьталӧм сьӧрті Сія ловзис. Сибӧтчӧ, видзӧтӧ Сылісь куйланінсӧ.
7 Чожажык мунӧ, юӧртӧ велӧтчиссеслӧ: "Исусыс ловзис. Сія тіянся одзжык муніс Галилеяӧ. Сійӧ адззатӧ сэтчин". Менчим висьталӧмӧс видзӧ тӧдвыланыт».


8 Инькаэс дзебсянінсис петісӧ. И повзьӧмӧсь, и ӧддьӧн гажаӧсь котӧртісӧ висьтавны Исуслӧн велӧтчиссезлӧ.
9 Велӧтчиссез дынӧ мунтӧн видзчисьтӧг нылӧ пантасис Исусыс. Сія шуис: «Лӧнь олан тіянлӧ!» Нія сибӧтчисӧ, уськӧтчисӧ Сы одзӧ да кутчисисӧ коккез бердас.
10 Сэк Исусыс нылӧ шуис: «Эд полӧ! Воннэзӧлӧ висьталӧ, ась мунӧны Галилеяӧ. Сэтчин нія Менӧ адззасӧ».

Дзебсянін сьӧрын видзӧтіссезлӧн бӧбӧтӧм


11 Инькаэс мунісӧ. Сы коста дзебсянін сьӧрын видзӧтіссес коласісь мукӧдыс мунӧмась карас. Лоӧмыс йылісь нія быдӧс висьтасьӧмась аркирейезлӧ.
12 Сэк аркирейес пӧриссескӧт ӧксьӧмась баитчыны. Воиннэслӧ нія сетӧмась уна сьӧм.
13 Нійӧ тшӧктӧмась висьтавны сідз: «Ойнас, узьӧмным коста, велӧтчиссес вовлӧмась да шойсӧ гусялӧмась».
14 Нія воиннэслӧ висьталӧмась: «Лоӧмыс йылісь кывсяс кӧ юралісьлӧ, мийӧ сыкӧт баитам да тіянӧс дорьям».
15 Нія босьтӧмась сьӧмсӧ, быдӧс керӧмась велӧтӧмыс сьӧрті. Сія юӧрыс паськаліс иудейес коласын да нельки ӧнӧдз олӧ.

Велӧтчиссезлӧ медбӧрья тшӧктӧм

(Мк. 16:15-16)

16 Дасӧтік велӧтчисьыс мунісӧ Галилеяӧ, кайисӧ керӧсӧ. Исусыс нылӧ сэтчӧ тшӧктӧм локны.
17 Исуссӧ казялӧм бӧрын нія Сылӧ муӧдз копыртчисӧ. А мукӧдыслӧ ны коласісь эз веритсьы.
18 Исусыс сибӧтчис велӧтчиссес дынӧ да шуис: «Му вылын да енӧжын быдӧс вылын Ме сувтӧтӧм юравны.
19 Сідзкӧ, мунӧ, велӧтӧ быдӧс отирсӧ. Пыртӧ нійӧ Ай, Зон да Вежа Лов нимӧн.
20 Велӧтӧ нійӧ овны Менам тшӧктӧм сьӧрті. Тӧдӧ: Ме пыр тіянкӧт векпонӧдз». Аминь.







МАРКСЯНЬ ВЕЖА БУР ЮӦР


Глава 1

Пыртісь Иоан

(Мт. 3:1-12; Лк. 3:1-18; Ин. 1:19-28)

1 Енлӧн Зон Кристос Исус йылісь Бур Юӧрлӧн пондӧтчӧм.
2 Енсянь юӧртісь*а Исай гижӧм:



─ Тэ одзын Ме ыста Ассим юӧртісьӧс,

сія лӧсьӧтас Тэныт туйсӧ.

3 Кушмуын кылӧ горӧтлісьлӧн шы:

«Дӧсвидзисьлӧ туйсӧ лӧсьӧтӧ,

мунанінсӧ Сылӧ веськӧтӧ».




4 Кушмуӧ локтіс Иоан да отирсӧ пыртіс. Сія отирсӧ тшӧктіс бергӧтчыны умӧль керӧммезныс дынісь да пыртчыны, медбы Еныс нылісь умӧль керӧммезнысӧ проститіс.
5 Сы дынӧ отирыс вовлывлісӧ Иудея муись быдласянь да Ерусалим карись. Нія висьтасисӧ асланыс умӧль керӧммез йылісь. Сыбӧрын Иоаныс пыртіс нійӧ Иордан юын.


6 Иоаныс новйис паськӧмсӧ верблюд гӧнісь да йыасьліс кучик йыӧн. Сія сёйис саранчаэз да вӧр ма.
7 Иоан висьтавліс: «Ме бӧрын локтас месся Вынажыкыс. Ме абу туяна*б морт нельки мышкыртчӧмӧн пӧрччавны Сы кӧмкӧтісь воннесӧ.
8 Ме пырті тіянӧс ваӧн, Сія пыртас тіянӧс Вежа Лолӧн».

Исуслӧн пыртчӧм да Сійӧ ылӧтлӧм

(Мт. 3:13-4:11; Лк. 3:21-22, 4:1-13)

9 Сія луннэзӧ Галилея муись, Назарет карись локтіс Исус. Иоаныс пыртіс Сійӧ Иордан юын.
10 Васис петтӧн Исусыс казяліс: енӧжыс оссис, Сы вылӧ дуді моз лэдзчисис Вежа Лов.
11 Енӧжсянь кыліс шы: «Тэ Менам дона Зонӧ, олан гажӧ».


12 Сэк жӧ Вежа Лов нуӧтіс Исуссӧ кушмуӧ.
13 Сэтчин Сія вӧлі нёльдас лун сьӧрна. Сы коста Сійӧ ылӧтліс сотана. Исусыс вӧлі вӧрпаэз*в коласын, и Сылӧ отсалісӧ ангеллэз.

Медодзза велӧтчиссез

(Мт. 4:12-22; Лк. 4:14-15, 5:1-11)

14 Иоансӧ пуксьӧтісӧ. Сэк Исусыс муніс Галилея муӧ да пондіс висьтасьны отирлӧ Енлӧн Юралӧм йылісь Бур Юӧр.
15 Сія висьтавліс: «Локтіс кад, Енлӧн Юралӧмыс матын ни! Бергӧтчӧ умӧль керӧммезныт дынісь да веритӧ Бур Юӧрӧ!»


16 Галилея ты*г дынӧт мунікӧ Исусыс казяліс кык вонӧс: Симонӧс да сылісь Ӧндрей вонсӧ. Кыкнанныс кыяннысӧ*д вӧтьӧны вӧлі ваас. Нія эд вӧлісӧ чериаліссез.
17 Исусыс нылӧ шуис: «Локтӧ ме сьӧрӧ. Ме кера тіянӧс морт кыйиссезӧн».
18 Нія сэк жӧ колисӧ ассиныс кыяннэсӧ да мунісӧ Сы бӧрсянь.


19 Одзлань мунтӧн Исусыс казяліс Зеведейлісь Яков да Иоан зоннэсӧ. Нія пыжын дӧмасалӧны вӧлі кыяннысӧ.
20 Сэк жӧ сія корис Яковсӧ да Иоансӧ сьӧрас. Мӧддэс колисӧ пыжас Зеведей айнысӧ мӧд чериаліссескӧт да мунісӧ Исусыс сьӧрӧ.

Сэрпӧсь лолӧс вашӧтӧм

(Лк. 4:31-37)

21 Нія локтісӧ Капернаум карӧ. Медодзза шоччисян лунӧ Исусыс пырис синагогаӧ*е да велӧтіс отирсӧ.
22 Сы велӧтӧмсянь отирсӧ диво кутіс. Сія эд эз велӧт Туйдӧтӧ велӧтіссес моз, а вына юралісь моз.


23 Сэк жӧ синагогаас вӧлі морт, кӧдӧ видзис-маитіс сэрпӧсь лов. Сія горӧтіс:
24 «Мый Тэныт миян дорӧдз, Назаретісь Исус? Тэ локтін миянӧс изводавны*ж? Тӧда, кин Тэ: Тэ Енлӧн Вежаыс».
25 Но Исусыс висьталіс: «Чӧв! Пет сы пытшкись!»
26 Сэк сэрпӧсь лолыс зэгйис мортсӧ, лёкгоршӧн горӧтіс да петіс сы пытшкись.
27 Быдӧнныс повзисӧ да ӧтамӧдлісь пондісӧ юасьны: «Мый сэтшӧмыс? Кытшӧм сэтшӧм виль велӧтӧм? Сылӧн сэтшӧм вын, нельки сэрпӧсь ловвес Сійӧ кывзісьӧны, мый тшӧктас кӧ керны!»
28 Исусыс йылісь юӧрыс чожа паськаліс быдсӧн Галилея му пасьта.

Шогаліссезӧс веськӧтӧм

(Мт. 8:14-17; Лк. 4:38-44)

29 Синагогаись петӧм бӧрын Исусыс Яковкӧт да Иоанкӧт локтіс Симон да Ӧндрей ордӧ.
30 Симоныс иньлӧн мамыс шогалӧм, сылӧн вывтырыс сотчӧм. Сэк жӧ сы йылісь висьталісӧ Исуслӧ.
31 Исусыс сибӧтчис, кутіс сійӧ киӧттяс да чеччӧтіс. Шогӧтыс сэк жӧ чулаліс, и инькаыс пондіс лӧсьӧтны пызан вылӧ сёян.


32 Рытнас, шонді лэдзчӧм бӧрас, Исусыс дынӧ вайӧтісӧ быдӧс шогаліссесӧ да сэрпӧсь ловсянь пессись-мырсись*з отирсӧ.
33 Быдсӧн карыс чукӧртчис ыбӧс дорас.
34 Исусыс уна отирӧс веськӧтіс быдкодь шогӧттэзісь. Уна сэрпӧсь лов вашӧтіс отир пытшкись. Исусыс эз лэдз баитны сэрпӧсь ловвеслӧ, нія эд тӧдісӧ, кин Сія.


35 А асъяпоннас Исусыс чеччис да муніс овтӧминӧ кеймыны.
36 Симон да мӧдіккез мунісӧ Сы бӧрсянь.
37 Нія адззисӧ Исуссӧ да висьталісӧ: «Тэнӧ быдӧнныс кошшӧны».
38 Исусыс висьталіс: «Мунам матісь посаддэзӧт да каррезӧт, Меным и сэтчин колӧ висьтасьны Бур Юӧрсӧ, Ме эд сы понда и локті».
39 Быдсӧн Галилея муӧт синагогаэзын Сія висьтасис Бур Юӧрсӧ да вашӧтіс сэрпӧсь ловвесӧ.

Проказаӧн шогалісьӧс веськӧтӧм

(Мт. 8:1-4; Лк. 5:12-16)

40 Исусыс дынӧ локтіс проказаӧн шогалісь морт. Сія сувтіс Сы одзӧ пидзӧссэз вылас да пондіс кеймисьны: «Колӧ кӧ Тэныт, верман менӧ сӧстӧмтны».
41 Исусыслӧн сьӧлӧмыс небзис. Сія нюжӧтіс кисӧ, павкӧтчис шогалісьыс бердӧ да висьталіс: «Меным колӧ, сӧстӧммы».
42 Шогӧтыс сэк жӧ чулаліс, и мортыс лоис сӧстӧм.
43 Дынсис ыстӧм коста Исусыс мортсӧ чорыта ӧліс.
44 Сылӧ висьталіс: «Видзӧт, некинлӧ нем эн висьтась. Мун, асьтӧ мыччав вежауджалісьлӧ*и. Сэсся Моисейыс тшӧктӧм*к сьӧрті аслат сӧстӧмсялӧм понда вай езъялан козин*л. Сідз пондасӧ тӧдны веськалӧмыт йылісь».
45 Веськӧтӧм мортыс муніс да пондіс висьтасьны лоӧмыс йылісь. Сійӧн Исусыс эз ни вермы пырны карас тӧдтӧм морт моз. Сія оліс овтӧминнэзын, и отирыс быдласянь вовлісӧ Сы дынӧ.




*а 1.2 Енсянь юӧртісь ─ пророк

*б 1.7 туяна ─ достойный

*в 1.13 вӧрпа ─ зверь

*г 1.16 ты ─ озеро

*д 1.16 кыян ─ сеть

*е 1.21 синагога ─ иудейезлӧн кейман керку

*ж 1.24 изводавны ─ погубить, уничтожить

*з 1.32 пессьыны-мырсьыны ─ страдать

*и 1.44 вежауджалісь ─ священник

*к 1.44 тшӧктӧм ─ заповедь, повеление

*л 1.44 езъялан козин ─ жертва, жертвенный дар





МАРКСЯНЬ ВЕЖА БУР ЮӦР
Глава 2

Параличӧн личкӧм мортӧс веськӧтӧм

(Мт. 9:1-8; Лк. 5:17-26)

1 Кынымкӧ лун бӧрті Исусыс бӧра локтіс Капернаум карӧ. Отирлӧ кывсис, Сія пӧ гортас.
2 Сэтчӧ ӧксисӧ уна отир, нельки ыбӧс дорас эз туй сибӧтчыны. Исусыс висьтасис нылӧ Бур Юӧрсӧ.
3 Сы дынӧ локтісӧ нёльӧн, кӧдна вайӧтісӧ параличӧн личкӧм мортӧс.
4 Уна чукӧртчӧм отир кузя нія эзӧ вермӧ сибӧтчыны Исусыс дынӧ. Сійӧн разисӧ керку вевттянсӧ да шогалісь мортсӧ ольпасьнас лэдзисӧ керкуас, кытӧн вӧлі Исусыс.
5 Исусыс казяліс нылісь веритӧмнысӧ да параличнас личкӧм мортлӧ висьталіс: «Зонӧй, тэнат умӧль керӧммет проститӧмӧсь».


6 Сэтӧн пукалісӧ Туйдӧтӧ велӧтіссез да аскӧттяныс баитісӧ:
7 «Мый Сія асьсӧ Ен туйӧ пуктӧ? Ӧтік Енся кин вермас проститны умӧль керӧммесӧ?»
8 Исусыс Аслас лолӧн сэк жӧ пондіс тӧдны нылісь юраныс пыртӧмсӧ да висьталіс: «Мыйлӧ сэтшӧмсӧ юраныт пыртат?
9 Мый кокнитжык висьтавны параличӧн личкӧм мортлӧ: "Тэнат умӧль керӧммет проститӧмӧсь", а поди висьтавны: "Чеччы, босьт ассит ольпасьтӧ да ветлӧт"?
10 Ӧні тіянлӧ колӧ тӧдны: Морт Зон вермӧ проститны умӧль керӧммесӧ му вылас». Параличӧн личкӧм мортлӧ Сія шуис:
11 «Чеччы, босьт ольпасьтӧ да мун гортат».
12 Мӧдыс чеччис, сэк жӧ босьтіс ольпасьсӧ да быдӧнныс син одзын петіс. Быдӧннысӧ диво кутіс. Нія ошкисӧ Енсӧ да шувлісӧ: «Некӧр эттшӧмсӧ мийӧ эгӧ адззывлӧ».

Левийӧс корӧм

(Мт. 9:9-13; Лк. 5:27-32)

13 Исусыс бӧра петіс ты дорӧ. Быдӧс отирыс локтісӧ сы дынӧ, и Сія нійӧ велӧтіс.
14 Мунтӧнняс Исусыс казяліс Алфейлісь Левий зонсӧ, кӧда пукаліс вот*а ӧктанінын. Сія шуис Левийыслӧ: «Лок Ме сьӧрӧ». Мӧдыс чеччис да муніс Исусыс сьӧрӧ.
15 Сыбӧрын Исусыс велӧтчиссескӧт пажнайтіс Левий ордын. Сыкӧт ӧтлаын пажнайтісӧ вот ӧктіссез унаӧн да мӧдік умӧльсӧ керись йӧз. Ны коласісь унаӧн ветлӧтісӧ Исусыс сьӧрын.
16 Фарисейес Туйдӧтӧ велӧтіссескӧт казялісӧ, Исусыс сёйӧ ӧтлаын вот ӧктіссескӧт да умӧльсӧ кериссескӧт. Нія велӧтчиссеслӧ висьталісӧ: «Мыля Сія сёйӧ ӧтлаын вот ӧктіссезкӧт да умӧльсӧ кериссезкӧт?»
17 Исусыс кыліс нылісь баитӧмсӧ да висьталіс: «Веськӧтісьыс колӧ шогаліссезлӧ, оз ков шогӧттӧммезлӧ. Ме эг лок корны Ен сьӧрті веськыта оліссесӧ*б, локті корны умӧльсӧ кериссесӧ».

Кӧслуналӧм йылісь юалӧм

(Мт. 9:14-17; Лк. 5:33-39)

18 Иоанлӧн да фарисейезлӧн велӧтчиссес кӧслунавлісӧ. Киннэзкӧ локтісӧ Исусыс дынӧ да юалісӧ: «Иоанлӧн да фарисейезлӧн велӧтчиссес кӧслунавлӧны, а Тэнат велӧтчиссет мыля озӧ?»
19 Исусыс нылӧ висьталіс: «Вермасӧ я ёрттэс кӧслунавны, кӧр ныкӧт гӧтрасись зон? Кытчӧдз гӧтрасись зон ныкӧт, нія озӧ кӧслуналӧ.
20 Но локтасӧ луннэз, кӧр гӧтрасись зонсӧ босьтасӧ ны дынісь. Сэк нія пондасӧ кӧслунавны.
21 Некин оз пукты бырӧм паськӧм вылӧ виль дӧмас. Виль дӧмасыс пуксяс, кыскас важсӧ да осьтасӧ ӧддьӧнжык косялас.
22 Виль винасӧ некин оз кисьт важ кучик дозӧ. Сідз кӧ керан, кучик дозыс потас, винаыс киссяс. Виль винасӧ кисьтӧны виль кучик дозӧ. Сэк кыкнанныс быдсаӧсь кольччӧны».

Шоччисян лун йылісь юалӧм

(Мт. 12:1-8; Лк. 6:1-5)

23 Шоччисян лунӧ Исусыс муніс сюа ыббез вылӧт. Сылӧн велӧтчиссес пондісӧ летны шеппесӧ.
24 Фарисейес висьталісӧ Исусыслӧ: «Видзӧт! Мыля нія керӧны сійӧ, мый оз туй керны шоччисян лунӧ?»
25 Исусыс нылӧ шуис: «Эдӧ разь тійӧ лыддьӧтлӧ Давидыс йылісь, мый сія керӧм аслас отиркӧт кынӧмныс сималӧм коста, кӧр нылӧн абу вӧлӧм сёянныс?
26 Сія Авиафар аркирей*в дырни пырӧм Енлӧн Вежа Керкуӧ. Сэтчин сёйӧм Енлӧ вайӧм няньсӧ да вердӧм ассис отирсӧ. Сійӧ няньсӧ туйис сёйны дзир вежауджаліссезлӧ».
27 Исусыс содтіс: «Шоччисян лун лӧсьӧтӧм морт понда, а абу морт шоччисян лун понда.
28 Морт Зоныс эд и шоччисян лун вылын кӧзяин!»




*а 2.14 вот ─ налог

*б 2.17 Ен сьӧрті веськыта олісь ─ праведный

*в 2.26 аркирей ─ первосвященник





МАРКСЯНЬ ВЕЖА БУР ЮӦР
Глава 3

Косьмӧм киа мортӧс веськӧтӧм

(Мт. 12:9-14; Лк. 6:6-11)

1 Исусыс бӧра муніс синагогаӧ. Сэтчин вӧлі косьмӧм киа морт.
2 Фарисейес Исуссӧ мыйынкӧ мӧдісӧ кутны. Сійӧн видзӧтісӧ Сы сьӧрын, оз я веськӧт косьмӧм киа мортсӧ шоччисян лунӧ. Сэк лоас мый понда Сійӧ судитны.
3 Исусыс шуис косьмӧм киа мортлӧ: «Сувт шӧрас».
4 Фарисейеслісь Сія юаліс: «Мый позьӧ керны шоччисян лунӧ: бурсӧ али умӧльсӧ, мездыны мортсӧ али вийны сійӧ?» Нія шы эзӧ сетӧ.
5 Исусыс тӧждісис чорзьӧм сьӧлӧммезныс кузя, сійӧн лӧгӧн видзӧтіс ны вылӧ. Сія шуис косьмӧм киа мортлӧ: «Нюжӧт китӧ». Мортыс сідз и керис. Сылӧн киыс веськаліс, лоис мӧдыс кодь.
6 Фарисейес петісӧ да сэк жӧ пондісӧ баитчыны Ирод дор сулалісь йӧзкӧт, кыдз бы вийны Исуссӧ.

Ты дорын


7 Исусыс аслас велӧтчиссезкӧт иньдӧтчис ты дорӧ. Сы сьӧрӧ муніс уна отир Галилеяись, Иудеяись,
8 Ерусалимись, Идумеяись, Иордан сайись, Тир да Сидон гӧгӧрись. Отирыс локтісӧ Сы дынӧ, нылӧ эд кывсьӧм, мый Сія керӧ.
9 Исусыс тшӧктіс Аслас велӧтчиссезлӧ лӧсьӧтны Сылӧ пыж, медбы унася-уна отирыс Сійӧ эзӧ дзескӧтӧ.
10 Исусыс унаӧс веськӧтіс. Сійӧн шогаліссес пелитчисӧ одзлань, медбы павкӧтчыны Сы бердӧ.
11 Исуссӧ казялікӧ сэрпӧсь ловвес усьлісӧ Сы одзӧ да горӧтлісӧ: «Тэ Енлӧн Зон!»
12 Но Исусыс чорыта ӧліс нійӧ, медбы эзӧ висьтасьӧ, кин Сія.

Даскык велӧтчись

(Мт. 10:1-4; Лк. 6:12-16)

13 Сыбӧрын Исусыс кайис керӧс вылӧ. Сія корис сьӧрас нійӧ, кӧдна Сылӧ колісӧ. Нія локтісӧ Сы дынӧ.
14 Исусыс бӧрйис даскык мортӧс, медбы нія пыр вӧлісӧ Сыкӧт. Сія мӧдіс ыстывлыны нійӧ висьтасьны Бур Юӧрсӧ
15 да сетны нылӧ вын веськӧтны шогаліссесӧ да вашӧтны сэрпӧсь ловвесӧ.
16 Бӧрйӧм даскыкыс вӧлісӧ: Симон, кӧдалӧ Сія сетіс Петра ним;
17 Зеведейлӧн Яков да Иоан зоннэз, кӧдналӧ сетіс Воанергес ним, кӧдӧ позьӧ вуджӧтны «гымлӧн зоннэз»;
18 Ӧндрей, Филип, Варфоломей, Матвей, Фома, Алфейлӧн Яков зон, Фаддей, Кананит Симон
19 да Искариот Иуда, кӧда и вузаліс Исуссӧ.

Кинсянь Исуслӧн выныс?

(Мт. 12:22-32; Лк. 11:14-23, 12:10)

20 Кӧр нія пырисӧ керкуӧ, Сы дынӧ бӧра чукӧртчисӧ отир. Нія эзӧ ештӧ нельки нянь тор сёйны.
21 Исуслӧн гортіссес кылӧмась керсьӧмыс йылісь да локтӧмась нуӧтны Сійӧ. Нія баитӧмась, Сія пӧ бӧбсяліс.


22 Сэтчӧ локтӧмась и Ерусалимись Туйдӧтӧ велӧтіссез. Нія баитісӧ: «Сы пытшкын Вельзевул. Сія вашӧтлӧ сэрпӧсь ловвесӧ ны вылын юралісь вынӧн».


23 Исусыс корис нійӧ дынас да пондіс баитны нылӧ велӧтан висьттэзӧн*а:


«Кыдз вермас сотана вашӧтны сотанаӧс?
24 Ӧксу кипод увтын олісь йӧзыс ӧтамӧдкӧт янсӧтчас кӧ да пондас тышкасьны, сія муыс кушамас*б.
25 Керкуын оліссес ӧтамӧдкӧт кӧ озӧ лӧсялӧ, сія керкуыс дыр оз сулав.
26 Сотанаыс ас вылас лэбтісяс кӧ да торьясяс, сія сэк ӧштас вынсӧ. Ачыс асьсӧ изводалас.
27 Вермас разь кинкӧ пырны вына мортлӧн керкуӧ да мыйкӧ петкӧтны, оз кӧ сійӧ домав? Мортсӧ домалас да вӧлись куштас керкусӧ.
28 Быльсӧ висьтала тіянлӧ: лоасӧ проститӧмӧсь отирлӧн быдӧс умӧль керӧммез да умӧльтӧммез, кыдз бы нія эзӧ умӧльтӧ.
29 Но кин пондас умӧльтны Вежа Ловсӧ, сылӧн сія умӧль керӧмыс некӧр оз ло проститӧм. Умӧль керӧмыс пыр кежӧ кольччас сы юр вылын».


30 Сідз Исусыс висьталіс сійӧн, мыля баитісӧ, Сы пытшкын пӧ сэрпӧсь лов.

Исуслӧн сой, вон, мам

(Мт. 12:46-50; Лк. 8:19-21)

31 Сэтчӧ локтӧмась Исуслӧн Мамыс да воннэс. Нія асьныс эзӧ пырӧ керку пытшкас, а тшӧктӧмась Сійӧ корны.
32 Исусыс гӧгӧр пукаліс отир. Сылӧ висьталісӧ: «Тэнат Мамыт, воннэт да сойет сулалӧны ӧтӧрас да корӧны Тэнӧ».
33 Исусыс шуис нылӧ: «Кин Менам мамӧ да воннэзӧ?»
34 Сія видзӧтіс Сы гӧгӧр пукаліссес вылӧ да висьталіс: «Нія Менам мамӧ да Менам воннэзӧ.
35 Кин керӧ Енлӧ колӧм сьӧрті, сія Меным вон, сой да мам».




*а 3.23 велӧтан висьт ─ притча

*б 3.24 кушамны ─ опустеть





МАРКСЯНЬ ВЕЖА БУР ЮӦР
Глава 4

Кӧдзись йылісь велӧтан висьт

(Мт. 13:1-9; Лк. 8:4-8)

1 Исусыс бӧра велӧтіс ты дорын. Сы дынӧ ӧксис ӧддьӧн уна отир. Сійӧн сія пуксис пыжӧ, а быдӧс отирыс вӧлісӧ ва дорас.


2 Исусыс уна велӧтіс нійӧ велӧтан висьттэзӧн. Велӧтікас Сія баитіс:
3 «Кывзӧ. Кӧдзись петас кӧдзны.
4 Кӧдзтӧнняс мукӧд кӧдзыс туссес усясӧ туй дорӧ. Сэтчӧ пуксясӧ кайез да нійӧ кокаласӧ.
5 Мукӧдыс усясӧ изъяинӧ, кытӧн муыс вӧлӧм етша. Лажмыт муас петассэс чожа петаласӧ.
6 Вуджныс тай нылӧн вӧлӧм жеб. Шондісяняс нія рушмасӧ да чожа мыйись косьмасӧ.
7 Мукӧд туссес усясӧ йӧн коласӧ. Йӧныс быдмас да петассэсӧ пӧдтас. Ны вылын шеппес озӧ быдмӧ.
8 Мукӧдыс усясӧ бур муӧ, петаласӧ, быдмасӧ да сетасӧ кӧдзыс: ӧтіккез ─ куимдаспӧв, мӧдіккез ─ кватьдаспӧв, куимӧттэз ─ сёпӧв унажык».
9 Сэтчӧ висьталіс: «Пеля мортыс ась кылӧ!»

Мыйлӧ колӧ велӧтан висьт?

(Мт. 13:10-17; Лк. 8:9-10)

10 Отирыс мунісӧ. Кольччисӧ Исуслӧн велӧтчиссес да кӧдна пыр вӧлісӧ Сыкӧт. Нія юалісӧ велӧтан висьтыс йылісь.
11 Исусыс шуис нылӧ: «Енлӧн Юралӧмись тӧдлытӧмсӧ*а тіянлӧ сетӧм тӧдны, а мӧдіккес кылӧны велӧтан висьттэзісь.



12 Нія асланыс синнэзӧн видзӧтӧны, да озӧ адззӧ,

асланыс пеллезӧн кывзӧны, да озӧ вежӧртӧ.

Озӧ бергӧтчӧ Енлань,

и Еныс оз простит нылісь умӧль керӧммезнысӧ».



Кӧдзись йылісь висьтсӧ вежӧртӧтӧм

(Мт. 13:18-23; Лк. 8:11-15)

13 Исусыс юаліс нылісь: «Одӧ вежӧртӧ этӧ велӧтан висьтсӧ? Кыдз нӧ мӧдат вежӧртны быдӧс велӧтан висьттэсӧ?
14 Кӧдзисьыс кӧдзӧ Енлісь Кыв.
15 Туй дорӧ усьӧм кӧдзысыс висьталӧ ны йылісь, кӧдна кылӧны Кывсӧ, но сэк жӧ локтӧ сотана да гусялӧ ны сьӧлӧмӧ усьӧм Кывсӧ.
16 Изъяинӧ усьӧм кӧдзысыс висьталӧ ны йылісь, кӧдна кылӧны Кывсӧ да сэк жӧ гажӧн босьтӧны.
17 Но нылӧн эд абу вуджныс, сійӧн озӧ дыр веритӧ. Кӧр локтӧ сьӧкыт кад да Кыв понда вашӧтлӧм, нія дугдӧны веритны.
18 Йӧн коласӧ усьӧм кӧдзысыс висьталӧ ны йылісь, кӧдна кылӧны Кывсӧ,
19 но нылӧн быд лунся тӧждісьӧмныс да унажык сьӧм*б шедтӧмныс пӧдтӧны Кывсӧ. Сійӧн сэтӧн абу бур воӧмыс*в.
20 А бур муӧ кӧдзӧм кӧдзысыс висьталӧ ны йылісь, кӧдна кывзӧны Кывсӧ, босьтӧны сійӧ. Сэтшӧммес уна воӧмсӧ вайӧны: ӧтіккез ─ сёпӧв, мӧдіккез ─ кватьдаспӧв, куимӧттэз ─ куимдаспӧв унажык».

Югдӧтан йылісь велӧтан висьт

(Лк. 8:16-18)

21 Исусыс висьталіс нылӧ: «Сы понда разь ӧзтӧны бисӧ, медбы сюйыштны сійӧ гырнич увтӧ али топчан увтӧ? Ӧзтӧм бисӧ сувтӧтӧны бивидзан вылӧ.
22 Быд гусьӧна керӧмыс оссьӧ. Быдӧс дзебӧмыс петӧ вевдӧрӧ.
23 Пеля мортыс ась кылӧ!»


24 Исусыс висьталіс нылӧ: «Мый кылатӧ, босьтӧ тӧдвыланыт. Тіянлӧ меряйтасӧ асланыт меряйтӧм сьӧрті да и содтасӧ.
25 Кинлӧн эм, сылӧ сетасӧ. Кинлӧн абу ─ сылісь босьтасӧ и сійӧ, мый эм».

Нянь быдмӧм йылісь велӧтан висьт


26 Исусыс висьталіс: «Енлӧн Юралӧмыс сэтшӧм: мортыс муӧ кӧдзӧ кӧдзыс.
27 Сія ойнас узьӧ, луннас кок вылас, а кыдз сюыс петалӧ да быдмӧ, сія оз тӧд.
28 Муыс ачыс сетӧ петассэз, сэсся шеп, сэсся шепас сюсӧ.
29 Кӧр сюыс воӧ, мортыс сэк жӧ ыстӧ вундіссезӧс, локтіс эд вундан кад».

Горчига тусь йылісь велӧтан висьт

(Мт. 13:31-34; Лк. 13:18-19)

30 Исусыс шуис: «Мый вылӧ вачкисьӧ Енлӧн Юралӧмыс? Кытшӧм велӧтан висьтӧн мыччавны сійӧ?
31 Сія муӧ кӧдзӧм горчига тусь кодь. Кӧдзысӧн сія медпоснит.
32 Кӧдзӧм бӧрас мӧдік быдмассэзся вылынжыка быдмӧ, лоӧ пу кодь. Сэтӧн нельки кайез поздісьӧны».


33 Исусыс уна сэтшӧм висьттэзӧн висьтасис отирлӧ Енлісь Кывсӧ, мымда нія вермисӧ вежӧртны.
34 Сія пыр баитіс велӧтан висьттэзӧн, а бӧрынжык велӧтчиссеслӧ ӧтнаныслӧ быдӧс вежӧртӧтліс.

Вына тӧв ӧлӧм

(Мт. 8:23-27; Лк. 8:22-25)

35 Сія рытӧ Исусыс висьталіс велӧтчиссеслӧ: «Вуджам ты мӧдӧрас».
36 Велӧтчиссес ыстісӧ отирсӧ да пуксисӧ Исусыс дынӧ пыжас. Сэтӧн вӧлісӧ и мӧдік пыжжез.
37 Лэбтісис вына тӧв, васӧ вайӧтіс, койис ны вылӧ. Пыжсӧ пондіс тыртны ванас.
38 Исусыс пыж бӧрас мыйкӧ пуктӧм юр увтас да онмӧссьӧм. Велӧтчиссес саймӧтісӧ Сійӧ да шуисӧ: «Велӧтісь! Мый, Тэныт и шог абу, мийӧ эд вӧям?»
39 Сія чеччис, ӧліс тӧвсӧ да висьталіс тыыслӧ: «Ӧвсьы, дугды!» Сэк жӧ тӧлыс лӧньсис. Лоис шы не тӧв.
40 Исусыс велӧтчиссеслӧ висьталіс: «Мыля тійӧ сідз полат? Мыля тіян абу веритӧмныт?»
41 Нія ӧддьӧн повзисӧ да ас коласаныс баитісӧ: «Кин Сія, нельки тӧлыс да тыыс Сійӧ кывзісьӧны?»




*а 4.11 тӧдлытӧм ─ тайна

*б 4.19 сьӧм ─ деньги

*в 4.19 воӧм ─ плод





МАРКСЯНЬ ВЕЖА БУР ЮӦР
Глава 5

Сэрпӧсь ловвезӧс вашӧтӧм

(Мт. 8:28-34; Лк. 8:26-39)

1 Исусыс велӧтчиссескӧт вуджис ты мӧдӧрись Гадара муӧ.
2 Кӧр Исусыс чеччис пыжсис, сэк жӧ панталіс Сійӧ керӧс гыркын*а дзебсянінісь*б петӧм морт. Сійӧ вӧлі видзӧм-маитӧм сэрпӧсь лов.
3 Сылӧн оланіныс вӧлі дзебсяніннэзын, и некин эз вермы сійӧ кӧртавны нельки цеппезӧн.
4 Сылісь ки-коксӧ унаись кӧртавлісӧ, дорлісӧ цеппезӧн, но сія орлавліс-жугӧтліс кӧртӧттэсӧ. Некин сійӧ эз вермы лӧньсьӧтны.
5 Ой и лун, керӧссэзын да дзебсяніннэзын сія пыр горӧтліс да дойдіс асьсӧ иззэзӧн.
6 Мортыс ылісянь казялӧм Исуссӧ, котӧрӧн локтіс да копыртчис Сылӧ.
7 Сэсся горӧтіс лёк горшӧн: «Исус, Медвылісь Енлӧн Зон! Мый Тэныт ме дорӧдз? Енӧн кора, эн маит менӧ!»
8 Исусыс сылӧ висьталіс: «Сэрпӧсь лов, пет эта морт пытшкись».
9 Исусыс юаліс сылісь: «Кыдз тэнӧ шуӧны?» Сія висьталіс: «Нимӧ менам Легион*в, мийӧ эд унаӧсь».
10 Сія ӧддьӧн корис, медбы Исусыс эз вашӧт нійӧ сія муись.


11 Сэтчин керӧс дорас йирсисӧ ӧддьӧн уна порссез.
12 Сэрпӧсь ловвес корисӧ Исуссӧ: «Лэдз миянӧс пырны порссес пытшкӧ».
13 Исусыс лэдзис. Сэрпӧсь ловвес петісӧ мортыс пытшкись да пырисӧ порссес пытшкӧ. Порсь чукӧрыс керӧс вывсяняс уськӧтчис тыас да вӧйис. А порссес вӧлісӧ кык сюрс гӧгӧр.


14 Порссес сьӧрын видзӧтіссес котӧртісӧ да висьтасьӧмась лоӧмыс йылісь карас да посаддэзас. Сэтчин оліссес петісӧ видзӧтны, мый лоис.
15 Нія локтісӧ Исусыс дынӧ да казялісӧ: мортыс, кӧда пытшкын вӧлісӧ легион мымда сэрпӧсь ловвес, пукалӧ паськӧма да вежӧра. Отирыс повзисӧ.
16 Кӧдна адззылісӧ, мый лоис мортыскӧт да порссескӧт, отирыслӧ висьтасисӧ, кыдз быдӧс вӧлі.
17 Йӧзыс пондіс корны Исуссӧ мунны ны муись.


18 Кӧр Исусыс пуксис пыжас, сэрпӧсь ловвезсянь мезмӧм мортыс пондіс корсьыны мунны Сыкӧт.
19 Исусыс эз лэдз сійӧ и висьталіс: «Мун гортат да висьтась отирнытлӧ, мый тэныт керис Дӧсвидзисьыс да кытшӧм небыт сьӧлӧма Сія вӧлі тэ дынӧ».
20 Мортыс муніс да Дас карлӧн му пасьта пондіс висьтасьны, мый керис сылӧ Исусыс. Быдӧннысӧ диво кутіс.

Нывкаӧс ловзьӧтӧм да инькаӧс веськӧтӧм

(Мт. 9:18-26; Лк. 8:40-56)

21 Кӧр Исусыс бӧра вуджис ты мӧдӧрас, Сы дынӧ ӧксисӧ уна отир. Сія вӧлі ты дорын.
22 Сэтчӧ локтіс Иаир нима морт, синагогаын веськӧтлісь. Сія казяліс Исуссӧ да уськӧтчис Сы коккезӧ.
23 Мортыс ӧддьӧн кеймисис: «Менам нылӧ кулӧ. Лок да пуктыв киэтӧ сы вылӧ, медбы сія веськаліс да кольччис ловья».
24 Исусыс иньдӧтчис юралісьыскӧт. Уна отир мунісӧ бӧрсяняс да Сійӧ ӧтмӧдӧрсянь дзескӧтісӧ.


25 Ӧтік инька шогалӧм вир ӧштан шогӧтӧн даскык во*г сьӧрна.
26 Сія уна сьӧкытсӧ адззылӧм веськӧтіссезсянь. Инькаыс быдӧс видзыштӧм, мый сылӧн вӧлӧм, но абу веськалӧм, нельки умӧльжык лоӧм.
27 Сія кылӧм Исусыс йылісь. Отир коласӧт инькаыс сибӧтчӧм Исусыс дынӧ мышксяняс да павкӧтчӧм паськӧм бердас.
28 Сія висьталӧм: «И паськӧм бердас павкӧтча кӧ, веськала».
29 Сэк жӧ дугдӧм котӧртны сылӧн вирыс. Сія пытшкас кылӧм шогӧтсис веськалӧмсӧ.


30 Сэк жӧ Исусыс кылӧм пытшксис вын петӧмсӧ. Сія бергӧтчис отирыслань да юаліс: «Кин павкӧтчис Менам паськӧм бердӧ?»
31 Велӧтчиссес Сылӧ висьталісӧ: «Тэ адззан, отирыс дзескӧтчӧны Тэ гӧгӧрын, а Тэ юалан: "Кин павкӧтчис Ме бердӧ?"»
32 Исусыс пондіс видзӧтчыны, медбы казявны павкӧтчисьсӧ.
33 Инькаыс тӧдіс, мый сыкӧт лоис. Повзьӧмувьяс зэгсьӧмӧн сія сибӧтчис, усис Исусыс одзӧ да быдӧс веськыта висьтасис.
34 Исусыс сылӧ висьталіс: «Нылӧй, тэнӧ мездіс веритӧмыт. Мун лӧнь сьӧлӧмӧн, аслат шогӧтісь тэ веськалін».


35 Исуслӧн баитӧм коста веськӧтлісьыс гортісь локтісӧ отир. Нія Иаирыслӧ висьталісӧ: «Тэнат нылыт куліс. Мыйлӧ ни Велӧтісьсӧ падмӧтлыны?»
36 Исусыс кыліс нылісь кыввесӧ да висьталіс Иаирыслӧ: «Эн пов, дзир верит».
37 Исусыс сьӧрас босьтіс Петраӧс, Яковӧс да сылісь Иоан вонсӧ, сэсся некинлӧ эз лэдз мунны.
38 Сія локтіс веськӧтлісьыс керкуӧ да казяліс гажтӧм отирӧс. Нія горзісӧ да горӧн герьясисӧ.
39 Исусыс пырис керкуас да шуис: «Мый тійӧ сэтшӧм гажтӧмӧсь да горзат? Нылочкаыс эз кув, сія узьӧ».
40 Сы вылын пондісӧ серавны. Сія быдӧннысӧ тшӧктіс петны, корис сьӧрас нылочкаыслісь ай-мамсӧ да куимнан велӧтчисьсӧ, кӧдна вӧлісӧ Сыкӧт. Нія пырисӧ жырӧ, кытӧн куйліс нылочкаыс.
41 Исусыс кутіс нылочкасӧ киӧттяс да шуис сылӧ: «Талифа куми», мый позьӧ вуджӧтны: «Нылӧй, тэныт шуа: чеччы».
42 Нылочкаыс сэк жӧ чеччис да пондіс ветлӧтны. Сылӧ вӧлі даскык во гӧгӧр. Быдӧннысӧ ӧддьӧн диво кутіс.
43 Исусыс чорыта ӧліс нійӧ, медбы лоӧмыс йылісь некинлӧ эзӧ висьтасьӧ. Сія тшӧктіс нылочкасӧ вердны.




*а 5.2 керӧс гырк ─ пещера

*б 5.2 дзебсянін ─ гробница, могила

*в 5.9 легион ─ Римлӧн ыджыт воин чукӧр, 6000 морт

*г 5.25 даскык во ─ 12 лет





МАРКСЯНЬ ВЕЖА БУР ЮӦР
Глава 6

Аслас карын Исусӧс абутӧм туйӧ пуктӧм

(Мт. 13:53-58; Лк. 4:16-30)

1 Исусыс локтіс аслас карӧ. Сы сьӧрын мунісӧ Сылӧн велӧтчиссес.
2 Шоччисян лунӧ Исусыс пондіс велӧтны синагогаын. Кывзіссес коласісь унаӧн дивуйтчӧмӧн баитісӧ: «Кысянь Сылӧн эта? Кытшӧм сэтшӧм уна мывкыд*а Сылӧ сетӧм? Кыдз эттшӧм адззывлытӧммесӧ*б керӧ Аслас киэзӧн?
3 Абу разь Сія черӧн уджалісь, Мариялӧн зон? Абу разь Сія Яковлӧн, Иосиялӧн, Иудалӧн да Симонлӧн вон? Озӧ разь олӧ миян коласын Сылӧн сойес?» И нія эзӧ веритӧ Сылӧ.


4 Исусыс нылӧ висьталіс: «Енсянь юӧртісьӧс быдлаын бурӧ пуктӧны*в, озӧ дзир аслас карын, ас увтырын да ас гортын».
5 Сія эз вермы керны сэтчин адззывлытӧммесӧ, дзир кынымкӧ шогалісь вылӧ киэсӧ пуктылӧмӧн веськӧтіс нійӧ.
6 Исуссӧ диво кутіс, мыля нія эзӧ веритӧ.

Велӧтчиссезӧс ысталӧм

(Мт. 10:5-15; Лк. 9:1-6)

Исусыс ветлӧтіс матісь посаддэзӧт да велӧтіс.
7 Сія корис дынас даскык велӧтчисьсӧ. Нылӧ сетіс сэрпӧсь ловвезӧс вашӧтан вын. Сэсся кык мортӧн пондіс ыставны нійӧ велӧтны отирсӧ.
8 Туйӧ петікӧ ӧтік бедься сьӧраныс нем эз тшӧкты босьтны. Висьталіс: «Нянь, кӧзича*г, сьӧм,
9 вежан кӧмкӧт да паськӧм эд босьтӧ».
10 Исусыс нылӧ висьталіс: «Кытшӧм керкуӧ пырат, одзлань мунтӧдз олӧ сэтӧн.
11 Кытчӧ тіянӧс озӧ лэдзӧ да кытӧн озӧ кывзӧ, сэтісь петтӧн пыркӧтӧ коккезсиныт буссӧ. Суд Лунас сія лоас ны вылӧ висьталӧм. Ме тіянлӧ быльсӧ висьтала: нылӧ Суд Лунас лоас сьӧкытжык Содом да Гоморра каррезся».


12 Велӧтчиссес мунісӧ да висьтасисӧ, медбы отирыс асланыс умӧль керӧммез дынісь бергӧтчисӧ Енлань.
13 Уна сэрпӧсь лолӧс нія вашӧтісӧ отирись да виӧн мавтӧмӧн веськӧтісӧ уна шогалісьӧс.

Пыртісь Иоанлӧн кулӧм

(Мт. 14:1-12; Лк. 9:7-9)

14 Исусыс йылісь баитісӧ быдлаын. Кывсьӧм и Ирод ӧксулӧ. Отирыс шуисӧ: «Сія Пыртісь Иоан ловзьӧм. Сійӧн Сія вермӧ керны уна адззывлытӧмсӧ».
15 Мӧдіккез баитісӧ: «Сія Илля». Мукӧдыс шуисӧ: «Сія кӧркӧся кодь Енсянь юӧртісь».
16 Иродыс кыліс этӧ да шуис: «Сія Иоаныс ловзьӧм, кӧдалісь ме орӧті юрсӧ».


17 Иродыс эд кӧркӧ тшӧктӧм вӧлі кутны Иоансӧ да пуксьӧтны Иродиада понда, кӧда вӧлӧм Иродыс Филип вонлӧн инь. Иродыс гӧтрасьӧм сы вылын.
18 Иоаныс жӧ баитлӧм Иродыслӧ: «Оз позь тэныт овны аслат вонлӧн инькӧт».
19 Сысянь Иродиадаыс лӧгасьӧм Иоаныс вылӧ и мӧдӧм сійӧ вийны, но абу вермӧм нем керны.
20 Иродыс тӧдӧм: Иоаныс Ен сьӧрті веськыта олісь да вежа морт. Сія полӧм Иоансис да сійӧ дорйӧм. Сія уна керӧм Иоанлӧн висьталӧм сьӧрті. Иродлӧ гленитчӧм кывзыны сійӧ.


21 Иродиадалӧ лӧсяліс сэтшӧм луныс, кӧр позис вийны Иоансӧ. Иродыс порйӧтны*д ассис чужан лунсӧ рочалӧм юраліссесӧ, воиннэзӧн веськӧтліссесӧ да Галилеяись бӧрйӧм пӧриссесӧ.
22 Иродиадаыслӧн нылыс локтӧм ны дынӧ да йӧктӧм. Йӧктӧмыс гленитчӧм Иродыслӧ да сыкӧт пукаліссезлӧ. Ӧксу нывкаыслӧ висьталӧм: «Кор менчим, мый тэныт колӧ, ме сета тэныт».
23 Иродыс сетӧм сылӧ кыв: «Сета тэныт быдӧс, мый коран, аслам юраланінісь нельки джын мусӧ».
24 Нывкаыс петӧм да юалӧм мамыслісь: «Мый корны?» Мӧдыс висьталӧм: «Пыртісь Иоанлісь юрсӧ».
25 Нывкаыс сэк жӧ перыта мунӧм ӧксуыс дынӧ да корӧм: «Ӧні жӧ вай меным бекӧрын Пыртісь Иоанлісь юрсӧ».


26 Иродсӧ гажтӧмыс кутӧм, но отир одзын сетӧм кыв кузя абу керсьӧм бӧрлань.
27 Сэк жӧ ӧксуыс ыстӧм мортӧс да тшӧктӧм вайны Иоанлісь юрсӧ.
28 Мӧдыс мунӧм да сылісь юрсӧ орӧтӧм, вайӧм сійӧ бекӧрын да сетӧм нывкаыслӧ. Нывкаыс юрсӧ сетӧм аслас мамлӧ.


29 Иоанлӧн велӧтчиссес кылӧмась лоӧмыс йылісь. Нія локтӧмась, босьтӧмась сылісь шойсӧ да дзебӧмась.

Вит сюрс мортӧс вердӧм

(Мт. 14:13-21; Лк. 9:10-17; Ин. 6:1-13)

30 Апостоллэс*е бертісӧ Исус дынӧ да висьтасисӧ быдӧс, мый керисӧ да мыйӧ велӧтісӧ отирсӧ.
31 Сія нылӧ висьталіс: «А ӧні мунӧ ӧтнаныт, кытӧн некин абу, да шоччисьыштӧ». Ныкӧт пыр вӧлі уна отир, ӧтіккез мунлісӧ, мӧдіккез вовлісӧ, сійӧн нія эзӧ ештӧ нельки сёйны.
32 Нія ӧтнаныс уйисӧ пыжын овтӧминӧ.
33 Уна отир тӧдісӧ нійӧ да казялісӧ нылісь уйӧмсӧ. Быдӧс каррезісь отир котӧртісӧ овтӧминас да локтісӧ сэтчин нысся одзжык.
34 Исусыс чеччис пыжсис да казяліс отирсӧ. Сылӧ жаль вӧлі отирсӧ, нія эд вӧлісӧ кыдз баля чукӧр, кӧдналӧн абу видзӧтісьныс. Сія нійӧ пондіс унаӧ велӧтны.


35 Дыр мыйись велӧтчиссес сибӧтчисӧ Исусыс дынӧ да шуисӧ: «Кадыс уна ни, а эстӧн овтӧмин.
36 Ысты отирсӧ матісь посаддэзӧ да оланіннэзӧ небны аслыныс сёянсӧ».
37 Сія нылӧ висьталіс: «Тійӧ сетӧ нылӧ сёйны». Велӧтчиссес Сылӧ шуисӧ: «Вермам разь ветлыны да небны няньсӧ сымда отирыслӧ? Сьӧмыс эд колӧ кык сё динарий*ж, медбы вердны быдӧннысӧ!»
38 Исусыс нылісь юаліс: «Мымда тіян няньныт? Мунӧ видзӧтӧ». Нія видзӧтісӧ да висьталісӧ: «Вит нянь да кык чери».


39 Исусыс тшӧктіс пуксьӧтны быдӧннысӧ зелёнӧй турун вылас чукӧррезӧн.
40 Отирыс пуксисӧ лёдззезӧ сёӧн*з да витдас*и мортӧн.
41 Исусыс босьтіс вит няньсӧ кык черинас. Енӧжӧ видзӧтӧмӧн бласлӧвитіс сёянсӧ, чеглаліс няньсӧ да сетіс велӧтчиссеслӧ, а нія ─ отирыслӧ. Кык черисӧ Сія торйӧтіс быдӧнныслӧ.
42 Отирыс сёйисӧ пӧттӧдз.
43 Кольӧм нянь торресӧ да чери торресӧ ӧктісӧ даскык куд тырйӧн.
44 Сёйиссес вӧлісӧ вит сюрс гӧгӧр ай морт.

Исуслӧн ва кузя мунӧм

(Мт. 14:22-36; Ин. 6:16-21)

45 Сэк жӧ Исусыс тшӧктіс ассис велӧтчиссесӧ пуксьыны пыжӧ да вуджны ты мӧдӧрас Вифсаидаӧ, а Ачыс кольччис лэдзны отирсӧ.
46 Исусыс лэдзӧм отирсӧ да кайӧм керӧс вылӧ кеймыны.


47 Рытнас пыжыс вӧлі ты шӧрас, Исусыс му вылас вӧлі ӧтнас.
48 Сія казялӧм, велӧтчиссеслӧн садьныс бырис сынны тӧв паныт. Асъяпоннас Сія иньдӧтчис подӧн ты вылӧттяс. Исусыс сибаліс велӧтчиссес дынӧ да мӧдіс орддьыны нійӧ.
49 Велӧтчиссес казялісӧ Сійӧ ва вылас. Нія юраныс пыртісӧ, миянлӧ пӧ мыччасьӧ. Нія пондісӧ горӧтны.
50 Сійӧ казялӧмсянь быдӧнныс повзисӧ. Сэк жӧ Исусыс пондіс баитны ныкӧт: «Лӧньсьӧ, эд полӧ, этӧ Ме».
51 Сія пуксис ны дынӧ пыжас, и тӧлыс лӧньсис. Велӧтчиссесӧ ӧддьӧнжык диво кутіс.
52 Чорзьӧм сьӧлӧмныс кузя эд няньнас адззывлытӧма вердӧмыс нійӧ немӧ эз велӧт.

Шогаліссезӧс веськӧтӧм

(Мт. 14:34-36)

53 Исусыс да велӧтчиссес вуджисӧ тысӧ да локтісӧ Генисарет муӧ.
54 Кӧр нія чеччисӧ пыжсис, отирыс сэк жӧ тӧдісӧ Исуссӧ.
55 Нія котӧрӧн кытшӧвтісӧ быдӧс матісь оланіннэсӧ да висьталісӧ, кытӧн Исусыс. Сы дынӧ отирыс пондісӧ ольпассез вылын вайӧтны шогаліссесӧ.
56 Кытчӧ бы Сія эз лок ─ посадӧ, карӧ, быд оланінӧ, ─ быдлаын шогаліссесӧ водтӧтлісӧ ӧтӧрас да корисӧ Сійӧ, медбы лэдзис нылӧ павкӧтчыны кӧть паськӧм подув бердас. Исус бердӧ павкӧтчиссес веськавлісӧ.




*а 6.2 мывкыд ─ мудрость

*б 6.2 адззывлытӧм керӧм ─ чудо

*в 6.4 бурӧ пуктыны ─ уважать

*г 6.8 кӧзича ─ (кӧича) мешок

*д 6.21 порйӧтны ─ отметить

*е 6.30 апостол ─ Сідз шуисӧ Исуслісь велӧтчиссесӧ. Сія кылыс лоӧ "ыстӧм морт".

*ж 6.37 динарий ─ мортлӧ лунся удж понда вештӧм

*з 6.40 сё ─ 100

*и 6.40 витдас ─ 50





МАРКСЯНЬ ВЕЖА БУР ЮӦР
Глава 7

Енлӧн да отирлӧн тшӧктӧммез йылісь

(Мт. 15:1-9)

1 Исусыс дынӧ локтісӧ фарисейез да Ерусалимись кынымкӧ Туйдӧтӧ велӧтісь.
2 Нія казялісӧ, кыдз Сылӧн мукӧд велӧтчиссес сёйисӧ няньсӧ мисьтӧм киэзӧн.
3 Фарисейес да и иудейес быдӧнныс керӧны айезлӧн висьтавлӧм сьӧрті: озӧ сёйӧ мисьтӧм киэзӧн.
4 Вузасянінісь локтӧм бӧрын озӧ сёйӧ миссьытӧг. Нія и уна мый мӧдік тшӧктӧммез сьӧрті керӧны: миссьӧтӧны бекӧрпань, пусян доззэз, лабиччез.


5 Фарисейес да Туйдӧтӧ велӧтіссес юалісӧ Исусыслісь: «Мыля Тэнат велӧтчиссет озӧ олӧ кӧркӧсянь ни айезнымлӧн висьтавлӧм сьӧрті? Мыля няньсӧ сёйӧны мисьтӧм киэзӧн?»
6 Сія нылӧ висьталіс: «Ылӧтлісь отир! Тіян йылісь бура висьтавлӧм Енсянь юӧртісь Исай. Гижӧм тай:



─ Эта йӧзыс дзир ӧмнаныс Менӧ бурӧ пуктӧны.

Нылӧн сьӧлӧмныс эд Ме дынсянь ылын видзсьӧ.

7 Весись нія Меным копрасьӧны

мортлӧн тшӧктӧммезӧ велӧтікӧ.



8 Тійӧ колит Енлісь тшӧктӧмсӧ да керат мортлӧн висьталӧм сьӧрті: паньбекӧр миськалӧммез да уна мый мӧдікӧ сэтшӧммесӧ».


9 Исусыс нылӧ висьталіс: «Бура жӧ тійӧ Енлісь тшӧктӧмсӧ абутӧм туйӧ пуктат, медбы керны айезныт висьтавлӧм сьӧрті!
10 Моисейыс висьтавлӧм: "Ай-мамтӧ бурӧ пукты". "Кин умӧля баитӧ ай-мам йылісь, сійӧ колӧ сетны вийны".
11 А тійӧ тай отирсӧ сідз велӧтат: морт кӧ ай-мамлӧ висьталас, мыйӧн ме верми бы тіянлӧ отсавны, сія Енлӧ козин ─ "корбан".
12 Сідз велӧтӧмнаныт тійӧ отирсӧ лэдзатӧ овны ай-мамлӧ отсасьтӧг.
13 Айезныт тшӧктӧм сьӧрті керӧм кузя тійӧ Енлісь Кывсӧ абутӧм туйӧ пуктат. Уна мый мӧдікӧ сэтшӧмсӧ керат».

Мортсӧ мый сэрпӧсьтӧ

(Мт. 15:10-20)

14 Исусыс бӧра корис быдӧс отирсӧ да шуис нылӧ: «Кывзӧ Менӧ быдӧнныт да вежӧртӧ.
15 Мортсӧ оз сэрпӧсьт ӧмӧттяс пытшкас пырӧмыс, мортсӧ сэрпӧсьтӧ ӧмсис петӧмыс.
16 Пеля мортыс ась кылӧ!»


17 Отирыс дынісь Исусыс пырис керкуӧ. Сэк велӧтчиссес юалісӧ висьталӧмыс йылісь.
18 Сія висьталіс нылӧ: «И тійӧ ӧнӧдз одӧ вежӧртӧ? Одӧ разь вежӧртӧ: мый мортыс гыркӧ пырӧ ӧмӧттяс, сія оз вермы сэрпӧсьтны?
19 Сія эд оз пыр сы сьӧлӧмӧ, пырӧ гыркас да бӧр петӧ». Сійӧн Исусыс висьталіс, быдӧс сёяныс пӧ сӧстӧм.
20 Одзлань Сія висьталіс: «Мортісь петӧмыс сэрпӧсьтӧ мортсӧ.
21 Мортыс пытшкись эд, сы сьӧлӧмись, петӧны умӧльсӧ керны юрӧ пыртӧммес: гозйӧн олӧм коста ӧтамӧд сайсянь ветлӧтӧм, кыскасьӧм, морт вийӧм,
22 гусясьӧм, горшасьӧм*а, лӧгалӧм, ылӧтлӧм, лэдзчисьӧмӧн олӧм, завид кутӧм, Ен вылын сералӧм, асьӧс вылына лэбтӧм, мывкыдтӧг олӧм.
23 Быдӧс эта умӧльыс петӧ мортыс пытшкись да сэрпӧсьтӧ сійӧ».

Инькалӧн веритӧм

(Мт. 15:21-28)

24 Сэтчинісь мунӧм бӧрын Исусыс локтіс Тир да Сидон муэзӧ. Сэтчин пырис керкуӧ, медбы некин эз тӧд Сы йылісь, но Сійӧ казялӧмась.
25 Исусыс йылісь кылӧм инька, кӧдалӧн нылыс пытшкын вӧлӧм сэрпӧсь лов. Сія локтіс да уськӧтчис Исус коккезӧ.
26 Инькаыс вӧлі Сирия муын Финикияись, баитіс грек кыв вылын. Сія Исуссӧ корис вашӧтны сэрпӧсь ловсӧ нылыс пытшкись.
27 Исусыс сылӧ висьталіс: «Сёянсӧ пӧттӧдз сёйны медодз колӧ сетны челядьлӧ. Абу бур босьтны челядьлісь няньсӧ да чапкыны поннэзлӧ».
28 Инькаыс висьталіс Сылӧ: «Сідз, Дӧсвидзисьӧ! Но и поннэс эд сёйӧны челядьыс пызан вылісь усялӧм нянь тороккесӧ».
29 Исусыс сылӧ висьталіс: «Сідз кӧ тэ висьталін, верман мунны гортат. Сэрпӧсь лолыс петіс нылыт пытшкись».
30 Инькаыс локтӧм гортас да казялӧм: нылыс куйлӧ ольпасьын, сэрпӧсь лолыс сы пытшкись петӧм.

Пельтӧм морт пондӧ кывны

(Мт. 15:29-31)

31 Тир да Сидон муэзісь мунӧм бӧрын Исусыс Дас карлӧн муӧт бӧра локтіс Галилея ты дорӧ.
32 Сы дынӧ вайӧтісӧ мортӧс, кӧда эз кыв да умӧля баитіс. Вайӧтіссес корисӧ Сійӧ пуктывны мортыс вылӧ кисӧ.
33 Исусыс кежӧтіс сійӧ отирыс дынісь. Сія сюйыштліс чуннесӧ сылӧ пеллезас, сьӧвзис чуннес вылӧ да павкӧтчис сы кыв бердӧ.
34 Исусыс видзӧтіс енӧжӧ, ышловзисис да висьталіс мортыслӧ: «Эффата!», мый позьӧ вуджӧтны: «Оссьы!»
35 Сэк жӧ мортыс пондіс кывны. Сылӧн кылыс вӧрзис, сія пондіс бура баитны.
36 Исусыс эз тшӧкты некинлӧ висьтасьны лоӧмыс йылісь. Но кыным унажык Сія ӧліс, сыным ӧддьӧнжык отирыс висьтасисӧ.
37 Отирсӧ ёна диво кутіс. Нія баитісӧ: «Быдӧс бура керӧ: пельтӧммесӧ керӧ кыліссезӧн, кывтӧммесӧ ─ баитіссезӧн».




*а 7.22 горшасьӧм ─ жадность

Нёль сюрс мортӧс вердӧм

(Мт. 15:32-39)

1 Нія луннэзӧ бӧра ӧксисӧ уна отир. Нылӧ нем вӧлі сёйны. Исусыс корис Ассис велӧтчиссесӧ да висьталіс:
2 «Менам сьӧлӧмӧ висьӧ отирыс понда. Куим лун ни нія Мекӧт, а сёйны нылӧ нем.
3 Лэдза кӧ нійӧ гортаныс сёйтӧг, туй вылас садьныс бырас. Мукӧдыс эд ылісянь локтісӧ».
4 Велӧтчиссес Сылісь юалісӧ: «Кин вермас адззыны эстӧн кушмуас няньсӧ, медбы вердны нійӧ?»
5 Исусыс нылісь юаліс: «Мымда тіян няньныт?» Нія висьталісӧ: «Сизима».


6 Исусыс тшӧктіс отирсӧ пуксьыны му вылас. Сія босьтіс сизим няньсӧ, буркывтіс*а Енсӧ, чеглаліс няньсӧ да сетіс аслас велӧтчиссезлӧ, медбы нія сеталісӧ отирыслӧ. Мӧддэс сеталісӧ сійӧ быдӧнныслӧ.
7 Нылӧн вӧлі невна чери. Исусыс бласлӧвитіс да тшӧктіс сетавны черисӧ.
8 Отирыс сёйисӧ да пӧтісӧ. Кольччӧм торресӧ ӧктісӧ сизим куд.
9 Сёйиссес вӧлісӧ нёль сюрс гӧгӧр морт.


Исусыс лэдзис отирсӧ горттэзаныс.
10 Сія сэк жӧ Аслас велӧтчиссезкӧт пуксис пыжӧ да уйис Далманута муӧ.

Мыччалан пас*б корӧм

(Мт. 12:38-39, 16:1-4)

11 Локтісӧ фарисейез да пондісӧ Исусыскӧт етшасьны*в. Сійӧ кутӧм могись нія корисӧ, медбы Сія керис енӧжсянь мыччалан пас.
12 Исусыс пыдына ловзисис да шуис: «Ӧння кадӧ оліссес мыйлӧ корӧны енӧжись пассӧ? Быльсӧ висьтала тіянлӧ: нылӧ оз ло мыччалӧм енӧжись пасыс».
13 Сія колис нійӧ, бӧр пуксис пыжас да иньдӧтчис ты мӧдӧрас.

Фарисейезлӧн велӧтӧммезісь ӧлӧм

(Мт. 16:5-12)

14 Велӧтчиссес вунӧтӧмась босьтны няньсӧ, сьӧраныс вӧлӧм дзир ӧтік нянь.
15 Исусыс шуис нылӧ: «Видзӧтӧ, фарисейезлӧн да Иродлӧн нянь шӧмись асьнытӧ видзӧ».
16 Велӧтчиссес ас коласаныс баитісӧ: «Миян няньыс абу да сійӧн Сія сідз и висьталіс».
17 Исусыс тӧдіс нылісь баитӧмнысӧ да шуис: «Мый баитатӧ, тіян няньыс абу? Тійӧ ӧнӧдз одӧ вежӧртӧ да одӧ ылӧстӧ? Тіян мый, сьӧлӧмныт чорзис?
18 Эмӧсь синнэзныт, да одӧ адззӧ? Эмӧсь пеллезныт, да одӧ кылӧ? И тӧдвыланыт одӧ видзӧ?
19 Кӧр ме вит няньсӧ чеги вит сюрс мортлӧ, кыным куд тійӧ тыртіт кольччӧм нянь торрезнас?» Велӧтчиссес шуисӧ: «Даскыкӧ».
20 «А кӧр сизим няньсӧ чеги нёль сюрс мортлӧ, кыным куд тыртіт кольччӧм нянь торрезнас?» Нія висьталісӧ: «Сизимӧ».
21 Исусыс шуис нылӧ: «Кыдз инӧ ӧнӧдз одӧ вежӧртӧ?»

Синтӧмлісь синнэз осьтӧм


22 Нія локтісӧ Вифсаидаӧ. Исусыс дынӧ вайӧтісӧ синтӧмӧс да корисӧ павкӧтчыны сы бердӧ.
23 Исусыс кутіс синтӧмсӧ киӧттяс да петкӧтіс посадсис. Сьӧвзьыштіс синнэзас, пуктіс сы вылӧ киэсӧ да юаліс: «Адззан я мыйкӧ?»
24 Синтӧмыс видзӧтіс да шуис: «Адзза ветлӧтісь отирӧс, нія пуэз кодьӧсь».
25 Сэсся Исусыс бӧра пуктыліс киэсӧ сы синнэз вылӧ да тшӧктіс видзӧтны. Мортыс веськаліс да пондіс бура адззыны.
26 Исусыс ыстіс сійӧ гортас да висьталіс: «Посадсӧ орддьы, некинлӧ эн висьтась».

Петра шуӧ Исуссӧ Кристос-Мездӧтісьӧн

(Мт. 16:13-20; Лк. 9:18-21)

27 Исусыс Аслас велӧтчиссезкӧт муніс Филиплӧн Кесария посаддэзӧ. Туй вылас Сія нылісь юасис: «Кин туйӧ пуктӧны Менӧ отирыс?»
28 Велӧтчиссес висьталісӧ: «Ӧтіккез ─ Пыртісь Иоан туйӧ, мӧдіккез ─ Илля туйӧ, мукӧдыс ─ ӧтік пӧ Енсянь юӧртіссез коласісь».
29 Сія юаліс нылісь: «А тійӧ кин туйӧ Менӧ пуктат?» Петра Сылӧ висьталіс: «Тэ ─ Кристос-Мездӧтісь».
30 Исусыс велӧтчиссесӧ ӧліс, медбы нія Сы йылісь некинлӧ эз висьтасьӧ.

Исуслӧн Аслас кулӧм йылісь висьталӧм

(Мт. 16:21-23; Лк. 9:22)

31 Исусыс велӧтчиссеслӧ пондіс баитны: «Морт Зонлӧ ковсяс уна пессьыны-мырсьыны. Бӧрйӧм пӧриссес*г, аркирейес да Туйдӧтӧ велӧтіссес Сійӧ абутӧм туйӧ пуктасӧ да виясӧ. Но куим лун бӧрті Сія ловзяс».
32 Исусыс одзланьсяыс йылісь висьталіс веськыта. Сэк Петраыс кежӧтіс Сійӧ да пондіс ӧвны.
33 Исусыс бергӧтчис велӧтчиссеслань, видзӧтіс ны вылӧ да чорыта ӧмаліс*д Петрасӧ: «Вешшы Ме дынісь, сотана! Тэнат юрат пыртӧмыт мортлӧн, абу Енлӧн».

Исус сьӧрӧ мунӧм йылісь

(Мт. 16:24-28; Лк. 9:23-27)

34 Исусыс корис отирсӧ да Ассис велӧтчиссесӧ. Нылӧ висьталіс: «Кин мӧдӧ мунны Ме сьӧрӧ, ась вунӧтӧ асьсӧ, босьтӧ ассис крестсӧ да мунӧ Ме бӧрсянь.
35 Кин мӧдӧ видзны ассис олансӧ, сійӧ ӧштас. Кин ӧштас ассис олансӧ Ме понда да Бур Юӧр понда, сійӧ мездас.
36 Мый бурыс мортлӧ, босьтас кӧ сія быдӧс му вылісьсӧ, а ассис олансӧ ӧштас?
37 Мый вермас сетны мортыс, медбы бӧр небны ассис олансӧ?
38 Ӧння кадӧ олӧны умӧльсӧ керись, лэдзчисьӧм отир. Ны одзын кинлӧ тӧдны Менӧ да Менчим кыввезӧс рожа кулян, и сійӧ мортсӧ тӧдны Морт Зонлӧ лоас рожа кулян, кӧр локтас Айыс югьялӧмӧн вежа ангеллэзкӧт».




*а 8.6 буркывтны ─ благодарить

*б 8.11 мыччалан пас ─ знамение

*в 8.11 етшасьны ─ спорить

*г 8.31 бӧрйӧм пӧриссез ─ старейшина иудеев

*д 8.33 ӧмавны ─ упрекать

1 Исусыс висьталіс нылӧ: «Быльсӧ висьтала тіянлӧ: эстӧн сулаліссез коласын эмӧсь нія, кӧдна кувтӧдззаныс адззыласӧ Енлӧн Юралӧмлісь вына локтӧмсӧ».

Исуслӧн вежсьӧм

(Мт. 17:1-13; Лк. 9:28-36)

2 Квать лун бӧрті Исусыс босьтіс сьӧрас Петраӧс, Яковӧс да Иоанӧс. Сія ныкӧт ӧтнаныскӧт кайис вылын керӧсӧ. Велӧтчиссез син одзын Исусыс вежсис.
3 Сылӧн паськӧмыс пондіс свиттявны, лоис син гусялана лым кодь чочком. Му вылас сідз некин оз вермы чочкомтны дӧрасӧ.
4 Ны одзӧ мыччисисӧ Моисей да Илля. Нія баитісӧ Исусыскӧт.
5 Петра Исусыслӧ висьталіс: «Велӧтісь, миянлӧ татӧн ӧддьӧн бур. Керам татчӧ куим шалаш: ӧтікӧ Тэныт, ӧтікӧ Моисейлӧ да ӧтікӧ Иллялӧ».
6 Петраыс эз тӧд, мый и баитӧ, нія эд ӧддьӧн повзисӧ.


7 Сэтӧн мыччисис кымӧр да быдӧннысӧ вевттис, и сэтчинсянь кыліс баитан шы: «Сія Менам дона Зонӧ, Сійӧ кывзӧ!»
8 Сэк жӧ велӧтчиссес дзарнитісӧ, но некинӧс эзӧ казялӧ, Исусыс вӧлі ӧтнас.


9 Керӧсісь лэдзчытӧнняс Исусыс висьталіс: «Морт Зонлӧн кулӧмись ловзьӧмӧдз адззылӧмныт йылісь некинлӧ эд висьтасьӧ».
10 Нія кывнысӧ видзисӧ, но ӧтамӧдныслісь юасисӧ, кыдз вежӧртны "кулӧмись ловзьӧмсӧ".


11 Велӧтчиссес юалісӧ Исусыслісь: «Мыля Туйдӧтӧ велӧтіссес шуӧны, Мездӧтісься одзжык Иллялӧ пӧ колӧ локны?»
12 Сія нылӧ висьталіс: «Былись, Илляыслӧ ковсяс локны одзжык да быдӧс лӧсьӧтны. А Морт Зон йылісь гижӧм, Сылӧ пӧ ковсяс уна пессьыны-мырсьыны. Сійӧ пӧ ӧддьӧн умӧльтасӧ.
13 Ме висьтала тіянлӧ: Илляыс локтіс ни, сыкӧт отирыс керисӧ сідз, кыдз нылӧ коліс. Сідз и вӧлі гижӧм сы йылісь».

Зонка пытшкись сэрпӧсь лолӧс вашӧтӧм

(Мт. 17:14-23; Лк. 9:37-45)

14 Исус, Петра, Яков да Иоан локтісӧ мӧд велӧтчиссес дынӧ. Ны дынӧ ӧксьӧм вӧлі уна отир. Сэтӧн вӧлісӧ Туйдӧтӧ велӧтіссез, кӧдна етшасисӧ ныкӧт.
15 Кӧр отирыс казялісӧ Исуссӧ, нійӧ диво кутіс. Отирыс котӧртісӧ пантавны Сійӧ.
16 Исусыс юаліс Туйдӧтӧ велӧтіссеслісь: «Мый йылісь етшасят?»
17 Отирыс коласісь ӧтік морт висьталіс: «Велӧтісь, ме вайӧті Тэ дынӧ ассим зонӧс. Сія оз вермы баитны, сы пытшкын сэрпӧсь лов.
18 Кӧр сэрпӧсь лолыс кутӧ сійӧ да чапкӧ му вылас, сэк зонӧ лэдзӧ ӧмсис быг, йирӧ пиннесӧ да тувдӧ. Ме кори тэнчит велӧтчиссетӧ вашӧтны сэрпӧсь ловсӧ, но нія эзӧ вермӧ».


19 Исусыс горӧтчис: «Вериттӧм отир! Кытчӧдз Ме лоа тіянкӧт? Дыр я Меным видзӧтны тіян вылӧ? Вайӧтӧ зонкасӧ Ме дынӧ».
20 Сійӧ вайӧтісӧ Исусыс дынӧ. Кӧр сэрпӧсь лолыс казяліс Исуссӧ, сія зэгнитіс зонкасӧ. Мӧдыс усис му вылас, туплясис да лэдзис ӧмсис быг.
21 Исусыс юаліс зонкаыс айлісь: «Важын я эттшӧмыс сыкӧт лоис?» Сія шуис: «Челядь кадсянь.
22 Унаись сэрпӧсь лолыс чапкывліс зонӧс биӧ да ваӧ, медбы вийны сійӧ. Верман кӧ, жалейт миянӧс, отсав миянлӧ».
23 Исусыс висьталіс сылӧ: «Веритан кӧ, быдӧс позьӧ керны веритісьлӧ».
24 Сэк жӧ зонкаыслӧн айыс синвасорӧн горӧтіс: «Верита, Дӧсвидзись! Отсав меным веритны!»


25 Исусыс казяліс, сэтчӧ котӧрӧн чукӧртчӧ отир. Сэк Сія ӧліс сэрпӧсь ловсӧ: «Кыв гусялісь да пеллез тупкалісь сэрпӧсь лов, Ме тшӧкта тэныт петны зонкаыс пытшкись. Сэсся эн пыр сы пытшкӧ».
26 Сэрпӧсь лов горӧтіс, ойтӧлӧн*а бура пиньӧвтіс зонкасӧ да петіс. Зонкаыс куйліс шой кодь. Отирыс шуисӧ: «Сія куліс».
27 Но Исусыс кутіс зонкасӧ киӧттяс да лэбтіс, мӧдыс чеччис.


28 Керкуӧ пырӧм бӧрын Исуслӧн велӧтчиссес Сылісь юалісӧ: «Мыля мийӧ эгӧ вермӧ вашӧтны сэрпӧсь ловсӧ?»
29 Исусыс висьталіс нылӧ: «Эттшӧммесӧ верман вашӧтны дзир Енлӧ кеймӧмӧн да кӧслуналӧмӧн».

Исус бӧра висьталӧ Аслас кулӧм йылісь

(Мт. 17:22-23, Лк. 9:43-45)

30 Исусыс велӧтчиссескӧт петіс сэтчинісь да муніс Галилеяӧт. Сылӧ коліс, медбы некин эз тӧд Сылісь мунӧмсӧ.
31 Сылӧ эд коліс велӧтны Ассис велӧтчиссесӧ. Исусыс висьталіс нылӧ: «Морт Зонсӧ сетасӧ отир киэзӧ. Нія Сійӧ виясӧ, но куим лун бӧрті Сія ловзяс».
32 Велӧтчиссес эзӧ вежӧртӧ висьталӧмсӧ, а юасьны Сылісь полісӧ.

Кин ыджытжык?

(Мт. 18:1-5; Лк. 9:46-48)

33 Нія локтісӧ Капернаум карӧ. Керкуас Исусыс юаліс велӧтчиссеслісь: «Мый йылісь тійӧ баитіт туй вылас?»
34 Нія шы эзӧ сетӧ. Туй вылас эд нія етшасисӧ, кин пӧ ны коласын ыджытжыкыс.
35 Исусыс пуксис, корис дынас даскыкнан велӧтчисьсӧ да шуис нылӧ: «Кин мӧдӧ лоны медодззаӧн, ась лоӧ быдӧнныс коласын медбӧрьяӧн да быдӧнныслӧ кысъялісьӧн*б».
36 Сія босьтіс кага да сувтӧтіс сійӧ ны шӧрӧ. Кагасӧ кутыштіс да нылӧ шуис:
37 «Кин Менам нимӧн босьтӧ дынас эттшӧм ӧтік кага, сія босьтӧ Менӧ. Кин босьтӧ Менӧ, сія Мекӧт босьтӧ и Менӧ Ыстісьсӧ».

Кин тіян дор

(Мт. 10:42; Лк. 9:49-50)

38 Иоан шуис: «Велӧтісь! Мийӧ адззылім Тэнат нимӧн сэрпӧсь ловвесӧ вашӧтлісь мортӧс. Мийӧ сійӧ падмӧтім, миянкӧт оз ветлӧт да».
39 Исусыс висьталіс: «Мортсӧ эд падмӧтӧ. Менам нимӧн мортыс керис кӧ адззывлытӧмсӧ, сія оз вермы сэк жӧ Менӧ видны.
40 Кин тіян вылӧ оз лэбтісь, сія тіян дор.
41 Быльсӧ висьтала тіянлӧ: кин юкталас тіянӧс ваӧн, кыдз Кристослісь мортӧс, сія оз кольччы козинтӧг».

Ылӧтӧм йылісь висьталӧм

(Мт. 5:13, 18:6-9; Лк. 14:34, 17:1-2)

42 «Кин ылӧтас эттшӧм ӧтік учӧтӧс, кӧда веритӧ Меным, сылӧ вӧлі бы буржык, кӧбы кышалісӧ голяас изын да шентісӧ сійӧ саридзӧ*в.
43 Киыт кӧ тэнӧ ылӧтӧ керны умӧльсӧ, орӧт сійӧ. Буржык эд пӧв киаӧн пырны пырся оланас*г, нежели сюрны кык киаӧн адӧ, куслытӧм биӧ.
44 Адас "гагыс оз кувлы да биыс оз куслы".
45 Кокыт кӧ тэнӧ ылӧтӧ керны умӧльсӧ, орӧт сійӧ. Буржык тэныт пӧв кокӧн пырны оланас, нежели кык кокаӧн сюрны адӧ.
46 Адас "гагыс оз кувлы да биыс оз куслы".
47 Синыт кӧ тэнӧ ылӧтӧ керны умӧльсӧ, сійӧ кыскы да чапкы. Буржык тэныт Енлӧн Юраланінӧ пырны пӧв синаӧн, нежели кык синаӧн лоны шупкӧмӧн биа адӧ.
48 Адас "гагыс оз кувлы да биыс оз куслы".


49 Быдсӧ сӧстӧмтасӧ биӧн, кыдз езъялан козинсӧ солӧн.
50 Солыс ─ буртор. Но лоас кӧ солыс дуб, мыйӧн сійӧ керан соланас? Солыс ась лоӧ тіян пытшкын, ас коласаныт олӧ лӧсялӧмӧн».




*а 9.26 ойтӧв ─ судорога

*б 9.35 кысъялісь ─ слуга

*в 9.42 саридз ─ море

*г 9.43 пырся олан ─ вечная жизнь





МАРКСЯНЬ ВЕЖА БУР ЮӦР
Глава 10

Гозйӧн олӧм йылісь

(Мт. 19:1-12; Лк. 16:18)

1 Капернаум карись мунӧм бӧрын Исусыс локтіс Иордан ю мӧдӧрись Иудея муӧ. Сы дынӧ бӧра ӧксисӧ отир. Кыдз пыр, Сія нійӧ пондіс велӧтны.


2 Сибӧтчисӧ фарисейез да Сійӧ кутӧм могись юалісӧ: «Позьӧ я ай мортлӧ янсӧтчыны инькӧт?»
3 Исусыс висьталіс нылӧ: «Мый тіянлӧ висьталӧм Моисейыс?»
4 Нія шуисӧ: «Моисейыс лэдзис гижны янсӧтчан гижӧт да янсӧтчыны».
5 Исусыс висьталіс нылӧ: «Тіян чорыт сьӧлӧммез кузя сія гижис тіянлӧ сэтшӧм тшӧктӧмсӧ.
6 Быдӧс аркмӧтӧм*а коста Еныс керис ай мортӧс да инькаӧс.
7 Сійӧн мортыс коляс ассис ай-мамсӧ
8 да ӧтлаасяс иньыскӧт. И кыкыс лоасӧ ӧтік вывтыр. Сідзкӧ, нія абу ни кык, а ӧтік вывтыр.
9 И мый Еныс ӧтлаӧтіс, сійӧ мортыслӧ янсӧтны оз туй».


10 Керкуас велӧтчиссес бӧра юалісӧ Исусыслісь сійӧ жӧ.
11 Сія нылӧ висьталіс: «Кин янсӧтчас иньыскӧт да гӧтрасяс мӧдік вылын, сія иньыс сайсянь кыскасьӧ.
12 Иньыс янсӧтчас кӧ аслас жӧниккӧт да петас мӧдік сайӧ, сія жӧникыс сайсянь кыскасьӧ».

Челядьӧс бласлӧвитӧм

(Мт. 19:13-15; Лк. 18:15-17)

13 Исусыс дынӧ вайӧтісӧ челядьӧс, медбы Сія павкӧтчис ны бердӧ. А велӧтчиссес локтіссесӧ видісӧ.
14 Сійӧ казялӧмсянь Исусыс лӧгасис да нылӧ висьталіс: «Лэдзӧ челядьсӧ локны Ме дынӧ, эд падмӧтӧ нійӧ. Ны коддеслӧ эд лӧсьӧтӧм Енлӧн Юраланіныс.
15 Быльсӧ тіянлӧ висьтала: кин челядь моз оз босьт Енлісь Юралӧмсӧ, сія оз пыр Енлӧн Юраланінӧ».
16 Исусыс кутыштіс челядьсӧ, пуктіс ны вылӧ киэсӧ да нійӧ бласлӧвитіс.

Бура олісьлӧ сьӧкыт пырны Енлӧн Юраланінӧ

(Мт. 19:16-30; Лк. 18:18-30)

17 Туйӧ петікӧ Исусыс дынӧ кинкӧ котӧрӧн сибӧтчис. Сія усис Сы одзӧ пидзӧссэз вылас да юаліс: «Бур Велӧтісь, мый меным керны пырся оланӧ пырӧм понда?»
18 Исусыс сылӧ висьталіс: «Мыля тэ менӧ шуан бурӧн? Ӧтік Енся бурыс некин абу.
19 Тӧдан Енлісь тшӧктӧммесӧ: "эн вий", "гозйӧн овтӧн ӧтамӧдныт сайсянь эд ветлӧтӧ", "эн гусясь", "морт йылісь вӧвлытӧмсӧ эн баит", "эн мырддьы", "ай-мамтӧ бурӧ пукты"».
20 Мортыс Исусыслӧ висьталіс: «Велӧтісь, ме томсянь ола этна тшӧктӧммез сьӧрті».
21 Исусыс видзӧт-керис сы вылӧ. Мортыс вӧлі Сылӧ сьӧлӧмви. Исусыс шуис: «Дзир ӧтікыс тэныт оз тырмы: мун, и мый тэнат эм, быдӧс вузав да сьӧмсӧ сетав кориссезлӧ. Сэк лоас тэныт дона пажытьыс*б енӧжас. Сыбӧрын босьт ассит кресттӧ да лок мунны Ме сьӧрӧ».
22 Сылӧн кыввес мортсӧ ӧштӧтісӧ. Сія ӧшӧтіс юрсӧ да муніс, сылӧн эд вӧлӧм пажытьыс уна.


23 Исусыс видзӧтіс Аслас велӧтчиссез вылӧ да висьталіс: «Кытшӧм сьӧкыт бура олісьлӧ пырны Енлӧн Юраланінӧ!»
24 Велӧтчиссесӧ Сылӧн кыввес повзьӧтісӧ. Исусыс мӧдпырись висьталіс: «Челядь, уна пажыть вылӧ надейтчисьлӧ ӧддьӧн сьӧкыт пырны Енлӧн Юраланінӧ!
25 Кокнитжык верблюдлӧ мунны ем пысӧт, нежели бура олісьлӧ пырны Енлӧн Юраланінӧ».
26 Велӧтчиссесӧ диво кутіс. Нія баитісӧ ас коласаныс: «Кин нӧ сэк вермас мезмыны?»
27 Исусыс ны вылӧ видзӧтӧмӧн шуис: «Мый морт оз вермы, сійӧ вермӧ Еныс. Сія эд быдӧс вермӧ».


28 Петра пондіс баитны Исуслӧ: «Мийӧ быдӧс колим да мунім Тэ сьӧрӧ».
29 Исусыс шуис: «Ме тіянлӧ быльсӧ висьтала: кин Ме понда да Бур Юӧр понда коляс керкусӧ, воннэсӧ, сойесӧ, мамсӧ, айсӧ, иньсӧ, челядьсӧ, муэсӧ,
30 сылӧн ӧнняся вашӧтлан кадӧ сёись унажык лоасӧ керкуэс, воннэс, сойес, айес, маммес, челядьыс, муэс, а локтан кадӧ ─ пырся олан.
31 Медодззаэс унаӧн лоасӧ медбӧрьяэзӧн, медбӧрьяэс ─ медодззаэзӧн».

Исус бӧра висьталӧ Аслас кулӧм йылісь

(Мт. 20:17-19; Лк. 18:31-34)

32 Ерусалимӧ кайӧм коста Исусыс муніс одзас. Велӧтчиссес мунісӧ Сы бӧрсянь да ӧддьӧн тӧждісӧ. Ны бӧрсянь мунісь отирыслӧн полӧм петіс. Исусыс бӧра корис дынас даскыкнан велӧтчисьсӧ да пондіс баитны, мый лоас Сыкӧт:
33 «Мийӧ каям Ерусалимӧ. Морт Зонсӧ вузаласӧ аркирейезлӧ да Туйдӧтӧ велӧтіссезлӧ. Нія шуасӧ Сійӧ вийны да сетасӧ ентӧдтӧммез*в киӧ.
34 Нія Сы вылын сераласӧ, сьӧлаласӧ, вартласӧ да виясӧ. Но куим лун бӧрті Сія ловзяс».

Яковлӧн да Иоанлӧн корӧм

(Мт. 20:20-28)

35 Исусыс дынӧ сибӧтчисӧ Зеведейлӧн Яков да Иоан зоннэс. Нія шуисӧ: «Велӧтісь, кер миянлӧ, мый корам».
36 Сія нылісь юаліс: «Мый тіянлӧ колӧ керны?»
37 Нія Сылӧ висьталісӧ: «Лэдз миянлӧ пуксьыны Тэкӧт Аслат Юраланінын, ӧтнымлӧ ─ веськыт ладорат, мӧднымлӧ ─ шульга ладорат».
38 Исусыс висьталіс нылӧ: «Одӧ тӧдӧ, мый корат. Вермат я юны дозсис, кӧдаись Ме понда юны? Вермат я пыртчыны Менам пыртчӧмӧн?»
39 Нія шуисӧ: «Вермам». Исусыс висьталіс нылӧ: «Дозсис, кӧдаись Ме юа, и тійӧ пондат юны, да и Менам пыртчӧмӧн пыртчат.
40 А пуксьӧтны веськыт ладорам да шульга ладорам Ме ог вермы. Сэтчӧ пуксяс сія, кинлӧ лӧсьӧтӧм».


41 Дас велӧтчисьыс сэтшӧмсӧ кылӧмсянь Яков да Иоан вылӧ лӧгасисӧ.
42 Исусыс корис велӧтчиссесӧ дынас да шуис: «Тійӧ тӧдат, ӧксуэз асланыс йӧз вылын юралӧны, веськӧтліссез отирсӧ видзӧны асланыс кипод увтын.
43 Но тіян коласын сідз ась оз керсьы. Кин тіян коласын ыджытӧ бы пуксьӧ, сія ась ачыс быдӧнныслӧ кысъялӧ.
44 Кин мӧдӧ лоны медодззаӧн, ась быдӧнныслӧ лоӧ раб туйӧ.
45 Морт Зон эд эз лок, медбы Сылӧ кысъялісӧ. Сія локтіс кысъявны мӧдіккезлӧ да Аслас оланӧн вештісьны уна отирӧс небӧм понда».

Синтӧмӧс веськӧтӧм

(Мт. 20:29-34; Лк. 18:35-43)

46 Нія локтісӧ Ерикон карӧ. Карсис петікӧ Исусыс сьӧрын мунісӧ уна отир. Туй дорас пукаліс да корис Тимейлӧн синтӧм Вартимей зоныс.
47 Сія кылӧм, эта пӧ Назаретісь Исус локтӧ. Сія пондіс горӧтлыны: «Исус, Давид Зон! Небыт сьӧлӧмсянь отсав меным!»
48 Отирыс тшӧктісӧ сійӧ чӧвны, но сія ӧддьӧнжык горӧтліс: «Давид Зон! Небыт сьӧлӧмсянь отсав меным!»
49 Исусыс сувтчис да тшӧктіс сійӧ корны. Синтӧмсӧ корисӧ да висьталісӧ: «Эн пов, чеччы, Исусыс корӧ тэнӧ».
50 Вартимейыс чапкис вывсис вевдӧрись паськӧмсӧ, чеччис да сибӧтчис Исусыс дынӧ.
51 Исусыс юаліс: «Мый тэныт Месянь колӧ?» Синтӧмыс Сылӧ висьталіс: «Велӧтісь! Осьт менчим синнэзӧс».
52 Исусыс висьталіс: «Мун, веритӧмыт тэнӧ мездіс». Мортыс сэк жӧ пондіс адззыны да муніс Исусыс сьӧрӧ.




*а 10.6 аркмӧтӧм ─ сотворение

*б 10.21 пажыть ─ имущество

*в 10.33 ентӧдтӧммез ─ язычники





МАРКСЯНЬ ВЕЖА БУР ЮӦР
Глава 11

Исуслӧн Ерусалимӧ пырӧм

(Мт. 21:1-11; Лк. 19:28-40; Ин. 12:12-19)

1 Ерусалимӧ мунӧм коста Исус велӧтчиссескӧт сибӧтчис Виффагия да Вифания посаддэз дынӧ. Нія сулалісӧ Виягӧд*а керӧс увтын. Исусыс кык велӧтчисьӧс ыстіс одзлань
2 да шуис: «Мунӧ паныт сулалан посадӧ. Сэтчин пырат да казялат дом йылын осёл чаньӧс. Сы вылӧ морт эз на пуксьыв. Домӧтсӧ пӧрччалӧ да вайӧтӧ сійӧ ме дынӧ.
3 Кинкӧ пондас кӧ юасьны, мый тійӧ керат, висьталӧ: "Осёлыс колӧ Дӧсвидзисьнымлӧ. Сія осёлсӧ чожа бӧр вайӧтас"».
4 Нія мунісӧ да адззисӧ ӧтӧрись ыбӧс бердӧ домалӧм осёл чаньсӧ да пӧрччалісӧ дом йывсис.
5 Сэтӧн сулаліссес юалісӧ нылісь: «Мый керат? Мыйлӧ пӧрччалат осёл чаньсӧ?»
6 Велӧтчиссес сідз и висьталісӧ, кыдз тшӧктіс Исусыс. Отирыс лэдзисӧ нійӧ.
7 Велӧтчиссес вайӧтісӧ чаньсӧ Исусыс дынӧ. Нія сы вылӧ пуктісӧ вевдӧрись паськӧмнысӧ. Исусыс пуксис сы вылӧ.
8 Отирыс туй вылас ольсалісӧ паськӧмнысӧ. Мӧдіккез чеглалісӧ пу уввез да тэчисӧ туй вылас.
9 Одзас да бӧрас муніссес горӧтлісӧ:



─ Осанна*б!

Бласлӧвитӧм Дӧсвидзись нимӧн Локтісьыс!

10 Бласлӧвитӧм Давид айнымлӧн юралӧмыс,

кӧда локтӧ Дӧсвидзись нимӧн!

Осанна! Ошкам Медвылісь Енсӧ!




11 Исусыс локтіс Ерусалимӧ, пырис Вежа Керкуӧ да быдӧс видзӧтіс. Сэсся Сія даскык велӧтчиськӧт бертіс Вифанияӧ, кадыс эд вӧлі сёр ни.

Инжир пу ёрдӧм

(Мт. 21:18-19)

12 Мӧд лунас Вифанияись мунікас Исусыслӧн пондӧм симавны кынӧмыс.
13 Сія ылісянь казяліс инжир пу да сибӧтчис видзӧтны, оз я адззы сы вылісь мыйкӧ сёйны. Кӧр локтіс пу дынас, нем эз адззы, вӧлісӧ дзир листтэс. Эз на лок эд инжир вывсис воӧмсӧ ӧктан кадыс.
14 Сэк Исусыс шуис пуыслӧ: «Ӧнісянь ась некин оз сёй инжиртӧ». Сылӧн велӧтчиссес кылісӧ висьталӧмсӧ.

Вежа Керку весӧтӧм

(Мт. 21:12-17; Лк. 19:45-48; Ин. 2:13-17)

15 Нія локтісӧ Ерусалимӧ. Исусыс пырис Вежа Керкуас да пондіс сэтчинісь вашӧтны вузасиссесӧ да небиссесӧ. Сія пӧрлаліс сьӧм вежиссезлісь пызаннэсӧ да дуді вузаліссезлісь лабиччесӧ.
16 Сія эз лэдз нем новйӧтны Вежа Керкуӧттяс.
17 Исусыс пондіс велӧтны отирсӧ. Сія шуис: «Абу разь гижӧм: "Менам керкуӧ быд отирпӧлӧслӧ*в лоас кейман керкуӧн"? А тійӧ сійӧ пӧртіт лёк кериссеслӧ позӧ!»


18 Аркирейес да Туйдӧтӧ велӧтіссес кылісӧ этӧ да пондісӧ баитчыны, кыдз бы Сійӧ вийны. Но нія полісӧ Исуссис, быдӧс отирсӧ эд Сы велӧтӧмсянь диво кутӧ.


19 Рытнас Исус велӧтчиссескӧт петіс карсис.

Веритӧм йылісь

(Мт. 21:20-22)

20 Асывнас нія мунісӧ инжир пуыс дынӧт да казялісӧ: сія вуджӧдз косьмӧм.
21 Петралӧ усисӧ тӧдвылас Исуслӧн кыввес. Сія Сылӧ висьталіс: «Велӧтісь! Видзӧт, инжир пуыс, кӧдӧ Тэ ёрдін, косьмӧм».
22 Исусыс шуис велӧтчиссеслӧ:
23 «Веритӧ Енлӧ. Ме тіянлӧ быльсӧ висьтала: кин тшӧктас кӧ эта керӧслӧ: "Лэбтісь да усь саридзӧ!", и керӧсыс усяс. Мортыс оз кӧ понды юрас видзны: петас, поди оз, а пондас веритны, сэк, мый сія висьталас, сідз и лоас!
24 Сійӧн баита тіянлӧ: Еныслісь мый корат кеймиканыт, веритӧ, жыв тійӧ босьтіт ни, и корӧмныт лоас!
25 Кӧр сувтат кеймыны, проститӧ быдӧннысӧ, кин керис тіянлӧ умӧльсӧ. Сэк енӧжись Айныт и тіянлісь умӧль керӧммезнытӧ проститас.
26 Одӧ кӧ проститӧ отирсӧ, сэк тіян енӧжись Айныт и тіянлісь умӧль керӧммезнытӧ оз простит».

Исуслӧн вын йылісь юасьӧм

(Мт. 21:23-27; Лк. 20:1-8)

27 Исусыс велӧтчиссескӧт бӧра локтіс Ерусалимӧ. Кӧр сія ветлӧтіс Вежа Керкуӧт, сы дынӧ сибӧтчисӧ аркирейез, Туйдӧтӧ велӧтіссез да бӧрйӧм пӧриссез.
28 Нія Сылісь юалісӧ: «Кытшӧм вынӧн тэ быдӧс керан? Кин Тэнӧ сувтӧтіс сійӧ быдӧс керны?»
29 Исусыс нылӧ висьталіс: «Ме и Ачым юала тіянлісь. Висьталат кӧ Меным юалӧмӧс, сэк и Ме висьтала, кытшӧм вынӧн быдӧс кера.
30 Висьталӧ Меным, кытісь локтіс Иоанлӧн пыртчӧмыс? Енӧжсянь али мортсянь?»
31 Нія ас коласаныс пондісӧ баитны: «Висьталам кӧ, енӧжсянь пӧ, Сія шуас: "Мыля нӧ тійӧ сылӧ эдӧ веритӧ?"
32 Поди, висьтавны, мортсянь пӧ?» Но нія полісӧ отирсис, быдӧнныс эд Иоансӧ пуктісӧ Енсянь юӧртісьӧ.
33 Исусыслӧ нія висьталісӧ: «Огӧ тӧдӧ». Сэк Исусыс нылӧ висьталіс: «И Ме ог висьтав, кытшӧм вынӧн быдӧс кера».




*а 11.1 Виягӧд ─ (Оливка) эта кылыс грек кыв вылын "Елеон"

*б 11.9 осанна ─ Енсӧ ошкан кыв, сія лоас "мездӧт миянӧс".

*в 11.17 отирпӧлӧс ─ разные народы





МАРКСЯНЬ ВЕЖА БУР ЮӦР
Глава 12

Виноград вӧдитіссез йылісь велӧтан висьт

(Мт. 21:33-46; Лк. 20:9-19)

1 Исусыс пондіс баитны нылӧ велӧтан висьттэзӧн:


«Ӧтік морт аслас муӧ сюйыштас винограддэз да нійӧ йӧрьяс. Керас виноград пичканін. Вылына лэбтас виноград йӧр сьӧрын видзӧтланін. Сыбӧрын ассис йӧрсӧ виноград вӧдитіссезлӧ кӧртымӧ*а сетас. Ачыс мунас.


2 Виноград ӧктан кадӧ сія иньдас ассис рабсӧ виноград вӧдитіссез дынӧ, медбы воӧм виноградсис босьтны ассис пайсӧ.
3 Виноград вӧдитіссес рабсӧ кутасӧ, вартласӧ да куш киӧн бӧр ыстасӧ.
4 Мортыс ыстас мӧдік рабӧс. Нія изӧн поткӧтасӧ сылісь юрсӧ, сераласӧ сы вылын да вашӧтасӧ.
5 Мортыс ыстас куимӧтӧс, сійӧ виясӧ. Сія унаӧс ыстылас, но ӧтіккесӧ вартласӧ, мӧдіккесӧ виясӧ.


6 Мортыслӧн вӧлӧм ӧтік дона зон. Медбӧрын мортыс ыстас ассис зонсӧ. Сія висьталас: "Менчим зонӧс нія озӧ лысьтӧ вӧрзьӧтны".
7 Но виноград вӧдитіссес баитасӧ ӧтамӧд коласын: "Сылӧ быдӧс пажытьыс вуджас. Виям сійӧ. Сэк быдӧс миянлӧ дӧнзяс".
8 Нія зонсӧ кутасӧ, виясӧ да чапкасӧ виноград йӧр саяс.


9 Кӧзяиныс локтас да мый керас виноград вӧдитіссескӧт? Сія локтас да виноград вӧдитіссесӧ вияс. Виноград йӧрсӧ сетас мӧдіккезлӧ.
10 Эдӧ разь тійӧ некӧр лыддьӧтлӧ Вежа Гижӧтсис:



─ Изыс, кӧдӧ керку лэбтіссес

пуктісӧ абутӧм туйӧ,

лоис пельӧс изӧн*б.

11 Сійӧ керис Дӧсвидзисьыс.

Миян синнэзлӧ сія диво».




12 Аркирейес, Туйдӧтӧ велӧтіссес да бӧрйӧм пӧриссес вежӧртісӧ: велӧтан висьтсӧ Сія висьтасис ны йылісь. Нія мӧдісӧ кутны Исуссӧ, но повзисӧ отирсис. Сійӧн Исуссӧ колисӧ да сэтісь мунісӧ.

Вот вештӧм йылісь

(Мт. 22:15-22; Лк. 20:20-26)

13 Исусыс дынӧ нія ыстӧмась кынымкӧ фарисейӧс да Иродлісь отирӧс, медбы кутны Сійӧ баитӧмас.
14 Нія локтісӧ Исусыс дынӧ да шуисӧ: «Велӧтісь, мийӧ тӧдам, Тэ веськыта баитан, былись Еныс тшӧктӧм сьӧрті велӧтан овны. Тэ он пов и он кошшы, кыдз бы морт сьӧрті керны. Висьтав, колӧ я Римись ӧксулӧ вотсӧ вештыны?»
15 Исусыс тӧдіс нылісь ылӧтлӧмнысӧ да шуис: «Мый тійӧ Менӧ ылӧтлат? Мыччалӧ меным динарий».
16 Нія вайисӧ динарий. Исусыс юаліс: «Кинлӧн сы вылын чужӧмыс да гижӧм нимыс?» Мӧддэс Сылӧ висьталісӧ: «Римись ӧксулӧн».
17 Исусыс шуис: «Ӧксулісь сетӧ ӧксулӧ, а Енлісь ─ Енлӧ». Сы кыввезсянь нійӧ диво кутіс.

Садукейезлӧн*в ловзьӧм йылісь юасьӧм

(Мт. 22:23-33; Лк. 20:27-40)

18 Исусыс дынӧ локтісӧ садукейез, кӧдна шуӧны ловзьӧмыс пӧ абу. Нія Сылісь юалісӧ:
19 «Велӧтісь, Моисей гижис миянлӧ: "Кулас кӧ кинлӧн вон да коляс иньсӧ челядьтӧг, ась мӧд воныс гӧтрасьӧ сы инь вылын, медбы чужис кага кулӧм воныс ним вылӧ".
20 Вӧлісӧ сизим вон. Медодззаыс гӧтрасис, но кӧр куліс, челядьсӧ эз коль.
21 Сылісь иньсӧ босьтіс мӧд воныс, но куліс да челядьсӧ эз коль. Сідз жӧ лоис куимӧт воныскӧт.
22 Инькаыс вылын гӧтрасьлісӧ сизимнан воныс, но челядьсӧ некин эзӧ кольӧ. Медбӧрын куліс и инькаыс.
23 Сизимнанныс сійӧ видзисӧ иньӧн. Ловзьӧм бӧрас кинлӧн сія лоас иньыс?»


24 Исусыс нылӧ висьталіс: «Енлісь вынсӧ да Вежа Гижӧттэсӧ тійӧ одӧ тӧдӧ, сійӧн тійӧ мӧдӧрӧ ылалат.
25 Ловзьӧммес озӧ пондӧ гӧтрасьны да озӧ пондӧ петны жӧник сайӧ. Нія лоасӧ енӧжись ангеллэз кодьӧсь.
26 А кулӧмись ловзьӧм йылісь эдӧ разь лыддьӧтлӧ Моисей небӧгись*г. Сотчан жельнӧгыс дынын Моисейыслӧ Еныс висьталӧм: "Ме Авраамлӧн Ен, Исаклӧн Ен да Яковлӧн Ен".
27 Еныс абу кулӧммезлӧн Ен, Сія Ен ловьяэзлӧн. Тійӧ ӧддьӧн ылаліт мӧдӧрӧ».

Медыджыт тшӧктӧм

(Мт. 22:34-46; Лк. 10:25-28, 20:41-44)

28 Туйдӧтӧ велӧтіссез коласісь ӧтік морт кывзіс етшасьӧмсӧ да кыліс, кытшӧм бура Исусыс нылӧ висьталіс. Сія сибӧтчис Исусыс дынӧ да юаліс: «Кытшӧм медыджыт тшӧктӧмыс?»
29 Исусыс сылӧ висьталіс: «Тшӧктӧммес коласісь медыджытыс: "Кывзы, Израиль! Миян Дӧсвидзись Енным ─ ӧтнас Дӧсвидзисьыс.
30 Радейт ассит Дӧсвидзись Ентӧ быдсӧн сьӧлӧмнат, быдсӧн ловнат, быдсӧн мывкыднат да быдсӧн выннат". Эта медодзза тшӧктӧм.
31 Мӧд тшӧктӧмыс сы кодь: "Матісьтӧ радейт асьтӧ моз". Этна тшӧктӧммезся ыджытжык тшӧктӧмыс абу».
32 Туйдӧтӧ велӧтісьыс висьталіс Сылӧ: «Бура висьталін, Велӧтісь! Тэ веськыта висьталін ─ эм ӧтік Ен, мӧдік еныс абу.
33 И колӧ радейтны Енсӧ быдсӧн сьӧлӧмӧн, быдсӧн мывкыдӧн да быдсӧн вынӧн, да колӧ радейтны матісьсӧ асьтӧ моз. Сія быдӧс сотӧммезся да езъялан козиннэзся коланажык».
34 Исусыс казяліс сылісь мывкыда баитӧмсӧ да шуис: «Тэ абу ылын Енлӧн Юралӧм дынсянь». Сэксянь Исуслісь некин эз лысьт нем юасьны.


35 Вежа Керкуын велӧтӧм коста Исусыс баитіс: «Туйдӧтӧ велӧтіссес кыдз вермӧны шуны, Кристос-Мездӧтісьыс пӧ Давидлӧн Зон?
36 Ачыс Давидыс эд висьталіс Лов ӧзйӧтӧмсянь:



─ Дӧсвидзись Еныс висьталіс менам Дӧсвидзисьлӧ:

"Пукав Мекӧт веськыт ладорам

кытчӧдз ог уськӧт кок увтат

Тэ вылӧ лэбтісиссесӧ*д".



37 Ачыс Давидыс шуӧ Сійӧ Дӧсвидзисьӧн. Мыля сэк Сія Давидлӧн Зон?»

Туйдӧтӧ велӧтіссез йылісь

(Мт. 23:1-36; Лк. 20:45-47)

Уна отир бура кывзісӧ Исуссӧ.
38 Нійӧ велӧтікӧ Сія баитіс: «Ылынжыка видзсьӧ Туйдӧтӧ велӧтіссез дынсянь. Нія радейтӧны ветлӧтны кузь паськӧмӧн. Нылӧ сьӧлӧмви, копыртчӧны кӧ ны одзын отир ӧксяніннэзын.
39 Синагогаын да сёян дорын радейтӧны пукавны одзас.
40 Нія куштӧны дӧваэзлісь керкуэсӧ да асьнысӧ мыччалӧм могись дыр кеймӧны. Суд Лунас нія лоасӧ ӧддьӧн сьӧкыта мыжйӧмӧсь».

Дӧвалӧн сьӧм сетӧм

(Лк. 21:1-4)

41 Исусыс пуксис паныт сьӧм ӧктан дозлӧ да видзӧтіс, кыдз отирыс тэчисӧ сэтчӧ сьӧмсӧ. Бура олісь отир тэчисӧ уна сьӧм.
42 Сэтчӧ сибӧтчис ӧтік умӧля олісь дӧва да пуктіс кык ыргӧн сьӧм*е.
43 Исусыс корис велӧтчиссесӧ да шуис нылӧ: «Былись баита тіянлӧ: эта умӧля олісь дӧваыс пуктіс быдӧннысся унажык.
44 Быдӧнныс тэчисӧ сьӧмсӧ унасис. А дӧваыслӧн вӧлі етша. Сія пуктіс быдӧс, мый вылӧ сія оліс».




*а 12.1 кӧртым ─ аренда

*б 12.10 пельӧс из ─ краеугольный камень

*в 12.18 садукейез ─ Иудейезлӧн чукöр, кӧдна лыдӧ пырис уна вежауджалісь. Нія эзö веритӧ пырся оланӧ, ангеллэзӧ да кулӧмись ловзьӧмӧ.

*г 12.26 небӧг ─ книга

*д 12.36 кинкӧ вылӧ лэбтісись ─ враг

*е 2.42 ыргӧн сьӧм ─ медные деньги





МАРКСЯНЬ ВЕЖА БУР ЮӦР
Глава 13

Одзланься йылісь висьталӧм

(Мт. 10:17-21, 24:1-14; Лк. 21:5-19)

1 Вежа Керкусис петӧм коста ӧтік велӧтчись Исусыслӧ шуис: «Велӧтісь, видзӧт, кытшӧмӧсь иззэс да кытшӧмӧсь керкуэс!»
2 Исусыс сылӧ висьталіс: «Адззан этнӧ ыджыт керкуэсӧ? Нійӧ быдӧс разясӧ, эстӧн из вылын из оз кольччы».


3 Виягӧд керӧс вылын Вежа Керкулӧ паныт пукалікӧ Петра, Яков, Иоан да Ӧндрей юалісӧ Исусыслісь:
4 «Висьтав миянлӧ, кӧр эта быдӧс лоас? Мый сьӧрті позьӧ тӧдны сійӧ кадсӧ?»


5 Исусыс нылӧ пондіс баитны: «Видзӧтӧ, медбы тіянӧс некин эз ылӧт.
6 Уна локтасӧ Менам нимӧн да шуасӧ, сія пӧ Ме, да унаӧс ылӧтасӧ.
7 Тійӧ кылат тышкасьӧммез йылісь, уналаись кывсяс тышкасьӧмыс. Сэк тійӧ эд повзьӧ. Сідз и колӧ лоны. Но сія абу на векпон*а.
8 Отир отир вылӧ лэбтісяс, ӧксу ─ ӧксу вылӧ. Уналаын пондасӧ тшыгьявны. Уналаын муыс пондас зэгавны. Отирыс лоасӧ кыдз ӧшӧмӧсь. А эта эд дзир кага вайисьлӧн зубытыс пондӧтчӧ.


9 Тійӧ видзӧтӧ ас сьӧраныт. Тіянӧс пондасӧ вайӧтны судитаніннэзӧ, синагогаэзын тіянӧс пондасӧ вартлыны. Тіянӧс Ме понда сувтӧтасӧ юраліссез да ӧксуэз одзӧ, медбы тійӧ висьтасит нылӧ Ме йылісь.
10 Но сія кадӧдз колӧ Бур Юӧрсӧ висьтасьны быд отирпӧлӧслӧ.
11 Кӧр тіянӧс вайӧтасӧ судитанінӧ, одзлань эд тӧждісьӧ, юраныт эд видзӧ, мый пондат баитны. Сія кадӧ тіянлӧ лоас сетӧм, мый висьтавны. Сэк тійӧ одӧ пондӧ баитны асьныт, тіян пытшкын пондас баитны Вежа Лолыс.


12 Вон ассис вонсӧ сетас вийны, ай ─ ассис челядьсӧ. Челядь лэбтісясӧ ай-мамныс вылӧ да нійӧ виясӧ.
13 Ме понда тійӧ син вылӧ одӧ пондӧ ковны быдӧнныслӧ. Кин медбӧрӧдз вермас видзсьыны, сія мезмас».

Сьӧкыт кад йылісь

(Мт. 24:15-28; Лк. 21:20-24)

14 «Этія йылісь гижӧм Енсянь юӧртісь Даниил: ─ Лыддьӧтісьыс ась вежӧртӧ! ─ Тійӧ казялат сэрпӧсьтӧмсӧ сэтісь, кытӧн сылӧ оз туй лоны. Сія сэрпӧсьтӧмыс вайӧтас разьсьӧм-киссьӧмӧдз. Сэк Иудеяын оліссез ась пышшӧны керӧссэзӧ.
15 Кин лоас керку вылын, ась оз лэдзчы мыйкӧ босьтны керкусис.
16 Кин лоас ыб вылын, ась оз берт босьтны ассис паськӧмсӧ.
17 Нія луннэзӧ ӧддьӧн сьӧкыт лоас новйӧтчись да нимӧтчись инькаэзлӧ!
18 Кеймӧ, медбы эз ковсьы пышшыны тӧлӧн.
19 Сэк лоас ӧддьӧн сьӧкыт. Быдӧс аркмӧтӧмсянь ӧнӧдз сэтшӧмыс эз на вӧв да сэсся оз ни ло.
20 Дӧсвидзисьыс оз кӧ джендӧт сійӧ кадсӧ, то ӧтік ловья морт оз кольччы. Но Аслас бӧрйӧммез понда сійӧ кадсӧ Еныс джендӧтас.


21 Висьталасӧ кӧ тіянлӧ: "Кристосыс татӧн", шуасӧ: "Кристосыс сэтӧн", эдӧ веритӧ.
22 Сэк локтасӧ отир, кӧдна асьнысӧ пондасӧ пуктыны Кристосӧ да Енсянь юӧртіссезӧ. Нія ыджыт пассэз да адззывлытӧммез пондасӧ керны, медбы и бӧрйӧммесӧ ылӧтны, вермасӧ кӧ.
23 Видзӧтӧ, Ме тіянлӧ одзланься лоӧмсӧ висьталі».

Морт Зонлӧн локтӧм

(Мт. 24:29-44; Лк. 21:25-36)

24 «Ӧддьӧн сьӧкыт луннэз бӧрын сэтӧн жӧ шондіыс пемдас. Тӧлісьыс кусас,
25 енӧжсис кӧдзуввес*б усяласӧ, енӧжись выннэс зэгаласӧ.
26 Сэк казяласӧ кымӧррез вылӧт ыджыт вынӧн да югьялӧмӧн Морт Зонлісь локтӧмсӧ.
27 Сія иньдас Ассис ангеллэсӧ му вылас нёльнан ладорӧ. Нія ӧктасӧ Сылісь бӧрйӧммесӧ енӧж увтсис ӧт дорсянь мӧд дорӧдззас».


28 Инжир пусянь велӧтчӧ. Сы уввез вылӧ видзӧттӧн тійӧ адззат: гаррез*в потӧны, мыччисьӧны листтэз. Сэк тійӧ тӧдат, гожумыс матын ни.
29 Сідзкӧ, кӧр тійӧ казялат Менам кыввез сьӧрті керсьӧмсӧ, тӧдӧ: сія кадыс матын ни, ыбӧс дорас.
30 Быльсӧ тіянлӧ висьтала: быдӧс лоас ӧння кадӧ оліссез дырни.
31 Муыс енӧжнас ӧшасӧ, а Менам кыввезӧ кольччасӧ вынаӧсь.

Лӧсьӧтчӧмӧн овны тшӧктӧм

(Мт. 24:36-51, Лк. 21:34-36)

32 «Этӧ лунсӧ да кадсӧ некин оз тӧд. Озӧ тӧдӧ енӧжын ангеллэс, оз тӧд Зоныс, тӧдӧ ӧтнас Айыс.
33 Видзӧтӧ, лоӧ лӧсьӧтчӧмӧсь, кеймӧ, тійӧ эд одӧ тӧдӧ, кӧр локтас сія кадыс.
34 Сія кадыс кыдз морт, кӧда петӧ туйӧ, ассис керкусӧ кольӧ раббез киӧ. Быдыслӧ сетӧ удж, а ыбӧс сьӧрын видзӧтісьлӧ оз тшӧкты и син куньны.
35 Сідзкӧ, лоӧ лӧсьӧтчӧмӧсь! Тійӧ эд одӧ тӧдӧ, кӧр локтас кӧзяиныс: рытнас, ойшӧрнас, петук китсасикӧ али югдандорӧ.
36 Видзчисьтӧг локтӧм коста ась оз адззы тіянӧс узиссезӧн!
37 Мый тіянлӧ баита, сійӧ и быдӧнныслӧ висьтала: лоӧ лӧсьӧтчӧмӧсь!»




*а 13.7 векпон ─ конец века

*б 13.25 кӧдзув ─ звезда

*в 13.28 гар ─ почка





МАРКСЯНЬ ВЕЖА БУР ЮӦР
Глава 14

Исусӧс вийны баитчӧм

(Мт. 26:1-5; Лк. 22:1-2; Ин. 11:45-53)

1 Ыджыт лунӧдз да Шӧмтӧм нянь сёян луннэзӧдз кольччис кык лун. Аркирейес да Туйдӧтӧ велӧтіссес кошшӧмась, кыдз ылӧтлӧмӧн кутны Исуссӧ да вийны.
2 Нія баитчӧмась: «Вежалуныс*а коста оз ков кутны, отирыс вермасӧ лэбтісьны миян вылӧ».

Исусӧс нард виӧн мавтӧм

(Мт. 26:6-13; Ин. 12:1-8)

3 Исусыс вӧлі Вифанияын, проказаись веськӧтӧм Симон ордын. Сёйӧмныс коста сэтчӧ локтіс инька. Сія алебастр дозын вайис дона сӧстӧм нард*б ви. Сія жугдіс дозсӧ да кисьтіс висӧ Исус юр вылӧ.
4 Сэтшӧмсӧ казялӧмсянь мукӧд велӧтчиссес лӧгасисӧ. Нія шуисӧ: «Мыйлӧ вӧлі весь видзны сэтшӧм дона висӧ?
5 Позис эд сійӧ вузавны куимсёся унажык динарий*в вылӧ да сетавны кориссезлӧ». Нія инькасӧ видісӧ.


6 Исусыс висьталіс: «Мый тійӧ инькасӧ ӧштӧтат? Сійӧ эд видӧ. Сія Меным бурӧ керис.
7 Кориссес пыр тіянкӧт, кӧр тіянлӧ позьӧ, вермат нылӧ отсавны. А Ме тіянкӧт пыр ог ло.
8 Инькаыс керис, мый вермис: сія вывтырӧс мавтіс Менӧ дзебик кежӧ.
9 Ме тіянлӧ быльсӧ висьтала: муыс пасьта, кытӧн пондасӧ висьтасьны Бур Юӧрсӧ, сэтчин инькасӧ касьтыласӧ, сылісь керӧмсӧ висьтасясӧ».

Исусӧс вузалӧм

(Мт. 26:14-16; Лк. 22:3-6)

10 Искариот Иуда вӧлі даскык велӧтчись коласісь. Сія мунӧм аркирейес дынӧ, медбы вузавны нылӧ Исуссӧ.
11 Кылӧмыссянь нія гажмӧмась. Иудаыслӧ кӧсйӧмась сетны эзысь сьӧм. Сэксянь Иудаыс пондӧм видзӧтчыны, кӧр лоас буржык вузавны Исуссӧ.

Ыджыт лунся сёйӧм

(Мт. 26:17-30; Лк. 22:7-23; Ин. 13:21-30; 1Кор. 11:23-25)

12 Шӧмтӧм нянь сёян медодзза лунӧ, кӧр начкылӧны Ыджыт лунся дзельӧс, велӧтчиссес юалісӧ Исуслісь: «Кытӧн мӧдан сёйны Ыджыт лунся дзельсӧ? Мийӧ мунам да лӧсьӧтам».
13 Исусыс ыстіс кык велӧтчисьӧс да висьталіс: «Мунӧ карас, тіянлӧ пантасяс гырничын ва нуӧтісь морт. Тійӧ мунӧ сы бӧрсянь.
14 Керкуас, кытчӧ сія пырас, сэтісь кӧзяиныслісь юалӧ: "Велӧтісьным юалӧ: кӧда жырын Ме Аслам велӧтчиссезкӧт верма сёйны Ыджыт лунся дзельсӧ?"
15 Сія мыччалас тіянлӧ ыджыт вылісь жыр, сія лӧсьӧтӧм ни. Сэтчин и лӧсьӧтӧ Ыджыт лунся сёянсӧ».
16 Велӧтчиссес мунісӧ карас. Сэтчин былись быдӧс лоис сідз, кыдз висьталіс нылӧ Исусыс. Нія лӧсьӧтісӧ Ыджыт лунся сёянсӧ.


17 Рытнас Исусыс даскык велӧтчиськӧт локтіс керкуас.
18 Нія пукалісӧ да сёйисӧ. Сэк Исусыс шуис: «Ме тіянлӧ быльсӧ висьтала: ӧтік тіян коласісь, кӧда ӧтлаын Мекӧт сёйӧ, вузалас Менӧ».
19 Нія пондісӧ тӧждісьны да сьӧрсьӧн-бӧрсьӧн Сылісь юасисӧ: «Ог я ме?»
20 Сія нылӧ висьталіс: «Даскыкыс коласісь ӧтік, кӧда тюкӧ Мекӧт ӧтік бекӧрись.
21 Морт Зонкӧт сідз и лоас, кыдз Сы йылісь висьталӧм Вежа Гижӧттэзын. Но ӧддьӧн умӧль лоас Морт Зонсӧ вузалісь мортлӧ! Буржык бы сылӧ вӧлі, эз кӧ чуж бы».

Дари дорын*г

(Мт. 26:26-29; Лк. 22:15-20; 1.Кор. 11:23-25)

22 Сёйтӧнняс Исусыс босьтіс нянь, бласлӧвитіс, чегӧтіс, сетіс сійӧ велӧтчиссеслӧ да шуис: «Босьтӧ, сёйӧ, эта Менам Вывтырӧ».
23 Сэсся босьтіс юан доз, буркывтіс да сетіс нылӧ. Сэтісь юисӧ быдӧнныс.
24 Исусыс нылӧ висьталіс: «Эта Менам Вирӧ, Виль Йитӧтлӧн Вир, уна отир понда киссьӧ.
25 Ме тіянлӧ быльсӧ висьтала: Енлӧн Юраланінын виль юансӧ ютӧдз виноградсис юансӧ ог ни понды юны».

Суськисьӧм йылісь Петралӧ висьталӧм

(Мт. 26:31-35; Лк. 22:31-34; Ин. 13:36-38)

26 Енсӧ сьылӧтӧм бӧрын нія мунісӧ Виягӧд керӧсӧ.
27 Исусыс шуис нылӧ: «Талуння ойӧ тійӧ быдӧнныт Менӧ колят. Вежа Гижӧтас висьталӧм: "Кувтӧдз уськӧта баляэз сьӧрын Видзӧтісьсӧ, и баляэс ӧтмӧдӧрӧ пышшасӧ".
28 А Ме ловзьӧм бӧрам муна Галилеяӧ, тіянӧс сэтчин понда видзчисьны».
29 Петраыс Сылӧ висьталіс: «Быдӧнныс кӧ Тэнӧ колясӧ, ме ог коль».
30 Исусыс сылӧ шуис: «Ме тэныт быльсӧ висьтала: талуння ойӧ, петуклӧн кыкись китсӧвттӧдз, тэ куимись суськисян Менӧ тӧдӧмись».
31 Но Петраыс ӧддьӧнжык шувліс: «Кӧть меным ковсяс кувны Тэкӧт, ог суськись». Сідз баитісӧ и мӧд велӧтчиссес.

Исуслӧн Гефсиманияын кеймӧм

(Мт. 26:36-46; Лк. 22:39-46)

32 Нія локтісӧ Гефсиманияӧ. Исусыс Аслас велӧтчиссезлӧ висьталіс: «Пукалыштӧ эстӧн, Ме ветла кеймыны».
33 Сія сьӧрас босьтіс Петраӧс, Яковӧс да Иоанӧс. Сэтчин Исусыс пондіс ӧддьӧн шогсьыны да тӧждісьны.
34 Сія нылӧ висьталіс: «Менам лолӧ кувтӧдз пессьӧ. Олыштӧ эстӧн, эд узьӧ».
35 Сія муныштіс одзлань, уськӧтчис му вылас да пондіс кеймисьны: «Айӧ, позьӧ кӧ, ась орддьӧ Менӧ сія кадыс».
36 Исусыс шувліс: «Авва*д, Айӧ! Тэ быдӧс верман. Нуӧт Ме дынісь сійӧ дозсӧ, но ась оз ло Ме сьӧрті, а кыдз Тэныт колӧ».


37 Исусыс бертіс велӧтчиссес дынӧ да казяліс, нія вӧлі узьӧны. Сэк Петраыслӧ шуис: «Симон, тэ узян? Тэ эн вермы узьтӧг ӧтік чассӧ олыштны?
38 Эд узьӧ, кеймӧ, медбы эд ылалӧ! Мортлӧн лолыс вына, вывтырыс эд вынтӧм».


39 Исусыс бӧра муніс да кеймис нія жӧ кыввезӧн.
40 Кӧр Сія бертіс велӧтчиссес дынӧ, то казяліс, нія бӧра вӧлі узьӧны. Нылӧн синнэзныс куньсьӧмась, нія эзӧ тӧдӧ, мый Сылӧ висьтавны.


41 Исусыс куимӧтісь ветліс да локтіс. Сія шуис нылӧ: «Тійӧ ӧнӧдз узят да шоччисят? Тырмас! Кадыс сибаліс. Морт Зонӧс сетӧны умӧльсӧ кериссез киӧ.
42 Чеччӧ, мунамӧ. Менӧ вузалісьыс матын ни».

Исусӧс кутӧм

(Мт. 26:47-56; Лк. 22:47-53; Ин. 18:3-11)

43 Исуслӧн баитӧм коста локтіс Иуда. Сія вӧлі даскык велӧтчись коласісь. Сыкӧт ӧтлаын локтӧмась беддезӧн, шыпурттэзӧн*е уна отир. Нійӧ иньдӧмась аркирейес, Туйдӧтӧ велӧтіссес да бӧрйӧм пӧриссес.
44 Исуссӧ вузалісьыс сьӧрас вайӧтӧммеслӧ висьталӧм: «Кӧдӧ ме окышта, Сія Исусыс. Кутӧ Сійӧ, син вылісь эд лэдзӧ да нуӧтӧ».
45 Иудаыс веськыта локтіс Исусыс дынӧ да шуис: «Велӧтісь! Велӧтісь!» Сэсся Сійӧ окыштіс.
46 Локтӧм йӧзыс уськӧтчисӧ Исусыс вылӧ да кутісӧ Сійӧ.
47 Исускӧт сулаліссез коласісь ӧтік кыскис шыпуртсӧ да аркирей раблісь пельсӧ орӧтіс.


48 Сэк Исусыс нылӧ висьталіс: «Шыпурттэзӧн да беддезӧн тійӧ петіт кутны Менӧ, кыдз лёк керисьӧс.
49 Быд лун Ме вӧлі тіянкӧт Вежа Керкуын да велӧті. Сэк тійӧ Менӧ эдӧ кутӧ. Но ась лоӧ Вежа Гижӧттэс сьӧрті».


50 Сэк быдӧнныс колисӧ Исуссӧ да пышшисӧ.
51 Ӧтік зонка муніс Исусыс бӧрсянь, куш вывтырыс сылӧн вӧлі каттьыштӧм кытшӧмкӧ вевттьӧсӧн. Сійӧ кутісӧ,
52 но зонкаыс нетшкӧвтчис, колис ны киын вевттьӧссӧ да пышшис пасьтӧг.

Исус юраліссез одзын

(Мт. 26:57-68; Лк. 22:54-55,63-71; Ин. 18:12-14,19-24)

53 Исуссӧ вайӧтісӧ аркирей дынӧ. Сэтчӧ ӧксьӧмась бӧрйӧм пӧриссес, Туйдӧтӧ велӧтіссес да быдӧс аркирейес.
54 Петраыс ылынкодя видзсьӧмӧн муніс Исусыс бӧрсянь аркирейлӧн керку дынӧдз. Сія пырис йӧрас да пуксис шонтісьны би одзӧ ӧтлаын кысъялісь отиркӧт.


55 Аркирейес да быдӧс судитан чукӧрныс кошшӧмась мортӧс, кӧда бы мыйкӧ висьталіс Исусыс йылісь умӧльсӧ, медбы вӧлі мог Исуссӧ сетны вийны. Но сэтшӧмсӧ эзӧ адззӧ.
56 Уна вовлісӧ Исусыс йылісь весись баитіссес, колана висьталӧмыс тай эз адззись.
57 Мукӧдыс сувтӧмӧн висьталісӧ Сы йылісь вӧвлытӧмсӧ:
58 «Мийӧ кылім, кыдз Сія баитіс: "Ме разя киӧн керӧм Вежа Керкусӧ и куим лун бӧрті лэбта мӧдікӧ, китӧг керӧмӧ"».
59 Но и нылӧн висьталӧммес эзӧ лӧсялӧ.


60 Сэк аркирейыс сувтіс шӧрас да юаліс Исусыслісь: «Мыля Тэ шы он сет, кӧр нія Тэ вылӧ умӧльсӧ висьтавлӧны?»
61 Но Исусыс чӧліс, сылӧ нем эз висьтав. Аркирейыс бӧра юаліс Сылісь: «Тэ я Кристос-Мездӧтісьыс, Бласлӧвитӧмлӧн Зоныс?»
62 Исусыс висьталіс: «Ме. Тійӧ казялат Морт Зонсӧ вына Енкӧт веськыт ладорас Пукалісьӧн, енӧжын кымӧррез вылӧт Локтісьӧн».
63 Сэк аркирейыс косяліс ассис паськӧмсӧ да шуис: «Мыйлӧ ни миянлӧ мӧдік висьтавліссес?
64 Тійӧ кыліт, кыдз Сія Еныс вылын сералӧ. Мый тійӧ висьталат?» Нія быдӧнныс шуисӧ: «Сійӧ колӧ сетны вийны!»


65 Мукӧдыс пондісӧ Исусыс вылӧ сьӧлавны. Вевттисӧ Сылісь чужӧмсӧ, сӧталісӧ да шувлісӧ Сылӧ: «Енсянь Юӧртісь, висьтав, кин сӧтіс». И аркирейлӧн йӧзыс шовкйисӧ Сылӧ рожабаннэзас.

Петралӧн суськисьӧм

(Мт. 26:69-75; Лк. 22:56-62; Ин. 18:15-18,25-27)

66 Петраыс вӧлі аркирей йӧрын. Сэтчӧ локтіс аркирейлӧн ӧтік кысъялісь нывка.
67 Сія казяліс Петрасӧ би дынас шонтісьӧм коста, видзӧтіс сы вылӧ да шуис: «И тэ вӧлін Назаретісь Исусыскӧт».
68 Петраыс суськисис: «Ог тӧд Сійӧ и ог вежӧрт, мый йылісь тэ баитан». Сія петіс ӧтӧрланись йӧрӧ. Сэтӧн китсӧвтіс петук.
69 Нывкаыс казялӧм Петрасӧ да бӧра пондіс баитны сэтӧн сулаліссезлӧ, эта мортыс пӧ ны коласісь.
70 Петраыс бӧра суськисис. Недыр мыйись сэтӧн сулаліссес бӧра пондісӧ баитны сылӧ: «Тэ и былись ны коласісь, тэ эд Галилеяись».
71 Петраыс пондіс кыв сетӧмӧн*ж да Еныс нимӧн суськисьны, ме пӧ ог тӧд Сійӧ Мортсӧ, Кӧда йылісь тійӧ баитат.
72 Сэк жӧ мӧдпырся китсӧвтіс петук. Петралӧ тӧдвылас усисӧ Исуслӧн кыввес: «Петуклӧн кыкись китсӧвтӧмӧдз тэ куимись суськисян Менӧ тӧдӧмись». Петраыс пондіс горзыны.




*а 14.2 вежалун ─ праздник

*б 14.3 нард ─ быдмас, кӧдаись керӧны чӧскыт руа дона ви

*в 14.5 куимсёся унажык динарий ─ уджалісьлӧн ӧтік воӧ шедтӧм сьӧм

*г 14.22 дари дорын ─ на причастии

*д 14.36 Авва ─ арамей кылісь кыв, вежӧртӧтӧ: "дона айӧ".

*е 14.43 шыпурт ─ меч

*ж 14.71 кыв сетны ─ поклясться





МАРКСЯНЬ ВЕЖА БУР ЮӦР
Глава 15

Исус Пилат одзын

(Мт. 27:1-2,11-26; Лк. 23:1-5,13-25; Ин. 18:28-19:16)

1 Асъяпоннас аркирейес, бӧрйӧм пӧриссес, Туйдӧтӧ велӧтіссес да быдсӧн судитан чукӧрныс баитчӧмась Исусыс йылісь. Тшӧктӧмась Исуссӧ кӧрталӧмӧн нуӧтны Пилат дынӧ.


2 Пилатыс Сылісь юаліс: «Тэ иудейезлӧн Ӧксу?» Исусыс шуис: «Тэ висьталін».
3 Аркирейес уна мый висьтавлісӧ Сы вылӧ умӧльсӧ.
4 Пилатыс бӧра юаліс Исусыслісь: «Тэ мый шы он сет? Адззан, мымда Тэ вылӧ висьтавлӧны умӧльсӧ!»
5 Но Исусыс и этна кыввез вылӧ шы эз сет, сійӧн Пилатсӧ диво кутіс.

Исусӧс вийны сетӧм


6 Быд Ыджыт лунӧ Пилатыс лэдзлӧм ӧтік пукалісьӧс, кӧдӧ корасӧ лэдзны отирыс.
7 Сія кадӧ пукалісӧ зык*а лэбтіссез. Нія зык лэбтӧм коста вийӧмась мортӧс. Ны коласын вӧлі Варавва нима морт.
8 Чукӧртчӧм отирыс пондісӧ корны Пилатсӧ керны сідз, кыдз сія пыр керлывліс.
9 Пилатыс висьталіс нылӧ: «Колӧ кӧ, лэдза тіянлӧ иудейезлісь Ӧксусӧ».
10 Сія эд тӧдіс, аркирейес сетісӧ Исуссӧ сы киэзӧ завидныс кутӧм кузя.
11 Но аркирейес ӧдззӧтісӧ отирсӧ корны лэдзны Вараввасӧ.
12 Пилатыс бӧра шуис: «Мый тійӧ тшӧктат керны Сыкӧт, кӧдӧ шуат иудейезлӧн Ӧксуӧн?»
13 Нія горӧтісӧ: «Дор Сійӧ крест вылӧ!»
14 Пилатыс нылісь юаліс: «Мый Сія керис умӧльсӧ?» Отирыс ӧддьӧнжык горӧтісӧ: «Дор Сійӧ крест вылӧ!»


15 Отирыс сьӧрті керӧм могись Пилатыс Вараввасӧ лэдзис. А Исуссӧ тшӧктіс виззьыны-шулявны да дорны крест вылӧ.

Исус вылын сералӧм

(Мт. 27:27-31; Ин. 19:2-3)

16 Сыбӧрын воиннэс Исуссӧ нуӧтісӧ юралісьлӧн керку йӧрӧ, сэтчӧ ӧксьӧм быдӧс воин чукӧрныс.
17 Исуссӧ пасьтӧтісӧ пемыт-гӧрд паськӧмӧ. Желля шатись кыйисӧ юркытш да пуктісӧ юр вылас.
18 Нія пондісӧ копрасьны Сы одзын: «Дыр Тэныт юравны, иудейезлӧн Ӧксу!»
19 Сылӧ юрас сӧталісӧ бедьӧн, сьӧлалісӧ да пидзӧссэз выланыс копрасисӧ Сы одзын.
20 Исусыс вылын пӧттӧдз сералӧмныс бӧрын чӧвтісӧ гӧрд паськӧмсӧ да пасьтӧтісӧ Аслас паськӧмӧ. Сэсся нуӧтісӧ дорны крест вылас.

Крест вылӧ дорӧм

(Мт. 27:32-44; Лк. 23:26-43; Ин. 19:17-27)

21 Исуслісь крестсӧ тшӧктісӧ нуӧтны Киринеяись Симонӧс, Александрлісь да Руфлісь айсӧ. Сія локтӧ вӧлі ыб вывсянь.
22 Исуссӧ вайӧтісӧ Голгофа керӧс вылӧ. «Голгофа» нимсӧ позьӧ вуджӧтны «юр лы*б».
23 Сылӧ сетісӧ юны смирнаӧн*в сорлалӧм вина, но Сія эз ю.



24 Исуссӧ крест вылас дориссес янсӧтісӧ ас коласаныс Сылісь паськӧмсӧ кыскӧм сьӧрті*г.
25 Сійӧ дорисӧ крест вылас ӧкмыс час асывнас.
26 Крест вылас юр вевдӧрас вӧлі гижӧм, мый понда Сійӧ дорисӧ: «Иудейезлӧн Ӧксу».
27 Сыкӧт дорисӧ кык лёк керись мортӧс, ӧтсӧ ─ веськытланяс, мӧдсӧ ─ шульгаланяс.
28 Петіс Вежа Гижӧтын висьталӧм сьӧрті: «Сійӧ сувтӧтісӧ лёк кериссез лыдӧ*д».


29 Сэті ветлӧтіссес гогинялісӧ юрнаныс да видісӧ Сійӧ. Нія шувлісӧ: «Ӧй, Тэ! Вежа Керкусӧ Разись да куим лунӧн сійӧ Сувтӧтісь!
30 Мезды Ачыт Асьтӧ да лэдзчы крест вывсис».
31 Сідз жӧ аркирейес да Туйдӧтӧ велӧтіссес сералісӧ Исусыс вылын да баитісӧ ӧтамӧдныслӧ: «Мӧдіккесӧ мездывліс, а Асьсӧ мездыны оз вермы!
32 Кристос-Мездӧтісьыс, Израильлӧн Ӧксуыс, ась ӧні лэдзчӧ крест вывсис миян син одзын! Сэк пондам Сылӧ веритны!» Сійӧ видісӧ и Сыкӧт ордчӧн дорӧммес.

Исуслӧн кулӧм

(Мт. 27:45-56; Лк. 23:44-49; Ин. 19:28-30)

33 Луншӧрнас быдсӧн му пасьта пемдіс. Пемытыс сулаліс куим часӧдз.
34 Куим час гӧгӧрын Исусыс горӧтіс: «Элои, Элои! Ламма савактани?» Вуджӧтӧмыс лоӧ: «Енӧ, Енӧ! Мыля Тэ Менӧ колин?»
35 Сэтӧн сулаліссес этнӧ кыввесӧ кылӧм бӧрын шуисӧ, Сія пӧ Иллясӧ корӧ.
36 Ӧтік ны коласісь котӧртіс, босьтіс губка*е, боссьӧтіс сійӧ шӧма винаӧн да кышаліс бедь вылӧ. Сія нюжӧтіс губкасӧ Исусыслӧ кӧтӧтны ӧмсӧ да шуис: «Сулалӧ! Видзӧтам, локтас я Илляыс лэдзны сійӧ крест вывсис».
37 Исусыс ӧддьӧн горӧтіс да лэдзис ловсӧ.


38 Сы коста Вежа Керкуын Вежася-вежаинсӧ сайӧвтан дӧраыс вылісянь улӧдз косясьӧм кык тор вылӧ.
39 Сё воинӧн веськӧтлісь сулаліс паныт Исусыслӧ. Сія адззыліс, кыдз Исусыс сідз горӧтіс да лэдзис ловсӧ. Сія горӧтчис: «Эта мортыс былись эд вӧлі Енлӧн Зон!»


40 Сэтӧн вӧлісӧ инькаэз, кӧдна ылісянь видзӧтісӧ лоӧмыс сьӧрын. Сэтӧн вӧлісӧ Магдала Мария, томжык Яковлӧн да Иосиялӧн Мария мамныс да Саломия.
41 Нія ветлӧтісӧ Исускӧт Галилеяӧт да отсалісӧ Сылӧ. Сэтӧн вӧлісӧ и уна мӧдік инькаэз, кӧдна Сыкӧт тшӧтш локтісӧ Ерусалимӧ.

Исусӧс дзебӧм

(Мт. 27:57-61; Лк. 23:50-56; Ин. 19:38-42)

42 Вӧлі шоччисян лун одзын рыт.
43 Локтіс Аримафея карись Ӧсип, кӧда вӧлі веськӧтліссес коласісь, быдӧнныслӧ тӧдса морт. Сія видзчисис Енлісь Юралӧмсӧ. Ӧсипыс повтӧг пырис Пилат дынӧ да корис Исуслісь шойсӧ.
44 Пилатсӧ диво кутіс, кӧр кыліс Исуслӧн кулӧм йылісь. Сія корис сё воинӧн веськӧтлісьӧс да юаліс сылісь: «Важын я куліс?»
45 Исуслӧн кулӧм йылісь тӧдӧм бӧрын Пилатыс тшӧктіс сетны шойсӧ Ӧсипыслӧ.
46 Ӧсипыс небис дӧра, крест вывсис лэдзис Исуслісь шойсӧ, каттис дӧраас да пуктіс из керӧсӧ кералӧм дзебсянінӧ. Пыранінас тарӧвтіс из.
47 Магдала Марияыс да Иосиялӧн Мария мамыс видзӧтісӧ, кытчӧ дзебисӧ Исуссӧ.




*а 15.7 зык ─ шум, мятеж

*б 15.22 юр лы ─ череп

*в 15.23 смирна ─ пуись вийӧтӧм дона ви

*г 15.24 кыскӧм сьӧрті ─ по жребию

*д 15.28 лыд ─ число

*е 15.36 губка ─ саридз пыдӧсын быдмас кодь олісь, сійӧ косьтывлісӧ да видзисӧ, кытчӧ колӧ





МАРКСЯНЬ ВЕЖА БУР ЮӦР
Глава 16

Исуслӧн ловзьӧм

(Мт. 28:1-8; Лк. 24:1-12; Ин. 20:1-10)

1 Шоччисян лун бӧрын Магдала Мария, Яковлӧн Мария мамыс да Саломия небисӧ чӧскыт руа мавтассэз, медбы мавтны Исуссӧ.
2 Шоччисян лун бӧрын асъяпоннас, шонді петан коста, нія локтісӧ дзебсянін дынас.
3 Инькаэс баитісӧ ас коласаныс: «Кин миянлӧ вештас пыранінсис изсӧ?»
4 Нія видзӧт-керисӧ да казялісӧ: изыс вештӧм ни. А изыс вӧлі ӧддьӧн ыджыт.


5 Инькаэс пырисӧ дзебсянінас да казялісӧ чочком паськӧма зонкаӧс, кӧда пукаліс веськытланяс. Инькаэс шардісӧ.
6 Зонкаыс нылӧ висьталіс: «Эд полӧ. Тійӧ кошшат Назаретісь Исуссӧ, Кӧда вӧлі дорӧм крест вылӧ. Сія ловзис. Сія татӧн абу. Видзӧтӧ куйланінсӧ, кытчӧ Сійӧ пуктылісӧ.
7 Мунӧ, висьталӧ Петраыслӧ да мӧд велӧтчиссеслӧ: "Исусыс тіянся одзжык муніс Галилеяӧ. Сійӧ адззатӧ сэтчин, кыдз и висьтавліс Сія тіянлӧ"».


8 Инькаэс петісӧ да котӧртісӧ дзебсянін дынсис. Нія повзьӧмувьяныс некинлӧ нем эзӧ висьталӧ.

Исуслӧн мыччасьӧм

(Мт. 28:9-10,16-20; Лк. 24:13-53; Ин. 20:11-23; Ап.кер. 1:6-11)

9 Шоччисян лун бӧрын асъяпоннас Исусыс ловзис. Сія медодз мыччасис Магдала Мариялӧ, кӧда пытшкись вашӧтіс сизим сэрпӧсь лов.
10 Инькаыс муніс да юӧртіс Исусыс йылісь Сыкӧт ветлӧтіссезлӧ, кӧдна ӧні тӧждісӧ да горзісӧ.
11 Кӧр нія кылісӧ, Исусыс пӧ ловья и Марияыс Сійӧ адззылӧм, нія эзӧ веритӧ.


12 Сыбӧрын Исусыс мыччасис мӧдік морт моз кык велӧтчисьлӧ, кӧр нія мунісӧ кар сайӧ.
13 Нія бӧр бертісӧ да висьталісӧ Исуслӧн ловзьӧм йылісь мӧдіккезлӧ, но и нылӧ эзӧ веритӧ.


14 Медбӧрын Исусыс мыччасис дасӧтік велӧтчисьлӧ сёйтӧнняныс. Сія ӧмаліс нійӧ чорыт сьӧлӧммезныс понда, мыля нія эзӧ веритӧ отирлӧ, кӧдна адззылісӧ Сійӧ ловзьӧм бӧрас.
15 Исусыс нылӧ висьталіс: «Мунӧ быдсӧн му пасьта, быдӧнныслӧ висьтасьӧ Бур Юӧрсӧ.
16 Кин пондас веритны да пыртчас, сія мезмас. Кин оз понды веритны, сія сюрас суд вылӧ мыжйыны.
17 Веритіссесӧ пондасӧ тӧдны этна пассэз сьӧрті: Менам нимӧн пондасӧ вашӧтлыны сэрпӧсь ловвесӧ да пондасӧ баитны виль кыввез вылын.
18 Кутасӧ кӧ кыйезӧс али мыйкӧ юасӧ, мыйсянь вермасӧ кувны, ныкӧт умӧльыс нем оз ло. Нія пуктасӧ киэзнысӧ шогаліссез вылӧ, и мӧддэс веськаласӧ».


19 Сідз висьталӧм бӧрын Дӧсвидзисьыс лэбтісис енӧжӧ да пуксис Енкӧт веськыт ладорас.
20 Исуслӧн велӧтчиссес мунісӧ да быдлаын висьтасисӧ Бур Юӧрсӧ. Дӧсвидзисьыс отсаліс нылӧ, висьтасьӧмнысӧ вынсьӧтіс быдкодь адззывлытӧммесӧ мыччалӧмӧн. Аминь*а.




*а 16.20 аминь ─ кылыс аркмӧм еврей кылісь «амэн», сія лоӧ «сідз и эм, былись»






ЛУКАСЯНЬ ВЕЖА БУР ЮӦР


Глава 1

Феофиллӧ гижӧт


1 Унаӧн пондісӧ ӧктыны миян коласын лоӧмсӧ гижӧттэзӧ.
2 Лоӧмсӧ миянлӧ висьтасисӧ Ен Кывлӧ кысъяліссез*а, одззасянь быдӧс адззыліссез.
3 Сідз и меным юрам пырис быдӧс бура тӧдмавны лоӧмыс йылісь. Ӧні вӧлись быдӧс лоӧмсӧ сьӧрсьӧн-бӧрсьӧн ӧтамӧд дынӧ тэчӧмӧн гижа тэныт, Феофил, дона морт.
4 Тэныт эд колӧ тӧдны: сія велӧтӧмыс, кӧдӧ тэныт юӧртісӧ, надейнӧй.

Иоанлӧн шогмӧм йылісь ангеллӧн юӧртӧм


5 Иудея муын юраліс Ирод ӧксу. Сія кадӧ оліс Закар нима вежауджалісь*б. Сія вӧлі Авия нима вежауджаліссез чукӧрись. Сылӧн Елизавета иньыс вӧлі Аарон увтырись.
6 Нія кыкнанныс олісӧ Ен сьӧрті веськыта*в. Быдӧс керисӧ Дӧсвидзисьлӧн велӧтӧммез, тшӧктӧммез*г сьӧрті.
7 Нія вӧлісӧ пӧрисьӧсь ни. Елизаветаыс эз вермы ваясьны. Сысянь нылӧн челядьныс эзӧ вӧлӧ.


8 Кыдзкӧ Закарыс аслас кадӧ уджаліс Ен одзын.
9 Вежауджаліссес пыравлісӧ Дӧсвидзисьлӧн Вежа Керкуӧ*д сы сьӧрті, кинлӧ усяс пырны. Сэк Закарыслӧ усис пырны Вежа Керкуас тшынӧтчыны чӧскыт руа берсянас.
10 Тшынӧтӧмыс коста ӧксьӧм отирыс кеймисӧ ӧтӧрас.


11 Сэк тшынӧтчан пызан*е веськыт ладорас Закар одзӧ мыччисис Дӧсвидзисьлӧн ангел.
12 Сійӧ казявтӧн Закарыс ӧшис, повзис.
13 Ангелыс сылӧ висьталіс: «Эн пов, Закар, Еныс кыліс тэнчит кеймӧмтӧ. Елизавета иньыт ваяс тэныт зонӧс. Сылӧ нимсӧ сетан Иоан.
14 Тэнат сьӧлӧм вылат лоас гаж, пондан гажӧтчыны. Уна отир сы шогмӧмсянь гажмасӧ.
15 Ыджыт морт сія лоас Дӧсвидзись одзын. Оз понды юны вина да кодззӧтан юаннэз. Мам кынӧмсянь сія лоас тырӧм Вежа Лолӧн.
16 Израиль зоннэз коласісь унаӧс бергӧтас Дӧсвидзись Енланьӧ.
17 Иллялӧн кодь лолӧн да вынӧн мунас Дӧсвидзись одзын. Мунас айезлісь сьӧлӧммезнысӧ бергӧтны челядьланьӧ, кывзісьтӧммеслӧ сетны мывкыдсӧ Ен сьӧрті веськыта оліссезлісь*ж, медбы Дӧсвидзись одзӧ сувтӧтны туйдӧтӧм-лӧсьӧтӧм отирӧс».


18 Ангелыслісь Закарыс юаліс: «Мый сьӧрті ме сійӧ тӧда? Ме эд пӧрись, и иньӧ абу ни том».
19 Ангелыс висьталіс: «Ме Гавриил, сулала Ен одзын. Ме ыстӧм тэкӧт баитны, бур юӧр вайны тэныт.
20 Менам кыввезӧ тэ эн верит, сійӧн тэ пондан чӧвны. Он понды вермыны баитны аскадӧ быдӧс лоӧмӧдз».


21 Сы коста отирыс видзчисисӧ Закарыслісь Вежа Керкусис петӧмсӧ. Нія дивуйтчисӧ, мыля сія сёрмӧтчис петны.
22 Петӧмыс бӧрсянь сія эз вермы баитны. Отирыс вежӧртісӧ, Вежа Керкуас сія пӧ адззыліс Енсянь мыччалӧм*з. Закарыс баитӧмыс туйӧ отирыслӧ мыччаліс киэзнас.


23 Уджалан луннэз чулалӧм бӧрсянь Закарыс бертіс гортас.
24 Нія луннэз бӧрын сылӧн Елизавета иньыс сьӧктіс. Сія чӧліс, эз мыччав сьӧктӧмсӧ вит тӧлісь. Сія баитіс:
25 «Эна луннэзӧ быдӧс лоӧмсӧ меным керис Дӧсвидзисьыс. Сія казяліс менӧ да петкӧтіс отирыс одзын рожа кулянсис».

Мариялӧ юӧр


26 Елизаветаыс новйӧтчис кватьӧт тӧлісь. Сэк Еныс ыстӧм вӧлі Гавриил ангелсӧ Галилея муись Назарет карӧ
27 Мария нима ныв дынӧ. Сія вӧлі корасьӧм Давид увтырись Ӧсип сайӧ.
28 Ангелыс пырис Сы дынӧ да горӧтчис: «Лӧнь олан*и Тэныт, Нылӧй! Дӧсвидзисьыс Тэкӧт! Иннез коласісь Сія Тэнӧ бласлӧвитіс!»


29 Ангелсӧ казялӧмсянь, сы сёрнисянь Марияыс паймис. Нывкаыс юрас видзис, мый одзын пӧ сэтшӧм кыввесӧ сія висьталіс.
30 Ангелыс горӧтчис: «Эн пов, Мария. Еныслӧн бурсетӧмыс*к дӧнзис Тэныт.
31 Тэ сьӧктан да ваян Зонӧс. Нимсӧ Сылӧ сетан Исус.
32 Ыджыт морт Сыись петас. Сійӧ пондасӧ шуны Медвылісьлӧн Зонӧн. Дӧсвидзись Ен Сылӧ сетас Давид айыслісь юралан пукӧссӧ*л.
33 Яков увтырлӧ Сія Ӧксуӧн лоас пыр кежӧ. Сылӧн Юралӧмыс пондас кыссьыны пырся-пыр».
34 Марияыс юаліс ангелыслісь: «Ме эд нывка, кыдз сія лоас?»
35 Ангелыс висьталіс Сылӧ: «Вежа Лов локтас Тэ вылӧ. Медвылісьыслӧн выныс вевттяс Тэнӧ. Сійӧн шогмӧм вежа Кагасӧ пондасӧ шуны Ен Зонӧн.
36 Сідз и Тэнат увтырись Елизаветаыс пӧрисьувьяс сьӧктіс зонӧн. Отирыс тай сійӧ шуисӧ кагатӧмӧн. Сія новйӧтчӧ кватьӧт тӧлісь ни.
37 Еныс эд быдӧс вермӧ керны».
38 Сэк Марияыс горӧтчис: «Ме Дӧсвидзисьлӧн раб. Ась лоӧ Меным тэнат висьталӧм сьӧрті». Сэсся ангелыс Сы дынісь муніс.

Мария Елизавета ордын


39 Кынымкӧ лун бӧрті Марияыс тэрмасьӧмӧн муніс карӧ, кӧда вӧлі керӧса Иудея муын.
40 Марияыс пырис Закар керкуӧ. Сія пантасис Елизаветаыскӧт.
41 Марияыслісь баитӧмсӧ кылікӧ Елизаветаыс кынӧмын кагаыс вӧрзьӧтчыштіс. Елизаветаыс тырис Вежа Лолӧн.
42 Гажувьяс сія горӧн висьталіс: «Иннез коласісь Тэ медбура бласлӧвитӧм! Бласлӧвитӧм и Тэ пытшкись Кагаыс!
43 Кин ме сэтшӧмыс, Дӧсвидзисьлӧн Мамыс эд локтіс ме дынӧ?
44 Дзир кыліс Тэнат баитӧмыт, кынӧмам кагаыс гажӧн вӧрзьӧтчис.
45 Тэ шуда*м, веритін да, Тэныт аркмас Дӧсвидзисьлӧн висьталӧмыс».

Мариялӧн Енсӧ ошкӧм


46 Марияыс висьталіс:



─ Менам сьӧлӧмӧ лэбтӧ, сьылӧтӧ Дӧсвидзисьсӧ.

47 Енӧ понда, Мездӧтісьӧ понда

гажмис Менам лолӧ.

48 Ассис учӧтик рабсӧ Сія казяліс.

Ӧнісянь Менӧ пондас шуны шудаӧн

быд шогмӧм морт.

49 Вынаыссянь Меным сэтшӧм ыджыт керӧмыс.

Сылӧн нимыс Вежа!

50 Сыись поліссез дынӧ Сія небыт сьӧлӧма

увтырись увтырӧ.

51 Аслас вына киӧн Сія ыджыт удж керис.

Асьнысӧ вылына лэбтіссесӧ

юраныс пыртӧмнаныс ӧтмӧдӧрӧ резіс.

52 Вына юраліссесӧ пукӧссэз вывсиныс лэдзис,

лэбтіс абутӧм туйӧ пуктӧммесӧ.

53 Тшыгьяліссесӧ тыртіс бурнас.

Аслыныс уна ӧктіссесӧ куш киӧн лэдзис.

 
54-55 
Локтіс отсавны Израильлӧ, Аслас кысъялісьлӧ*н.

Сія тӧдвылас видзӧ небыт сьӧлӧмсянь айезнымлӧ кӧсйӧмсӧ,

Авраамыслӧ да сы увтырлӧ пыр кежӧ.




56 Марияыс Елизаветаыс ордын оліс куим тӧлісь гӧгӧр да бертіс гортас.

Пыртісь Иоанлӧн шогмӧм


57 Елизаветалӧн локтіс ваян кад. Сія вайис зонӧс.
58 Увтырыс да матын оліссес кылісӧ Дӧсвидзисьлісь небыт сьӧлӧмсянь Елизаветаыслӧ вына керӧмсӧ да гажӧтчисӧ сыкӧт.
59 Кыкьямысӧт лунас локтісӧ вундыштыштны*о кагасӧ. Нимсӧ мӧдісӧ сетны айыслісь ─ Закар.
60 Сэтчӧ сылӧн мамыс висьталіс: «Огӧ, сылӧ нимсӧ сетам Иоан».
61 Сылӧ шуисӧ: «Сэтшӧм нимаыс тіян увтырын некин абу».
62 Кинаныс ӧвтыштісӧ айыслань да юалісӧ, кыдз сія мӧдӧ шуны кагасӧ.
63 Сія корис пӧвтор да гижис: «Сылӧн нимыс Иоан». Быдӧннысӧ диво кутіс.
64 Сэтӧн Закарыс пондіс вермыны баитны. Сія пондіс ошкыны Енсӧ.


65 Ны гӧгӧр быдӧс оліссесӧ полӧм кутіс. Лоӧмыс йылісь висьтасисӧ керӧса Иудея му пасьта.
66 Быд кылісьыс эта лоӧм йылісь висьталӧмсӧ видзис аслас сьӧлӧмын. Отирыс баитісӧ: «Кин петас сія кагаись?» Дӧсвидзисьлӧн киыс эд вӧлі сы вылын.

Закарлӧн Енсянь юӧртӧм


67 Кагаыслӧн Закар айыс тырис Вежа Лолӧн да пондіс Енсянь юӧртны:
68 
─ Ошка Дӧсвидзисьсӧ, Израильлісь Енсӧ!

Сія вовліс Аслас отир дынӧ.

Аркмӧтіс сылӧ мезмӧмсӧ.

69 Аслас кысъялісь Давид увтырись

сувтӧтіс миянлӧ вына Мездӧтісьӧс.

70 Еныс сідз кӧсйӧм вӧлі чулалӧм каддэзӧ

Аслас вежа юӧртіссес пыр.

71 Сія кӧсйисьӧм миянӧс мездыны

миян вылӧ лэбтісиссез*п дынісь,

ны киэзісь, кинлӧ мийӧ син вылӧ огӧ колӧ.

72 Еныс кӧсйисьӧм лоны небыт сьӧлӧмаӧн миян айез дынӧ

да видзны тӧдвылас Ассис вежа йитӧтсӧ*р.

73 Миян Авраам айлӧ сетӧм кывсӧ Еныс видзас,

кӧсйӧмсӧ сетас миянлӧ.

74 Миян вылӧ лэбтісиссезлӧн киэзісь

мездас миянӧс,

медбы вермим повтӧг кысъявны Сылӧ,

75 медбы Сы одзын вӧлім вежаӧсь

да быд лун олім Сы сьӧрті веськыта.

76 Тэнӧ, кага, пондасӧ шуны Медвылісьлӧн юӧртісьӧн.

Дӧсвидзисьыс одзын тэ мунан лӧсьӧтны Сылӧ туйесӧ.

77 Енлӧн отирлӧ юӧртан мезмӧмныс йылісь

да умӧль керӧммезнысӧ проститӧм йылісь.

78 Миян небыт сьӧлӧма Енным жалейтас миянӧс:

вылісянь ыстас миянлӧ асывся Югытсӧ.

79 Сія югдӧтас пемытінын, кулан вуджӧрын пукаліссесӧ.

Иньдӧтас миянлісь коккезнымӧс лӧнь оланӧ.




80 Кагаыс зорамис, вынсяліс ловнас. Израиль отир одзӧ петтӧдз сія оліс кушмуын.




*а 1.2 кысъялісь ─ служитель

*б 1.5 вежауджалісь ─ священник

*в 1.6 Ен сьӧрті веськыта ─ праведно

*г 1.6 тшӧктӧм ─ заповедь, повеление

*д 1.9 Вежа Керку ─ храм

*е 1.11 тшынӧтчан пызан ─ стол для возжигания благовоний, кадильный жертвенник

*ж 1.17 Ен сьӧрті веськыта олісь ─ праведный

*з 1.22 мыччалӧм ─ видение

*и 1.28 лӧнь олан ─ мир

*к 1.30 бурсетӧм ─ благодать

*л 1.32 юралан пукӧс ─ престол, трон

*м 1.45 шуда ─ счастливый, блаженный

*н 1.54-55 кысъялісь ─ слуга

*о 1.59 вундыштыштны ─ совершить обряд обрезания

*п 1.71 кинкӧ вылӧ лэбтісись ─ враг

*р 1.72 йитӧт ─ союз, завет, договор





ЛУКАСЯНЬ ВЕЖА БУР ЮӦР
Глава 2

Исуслӧн шогмӧм

(Мт. 1:18-25)

1 Нія луннэзӧ Римын юралісь Август ӧксу тшӧктіс лыддьыны быдӧс отирсӧ аслас кипод увтын муэзісь.
2 Сія отирсӧ лыддьӧмыс вӧлі медодззаись. Сы коста Сирияын юраліс Квириний.
3 Быд морт муніс гижсьыны сія карӧ, кытісь сія вӧлі увтырнас.


4 Галилея муись Назарет карись Ӧсип муніс Иудея муӧ, Давидлӧн Вифлеем карӧ. Ӧсипыс эд вӧлі Давид увтырись.
5 Гижсьыны сія муніс сы сайӧ корасьӧм Мариякӧт, кӧда сэк новйӧтчис.
6 Сэтчин олікӧ Мариялӧ локтіс ваян кад.
7 Сія вайис Зонӧс, ассис медодзза кагаӧс, Сійӧ каттис да пуктіс яслиӧ. Нія эд эзӧ вермӧ сюрны сувтчан керкуӧ*а.

Ангеллэзлӧн юӧртӧм


8 Сія муын, ыб вылын, вӧлісӧ баля видзӧтіссез. Нія ойнас видзӧтісӧ баля чукӧрныс сьӧрын.
9 Видзчисьтӧг ны одзын сувтіс Дӧсвидзисьлӧн Ангел. Дӧсвидзисьлӧн югьялӧмыс*б югдӧтіс нійӧ. Нія ӧддьӧн повзисӧ.
10 Ангелыс нылӧ висьталіс: «Эд полӧ. Ме висьтала тіянлӧ гажа юӧр. Сія юӧрсянь быдӧс отирыс гажмасӧ.
11 Ӧні Давид карын чужис Мездӧтісь. Сія ─ Дӧсвидзись Кристос.
12 А эта тіянлӧ лоас пасӧн*в: тійӧ адззат каттьӧм кагасӧ яслиись».


13 Видзчисьтӧг ангелыскӧт мыччисисӧ енӧжись унася-уна воиннэз. Нія ошкисӧ Енсӧ:



14 ─ Ошкӧм Еныслӧ вылын енӧжас!

Лӧнь олан му вылын отирлӧ, кӧднӧ Сія радейтӧ!




15 Ангеллэс мунісӧ енӧжас. Сэк баля видзӧтіссес висьталісӧ ӧтамӧдныслӧ: «Мунам Вифлеемас, видзӧтам сэтчин лоӧмсӧ, Дӧсвидзисьсянь миянлӧ юӧртӧмсӧ».
16 Нія тэрмасьӧмӧн локтісӧ сэтчин, адззисӧ Мариясӧ, Ӧсипсӧ да яслиын Кагасӧ.
17 Быдӧс адззылӧм бӧрсянь висьтасисӧ Кагаыс йылісь нылӧ юӧртӧмсӧ.
18 Баля видзӧтіссезлӧн висьтасьӧмсянь кывзіссесӧ быдӧннысӧ диво кутіс.
19 Марияыс висьтасьӧмсӧ босьтіс сьӧлӧмас да пыр видзис тӧдвылас.


20 Баля видзӧтіссес бертісӧ ыб вылас. Нія ошкисӧ, буркывтісӧ*г Енсӧ кылӧм-адззылӧмныс понда. Быдӧс эд вӧлі сідз, кыдз нылӧ вӧлі висьталӧм.

Исусӧс вайӧтӧны Вежа Керкуӧ


21 Кыкьямыс лун чулалӧм бӧрті локтіс кад вундыштыштны кагасӧ. Сылӧ нимсӧ сетісӧ Исус. Марияыс сьӧктытӧдз ангелыс сійӧ нимсӧ и сетіс Кагаыслӧ.
22 Моисейлӧн Туйдӧтын висьталӧм сьӧрті локтіс сӧстӧмсялан лун*д. Сэк Мария да Ӧсип мунісӧ Ерусалимӧ вайӧтны Исуссӧ Дӧсвидзись одзӧ.
23 Дӧсвидзисьлӧн Туйдӧтас эд гижӧм: «Мам кынӧмись медодзза петӧм зон ась лыддиссьӧ Дӧсвидзисьлӧн».
24 Дӧсвидзисьлӧн Туйдӧтын висьталӧм сьӧрті нылӧ колӧ вӧлі вайны езъялан козин: кык вӧр дуді али кык дуді пиян.

Симеонлӧн юӧртӧм


25 Сія кадӧ Ерусалимас вӧлі Симеон нима морт. Сія юрбитіс Енлӧ да оліс Сы сьӧрті веськыта. Видзчисис Сійӧ, кин бурӧтас*е Израильсӧ. Вежа Лолыс вӧлі Сы вылын.
26 Симеоныс оз пӧ кув Дӧсвидзисьлісь сетӧм Кристос-Мездӧтісьсӧ адззывтӧдз. Сылӧ сідз висьталӧм вӧлі Вежа Лов.
27 Вежа Лов ӧзйӧтіс Симеонӧс локны Вежа Керкуӧ. Сэк ай-мамыс вайӧтісӧ сэтчӧ Исуссӧ, медбы быдӧс керны Туйдӧтын тшӧктӧм сьӧрті.
28 Симеоныс Кагасӧ босьтіс киас, oшкис Енсӧ да висьталіс:



29 ─ Юралісьӧ, ӧні Аслат висьталӧм сьӧрті

лэдзан Ассит рабтӧ лӧня мунны.

30 Ме аслам синнэзӧн адззылі Мездӧтісьсӧ,

31 Кӧдӧ Тэ сувтӧтін быд отир понда.

32 Сія ─ Югытыс, Кӧда югдӧтас ентӧдтӧммесӧ*ж,

ваяс югьялӧмсӧ Тэнат Израиль отирлӧ.




33 Ӧсипсӧ Марияыскӧт кагаыс йылісь висьталӧмсянь диво кутіс.
34 Симеоныс нійӧ бласлӧвитіс. Исуслӧн Мария Мамлӧ висьталіс: «Эта кага кузя Израильын унаэз усясӧ, унаэз лэбтісясӧ. Сія Енсянь сетӧм пас. Сы кузя етшасьны пондасӧ.
35 Сэк уналӧн юраныс видзӧммес оссясӧ. А Тэнчит сьӧлӧмтӧ кыдз шыпуртӧн*з бытшкасӧ».

Анналӧн юӧртӧм


36 Сэтӧн сэк вӧлі Анна нима Енсянь юӧртісь. Сія вӧлі Асир увтырись Фануиллӧн ныв, пӧрись ни. Аслас жӧниккӧт нывкасянь сія олӧм дзир сизим во*и.
37 Дӧваыслӧ вӧлі кыкьямысдас нёль во. Сія ой и лун кысъяліс Енлӧ: кӧслунавліс да кеймис. Вежа Керкуись сія эз и ветлывлы.
38 Исуссӧ бласлӧвитӧм коста Аннаыс сибӧтчис ны дынӧ да ошкис Дӧсвидзисьсӧ. Ерусалимлісь мезмӧмсӧ быд видзчисисьлӧ сія висьтасис Исусыс йылісь.


39 Дӧсвидзисьлӧн Туйдӧт сьӧрті быдӧс керӧм бӧрсянь нія бертісӧ Галилея муӧ, асланыс Назарет карӧ.
40 Кагаыс зорамис, вынсяліс ловнас, мывкыдсяліс. Енлӧн бурсетӧмыс вӧлі Сы вылын.

Исус Вежа Керкуын


41 Быд во Исуслӧн ай-мамыс ветлывлісӧ Ерусалимӧ Ыджыт лун вылӧ.
42 Даскык вося Исускӧт нія одззамоз локтісӧ Ерусалимӧ вежалун*к вылӧ.
43 Ыджыт луннэз чулалӧм бӧрын мунісӧ бӧр туйӧ. Исус зонныс кольччис Ерусалимас, а мамыс Ӧсипыскӧт сы йылісь эзӧ тӧдӧ.
44 Нія чайтісӧ*л, Сія пӧ мунӧ мӧдіккезкӧт. Кузь лун мунӧм бӧрсянь пондісӧ кошшыны Сійӧ увтырныс да тӧдсаэс коласын.
45 Исуссӧ эзӧ адззӧ. Сійӧ кошшыны бертісӧ Ерусалимас.


46 Куим лун бӧрті Исуссӧ адззисӧ Вежа Керкуись. Сія пукаліс велӧтіссез коласын, юасис нылісь да кывзіс.
47 Исусыслӧн вежӧртӧмыс да висьтавлӧммес быд кывзісьсӧ дивуйтчӧмӧдз вайӧтісӧ.
48 Сійӧ казялікӧ ай-мамсӧ диво кутіс. Мамыс Сылӧ висьталіс: «Зонӧ! Мый тэ керан миянкӧт? Мийӧ айыткӧт ёна тӧждісим, кошшим Тэнӧ».
49 Исусыс нылӧ шуис: «Мыйлӧ тіянлӧ коліс кошшыны Менӧ? Одӧ разь тӧдӧ, Меным эд колӧ лоны Айӧ ордын».
50 Но Сылісь кыввесӧ нія эзӧ вежӧртӧ.


51 Исусыс муніс ныкӧт, локтіс Назаретӧ. Сія нійӧ пыр кывзісис. Зоныскӧт быд лоӧмсӧ мамыс видзис тӧдвылас.
52 Исусыс быдмис, зорамис, мывкыдыс Сылӧн содіс. Сійӧ радейтісӧ Еныс да отирыс.




*а 2.7 сувтчан керку ─ гостиница

*б 2.9 югьялӧм ─ слава

*в 2.12 пас ─ знак

*г 2.20 буркывтны ─ благодарить

*д 2.22 сӧстӧмсялан лун ─ Моисейлӧн Туйдӧтын висьталӧм сьӧрті зонӧс вайӧм бӧрын инька сӧстӧммӧ нёльдас лун сьӧрна. Сійӧн нёльдасӧт луныс шусьӧ сӧстӧмсялан лунӧн. Сія лунӧ Еныслӧ коліс вайны езъялан козин.

*е 2.25 бурӧтны ─ утешить

*ж 2.32 ентӧдтӧммез ─ язычники

*з 2.35 шыпурт ─ меч

*и 2.36 сизим во ─ 7 лет

*к 2.42 вежалун ─ праздник

*л 2.44 чайтны ─ думать





ЛУКАСЯНЬ ВЕЖА БУР ЮӦР
Глава 3

Пыртісь Иоанлӧн велӧтӧм

(Мт. 3:1-12; Мк. 1:1-8; Ин.1:19-28)

1 Дасвитӧт во Римын юраліс Тиверий ӧксу. Сы кипод увтісь муэзын сэк веськӧтлісӧ: Иудея муын ─ Понтий Пилат, Галилеяын ─ Ирод, сылӧн Филип воныс Итурея да Траконит муэзын, Лисаний ─ Авилинеяын.
2 Сэк аркирейес*а вӧлісӧ Аннас да Каиаф. Закарлӧн Иоан зоныс оліс кушмуын. Сія кадӧ сылӧ локтіс Енсянь кыв.
3 Сы бӧрсянь сія пондіс ветлӧтны Иордан гӧгӧрись муэзӧт. Сія юӧртіс: «Умӧль керӧммезныт дынісь бергӧтчӧ Енлань да пыртчӧ, медбы Еныс проститіс тіянлісь умӧль керӧммезнытӧ».
4 Енсянь юӧртісь Исай небӧгын*б этія йылісь гижӧм сідз:



─ Горӧтісьлӧн шыыс кылӧ кушмуын:

«Лӧсьӧтӧ туйсӧ Дӧсвидзисьлӧ,

Сы понда туйесӧ веськӧтӧ!

5 Ась быд кырасыс лоас тыртӧм.

Быд керӧсыс мысыскӧт лэдзчисясӧ,

чукыллес веськаласӧ.

Гӧпья туйес волькамасӧ.

6 Сэк быдыс пондас адззыны,

кыдз Еныс мездӧтӧ отирсӧ».




7 Иоаныс сы дынӧ пыртчыны локтӧм отирыслӧ висьтавліс: «Кыйсянь*в шогмӧммез! Кин тіянӧс велӧтіс пышшыны локтан лӧгсис?
8 Мыччалӧ керӧммезнаныт Енлань бергӧтчӧмнытӧ. Эд баитӧ аслыныт: миян айным Авраам. Тіянлӧ баита: эна иззэзісь Еныс вермас Авраамыслӧ сувтӧтны челядьсӧ.
9 Черыс куйлӧ ни пу вуджыс бердын. Быд пусӧ, кӧда оз вай бур воӧмсӧ*г, кералӧны, чапкӧны биӧ».


10 Отирыс Иоаныслісь юасисӧ: «Мый миянлӧ керны?»
11 Сія нылӧ висьталіс: «Кинлӧн кык паськӧм, сет пасьтӧмыслӧ. Кинлӧн эм сёян, сет тшыгыслӧ».
12 Пыртчыны локтісӧ вот*д ӧктіссес да юалісӧ: «Велӧтісь, мый миянлӧ керны?»
13 Сія нылӧ висьталіс: «Вотсӧ босьтӧ дзир сымда, мымда колӧ, унажык эд корӧ».
14 Воиннэз сылісь юасисӧ: «А миянлӧ мый керны?» Сія нылӧ висьталіс: «Повзьӧтлӧмӧн да бӧбӧтлӧмӧн отирлісь нем эд мырддьӧ. Олӧ дзир асланыт удж понда босьтӧм сьӧмӧн*е».


15 Отирыс видзчисисӧ Мездӧтісьсӧ. Сійӧн Иоаныс йылісь юраныс видзисӧ, абу я пӧ сія Кристос-Мездӧтісьыс?
16 Иоаныс быдӧнныслӧ баитіс: «Ме тіянӧс пырта ваӧн. Но локтӧ месся Вынажык. Ме абу туяна*ж морт нельки пӧрччавны Сы кӧмкӧтісь домӧтсӧ. Сія пондас тіянӧс пыртны Вежа Лолӧн да биӧн.
17 Ассис зырсӧ Сія видзӧ киас. Гунасӧ Сія весӧтас: шогдісӧ тӧлӧтас да чукӧртас сусекӧ, йикисӧ куслытӧм биын сотас».


18 Уна и мӧдік кыввезӧн Иоаныс велӧтіс отирсӧ, висьтасис нылӧ Бур Юӧрсӧ.
19 Сія Ирод ӧксулӧ чорыта висьтавліс воныслісь Иродиада иньсӧ ас саяс босьтӧм йылісь да и мӧдік умӧль керӧммез йылісь.
20 Иродыс содтіс ассис умӧль керӧммесӧ: Иоансӧ пуксьӧтіс.

Исусӧс пыртӧм

(Мт. 3:13-17; Мк. 1:9-11)

21 Быдӧс отирыс пыртчӧм коста пыртчис и Исусыс. Сэтӧн Исуслӧн кеймӧм коста енӧжыс оссис.
22 Вежа Лолыс лэдзчисис Сы вылӧ дуді кодь вывтырын. Енӧжсянь кыліс баитан шы: «Тэ Менам дона Зонӧ, олан гажӧ».

Исуслӧн увтыр

(Мт. 1:1-17)

23 Аслыс Исусыслӧ уджсӧ пондӧтікӧ вӧлі куимдас во. Отирыс чайтісӧ: сія пӧ зоныс Ӧсиплӧн. Ӧсипыс вӧлі Иллялӧн.
24 А Иллялӧн Матфат айсянь бӧрланьӧ кӧ видзӧтны вӧлісӧ айес: Левий, Мелхий, Ианнай, Ӧсип,
25 Маттафия, Амос, Наум, Еслим, Наггей,
26 Мааф, Маттафия, Семей, Ӧсип, Иуда,
27 Иоаннан, Рисай, Зоровавель, Салафиль, Нирий,
28 Мелхий, Аддий, Косам, Елмодам, Ир,
29 Иосия, Елиезер, Иорим, Матфат, Левий,
30 Симеон, Иуда, Ӧсип, Ионан, Елиаким,
31 Мелеай, Маинан, Маттафай, Нафан, Давид,
32 Иессей, Овид, Вооз, Салмон, Наассон,
33 Аминадав, Арам, Есром, Фарес, Иуда,
34 Яков, Исак, Авраам, Фарра, Нахор,
35 Серух, Рагав, Фалек, Евер, Сал,
36 Каинан, Арфаксад, Сим, Ной, Ламех,
37 Мафусал, Енок, Иаред, Малелеил, Каинан,
38 Енос, Сиф, Адам, Ен.




*а 3.2 аркирей ─ первосвященник

*б 3.4 небӧг ─ книга

*в 3.7 кый ─ змея

*г 3.9 воӧм ─ плод

*д 3.12 вот ─ налог

*е 3.14 сьӧм ─ деньги

*ж 3.16 туяна ─ достойный





ЛУКАСЯНЬ ВЕЖА БУР ЮӦР
Глава 4

Исус кушмуын

(Мт. 4:1-11; Мк. 1:12-13)

1 Вежа Лолӧн тырӧм Исусыс Иордан ю дынсис бертіс. Сэк Вежа Лолыс нуӧтіс Сійӧ кушмуӧ.
2 Сэтчин нёльдас лун сьӧрна кульыс пондыліс Исуссӧ ылӧтны. Сія кадӧ Исусыс нем эз сёй. Нія луннэз бӧрын Сылӧн пондіс симавны кынӧмыс.
3 Сэк кульыс Сылӧ висьталіс: «Тэ кӧ Енлӧн Зон, тшӧкты сія излӧ пӧртчыны няньӧ».
4 Исусыс сылӧ висьталіс: «Гижӧм: дзир ӧтік няньӧн оз ов мортыс, Енсянь петӧм быд кылӧн олӧ».


5 Сэк кульыс лэбтіс Исуссӧ вылын керӧс вылӧ. Чожа мыччаліс Сылӧ быдӧс олан муэсӧ.
6 Кульыс Сылӧ висьталіс: «Тэныт сета нійӧ муэсӧ быдсӧн басӧкнас да бурнас. Нія эд меным сетӧмӧсь. Ме нійӧ верма сетны, кинлӧ меным колӧ.
7 Сідзкӧ, Тэ кӧ копыртчан меным, быдӧс Тэнат лоас».
8 Исусыс висьталіс сылӧ: «Вешшы ме дынісь, сотана! Гижӧм: Аслат Дӧсвидзись Енлӧ копрась. Сылӧ ӧтнаслӧ кысъяв».


9 Сэк кульыс Исуссӧ нуӧтіс Ерусалимӧ. Сувтӧтіс Вежа Керку вылӧ. Сылӧ висьталіс: «Тэ кӧ Енлӧн Зон, уськӧтчы тасянь улӧ.
10 Гижӧм тай: "Ассис ангеллэсӧ тшӧктас видзӧтны Тэ сьӧрын.
11 Киэз выланыс нуӧтасӧ Тэнӧ, коктӧ из бердӧ дойдӧмись видзасӧ"».
12 Исусыс висьталіс: «Висьталӧм: "Дӧсвидзись Енлісь мыласӧ*а эн пешлы!"»


13 Кульыс Сійӧ дугдіс ылӧтлыны. Кытшӧмкӧ кадӧдз сія Исусыс дынісь муніс.

Исуслӧн велӧтны пондӧтчӧм

(Мт. 4:12-17, Мк. 1:14-15)

14 Вежа Ловсянь вынсялӧм Исус бертіс Галилеяӧ. Сы йылісь юӧрыс паськаліс гӧгӧр муэзӧт.
15 Исусыс велӧтіс синагогаэзын*б. Сійӧ быдӧнныс ошкисӧ.

Исусӧс Назарет карись вашӧтӧм

(Мт. 13:53-58; Мк. 6:1-6)

16 Исусыс локтіс Назаретӧ, кытӧн Сія быдмис. Шоччисян лунӧ одззамоз пырис синагогаӧ. Сія сувтіс лыддьӧтны Вежа Гижӧт.
17 Сылӧ сетісӧ Енсянь юӧртісь Исайлісь сераку*в. Сія путшӧтіс серакусӧ. Сэтісь Сія адззис сэтшӧм гижӧм кыввез:


18 
─ Дӧсвидзисьлӧн Лолыс Ме вылын.

Сія сувтӧтіс Менӧ мавтӧмӧн,

ыстіс висьтасьны кориссезлӧ Бур Юӧр,

веськӧтны дойдӧм сьӧлӧммесӧ,

домӧттэзын мырсиссезлӧ юӧртны мезмӧмсӧ,

синтӧммезлісь осьтны синнэзнысӧ,

мездӧтны отир кипод увтын маитчиссесӧ,

19 юӧртны Дӧсвидзисьлісь бур кад.




20 Исусыс каттис серакусӧ, сетіс сэтӧн уджалісьлӧ да пуксис. Синагогаас отирыс быдӧнныс видзӧтісӧ Сы вылӧ.
21 Исусыс нылӧ пондіс баитны: «Ӧні, кывзӧмныт коста, аркмис Вежа Гижӧтас висьталӧм кыввез сьӧрті».
22 Быдӧнныс Сійӧ ошкисӧ, нійӧ диво кутіс Сы ӧмись петӧм бурсетан кыввезсянь. Нія баитісӧ: «Абу я Сія Ӧсиплӧн Зон?»


23 Исусыс нылӧ висьталіс: «Ӧні тійӧ Меным сідз висьталат: "Веськӧтісь, веськӧт Ачыт Асьтӧ. Эстӧн, Аслат карын, мыччав Капернаум карсис кывсьӧм керӧмтӧ!"»
24 Сэк Сія шуис: «Ме тіянлӧ быльсӧ висьтала: некытшӧм Енсянь юӧртісьӧс чужан карас озӧ кывзӧ.
25 Тіянлӧ висьтала, кыдз вӧлі: Израиляс Илляыс кадӧ дӧваэс вӧлісӧ уна. Сэк енӧжсянь куим во да квать тӧлісь эз усь ӧтік зэр воть. Му вылас отирыс тшыгьявны пондісӧ.
26 Ны коласісь ӧтік дынӧ эз вӧв ыстӧм Илляыс, дзир Сидон дын Сарептаись дӧва дынӧ.
27 Енсянь юӧртісь Елисей дырни Израильын проказа шогӧтӧн вӧлі уна шогалісь. Ны коласісь ӧтік морт эз веськав, дзир Сирияись Нееман».


28 Сэтшӧмсӧ кылӧмсянь синагогаас быдӧнныс лёксялісӧ.
29 Нія чеччисӧ, Исуссӧ карсис вашӧтісӧ. Кайӧтісӧ Сійӧ керӧс йылас, кытӧн вӧлі лэбтӧм нылӧн карыс, Сійӧ мӧдісӧ чапкыны улӧ.
30 Но Исусыс ны шӧрись петіс да муніс.

Сэрпӧсь лолӧс вашӧтӧм

(Мк. 1:21-28)

31 Исусыс локтіс Галилея муын Капернаум карӧ. Шоччисян луннэзӧ велӧтіс отирсӧ.
32 Сы велӧтӧмсянь, вына юралісь моз баитӧмсянь нійӧ диво кутліс.


33 Синагогаас вӧлі морт, кӧда пытшкын вӧлі сэрпӧсь лов. Сія ёна горӧтіс:
34 «Эн вӧрӧт! Мый Тэныт миян дорӧдз, Назаретісь Исус? Тэ локтін миянӧс изводавны*г? Ме тӧда, кин Тэ: Тэ Енлӧн Вежаыс!»
35 Исусыс ӧмаліс сійӧ, висьталіс: «Чӧв! Пет мортсис!» Сэрпӧсь лолыс уськӧтіс мортсӧ синагога шӧрас да сы пытшкись петіс. Сылӧ умӧльсӧ нем эз кер.
36 Сэтӧн быдӧнныс повзисӧ. Отирыс ӧтамӧдныслӧ баитісӧ: «Мый сэтшӧмыс? Сія вына юралісь моз тшӧктӧ петны сэрпӧсь ловвеслӧ, и нія петӧны!»
37 Исусыс йылісь юӧрыс паськаліс Капернаум гӧгӧр муэзӧт.

Шогаліссезӧс веськӧтӧм

(Мт. 8:14-17; Мк. 1:29-39)

38 Синагогасис петӧм бӧрын Исусыс муніс Симон ордӧ. Симон иньлӧн мамыс ӧддьӧн шогаліс. Сія быдсӧн сотчис. Исуссӧ корисӧ отсавны инькаыслӧ.
39 Исусыс локтіс Сы дынӧ да ӧліс шогӧтсӧ. Шогӧтыс сэк жӧ чулаліс. Инькаыс чеччис, пондіс лӧсьӧтны сёян-юан.


40 Шонді пуксян кадӧ Исусыс дынӧ вайӧтісӧ быдкодь шогӧта отирӧс. Исусыс быд морт вылӧ киэсӧ пуктӧмӧн нійӧ веськӧтіс.
41 Уна отир пытшкись горӧтӧмӧн петісӧ сэрпӧсь ловвез. Нія баитісӧ: «Тэ Кристос, Енлӧн Зон!» Исусыс нійӧ ӧліс, эз лэдз висьтасьны Ас йывсис нылісь тӧдӧмсӧ. Нія эд тӧдісӧ: Сія ─ Кристос-Мездӧтісь.


42 Асывнас Исусыс петіс керкусис да муніс овтӧминӧ. Отирыс кошшисӧ Сійӧ. Нія локтісӧ Сы дынӧ да эзӧ пондӧ лэдзны ны дынісь мунны.
43 Сія нылӧ висьталіс: «И мӧдік каррезын Меным колӧ висьтасьны Енлӧн Юралӧм йылісь Бур Юӧрсӧ. Ме эд сы понда и вӧлі ыстӧм».
44 Сія ветлӧтліс Галилея муӧт да синагогаэзын висьтасис Бур Юӧрсӧ.




*а 4.12 мыла ─ терпение

*б 4.15 синагога ─ иудейезлӧн кейман керку

*в 4.17 сераку ─ свиток

*г 4.34 изводавны ─ погубить, уничтожить





ЛУКАСЯНЬ ВЕЖА БУР ЮӦР
Глава 5

Медодзза велӧтчиссезӧс корӧм

(Мт. 4:18-22; Мк. 1:16-20)

1 Ӧтпыр Исусыс сулаліс Генисарет ты*а дорын. Отирыс дзескӧтчисӧ Сы гӧгӧрын. Нія локтісӧ кывзыны Енлісь кывсӧ.
2 Сія казяліс ты дорсис кык пыж. Чери кыйиссес пыжжезсиныс петӧмась ни да миссьӧтісӧ кыяннэзнысӧ*б.
3 Исусыс пырис Симон пыжӧ. Тшӧктіс пыжсӧ тойыштны ва дорсис. Исусыс велӧтіс отирсӧ пыжас пуксьӧмӧн.


4 Велӧтны дугдӧм бӧрын Исусыс Симоныслӧ висьталіс: «Веськӧт пыдынінас. Ӧні вӧтьӧ ассиныт кыяннэзнытӧ ваас».
5 Симоныс горӧтчис: «Велӧтісь! Мийӧ ойбыт уджалім да нем эг кыйӧ. Тэнат висьталӧм сьӧрті нӧ, вӧтя».
6 Нія вӧтисӧ кыяннысӧ да кыйисӧ ӧддьӧн уна чери. Нельки кыяныс нылӧн пондіс орласьны.
7 Киэзнаныс мыччалӧмӧн мӧд пыжсис ёрттэзнысӧ корисӧ локны отсавны. Нія локтісӧ, черинас тыртісӧ кыкнан пыжсӧ. Нія нельки пондісӧ вӧйны.
8 Сэтшӧмсӧ казялӧмсянь Симон-Петраыс уськӧтчис Исусыс коккез дынӧ да висьталіс: «Велӧтісь, пет ме дынісь, ме эд умӧльсӧ керись морт».
9 Сэтшӧм уна шедӧм черисяняс сія мӧддэскӧт ӧддьӧн повзис.
10 Сэтӧн вӧлісӧ Симонлӧн ёрттэз, Зеведейлӧн Яков да Иоан зоннэз. Симоныслӧ Исусыс висьталіс: «Эн пов, ӧнісянь пондан кыйны отирӧс».
11 Нія кыкнан пыжсӧ кыскисӧ му вылас. Быдӧс колисӧ да мунісӧ Исусыс сьӧрӧ.

Проказаӧн шогалісьӧс веськӧтӧм

(Мт. 8:1-4; Мк. 1:40-45)

12 Кыдзкӧ Исусыс вӧлі ӧтік карын. Сэтчӧ локтіс проказаӧн шогалісь морт, кӧда Исуссӧ казялікӧ кыминь уськӧтчис Сы одзӧ му вылас. Сія кеймисьӧмӧн висьталіс: «Дӧсвидзисьӧ! Колӧ кӧ Тэныт, верман менӧ сӧстӧмтны».
13 Исусыс нюжӧтіс кисӧ, павкӧтчис сы бердӧ да висьталіс: «Меным колӧ, сӧстӧммы». Сэк жӧ проказа шогӧтыс сылӧн чулаліс.
14 Исусыс веськалӧм мортлӧ висьталіс: «Некинлӧ эн висьтась, кыдз веськалін. Мун мыччась вежауджалісьлӧ. Моисейыс тшӧктӧм сьӧрті аслат сӧстӧмсялӧм понда вай езъялан козин. Сідз пондасӧ тӧдны веськалӧмыт йылісь».
15 Перыта паськаліс Исусыс йылісь юӧрыс. Сійӧ кывзыны да веськӧтчыны асланыс шогӧттэзісь Сы дынӧ ӧксьывлісӧ ӧддьӧн уна отир.
16 Ачыс Исусыс кеймыны ветлывліс овтӧминнэзӧ.

Параличӧн личкӧм мортӧс веськӧтӧм

(Мт. 9:1-8; Мк. 2:1-12)

17 Ӧтік лунӧ Исусыс велӧтіс. Сэтӧн пукалісӧ и фарисейез Туйдӧтӧ велӧтіссезкӧт. Нія кывзыны локтӧмась Галилея да Иудея муэзісь быдласянь да Ерусалимись. Дӧсвидзись Ен вынӧн Исусыс веськӧтіс шогаліссесӧ.
18 Ӧтіккез вайӧтісӧ ольпась вылын параличӧн личкӧм мортӧс. Нія пондылісӧ сійӧ пыртны керкуас, мӧдісӧ пуктыны Исусыс одзӧ,
19 но эзӧ вермӧ пыртны, отирыс вӧлі уна да. Сэк нія кайисӧ керку вевдӧрас, разисӧ керку вевттянсӧ да сэті ольпасьнас лэдзисӧ шогалісьсӧ керку шӧрас Исусыс одзӧ.
20 Веритӧмнысӧ адззикӧ Исусыс висьталіс: «Мортӧй, тэнат умӧль керӧммет проститӧмӧсь».


21 Туйдӧтӧ велӧтіссес фарисейескӧт юраныс пыртісӧ: «Кин Сія сэтшӧмыс? Сія Еныс вылын сералӧ. Ӧтік Енся кин вермас проститны умӧль керӧммез?»
22 Нылісь юраныс пыртӧмсӧ тӧдӧмсянь Исусыс нылӧ висьталіс: «Мый тійӧ сэтшӧмсӧ юраныт пыртіт?
23 Мый кокнитжык висьтавны: "Тэнат умӧль керӧммет проститӧмӧсь" али мӧднёж висьтавны: "Чеччы да ветлӧт"?
24 Ӧні тіянлӧ колӧ тӧдны: Морт Зон вермӧ проститны умӧль керӧммесӧ му вылас». Шогалісьыслӧ Сія висьталіс: «Тэныт шуа: чеччы, босьт ассит ольпасьтӧ да мун гортат».


25 Сія сэтӧн жӧ чеччис, босьтіс ольпасьсӧ да Енсӧ ошкӧмӧн муніс гортас.
26 Быдӧннысӧ диво кутіс. Нія ошкисӧ Енсӧ да повзьӧмувьяныс баитісӧ: «Мийӧ талун адззылім вӧвлытӧмӧ».

Левийӧс корӧм

(Мт. 9:9-13; Мк. 2:13-17)

27 Сэтісь петӧм бӧрын Исусыс казяліс Левий нима вот ӧктісьӧс*в. Сія пукалӧ вӧлі вот ӧктанінас. Исусыс горӧтчис: «Лок Ме сьӧрӧ».
28 Левийыс чеччис, быдӧс колис да муніс Исусыс сьӧрӧ.


29 Левийыс гортас Исус понда лӧсьӧтіс ыджыт пызан вылӧ бур сёян. Ӧтлаын пызан саяс вӧлісӧ уна вот ӧктіссез да и мӧдіккез.
30 Туйдӧтӧ велӧтіссес фарисейескӧт Исуслӧн велӧтчиссезлӧ лӧгӧн висьталісӧ: «Мыля тійӧ сёят вот ӧктіссезкӧт да умӧльсӧ кериссезкӧт?»
31 Исусыс нылӧ висьталіс: «Веськӧтісьыс колӧ шогалісьлӧ, оз ков шогӧттӧмыслӧ.
32 Ме эг лок корны Ен сьӧрті веськыта оліссесӧ, локті корны Еныс дынӧ умӧльсӧ кериссесӧ».

Кӧслуналӧм йылісь

(Мт. 9:14-17; Мк. 2:18-22)

33 Сэк нія Исусыслӧ висьталісӧ: «Иоаныслӧн велӧтчиссес уна кӧслуналӧны, кеймӧны. Сідз и фарисейезлӧн велӧтчиссес керӧны, а Тэнат тай сёйӧны да юӧны».
34 Сія нылӧ висьталіс: «Вермат я тшӧктыны кӧслунавны гӧтрасись зонкӧт гажӧтчиссесӧ гӧтрасьӧмсӧ порйӧтӧм*г коста?
35 Локтас кад, мырддясӧ нылісь гӧтрасись зонсӧ. Сэк нія пондасӧ кӧслунавны».


36 Сэтӧн Сія висьталіс нылӧ велӧтан висьт*д: «Некин оз косяв виль паськӧмись дӧмас важ паськӧм вочӧм понда. Вильсӧ сэк косялас, да и важыс дынӧ оз лӧсяв вильсис дӧмасыс.
37 Некин оз кисьт виль винасӧ важ кучик дозӧ. Виль винаыс поткӧтас дозсӧ, и винаыс петас, да и дозыс потас.
38 Виль винасӧ колӧ кисьтны виль кучик дозӧ. Сэк кыкнанныс быдсаӧсь кольччӧны.
39 Некин важ винасӧ юӧм бӧрсянь сэк жӧ оз понды юны вильсӧ. Баитӧны тай: "Важыс буржык"».




*а 5.1 ты ─ озеро

*б 5.2 кыян ─ сеть

*в 5.27 вот ӧктісь ─ налогосборщик

*г 5.34 порйӧтны гӧтрасьӧм ─ провести свадьбу

*д 5.36 велӧтан висьт ─ притча





ЛУКАСЯНЬ ВЕЖА БУР ЮӦР
Глава 6

Шоччисян лун йылісь

(Мт. 12:1-8; Мк. 2:23-28)

1 Ыджыт лун бӧрын шоччисян лунӧ Исусыс велӧтчиссескӧт муніс сюа ыббез вылӧт. Велӧтчиссес нетшкисӧ шеппесӧ, зыртісӧ киэз коласаныс да сёйисӧ туссесӧ.
2 Фарисейес коласісь мукӧдыс висьталісӧ нылӧ: «Мыля тійӧ сідз кератӧ? Оз туй этӧ керны шоччисян лунӧ!»
3 Исусыс нылӧ висьталіс: «Эдӧ я тійӧ лыддьӧтлӧ Давидыс йылісь, мый сія керӧм аслас отиркӧт кынӧмныс сималӧм коста?
4 Сія пырӧм Енлӧн Вежа Керкуӧ, босьтӧм Енлӧ вайӧм няньсӧ. Сійӧ няньсӧ туйис сёйны дзир вежауджаліссезлӧ. Давидыс ачыс сёйӧм да сетӧм аслас отирлӧ».
5 Исусыс фарисейеслӧ висьталіс: «Морт Зон и шоччисян лун вылын кӧзяин!»

Косьмӧм киа мортӧс веськӧтӧм

(Мт.12:9-14; Мк.3:1-6)

6 Лӧсяліс и мӧд шоччисян лунас Исуслӧ пырны синагогаӧ да велӧтны. Сэтчин вӧлі морт, кӧдалӧн веськыт киыс вӧлі косьмӧм.
7 Туйдӧтӧ велӧтіссес фарисейескӧт видзӧтісӧ Исусыс сьӧрын, оз я Сія веськӧт косьмӧм киа мортсӧ шоччисян лунӧ. Нія мӧдісӧ Исуссӧ мыйынкӧ кутны.
8 Нылісь юраныс видзӧмсӧ тӧдӧмӧн Сія висьталіс кӧс киа мортлӧ: «Чеччы, пет шӧрас». Сія чеччис да петіс шӧрас.
9 Исусыс сэк юаліс: «Висьталӧ меным, мый позьӧ керны шоччисян лунӧ: бурсӧ али умӧльсӧ? Мездыны мортсӧ али вийны?» Нія шы эзӧ сетӧ.
10 Быдӧнныс вылӧ видзӧтӧм бӧрын Исусыс висьталіс сія мортлӧ: «Нюжӧт китӧ». Кӧс киаыс сідз и керис. Сылӧн киыс веськаліс, лоис мӧдыс кодь.
11 Туйдӧтӧ велӧтіссес фарисейескӧт лёксялісӧ, баитісӧ ӧтамӧдныскӧт, мый бы керны Исускӧт.

Даскык велӧтчисьӧс бӧрйӧм

(Мт.10:1-4; Мк.3:13-19)

12 Сія луннэзӧ Исусыс кайис керӧс вылӧ кеймыны. Еныслӧ Сія кеймис ойбыт.
13 Луннас Сія дынас корис Ассис велӧтчиссесӧ. Ны коласісь бӧрйис даскык мортӧс, кӧднӧ пондіс шуны апостоллэзӧн*а.
14 Нія вӧлісӧ: Симон, кӧдалӧ Исусыс сетіс Петра ним, сылӧн Ӧндрей воныс, Яков, Иоан, Филип, Варфоломей,
15 Матвей, Фома, Алфейлӧн Яков, Симон, кӧдалӧн нимкодьыс вӧлі Зилот*б,
16 Яковлӧн Иуда да Искариот Иуда, кӧда сэсся вузаліс Исуссӧ.

Исус веськӧтӧ шогаліссесӧ

(Мт.4:23-25)

17 Исусыс ныкӧт керӧссис лэдзчис да сувтіс волькытінын. Сэтӧн ӧксьӧмась Сылӧн уна велӧтчись да ӧддьӧн уна отир. Нія локтӧмась Иудеяись быдласянь, Ерусалимись, Тир да Сидон саридз*в дор муэзісь.
18 Нія локтісӧ кывзыны Исуссӧ да веськӧтчыны асланыс шогӧттэзісь. Веськалісӧ и сэрпӧсь ловвезсянь пессись-мырсиссес*г.
19 Ӧксьӧммес быдӧнныс мӧдісӧ павкӧтчыны Исусыс бердӧ. Сыись петан выныс эд веськӧтліс быдӧннысӧ.

Кин шуда

(Мт.5:1-12)

20 Исусыс видзӧтіс Аслас велӧтчиссез вылӧ да пондіс баитны:



«Шудаӧсь ловныслӧ кориссез:

Енӧжись Юралӧм тіян.

21 Шудаӧсь ӧні тшыгьяліссез,

тійӧ пӧтатӧ.

Шудаӧсь тійӧ, ӧні горзіссез,

тійӧ пондат серавны.



22 Шудаӧсь тійӧ, кӧр Морт Зон понда син вылӧ одӧ пондӧ ковны, кӧр тіянӧс вашӧтасӧ, пондасӧ видны, тіянлісь нимнытӧ нятьнас тыртасӧ.
23 Нылӧн айезныс сідз керлӧмась Енсянь юӧртіссеслӧ. Гажмӧ-гажӧтчӧ сія лунӧ, тіянлӧ эд енӧжас ыджыт козин лӧсьӧтӧм.



24 Но ӧддьӧн умӧль лоас тіянлӧ, бура оліссез!

Тійӧ эд сьӧлӧмнытӧ бурмӧтіт*д ни.

25 Ӧддьӧн умӧль лоас тіянлӧ, ӧні быдӧсӧн пӧттэз!

Тійӧ тшыгьявны пондат.

Ӧддьӧн умӧль лоас тіянлӧ, ӧні сераліссез!

Тійӧ бӧрдны-горзыны пондат.



26 Ӧддьӧн умӧль лоас тіянлӧ, быдыс кӧ тіян йылісь бура баитӧ! Сідз эд керлӧмась нылӧн айезныс бӧбӧтчиссеслӧ, асьнысӧ Енсянь юӧртіссезӧ пуктіссеслӧ.

Радейтны велӧтӧм

(Мт.5:43-48, 7:12)

27 Тіянлӧ баита, Менӧ кывзіссеслӧ: радейтӧ тіян вылӧ лэбтісиссесӧ. Бурсӧ керӧ нылӧ, кӧдна тіян вылӧ синӧн озӧ вермӧ видзӧтны.
28 Тіянӧс ёрдіссесӧ бласлӧвитӧ. Кеймӧ тіянӧс умӧльтіссез понда.
29 Пельбокат сӧтісьыслӧ бергӧт мӧдтӧ. Вылісь паськӧмтӧ мырддисьсӧ лэдз босьтны и йӧрнӧстӧ.
30 Тэнчит быд корисьлӧ сет. Тэнчит босьтісьыслісь сетӧмтӧ бӧр эн кор.


31 Мый тійӧ видзчисят отирсянь, сійӧ и асьныт керӧ нылӧ.
32 Радейтат кӧ тіянӧс радейтіссесӧ, мый сэк тіянӧс сы понда буркывтны? И умӧльсӧ кериссес эд радейтӧны нійӧ радейтіссесӧ.
33 Тіянлӧ бурсӧ керисьлӧ бурсӧ кӧ керат, мый сэк тіянӧс сы понда буркывтны? И умӧльсӧ кериссес эд сідз жӧ керӧны.
34 Тійӧ одзӧсӧн сетат кӧ нылӧ, кинсянь видзчисят бӧр босьтны, мый сэк тіянӧс сы понда буркывтны? И умӧльсӧ кериссес эд сетӧны одзӧсӧн ӧтамӧдныслӧ, медбы бӧр босьтны сымда жӧ.
35 А тійӧ радейтӧ тіян вылӧ лэбтісиссесӧ, отсалӧ, одзӧсӧн сеталӧ, нем эд видзчисьӧ нысянь. Сэк лоас тіянлӧ ыджыт козин. Тійӧ Медвылісьыслӧ лоатӧ челядьӧн. Сія эд небыт сьӧлӧма и честь тӧдтӧммескӧт да лӧггескӧт.
36 Айныт моз лоӧ небыт сьӧлӧмаӧсь».

Судитӧм йылісь

(Мт.7:1-5)

37 «Некинӧс эд судитӧ, и тіянӧс озӧ судитӧ. Некинӧс эд осудитӧ, и тіянӧс озӧ осудитӧ. Проститӧ, и тіянӧс проститасӧ.
38 Сеталӧ, сэк и тіянлӧ сетасӧ. Сетасӧ меряйтан дозас дзобӧтӧмӧн*е, чукӧр тэчӧмӧн. Тіянлӧ меряйтасӧ асланыт меряйтӧм сьӧрті».


39 Исусыс висьталіс нылӧ велӧтан висьт:


«Вермас я синтӧм новйӧтны синтӧмсӧ? Озӧ разь кыкнанныс усьӧ гӧпӧ?
40 Оз овлы, медбы велӧтчисьыс вӧлі пуктӧм велӧтісься вылынжыка. Быдыс лоас аслас велӧтісь кодь дзир велӧтчӧм бӧрын.


41 Мый тэ видзӧтан воныт синын ёгок вылӧ, аслат синісь кӧ керсӧ он кыв?
42 Кыдз тэ верман висьтавны аслат вонлӧ: "Вай кыска синсит ёгсӧ"? Ачыт тай аслат синісь керсӧ он адззы. Ылӧтчись морт! Одзжык кыскы аслат синісь керсӧ. Сэк казялан, кыдз кыскыны ёгоксӧ воныт синісь.

Бур да умӧль воӧм

(Мт.7:16-20, 12:33)

43 Умӧль пу вылас оз вермы лоны бур воӧмыс. Бур пу вылас оз вермы лоны умӧль воӧмыс.
44 Быд пусӧ тӧдӧны сы вылын воӧм сьӧрті. Оз ӧктӧ инжир жельнӧг вылісь, виноград ─ понуль вылісь.
45 Бур сьӧлӧмись бур мортыс петкӧтӧ бурсӧ. Лӧг мортыс аслас лӧг сьӧлӧмись петкӧтӧ лӧгсӧ. Мый мортлӧн сьӧлӧмас, сія и кыв вылас».

Кык керку лэбтӧм йылісь

(Мт.7:24-27)

46 «Мый тійӧ Менӧ коратӧ: "Дӧсвидзись, Дӧсвидзись", а Менам баитӧм сьӧрті одӧ керӧ?
47 Висьтала тіянлӧ, кин кодь сія мортыс, кӧда локтӧ Ме дынӧ, кывзӧ Менчим кыввезӧс да ны сьӧрті олӧ.
48 Сія керку лэбтісь морт кодь, кӧда керку лэбтанінсӧ гарйис-пыдынсьӧтіс изӧдз. Из вылас тэчис керку увтсӧ, лэбтіс керкусӧ. Ваыс паськаліс, локтіс сія керку вылӧ, эз вермы сійӧ вӧрзьӧтны. Керкуыс эд вӧлі лэбтӧм из вылӧ.
49 А Менчим кыввезӧс кылісьыс оз кӧ ов висьталӧмыс сьӧрті, сэк сія керкусӧ увттӧг лэбтісь морт кодь. Сія ассис керкусӧ эз лэбты из вылӧ, сувтӧтіс му вылӧ. Локтіс сы вылӧ ыджыт ва, керкуыс быдсӧн разьсис».




*а 6.13 апостол ─ кылыс аркмӧм грек кылісь «апостолос», сія лоӧ «ыстӧм морт»

*б 6.15 Зилот ─ "дорйись", морт, кӧда ёна мӧдӧ дорйыны ассис отирсӧ

*в 6.17 саридз ─ море

*г 6.18 пессьыны-мырсьыны ─ страдать

*д 6.24 сьӧлӧм бурмӧтны ─ удолетвориться, успокоить сердце

*е 6.38 дзобӧтны ─ утрясти





ЛУКАСЯНЬ ВЕЖА БУР ЮӦР
Глава 7

Сё воинӧн веськӧтлісьлӧн*а веритӧм

(Мт.8:5-13)

1 Ӧксьӧм отирыслӧ баитӧм бӧрын Исусыс пырис Капернаум карӧ.
2 Сэтӧн олӧм сё воинӧн веськӧтлісь, кӧдалӧн кысъялісьыс шогалӧм, вӧлӧм кулан дорын ни. Веськӧтлісьыслӧ сія вӧлӧм ӧддьӧн дона.
3 Веськӧтлісьыс кылӧм Исусыс йылісь, Сы дынӧ ыстӧм иудейезлісь бӧрйӧм пӧриссесӧ*б. Сія тшӧктӧм корны Исуссӧ, медбы локтіс да веськӧтіс кысъялісьсӧ.
4 Ыстӧммес локтісӧ да ӧддьӧн корисӧ Исуссӧ локны. Нія висьталісӧ: «Сія бур мортыс, веськӧт сылісь кысъялісьсӧ.
5 Сія радейтӧ миянлісь отирсӧ, миянлӧ лэбтіс синагога».


6 Исусыс муніс ныкӧт. Сія сибӧтчис веськӧтлісьыс горт дынӧ. Сэк веськӧтлісьыс ыстӧм паныт ассис ёрттэсӧ. Сія тшӧктӧм висьтавны: «Дӧсвидзись, эн мыдзӧт Асьтӧ! Кин ме сэтшӧмыс, медбы Тэ пырин менам керкуӧ?
7 Ме абу сэтшӧм туяна морт, сійӧн и эг мун Тэ дынӧ ачым. Висьтав дзир кыв, и менам кысъялісьӧ веськалас.
8 Ме вылын эмӧсь юраліссез. Сідз и ме кипод увтын воиннэз. Ӧтіклӧ висьтала: "Мун", и сія мунӧ. Мӧдіклӧ висьтала: "Лок", и сія локтӧ. Кысъялісьлӧ висьтала, мый керны, и сія керӧ».
9 Сэтшӧмсӧ кылӧмсянь Исуссӧ диво кутіс. Сы сьӧрын локтісь отирлӧ Сія висьталіс: «Тіянлӧ баита: нельки Израиляс Ме эг адззыв сэтшӧм веритӧмсӧ».
10 Паныт вовліссес бертісӧ керкуас. Нія казялӧмась: кысъялісьыс веськалӧм.

Дӧвалісь зонсӧ ловзьӧтӧм


11 Сыбӧрын Исусыс муніс Наин карӧ. Сыкӧт мунісӧ Сылӧн велӧтчиссес да уна мӧдік отир.
12 Сія сибӧтчис карас пыран ыбӧссэз дынӧ. Сэтӧн пантасисӧ уна отир, кӧдна петкӧтӧны вӧлі дӧвалісь кулӧм зонсӧ. Сія дӧваыслӧн вӧлӧм ӧтнас.
13 Дӧвасӧ казялікӧ Дӧсвидзисьыслӧ жаль лоис сійӧ. Сія инькаыслӧ висьталіс: «Эн горзы».
14 Исусыс сибӧтчис да павкӧтчис зонкалӧн шой куйланін бердӧ. Нӧбӧтіссес сувтчисӧ. Сія висьталіс: «Зонка! Тэныт шуа, чеччы!»
15 Кулӧмыс пуксис да пондіс баитны. Исусыс сійӧ сетіс мамыслӧ.


16 Быдӧнныс повзисӧ, Енсӧ ошкӧмӧн баитісӧ: «Вынася-вына Енсянь юӧртісь сувтіс миян коласын! Еныс вовліс Аслас отир дынӧ!»
17 Исус йылісь сэтшӧм юӧрыс паськаліс Иудеяын да сы гӧгӧр муэзын.

Иоан Пыртісьлӧ юӧр

(Мт.11:2-6)

18 Иоаныслӧн велӧтчиссес быдӧс юӧртӧмась сылӧ.
19 Иоаныс корӧм кык велӧтчисьӧс. Нійӧ иньдӧм юасьны Исусыслісь: «Былись я Тэ Сія, Кинлӧ колӧ локны? Поди, мӧдікӧс видзчисьны миянлӧ?»
20 Нія локтісӧ Исусыс дынӧ да висьталісӧ: «Пыртісь Иоан ыстіс миянӧс Тэ дынӧ юавны: "Сія я Тэ, Кинлӧ колӧ локны? Поди, мӧдікӧс миянлӧ видзчисьны?"»
21 Сія кадӧ Исусыс унаӧс веськӧтіс висяннэзісь, шогӧттэзісь, унаись вашӧтіс сэрпӧсь ловвесӧ да уна синтӧмлісь осьтіс синнэсӧ.


22 Исусыс нылӧ висьталіс: «Мунӧ да висьталӧ Иоаныслӧ быдӧс адззылӧмнытӧ да кылӧмнытӧ:



─ Синтӧммез адззӧны,

чотіссез ветлӧтӧны,

проказаӧн шогаліссез сӧстӧммӧны,

пельтӧммез кылӧны,

кулӧммез ловзьӧны,

кориссезлӧ Бур Юӧр висьтасьӧны.



23 Шуда мортыс, кӧда оз дугды Меным веритны».


Пыртісь Иоан йылісь

(Мт.11:7-19)

24 Иоаныссянь вовліссес мунісӧ. Сэк отирыслӧ Исусыс пондіс баитны Иоаныс йылісь: «Мый видзӧтны тійӧ ветліт кушмуас? Поди, тӧлӧн оклалӧм шать?
25 Мый видзӧтны ветліт? Дона да басӧк паськӧмӧ пасьтасьӧм мортӧс? Дона паськӧмаэс олӧны-гажӧтчӧны ӧксу керкуэзын.
26 Мый нӧ видзӧтны тійӧ ветліт? Енсянь юӧртісьӧс? Висьтала тіянлӧ: сідз и эм, Енсянь юӧртісься ыджытжыкӧс эд адззыліт.
27 Сы йылісь гижӧмась этна кыввес:



─ Тэ одзын ыста Ассим юӧртісьӧс.

Сія лӧсьӧтас Тэныт туйсӧ.




28 Висьтала тіянлӧ: инькаэзӧн вайӧммез коласын абу ӧтік Енсянь юӧртісь ыджытжык Пыртісь Иоанся. Но Енлӧн Юраланінын учӧтжыкыс сысся ыджытжык».
29 Сійӧ кывзісь отирыс, нельки вот ӧктіссес, Енсӧ шуисӧ веськыта Керисьӧн. И нія быдӧнныс пыртчисӧ Иоаныс пыртӧмӧн.


30 Фарисейес да Туйдӧтӧ велӧтіссес эзӧ кывзӧ Енлісь тшӧктӧммесӧ ас йывсиныс. Нія эзӧ пыртчӧ Иоаныс пыртӧмӧн.


31 Сэк Исусыс висьталіс: «Кин кодьӧсь ӧння кадӧ олісь отирыс? Кин вылӧ нія вачкисьӧны?
32 Нія ӧтӧрын пукалісь челядь кодьӧсь. Ӧтамӧднысӧ кытсӧвтӧмӧн нія шуӧны: "Мийӧ орсім тіянлӧ пӧлянӧн, а тійӧ эдӧ йӧктӧ. Мийӧ тіянлӧ норӧн сьылім, а тійӧ эдӧ горзӧ".
33 Локтіс Пыртісь Иоан. Сія нянь оз сёй, вина оз ю. Тійӧ тай баитат, сы пытшкын пӧ сэрпӧсь лов.
34 Локтіс Морт Зон, сёйӧ-юӧ. Тійӧ тай баитат: "Эта мортыс радейтӧ сёйны да вина юны. Сія ёртасьӧ вот ӧктіссезкӧт да умӧльсӧ кериссезкӧт".
35 Но Мывкыдлӧн челядь сьӧрті тыдалӧ: Мывкыдыс ─ бур».

Инька мавтӧ Исуслісь коккесӧ


36 Ӧтік фарисей корис Исуссӧ гортас сёйны. Сія пырис фарисей керкуӧ да пуксис.
37 Эта йылісь кылӧм карсис ӧтік умӧльсӧ керись инька. Сія вайис алебастр дозын чӧскыт руа ви.
38 Исуслӧн коккез дынӧ сувтӧмӧн инькаыс горзіс, кисьтіс синвасӧ Сы коккез вылӧ да чышкис аслас юрсиӧн. Сія окаліс Исуслісь коккесӧ да мавтіс чӧскыт руа винас.


39 Сійӧ быдӧс адззыліс гортас корись фарисейыс. Сія аслыс висьталӧм: «Вӧлі бы Сія Енсянь юӧртісь, сэк тӧдіс бы, кытшӧм инька Сы бердӧ павкӧтчӧ. Инькаыс эд умӧльсӧ керись».
40 Фарисейланьӧ бергӧтчӧмӧн Исусыс горӧтчис: «Симон! Меным колӧ мыйкӧ тэныт висьтавны». Сія шуис: «Висьтав, Велӧтісь».


41 Исусыс висьталіс: «Одзӧсӧ сеталісьлӧн вӧлісӧ кык одзӧсалісь. Ӧтыс одзӧстіс витсё*в динарий*г. Мӧдыс ─ витдас*д.
42 Нылӧ кыкнанныслӧ немӧн вӧлі вештісьны. Сія кыкнаннысӧ эз тшӧкты вештісьны, нійӧ проститіс. Висьтав, кӧда ны коласісь пондас ӧддьӧнжык радейтны сійӧ?»
43 Симоныс шуис: «Ме шуа дак, кӧдалӧн одзӧсыс вӧлі унажык». Исусыс сылӧ висьталіс: «Бура тэ висьталін».
44 Инькаыслань бергӧтчӧмӧн Симоныслӧ висьталіс: «Адззан инькасӧ? Керкуат локтӧмӧ коста тэ васӧ эн сет миссьӧтны коккезӧс. Сія жӧ синванас киськаліс Менчим коккезӧс, аслас юрсиӧн чышкис.
45 Тэ эн окав Менӧ. Сія Менам локтӧмсянь эз на дугдыв окавны Менчим коккезӧс.
46 Тэ Менчим юрӧс эн мавт винас. Сія чӧскыт руа виӧн мавтіс Менчим коккезӧс.
47 Сійӧн висьтала тэныт, мыля сія ёна радейтӧ: сылӧн эд уна умӧль керӧм проститӧм. Кинлӧ эд етша проститӧны, сія етша и радейтӧ».
48 А инькаыслӧ висьталіс: «Тэнат умӧль керӧммет проститӧмӧсь».


49 Сыкӧт ӧтлаын пукаліссес баитісӧ ас коласаныс: «Кин Сія, нельки проститӧ умӧль керӧммез?»
50 Исусыс инькаыслӧ висьталіс: «Веритӧмыт тэнӧ мездіс, мун лӧнь сьӧлӧмӧн».




*а 7.1 сё воинӧн веськӧтлісь ─ сотник

*б 7.3 бӧрйӧм пӧриссез ─ старейшина иудеев

*в 7.41 витсё ─ 500

*г 7.41 ӧтік динарий ─ мортлӧ лунся удж понда вештӧм

*д 7.41 витдас ─ 50





ЛУКАСЯНЬ ВЕЖА БУР ЮӦР
Глава 8

Исус сьӧрӧ мунісь инькаэз


1 Сыбӧрын Исусыс ветлӧтіс каррезӧт да посаддэзӧт. Сія висьтасис Енлӧн Юралӧм йылісь Бур Юӧр. Даскык велӧтчисьыс ветлӧтісӧ Сыкӧт.
2 Ӧтлаын вӧлісӧ инькаэз, кӧднӧ Исусыс веськӧтіс шогӧттэзісь да мездіс сэрпӧсь ловвезісь. Нія вӧлісӧ: Магдала Мария, кӧда пытшкись Исусыс вашӧтіс сизим сэрпӧсь лов,
3 Иоанна, сія Ирод керкуын веськӧтлісь Кузлӧн инь, Сусанна и уна мӧдіккез. Нія отсалісӧ Исусыслӧ быдӧсӧн, мый нылӧн вӧлі.

Кӧдзись йылісь велӧтан висьт

(Мт. 13:1-9; Мк. 4:1-9)

4 Исусыс дынӧ ӧксисӧ уна отир. Нія локтісӧ быд карись. Сія баитӧмсӧ пондӧтіс велӧтан висьтӧн:
5 «Кӧдзись петас кӧдзны. Кӧдзикас мукӧд кӧдзыс туссес усясӧ туй дорас. Нія тальсясӧ. Енӧжись кайез кокаласӧ нійӧ.
6 Кынымкӧ тусь усясӧ изъяинӧ, петаласӧ да ватӧг косьмасӧ.
7 Мукӧд туссес усясӧ йӧн коласӧ. Йӧныс быдмас да петассэсӧ пӧдтас.
8 Мукӧдыс усясӧ бур муӧ да петаласӧ. Нія ваясӧ сюсӧ кӧдзӧмысся сёись*а унажык». Висьтасьӧм бӧрын Исусыс горӧтчис: «Пеля мортыс ась кылӧ!»

Велӧтан висьтсӧ вежӧртӧтӧм

(Мт.13:10-23; Мк.4:10-20)

9 Велӧтчиссес Исуслісь юалісӧ: «Мый йылісь сія велӧтан висьтыс?»


10 Сія висьталіс: «Тіянлӧ Енлӧн Юралӧмись сетӧм тӧдны тӧдлытӧмсӧ*б. Мӧддэслӧ ─ велӧтан висьттэз пыр. Нія видзӧтӧны, да озӧ адззӧ, кылӧны, да озӧ вежӧртӧ.
11 Сія висьтасьӧмыс лоӧ то мый: кӧдзысыс ─ Енлӧн Кыв.
12 Туй дорӧ усьӧм кӧдзыс туссес ─ кывзіссез. Ны дынӧ сэсся локтӧ кульыс, сьӧлӧмсиныс нӧбӧтӧ Кывсӧ, медбы нія эзӧ веритӧ да эзӧ мезмӧ.


13 Изъяинӧ усьӧм кӧдзыс туссес ─ Кывсӧ кылікӧ сійӧ гажӧн босьтіссез. Вуджыс жӧ нылӧн абу. Кытшӧмкӧ кадӧдз веритӧны, сьӧкыт кадӧ бӧр керсьӧны.
14 Йӧн коласӧ усьӧммес ─ Кывсӧ кыліссес. Нія тӧждісьӧмнаныс, уна сьӧмнаныс да долыта му вылын олӧмнаныс пӧдтӧны Кывсӧ. Сэтӧн бур воӧмыс абу.


15 Бур муӧ усьӧммес ─ кылӧм Кывсӧ рам да бур сьӧлӧмын видзиссез. Нія вайӧны воӧмсӧ мыланыс быртӧг видзсьӧмӧн».


Сідз висьталӧм бӧрын Исусыс горӧтчис: «Пеля мортыс ась кылӧ!»

Югдӧтӧм йылісь

(Мк.4:21-25)

16 «Некин ӧзтӧм бисӧ оз вевттьы дозӧн, оз сувтӧт топчан увтӧ. Бисӧ сувтӧтӧны бивидзан вылӧ, медбы пыриссесӧ буржыка югдӧтны.
17 Быд гусьӧна керӧмыс пондӧ тыдавны. Быдӧс дзебӧмыс ─ петӧ вевдӧрӧ.
18 Видзӧтӧ ас сьӧраныт, кыдз тійӧ кывзат. Кинлӧн эд эм, сылӧ сетасӧ. Кинлӧн абу, сылісь мырддясӧ и сійӧ, мый сія чайтіс босьтны».

Исуслӧн мам да воннэз

(Мт.12:46-50 Мк.3:31-35)

19 Исусыс дынӧ локтісӧ Сылӧн Мамыс да воннэс. Уна ӧксьӧм отир кузя Сы дынӧ сибӧтчыны эзӧ вермӧ.
20 Исуслӧ висьталісӧ: «Мамыт воннэткӧт сулалӧны ӧтӧрас, мӧдӧны Тэнӧ адззывны».
21 Сія нылӧ висьталіс: «Менам мамӧ да воннэзӧ ─ Ен Кывсӧ кывзіссес да сы сьӧрті оліссес».

Ты вылын тӧв ӧлӧм

(Мт.8:23-27; Мк.4:35-41)

22 Ӧтік лунӧ Исусыс Аслас велӧтчиссезкӧт пырис пыжӧ да нылӧ висьталіс: «Вуджам ты мӧдӧрас». Нія вӧрзисӧ.
23 Уйиканыс Исусыс онмӧссис. Ты вылас лэбтісис вына тӧв, васӧ вайӧтіс, койис ны вылӧ. Нія вермисӧ вӧйны.
24 Велӧтчиссес саймӧтісӧ Сійӧ. Нія шуисӧ: «Велӧтісь! Велӧтісь! Вӧям эд!» Сія чеччис, ӧліс тӧвсӧ, васӧ. Тӧлыс да ваыс лӧньсисӧ.
25 Сэк Сія велӧтчиссеслӧ висьталіс: «Кытӧн тіян веритӧмныт?» Нійӧ повзьӧмувьяныс диво кутіс. Нія ӧтамӧдныслӧ баитісӧ: «Кин Сія? Тӧлӧн, ваӧн веськӧтлӧ, и нія кывзісьӧны Сійӧ».

Сэрпӧсь ловвезӧс вашӧтӧм

(Мт.8:28-34; Мк.5:1-20)

26 Исусыс велӧтчиссескӧт локтіс Гадара муӧ. Сія муыс куйлӧ Галилея весьтын.
27 Му вылас петӧм бӧрын Исуссӧ панталіс карсис ӧтік морт. Сійӧ мортсӧ важынсянь видзӧмась-маитӧмась сэрпӧсь ловвез. Сія абу олӧм керкуын, олӧм керӧс гырккэзын*в, кытӧн дзебсьывлісӧ. Сія ветлӧтӧм пасьтӧг.
28 Исуссӧ казялікӧ сія лёк горшӧн горӧтіс, уськӧтчис Сы одзӧ. Сія горӧтіс: «Мый Тэныт ме дорӧдз, Исус, Медвылісь Енлӧн Зон? Кеймися Тэныт, эн маит менӧ!»
29 Сэрпӧсь лолыс сідз висьталіс, мыля Исусыс тшӧктіс сылӧ петны сія морт пытшкись. Мортыс ӧддьӧн дыр пессьӧм-мырсьӧм*г сэрпӧсь ловсянь. Мортсӧ домавлӧмась цеппезӧн, геззэзӧн, медбы сія эз пышшы. Но сія орлавлӧм домӧттэсӧ. Сэрпӧсь лолыс сійӧ вашӧтлӧм кушмуӧ.
30 Исусыс юаліс: «Кыдз тэнӧ шуӧны?» Сія висьталіс: «Легион*д». Сэрпӧсь ловвес эд морт пытшкас пырӧмась ӧддьӧн уна.
31 Нія корисӧ Исуссӧ, медбы эз тшӧкты нылӧ мунны пыдӧстӧминас.


32 Нія корсисӧ пырны порссезӧ, кӧдна йирсисӧ сія керӧс вылын. Порссес вӧлісӧ ӧддьӧн уна. Исусыс лэдзис сэрпӧсь ловвеслӧ пырны ны пытшкӧ.
33 Сэрпӧсь ловвес петісӧ мортыс пытшкись да пырисӧ порссес пытшкӧ. Порсь чукӧрыс керӧс вывсяняс уськӧтчис тыас да вӧйис.


34 Лоӧмсӧ казялікӧ порссес сьӧрын видзӧтіссес сэтісь пышшисӧ. Нія быдӧс висьтасьӧмась карас да посаддэзас.
35 Отирыс петісӧ видзӧтны лоӧмсӧ. Нія локтісӧ Исусыс дынӧ. Сы коккез дынісь казялісӧ мортсӧ, кӧдаись петісӧ сэрпӧсь ловвес. Мортыс вӧлі паськӧма, веськалӧм мывкыда. Сійӧ казялӧмсянь отирыс повзисӧ.
36 Адззыліссес нылӧ висьтасисӧ, кыдз мортыс мезмис сэрпӧсь ловвес дынісь.
37 Гадара мусис быдӧс отирыс корисӧ Исуссӧ ны дынісь мунны. Нія эд ӧддьӧн повзисӧ. Исусыс пырис пыжас да бертіс.
38 Сэрпӧсь ловвез дынісь мездӧм мортыс корсис мунны Исусыскӧт. А Исусыс сійӧ ыстіс гортас да висьталіс:
39 «Берт гортат да висьтась, мый тэныт керис Еныс». Сія мунӧм да карас быдӧнныслӧ висьтасьӧм, мый сылӧ керис Исусыс.

Иаирлісь нывсӧ ловзьӧтӧм да инькаӧс веськӧтӧм

(Мт.9:18-26; Мк.5:21-43)

40 Исусыс бертіс. Сійӧ панталісӧ уна отир. Нія быдӧнныс видзчисьӧмась Сійӧ.
41 Сэтчӧ локтіс Иаир нима морт. Сія вӧлі синагогаын веськӧтлісь. Иаирыс уськӧтчис Исуслӧн коккезӧ да корис Сійӧ локны гортас.
42 Сылӧн вӧлӧм даскык вося*е ӧтік ныв, кӧда вӧлӧм куландорын.


Исусыс муніс Иаирыскӧт, сы коста отирыс Сы гӧгӧрын дзескӧтчисӧ.
43 Сэтӧн вӧлӧм даскык во сьӧрна вир ӧштан шогӧтӧн шогалісь инька. Веськӧтіссез вылӧ сія видзӧм быдӧс пажытьсӧ*ж. Нія абу вермӧмась сійӧ веськӧтны.
44 Инькаыс сибӧтчӧм бӧрсяняс, павкӧтчӧм Исуслӧн паськӧм бердӧ. Сэк вирыс сылӧн дугдӧм петны.
45 Исусыс юаліс: «Кин павкӧтчис Ме бердӧ?» Быдӧнныс пондісӧ шуны, мийӧ пӧ эгӧ павкӧтчӧ. Сэк Петраыс да сэтісь мӧддэс висьталісӧ: «Велӧтісь, отирыс ӧксисӧ Тэ гӧгӧрӧ да дзескӧтчӧны. Тэ тай шуан: "Кин павкӧтчис Ме бердӧ?"».
46 Сэк Исусыс висьталіс: «Кинкӧ Ме бердӧ павкӧтчис. Ме кылі вын петӧмӧс».
47 Инькаыс казяліс, сія оз вермы сайӧвтчыны. Сія полӧмӧн сибӧтчис да уськӧтчис Исусыс одзӧ. Быдӧнныс одзын висьтасис, кытшӧм могӧн павкӧтчыліс Сы паськӧм бердӧ да кыдз сэтӧн жӧ веськаліс.
48 Исусыс сылӧ висьталіс: «Эн пов, нылӧй! Тэнат веритӧмыт мездіс тэнӧ, мун лӧнь сьӧлӧмӧн».


49 Сэтӧн баитӧм коста кинкӧ локтӧм веськӧтлісьыс керкуись. Сія Иаирыслӧ юӧртіс: «Тэнат нылыт куліс, эн ни падмӧтлы Велӧтісьсӧ».
50 Юӧртӧмсӧ кылікӧ Исусыс сылӧ висьталіс: «Эн пов, дзир верит. Сэк нылыт лоас ловья».
51 Керку дынас локтікӧ Исусыс некинӧс эз лэдз пырны. Пырисӧ дзир Петра, Иоан, Яков и нылочкаыслӧн ай-мамыс.
52 Быдӧнныс горзісӧ, герьялісӧ сы понда. Исусыс висьталіс: «Эд горзӧ. Сія эз кув. Сія узьӧ».
53 Сы вылын пондісӧ серавны. Нія эд тӧдісӧ: нылочкаыс куліс.
54 Быдӧннысӧ керкусис ыстӧм бӧрын Исусыс босьтіс нылочкаыслісь кисӧ да висьталіс: «Нылӧй, чеччы!»
55 Нылочкаыслӧн лолыс бертіс. Сія сэк жӧ чеччис. Исусыс тшӧктіс сійӧ вердны.
56 Нылочкаыслісь ай-мамсӧ диво кутіс. Но Исусыс эз лэдз висьтасьны лоӧмыс йылісь.




*а 8.8 сё ─ 100

*б 8.10 тӧдлытӧм ─ тайна

*в 8.27 керӧс гырк ─ пещера

*г 8.29 пессьӧм-мырсьӧм ─ страдание

*д 8.30 легион ─ Римлӧн ыджыт воин чукӧр, 6000 морт

*е 8.42 даскык во ─ 12 лет

*ж 8.43 пажыть ─ имущество





ЛУКАСЯНЬ ВЕЖА БУР ЮӦР
Глава 9

Даскык велӧтчисьӧс Бур Юӧр висьтасьны ыстӧм

(Мт. 10:5-15; Мк. 6:7-13)

1 Исусыс даскыкнан велӧтчисьсӧ корис дынас, сетіс нылӧ вын вашӧтлыны сэрпӧсь ловвез да отирсӧ веськӧтны шогӧттэзісь.
2 Сія нійӧ ыстіс юӧртны Енлӧн Юралӧм йылісь да веськӧтны шогаліссесӧ.
3 Исусыс висьталіс: «Туйӧ петікӧ бедь, кӧзича*а, нянь, сьӧм, вежан паськӧм сьӧраныт эд босьтӧ.
4 Кытшӧм керкуӧ пырат, сэтчин олӧ мӧдіклаӧ мунтӧдз. Сэссянь вӧрзьӧ туйӧ.
5 Кытшӧм карын тіянӧс озӧ пондӧ кывзыны, карсис петӧм коста пыркӧтӧ буссӧ коккезсиныт. Суд Лунас сія лоас ны вылӧ висьталӧм».


6 Велӧтчиссес мунісӧ. Ветлӧтісӧ посаддэзӧт, быдлаын висьтасисӧ Бур Юӧрсӧ да веськӧтісӧ шогаліссесӧ.

Иродлӧн тӧждісьӧм

(Мт.14:1-12; Мк.6:14-29)

7 Исуслӧн быд керӧмыс кывсьӧм Ирод ӧксулӧ. Сія абу вермӧм вежӧртны лоӧмсӧ. Мукӧдыс тай баитӧмась: сія пӧ Иоаныс ловзьӧм.
8 Мӧдіккез шуӧмась, Илля пӧ локтіс. Мукӧдыс шуӧмась, кӧркӧся Енсянь юӧртіссез коласісь пӧ ӧтік ловзьӧм.
9 Иродыс шуӧм: «Кин Сія, кӧда йылісь ме кыла? Иоаныслісь эд юрсӧ ме орӧті». Иродыс ӧддьӧн мӧдӧм адззывны Исуссӧ.

Вит сюрс*б мортӧс вердӧм

(Мт.14:13-21; Мк.6:30-44; Ин.6:1-14)

10 Апостоллэс бертісӧ. Исусыслӧ нія висьтасисӧ асланыс керӧм йылісь. Сія босьтіс нійӧ сьӧрас да муніс Вифсаида кар дынӧ овтӧминӧ.
11 Эта йылісь тӧдӧм бӧрын отирыс мунісӧ Исусыс сьӧрӧ. Сія нійӧ панталіс, висьтасис нылӧ Енлӧн Юралӧм йылісь да веськӧтіс шогаліссесӧ.


12 Пондіс сибӧтчыны рыт. Даскыкнан велӧтчись локтісӧ Исусыс дынӧ да висьталісӧ: «Лэдз отирсӧ мунны матісь гӧгӧр посаддэзӧ да оланіннэзӧ чулӧтны ойсӧ да судзӧтны сёян. Мийӧ эд эстӧн овтӧминын».
13 А Сія висьталіс нылӧ: «Тійӧ сетӧ нылӧ сёйны». Мӧддэс висьталісӧ: «Миян вит нянься да кык черися нем абу. Вермам разь мийӧ сымда отирлӧ небны сёянсӧ?»
14 Отирыс сэтӧн вӧлісӧ вит сюрс морт гӧгӧр. Сэк Исусыс Аслас велӧтчиссезлӧ висьталіс: «Пуксьӧтӧ нійӧ ӧтлаӧ витдас*в мортӧн».
15 Нія сідз и керисӧ, быдӧннысӧ пуксьӧтісӧ.
16 Исусыс босьтіс вит няньсӧ кык черинас, видзӧтіс енӧжас да бласлӧвитіс сёянсӧ. Сэсся чеглаліс няньсӧ да сетіс велӧтчиссеслӧ, а нія сеталісӧ отирыслӧ.
17 Быдӧнныс сёйисӧ пӧттӧдз. Кольччӧм нянь торресӧ ӧктісӧ даскык куд.

Петра шуӧ Исуссӧ Кристос-Мездӧтісьӧн

(Мт.16:13-23; Мк.8:27-33)

18 Кыдзкӧ Исусыс отирыстӧг кеймис. Сыкӧт вӧлісӧ дзир велӧтчиссес. Сія нылісь юаліс: «Кин туйӧ пуктӧны Менӧ отирыс?»
19 Нія Сылӧ висьталісӧ: «Ӧтіккез ─ Пыртісь Иоан туйӧ, мӧддэс шуӧны, Илля пӧ. Мукӧдыс шуӧны, кӧркӧся Енсянь юӧртіссез коласісь кӧдакӧ пӧ ловзьӧм».
20 Исусыс нылісь юаліс: «А тійӧ мый шуат, кин Ме?» Петраыс горӧтчис: «Тэ ─ Енлӧн Кристос-Мездӧтісь».
21 Исусыс нылӧ чорыта висьталіс: «Этія йылісь некинлӧ эд баитӧ».
22 Сія висьталіс: «Морт Зонлӧ уна ковсяс пессьыны-мырсьыны. Бӧрйӧм пӧриссес, аркирейес да Туйдӧтӧ велӧтіссес Сійӧ абутӧм туйӧ пуктасӧ да виясӧ. А куимӧт лунас Сія ловзяс».

Исус сьӧрын мунісьлӧ висьталӧм

(Мт.16:24-28; Мк.8:34-9:1)

23 Исусыс быдӧнныслӧ висьталіс: «Кин мӧдӧ мунны Ме сьӧрӧ, ась вунӧтӧ асьсӧ, босьтӧ ассис крестсӧ да мунӧ Ме бӧрсянь.
24 Кин мӧдӧ видзны ассис олансӧ, сійӧ ӧштас. Кин Ме понда ӧштас ассис олансӧ, сійӧ мездас.
25 Мортыс быдсӧн му вылісьсӧ босьтас кӧ, а ассис олансӧ ӧштас али аслыс умӧльсӧ керас, мый мортыслӧ сэтісь бурыс?
26 Отир одзын кинлӧ тӧдны Менӧ да Менчим кыввезӧс рожа кулян, и сійӧ мортсӧ тӧдны Морт Зонлӧ лоас рожа кулян, кӧр локтас Айыс югьялӧмӧн вежа ангеллэзкӧт.
27 Быльсӧ висьтала тіянлӧ: эстӧн сулаліссез коласын эмӧсь нія, кӧдна кувтӧдззаныс адззыласӧ Енлісь Юралӧмсӧ».

Исуслӧн вежсьӧм

(Мт.17:1-8; Мк.9:2-8)

28 Нія висьталӧм кыввез бӧрын чулаліс кыкьямыс гӧгӧр лун. Петракӧт, Иоанкӧт да Яковкӧт Исусыс кайис керӧсӧ кеймыны.
29 Кеймикас Сылӧн чужӧмыс вежсис. Сылӧн паськӧмыс лоис пежьялана чочком.
30 Сэтӧн Сыкӧт баитісӧ кык морт ─ Моисей да Илля,
31 кӧдна мыччисисӧ енӧжись югьялӧмӧн. Нія баитісӧ Исуслӧн му вывсис мунӧм йылісь, кӧда аркмас Ерусалимын.


32 Петраыс мӧд велӧтчиссескӧт онмӧссис. Нія саймисӧ да казялісӧ Исуслісь югьялӧмсӧ да Сыкӧт кык мортӧс.
33 Моисейыс да Илляыс пондісӧ мунны. Сэк Петра висьталіс Исусыслӧ: «Велӧтісь! Бур миянлӧ эстӧн. Керам куим шалаш: ӧтсӧ ─ Тэныт, мӧдсӧ ─ Моисейлӧ, куймӧтсӧ ─ Иллялӧ». Петраыс и ачыс эз тӧд, мый и баитӧ.


34 Петралӧн баитӧм коста мыччисис кымӧр да вевттис нійӧ. Кымӧрас пырӧмсянь велӧтчиссес повзисӧ.
35 Кымӧрсис кыліс висьталӧм: «Сія Менам дона Зонӧ. Сійӧ кывзӧ!»
36 Нія кыввез бӧрсянь Исусыс кольччис ӧтнас. Сія кадӧ нія некинлӧ эзӧ висьтасьӧ адззылӧмныс йылісь.

Сэрпӧсь ловсянь усялӧм зонӧс веськӧтӧм

(Мт.17:14-23; Мк.9:14-32)

37 Мӧд лунас нія лэдзчисӧ керӧс вывсис. Исуссӧ панталісӧ уна отир.
38 Видзчисьтӧг отирыс коласісь кинкӧ горӧтіс: «Велӧтісь! Кеймися Тэныт! Видзӧт менчим зонӧс. Сія менам ӧтнас.
39 Сійӧ кутлӧ сэрпӧсь лов. Сія видзчисьтӧг горӧтӧ. Быг петтӧдз сійӧ кыскӧ ойтӧлысг. Сэрпӧсь лолыс зонӧс маитӧ-вартӧ да вӧлись ӧдва лэдзӧ.
40 Ме кори Тэнчит велӧтчиссетӧ вашӧтны сійӧ, но нія эзӧ вермӧ».
41 Исусыс шуис: «Вериттӧм, лэдзчисьӧм отир! Кытчӧдз Ме лоа тіянкӧт? Дыр я понда видзӧтны тіян вылӧ? Вайӧт татчӧ ассит зонтӧ».
42 Кӧр зонкаыс пондіс сибӧтчыны Исусыс дынӧ, сэрпӧсь лолыс сійӧ уськӧтіс да пондіс ойтӧлӧн кыскыны. Исусыс ӧліс сэрпӧсь ловсӧ, веськӧтіс зонкасӧ да сетіс айыслӧ.
43 Енлӧн вына керӧмсянь быдӧннысӧ диво кутіс. Сэк Исусыс висьталіс Аслас велӧтчиссезлӧ:
44 «Босьтӧ тӧдвыланыт энӧ кыввесӧ: Морт Зонсӧ сетасӧ отир киэзӧ».
45 Нія висьталӧмсӧ эзӧ вежӧртӧ, сія эд нылӧ вӧлі пӧдана. Сылӧн висьталӧмыс эз лок ны дынӧдз. Юавны жӧ висьталӧмыс йылісь полісӧ.

Кин ыджытжык

(Мт.18:1-5; Мк.9:33-40)

46 Кыдзкӧ велӧтчиссес ас коласаныс пондісӧ етшасьны, кин ны коласын ыджытжыкыс.
47 Исусыс тӧдіс, мый нія пыртісӧ юраныс. Сія босьтіс кага да сувтӧтіс дынас.
48 Велӧтчиссеслӧ висьталіс: «Кин Менам ним понда босьтӧ эттшӧм кагасӧ, сія Менӧ босьтӧ. Кин Менӧ босьтӧ, Сія босьтӧ Менӧ Ыстісьсӧ. Тіян коласісь медучӧтыс ─ медыджыт».


49 Сэтӧн Иоаныс висьталіс: «Велӧтісь! Мийӧ адззылім Тэнат нимӧн сэрпӧсь ловвесӧ вашӧтлісь мортӧс. Мийӧ сійӧ падмӧтім, мыля сія миянкӧт оз ветлӧт».
50 Исусыс сылӧ висьталіс: «Эд падмӧтӧ: кин тіян вылӧ оз лэбтісь, сія тіян дор».

Исусӧс озӧ лэдзӧ Самарияись посадӧ


51 Сибалісӧ Исуссӧ енӧжӧ босьтан луннэз. Сэк Сія лӧсьӧтчис мунны Ерусалимӧ.
52 Одзлань ыстіс юӧртіссезӧс. Нія мунісӧ Самарияись посадӧ, мӧдісӧ лӧсьӧтны быдӧс коланасӧ Исуслӧн локтік кежӧ.
53 Но сэтчин Сійӧ эзӧ лэдзӧ, мыля Сія вачкисис Ерусалимӧ мунісьланьӧ.
54 Сылӧн велӧтчиссез Яков да Иоан сэтшӧмсӧ адззикӧ висьталісӧ: «Дӧсвидзись, колӧ кӧ Тэныт, мийӧ висьталам Илляыс моз, медбы енӧжсянь лэдзчисис би да нійӧ вийис».
55 Ныланьӧ бергӧтчӧмӧн Исусыс нійӧ падмӧтіс. Нылӧ висьталіс: «Асьныт одӧ тӧдӧ, кытшӧм лов тіянӧс ызйӧтӧ.
56 Морт Зон эз лок мортлісь олансӧ босьтны, локтіс мездыны». Сэк нія мунісӧ мӧдік посадӧ.

Исус сьӧрӧ мунӧм йылісь

(Мт.8:19-22)

57 Туй кузя мунӧм коста Исуслӧ ӧтік висьталіс: «Дӧсвидзись! Ме муна Тэ сьӧрӧ быдлаӧ».
58 Исусыс висьталіс сылӧ: «Руччезлӧн, кайезлӧн эмӧсь поззэз, а Морт Зонлӧ некытӧн и юрсӧ шоччӧтны».


59 Мӧдіклӧ висьталіс: «Лок Ме сьӧрӧ». Сія висьталіс: «Дӧсвидзись! Лэдз менӧ ветлыны дзебны айӧс».
60 Исусыс сылӧ висьталіс: «Лэдз кулӧммеслӧ дзебны ассиныс кулӧммесӧ. А тэ мун, висьтась Енлӧн Юралӧм йылісь».


61 Мӧдік висьталіс: «Дӧсвидзись, ме муна Тэ сьӧрӧ, но лэдзлы менӧ кольласьны гортіссезӧкӧт».
62 Исусыс висьталіс сылӧ: «Гӧр бердӧ кутчисьӧм бӧрын мышкас видзӧтлісьыс абу туяна морт, медбы пырны Енлӧн Юраланінӧ».




*а 9.3 кӧзича ─ (кӧича) мешок

*б 9.10 вит сюрс ─ 5000

*в 9.14 витдас ─ 50

*г 9.39 ойтӧв ─ судорога





ЛУКАСЯНЬ ВЕЖА БУР ЮӦР
Глава 10

Сизимдас велӧтчисьӧс Бур Юӧр висьтасьны ыстӧм


1 Сыбӧрын Дӧсвидзисьыс бӧрйис эшӧ сизимдас велӧтчисьӧс. Сія нійӧ кык мортӧн ыстіс каррезӧ, оланіннэзӧ. Ачыс сэтчин мӧдіс локны сёрӧнжык.
2 Нылӧ висьталіс: «Вунданыс уна, а уджаліссес етша. Корӧ Кӧзяиныслісь, медбы ыстіс уджаліссесӧ Аслас вунданінӧ.


3 Мунӧ! Ме тіянӧс ыста дзеллезӧс моз кӧиннэз коласӧ.
4 Сьӧм*а, кӧзича, кӧмкӧт сьӧраныт эд босьтӧ. Туй вылас кинӧскӧ панталікӧ эд сувтчӧ, некинлӧ кинытӧ эд сетӧ.
5 Керкуас пырикӧ висьталӧ: "Лӧнь олан эта керкуын оліссезлӧ!"
6 Олӧ кӧ сэтчин лӧнь сьӧлӧма морт, тіян бласлӧвитӧмныт сылӧ кольччас. Абу кӧ мортыс лӧнь сьӧлӧма, висьталӧмныт тіянлӧ бертас.
7 Сія керкуын кольччӧ, юӧ, сёйӧ, мый сетасӧ. Уджалісьлӧ керӧм удж понда вештӧны. Керкуись керкуӧ эд ветлӧтӧ.


8 Карӧ локтікӧ тіянӧс кӧ лэдзасӧ, сёйӧ, мый одзаныт ваясӧ.
9 Сэтісь шогаліссесӧ веськӧтӧ да висьталӧ: "Енлӧн Юралӧмыс матын ни".
10 Локтат кӧ кытшӧм карӧ, кытчӧ тіянӧс озӧ лэдзӧ, петӧ ӧтӧрас да висьталӧ:
11 "Коккезным бердӧ карсиныт лякасьӧм буссӧ пыркӧтам тіянлӧ. Но тӧдӧ: Енлӧн Юралӧмыс матын ни".
12 Тіянлӧ баита: Содомыслӧ Суд Лунас лоас буржык сія карся, кӧдаӧ тіянӧс эзӧ лэдзӧ».

Вериттӧм каррезлӧ висьталӧм

(Мт.11:20-24)

13 «Ӧддьӧн умӧль лоас тэныт, Коразин кар! Ӧддьӧн умӧль лоас тэныт, Вифсаида! Тир да Сидон каррезын эзӧ адззылӧ тіянын мыччалӧм адззывлытӧм керӧммесӧ*б. Сэтчин оліссес адззылісӧ бы нійӧ, сэк, натьтӧ, важын ни бы пасьталісӧ чорыт паськӧм, пӧимӧн киськалісӧ юрнысӧ да пондісӧ тӧждісьны асланыс умӧль керӧммез кузя.
14 Тир да Сидон каррезын оліссезлӧ Суд Лунас лоас тіянся буржык.
15 Тэ, Капернаум кар, енӧжӧдз мӧдан лэбтісьны? Тэ адӧдз усян.


16 Кин тіянӧс кывзӧ, сія Менӧ кывзӧ. Кин тіянӧс абутӧмӧ пуктӧ, сія Менӧ абутӧмӧ пуктӧ. Менӧ абутӧмӧ пуктісьыс Менӧ Ыстісьсӧ абутӧмӧ пуктӧ».

Сизимдас велӧтчисьлӧн бертӧм


17 Гажаӧсь бертісӧ сизимдас велӧтчисьыс. Нія баитісӧ: «Велӧтісь! Тэнат нимӧн тшӧктам кӧ, сэрпӧсь ловвес кывзісьӧны».
18 Исусыс висьталіс нылӧ: «Ме адззылі енӧжсис сотанаыслісь чарньӧв моз усьӧмсӧ.
19 Сідз и эм: Ме сета тіянлӧ вын тальны кыйезӧс*в да скорпионнэзӧс и вермыны миян вылӧ лэбтісьӧм быд лёк вынсӧ. Нем умӧльыс тіянлӧ оз ло.
20 Тіянӧс сэрпӧсь ловвес кывзісьӧны кӧ, сысянь эд гажӧтчӧ. Гажӧтчӧ сысянь: тіян ниммезныт эд гижӧмась енӧжас».

Исуслӧн Айсӧ ошкӧм

(Мт.11:25-27, 13:16-17)

21 Сэтӧн Исусыс Вежа Лолыссянь гажмис. Сія висьталіс: «Ошка Тэнӧ, Айӧ, eнӧжын да му вылын Дӧсвидзись! Тэ сійӧ быдӧс сайӧвтін мывкыдаэз да уна тӧдіссез шогья, осьтін челядь коддезлӧ. Сідз эд, Айӧ! Сэтшӧма керны эд Тэнат и вӧлі бур лӧсьӧтӧмыт».


22 Велӧтчиссеслӧ Сія висьталіс: «Айӧ быдӧс сетіс Меным. Дзир Айыс тӧдӧ, кин Зоныс. Дзир Зоныс тӧдӧ, кин Айыс. Тӧдӧ и сія, кинлӧ Зоныс осьтас».


23 Велӧтчиссеслань бергӧтчӧмӧн дзир нылӧ висьталіс: «Шудаӧсь нія, кӧдна асланыс синнэзӧн адззӧны, мый тійӧ адззат.
24 Висьтала Тіянлӧ: Енсянь юӧртіссез ӧксуэзкӧт унаӧн мӧдісӧ адззывны ӧні тіянлісь адззылӧмнытӧ, да эзӧ адззылӧ. Мӧдісӧ кывны кылӧмнытӧ, да эзӧ кылӧ».

Самарияись небыт сьӧлӧма морт йылісь


25 Ӧтік Туйдӧтӧ велӧтісь чеччис да Исуссӧ кутӧм могись юаліс: «Велӧтісь! Мый меным керны пырся оланӧ*г пырӧм понда?»
26 Исусыс сылісь юаліс: «Туйдӧтас мый гижӧм? Мый сэтісь лыддьӧтан?»
27 Мӧдыс висьталіс: «Радейт ассит Дӧсвидзись Ентӧ быдсӧн сьӧлӧмнат, быдсӧн ловнат, быдсӧн выннат, быдсӧн мывкыднат. Ассит матісьтӧ радейт асьтӧ моз».
28 Исусыс сылӧ висьталіс: «Бура тэ висьталін. Сідз кер, сэк пондан овны».


29 Асьсӧ дорйӧм могись сія юаліс Исусыслісь: «Кин менам матісьыс?»


30 Исусыс сэтчӧ висьталіс:


«Ерусалимсянь Ериконӧ мунӧм коста ӧтік морт шедас лёк кериссезлӧ. Нія чӧвтасӧ сы вылісь паськӧмсӧ, вартласӧ сійӧ да мунасӧ. Колясӧ сійӧ садьтӧг.
31 Сы коста сія туй вылӧт мунас ӧтік вежауджалісь. Вартлӧм мортсӧ казялӧм бӧрын мунас туй мӧдӧрӧттяс.
32 Сідз и левит*д сэті мунтӧн сибӧтчас, видзӧтас, мунас одзлань.


33 Самарияись ӧтік морт мунас сія туй вылӧт. Сія казялас вартлӧм мортсӧ да сійӧ жалейтас.
34 Сія сибӧтчас сы дынӧ, дойманіннэсӧ мавтас винаӧн да виӧн, каттяс. Сэсся пуксьӧтас сійӧ аслас осёл вылӧ да вайӧтас сувтчан керкуӧ. Видзӧтас сы сьӧрын.
35 Мӧд лунас мунтӧнняс кыскас кык динарий, сетас сувтчан керку видзисьлӧ да висьталас: "Видзӧт мортыс сьӧрын. Видзан кӧ унажык, ме бертікам вешта тэныт".
36 Тэ шуанӧн, вартлӧм мортыслӧ куимнанныс коласісь кин вӧлі матісьыс?»


37 Сія висьталіс: «Сылӧ небыт сьӧлӧмсянь отсалісьыс». Сэк Исусыс сылӧ шуис: «Мун, и тэ кер сы моз».

Марфа да Мария ордын


38 Мунтӧнняс Исусыс локтіс ӧтік посадӧ. Сэтӧн Сійӧ Марфа нима инька рочаліс гортас.
39 Сылӧн вӧлі Мария нима сой. Марияыс Исусыс коккез дынӧ пуксьӧмӧн кывзіс Сылісь баитӧмсӧ.
40 Марфаыс лӧсьӧтіс уна сёян-юан. Сія сибӧтчис да висьталіс: «Дӧсвидзись! Он разь адззы, сойӧ менӧ ӧтнамӧс колис лӧсьӧтны сёян-юансӧ. Висьтав Марияыслӧ, медбы меным отсаліс».
41 Исусыс сылӧ висьталіс: «Марфа! Марфа! Тэ котрасян, тӧждісян уна понда.
42 Дзир ӧтікӧ колӧ. Марияыс бӧрйис буржыксӧ. Сійӧ сылісь озӧ мырддьӧ».




*а 10.4 сьӧм ─ деньги

*б 10.13 адззывлытӧм керӧм ─ чудо

*в 10.19 кый ─ змея

*г 10.25 пырся олан ─ вечная жизнь

*д 10.32 левит ─ Левий увтырись Вежа Керкуын уджалісь морт





ЛУКАСЯНЬ ВЕЖА БУР ЮӦР
Глава 11

Кеймыны велӧтӧм

(Мт.6:9-13, 7:7-11)

1 Кыдзкӧ Исусыс ӧтіклаын кеймис. Кеймыны дугдӧм бӧрсянь ӧтік велӧтчись шуис: «Велӧтісь! Велӧт миянӧс кеймыны, кыдз Иоаныс велӧтіс ассис велӧтчиссесӧ».


2 Исусыс висьталіс нылӧ: «Кеймиканыт висьталӧ:



─ Миян Ай, енӧжын Олісь!

Тэнчит вежа нимтӧ

ась быд морт видзӧ сьӧлӧмас.

Ась локтас Тэнат Юралӧмыт.

Быдӧс ась керсьӧ Тэ сьӧрті

му вылас, кыдз и енӧжас.

3 Быд лун кежӧ вай миянлӧ колан няньсӧ.

4 Тэ простит миянлісь умӧль керӧммезнымӧс,

мийӧ эд проститам миянлӧ умӧльӧ кериссесӧ.

Видз миянӧс ылалӧмись.

Ылӧтлісь дынісь миянӧс мезды».




5 Исусыс нылӧ висьталіс: «Видзӧтӧ: тіян коласісь кинлӧнкӧ эм ёрт. Тэ локтан сы дынӧ ойшӧрнас. Шуан сылӧ: "Ёртӧ, вай меным одзӧсӧн куим нянь.
6 Ме дынӧ туй вывсянь ёртӧ пырис. Менам нем сылӧ одзас вайны".
7 Сія пытшксяняс висьталас: "Эн вӧрӧт менӧ, ыбӧсыс пӧдана ни. Менам челядьӧ мекӧт ольпасьын. Ог вермы чеччыны тэныт няньсӧ сетны".
8 Шуа тіянлӧ: ёртасьӧмыс кузя сія оз чеччы да оз сет. Но пондас кӧ мӧдыс орӧттӧг корны, сія чеччас да сетас сылӧ, мымда корӧ.


9 Сідз и Ме шуа тіянлӧ: корӧ, и тіянлӧ сетасӧ. Кошшӧ, и адззатӧ. Ёркӧтӧ, и тіянлӧ осьтасӧ.
10 Быд корисьлӧ сетӧны, кошшисьыс адззӧ, ёркӧтісьлӧ осьтӧны.
11 Тіян коласісь кытшӧм ай корӧм няньыс туйӧ зоныслӧ сетас из? Корӧм чери туйӧ сетас разь кыйсӧ?
12 Корӧм кольттез туйӧ сетас разь скорпионӧс?
13 Тійӧ морттэс лӧгӧсь, а челядьнытлӧ кужат керны бур козиннэз. А Енӧжись Айныт эд сетас ни Вежа Ловсӧ Сылісь кориссезлӧ».

Кинсянь Исуслӧн выныс?

(Мт.12:22-30; Мк.3:20-27)

14 Кыдзкӧ Исусыс мортісь вашӧтіс кывтӧм сэрпӧсь лолӧс. Сэрпӧсь лолыс петӧм бӧрсянь сія мортыс пондіс баитны. Одзжык баитны эз вермы. Сысянь отирсӧ диво кутіс.
15 Ны коласісь мукӧдыс шуисӧ: «Сія вашӧтӧ сэрпӧсь ловвесӧ нылӧн вельзевул юралісьныс вынӧн».
16 Исуссӧ кутӧм могись мукӧдыс корисӧ Сійӧ мыччавны енӧжись пас.


17 Исусыс тӧдіс юррезаныс видзӧмнысӧ. Нылӧ висьталіс: «Ӧксу кипод увтын олісь йӧзыс ӧтамӧдкӧт янсӧтчас кӧ да пондас пессьыны, сія муыс кушамас*а, сэтісь керкуэс киссясӧ.
18 Сотанаыс ас вылас лэбтісяс кӧ, кыдз сэк видзсяс сылӧн юралӧмыс? Тійӧ тай баитат, Ме пӧ вельзевулыс вынӧн сэрпӧсь ловвесӧ вашӧта.
19 Ме кӧ вельзевулыс вынӧн вашӧта сэрпӧсь ловвесӧ, кытшӧм вынӧн сэк нійӧ вашӧтӧны тіян зоннэзныт? Нія ась лоӧны тіянлӧ судитіссезнас.
20 Ме кӧ Ен вынӧн вашӧта сэрпӧсь ловвесӧ, сэк тіян дынӧдз локтіс Енлӧн Юралӧмыс.


21 Вына морт шыпуртӧн видзӧтӧ кӧ аслас керку сьӧрын, сэк сылісь пажытьсӧ озӧ вӧрзьӧтӧ.
22 Вынажык уськӧтчас кӧ сы вылӧ, вермас сійӧ, мырддяс сылісь тышкасянсӧ*б, кӧда вылӧ сія надейтчис. Сылісь мырддьӧм пажытьсӧ сеталас.
23 Кин абу Мекӧт, сія Ме вылӧ лэбтісьӧ. Кин Мекӧт оз ӧкты, сія куштӧ-паськӧтӧ».

Сэрпӧсь ловлӧн бертӧм

(Мт.12:43-45)

24 «Мортісь петӧм сэрпӧсь лолыс ветлӧтӧ ватӧминнэзӧт*в, кошшӧ лӧньсӧ, но оз адззы. Сэк шуӧ: "Берта бӧр аслам керкуӧ, кытісь петі".
25 Сія локтӧ да адззӧ: керкуыс чышкӧм, дзимлялӧм.
26 Сэк мунӧ, сьӧрас вайӧтӧ асся лёкжык сизим сэрпӧсь лолӧс. Сэтчин пырӧны, олӧны. Сія мортлӧ одззаыс сьӧрті лоӧ умӧльжык».

Кин шуда


27 Исуслӧн баитӧм коста отирыс коласісь ӧтік инька Сылӧ горӧн висьталіс: «Шуда Тэнӧ новйӧтісь кынӧмыс! Шуда Тэнӧ вердісь моросыс!»
28 Сэтчӧ Исусыс висьталіс: «Шудаӧсь Енлісь Кывсӧ кыліссес да сы сьӧрті оліссес».

Ионалӧн пас

(Мт.12:38-42)

29 Отирыс ӧксисӧ ӧддьӧн уна. Сэк Исусыс пондіс баитны: «Ӧння кадӧ оліссес ─ ылалӧм отир. Нія мыччалан пассэз адззылӧны бы. Енсянь юӧртісь Ионалӧн пасся мӧдік пас нія озӧ адззылӧ.
30 Ионаыс вӧлі мыччалан пасӧн Ниневияын оліссезлӧ, а ӧння кадӧ оліссеслӧ ─ Морт Зон.
31 Лунлань муись иньӧксу*г сувтас Суд Лунас ӧння кадӧ оліссескӧт, нійӧ судитас. Ылісь муэзісь сія вовлӧм кывзыны Соломоныслісь мывкыдсӧ. Эстӧн эд Соломонысся ыджытжык.
32 Ниневияын оліссез сувтасӧ судитны ӧння отирсӧ, нійӧ судитасӧ. Нія Ионаыс юӧртӧмсянь умӧль керӧммезныс дынісь бергӧтчӧмась Енлань. Эстӧн эд Ионаысся ыджытжык».

Югыт йылісь

(Мт.5:15, 6:22-23)

33 «Некин ӧзтӧм бисӧ оз дзеб, оз пукты гырнич увтӧ. Сійӧ сувтӧтӧны бивидзан вылӧ, медбы пыриссес адззисӧ югытсӧ.
34 Синыт ─ вывтыртӧ югдӧтісь. Синыт кӧ сӧстӧм, быдсӧн вывтырыт югыт. Синыт кӧ умӧль, вывтырыт быдсӧн кольччӧ пемытын.
35 Сідзкӧ, видзӧт: тэын югытыс абу разь пемытыс?
36 Тэнат кӧ вывтырыт быдсӧн югыт, абу ӧтік пемыт тор, сэк быдӧс лоас ӧддьӧн югыт, жыв тэнӧ югьялана югдӧтан ёна югдӧтӧ».

Фарисейез да Туйдӧтӧ велӧтіссез йылісь

(Мт.23:1-36; Мк.12:38-40; Лк.20:45-47)

37 Исуслӧн баитӧм бӧрын ӧтік фарисей рочаліс сійӧ гортас сёйны. Исусыс локтіс да пуксис сёйны.
38 Фарисейсӧ диво кутіс, мыля Исусыс пуксис сёйны киэсӧ миссьӧттӧг.


39 Дӧсвидзисьыс сылӧ висьталіс: «Тійӧ фарисейес ӧні бекӧрыслісь, юан дозыслісь вевдӧрсӧ миссьӧтат, а пытшкныт тай тіян тырӧм гусясьӧмнас да лӧгнас.
40 Ылӧстӧммез! Вевдӧрсӧ аркмӧтісьыс эз я аркмӧт и пытшксӧ?
41 Сеталӧ кориссезлӧ, мый тіян доз пытшкас, сэк тіян быдӧс лоас сӧстӧм.


42 Ӧддьӧн умӧль лоас тіянлӧ, фарисейез! Тійӧ сёян турунісь, карчись дасӧт торсӧ сетат. Отирыскӧт тай одӧ бӧрйисьӧ веськыта, одӧ радейтӧ Енсӧ. Этна тшӧктӧммез сьӧрті тіянлӧ колӧ керны да и мӧддэсӧ оз ков вунӧтны.


43 Ӧддьӧн умӧль лоас тіянлӧ, фарисейез! Тійӧ радейтат синагогаэзын пукавны одзас. Тіянлӧ сьӧлӧмви, копрасьӧны кӧ тіян одзын отир ӧксяніннэзын.


44 Ӧддьӧн умӧль лоас тіянлӧ, фарисейез да Туйдӧтӧ велӧтіссез! Ылӧтлісь отир! Тійӧ пуксьӧм шойнаэз*д кодьӧсь, кӧдна вылӧт отирыс тӧдтӧг ветлӧтӧны».


45 Сэтчӧ ӧтік Туйдӧтӧ велӧтісь Сылӧ висьталіс: «Велӧтісь! Сідз баитӧмнат Тэ и миянлісь сьӧлӧммезнымӧс дойдан».
46 Исусыс висьталіс: «Ӧддьӧн умӧль лоас тіянлӧ, Туйдӧтӧ велӧтіссез! Тійӧ отирыслӧ кышаліт сьӧкытся-сьӧкыт ноп*е, кӧдӧ нія и нӧбӧтны озӧ вермӧ. Асьныт тай и ӧтік чуньӧн одӧ павкӧтчӧ, медбы отсавны.


47 Ӧддьӧн умӧль лоас тіянлӧ! Тійӧ эд лэбтат шой керкуэз*ж Енсянь юӧртіссезлӧ, кӧднӧ вийӧмась вӧлі тіян айезныт.
48 Тійӧ айезныткӧт ӧтдор. Сідз керӧмнаныт тійӧ мыччалат нылісь уджсӧ. Нія вийисӧ Енсянь юӧртіссесӧ, а тійӧ нылӧ лэбтат шой керкуэз.
49 Сійӧн Еныслӧн мывкыдыс висьталӧ: "Ны дынӧ ыста Енсянь юӧртіссезӧс да апостоллэзӧс. Ны коласісь ӧтіккезӧс виясӧ, мӧдіккезӧс вашӧтасӧ".
50 Сідзкӧ, ӧння оліссес вештісясӧ Енсянь юӧртіссезлӧн вир понда, кӧда киссис быдӧс аркмӧтӧмсянь*з:
51 Авельыс киссьӧм вирсянь Закар вирӧдз. Закарсӧ вийисӧ езъяланін*и да Вежа Керку коласын. Тіянлӧ баита: ӧння оліссес вештісясӧ.


52 Ӧддьӧн умӧль лоас тіянлӧ, Туйдӧтӧ велӧтіссез! Тійӧ босьтіт тӧдӧмсис ключсӧ. Асьныт эдӧ пырӧ, и кин мӧдіс пырны, эдӧ лэдзӧ».


53 Исуслӧн баитӧм коста Туйдӧтӧ велӧтіссес фарисейескӧт лӧгувьяныс лэбтісисӧ уна мый юасьны Сылісь.
54 Кошшисӧ мог, мыйын бы Сійӧ кутны. Мӧдісӧ кутны Исуссӧ баитӧмас, медбы вӧлі, мый Сы вылӧ висьтавны.




*а 11.17 кушамны ─ опустеть

*б 11.22 тышкасян ─ оружие

*в 11.24 ватӧмин ─ безводное место

*г 11.31 иньӧксу ─ царица

*д 11.44 шойна ─ могила

*е 11.46 ноп ─ бремя

*ж 11.47 шой керку ─ гробница

*з 11.50 аркмӧтӧм ─ сотворение

*и 11.51 езъяланін ─ жертвенник





ЛУКАСЯНЬ ВЕЖА БУР ЮӦР
Глава 12

Фарисейез моз олӧмись ӧлӧм

(Мт.10:26-27)

1 Сы коста отирыс ӧксисӧ сюрс-мӧд*а ӧтамӧд бердӧ дзескӧтчӧмӧдз. Исусыс пондіс баитны велӧтчиссеслӧ: «Фарисейезлӧн нянь шӧмись ылына видзсьӧ, сія ылӧтлӧмӧн олӧм*б.
2 Быдӧс сайӧвтӧмыс оссьӧ, быд гусьӧна керӧм йылісь пондӧны тӧдны.
3 Сійӧн пемытінын висьталӧмныт кывсяс югытінын. Мый баитіт пельӧ гусьӧник керку пытшкын, лоас висьталӧм керку вывсянь».

Кинісь колӧ повны?

(Мт.10:28-30)

4 «Висьтала тіянлӧ, Аслам ёрттэзлӧ: эд полӧ вывтырнытӧ вийиссезісь. Нія сэсся нем озӧ вермӧ керны.
5 Висьтала тіянлӧ, кинісь колӧ повны: полӧ Сыись, Кӧда вийӧм бӧрас вермас куслытӧм биӧ чапкыны. Тіянлӧ шуа: Сыись полӧ.
6 Озӧ я вит пышкай*в вузалӧ кык учӧт сьӧм вылӧ? Ны коласісь Еныс некӧдӧ абу вунӧтӧм.
7 Тіян эд и юрси тылӧппэзныт лыддьӧмӧсь. Сідзкӧ, эд полӧ, тійӧ эд пышкайесся донажыкӧсь».

Кристоссӧ тӧдӧмись суськисьӧм

(Мт.10:32-33, 12:32; Мк.3:29)

8 «Висьтала тіянлӧ: кин отир одзын оз повзьы Менӧ тӧдӧм йылісь висьтасьны, сійӧ Морт Зоныс пуктас Аслас мортӧ Енлӧн ангеллэз одзын.
9 Кин отир одзын суськисяс Менӧ тӧдӧмись, сійӧ и Ме пукта тӧдтӧм мортӧ Енлӧн ангеллэз одзын.
10 Морт Зон вылӧ умӧль кыв висьталісь мортыс лоас проститӧм. Вежа Лов вылӧ умӧль кыв висьталісь мортыс оз ло проститӧм.


11 Кӧр тіянӧс вайӧтасӧ синагогаэзӧ, юраліссез да веськӧтліссез одзӧ, эдӧ тӧждісьӧ, кыдз пондат асьнытӧ дорйыны, мый пондат баитны.
12 Сія кадӧ Вежа Лолыс тіянӧс велӧтас, мый колӧ висьтавны».

Мывкыдтӧм бура олісь йылісь велӧтан висьт


13 Отирыс коласісь Исусыслӧ ӧтік висьталіс: «Велӧтісь! Тшӧкты вонӧс айӧсянь кольччӧм пажытьсӧ мекӧт янсӧтны».
14 Исусыс висьталіс сія мортлӧ: «Кин Менӧ сувтӧтіс судитісьнас, медбы тіян коласын бӧрйисьны?»
15 Сія быдӧнныслӧ висьталіс: «Видзӧтӧ, эд горшасьӧ. Уна пажыть ӧктӧмсянь мортлӧн оланыс эд оз видзсьы».


16 Сэтчӧ Сія висьтасис велӧтан висьт:


«Ӧтік мортлӧн муыс уна сетас воӧмсӧ.
17 Сія аскӧттяс баитас: "Мый нӧ керны? Меным некытчӧ ӧктыны ыб вывсис быдӧс воӧмсӧ".
18 Сэк висьталас: "Тӧда, мый керны: Разя ассим амбаррезӧс, лэбта ыджытжыккезӧ. Быдӧс ассим няньсӧ, быдӧс ассим бурсӧ ӧкта сэтчӧ.
19 Висьтала аслым: лолӧй, уна кад кежӧ куйлӧ тэнат ӧктӧмыт. Ӧні шоччись, сёй, ю, гажӧтчы!"
20 А Еныс сылӧ висьталас: "Мывкыдтӧм! Эта ойӧ тэнчит ловтӧ босьтасӧ! Кинлӧ дӧнзяс тэнат ӧктӧмыт?"


21 Сідз овлӧ пажытьсӧ ас понда ӧктіссезкӧт, Ен понда кӧ озӧ ӧктӧ».

Тӧждісьтӧг овны велӧтӧм

(Мт.6:19-21,25-34)

22 Аслас велӧтчиссезлӧ Исусыс висьталіс: «Сійӧн шуа тіянлӧ: эдӧ тӧждісьӧ, мый сёйны, мый пасьтавны.
23 Оланныт эд сёянся донажык, вывтырныт ─ паськӧмся.
24 Видзӧтӧ ракаэз вылӧ. Нія озӧ кӧдзӧ, озӧ вундӧ. Абу нылӧн чоммез, амбаррез. Нійӧ Еныс вердӧ. А тійӧ эд кайесся унаӧн донажыкӧсь!
25 Кин тіян коласісь аслас тӧждісьӧмӧн вермас содтыштны олан кадсӧ?
26 Сідзкӧ, нельки учӧт торсӧ одӧ кӧ вермӧ керны, мый сэк тӧждісят мӧдік йылісь?


27 Видзӧтӧ дзоридззез быдмӧм вылӧ. Нія озӧ уджалӧ, озӧ печкӧ. Висьтала тіянлӧ: нельки Соломон ӧксулӧн югьялан паськӧмыс абу вӧлӧм дзоридззез кодь басӧк.
28 Еныс сэтшӧм басӧка пасьтӧтӧ талун видз вылын быдман турунсӧ, кӧда ашын лоас чапкӧм горӧ. А тіянӧс, умӧля веритіссесӧ, буржыка пасьтӧтас!


29 Сідзкӧ, сёян-юан эд кошшӧ, сы понда эд тӧждісьӧ.
30 Енсӧ тӧдтӧм отирыс быдӧс сійӧ и кошшӧны. Айныт эд тӧдӧ, тіянлӧ сія колӧ.
31 Кошшӧ Еныслісь Юралӧмсӧ, сэк и быдӧс коланаыс лоас тіянлӧ сетӧм.


32 Эд полӧ, учӧт чукӧр! Айныт шуис сетны тіянлӧ Юралӧм.


33 Вузалӧ пажытьнытӧ, сеталӧ кориссезлӧ. Керӧ аслыныт бырлытӧм кӧичкаэз*г. Бырсьывлытӧм дона берсясӧ ӧктӧ енӧжас. Сэтчӧ гусясисьыс оз сибӧтчыв, сійӧ кор*д оз сёй.
34 Дона берсяныт куйланінын и сьӧлӧмныт лоас».

Лӧсьӧтчӧмӧн видзчисьӧм йылісь

(Мт.24:42-44)

35 «Пыр лоӧ лӧсьӧтчӧмӧсь: тіян коссэзныт йыалӧмӧсь, биэзныт ─ ӧзтӧмӧсь.
36 Асьныт лоӧ раббез кодьӧсь, кӧдна кӧзяиннысӧ видзчисьӧны гӧтрасьӧм порйӧтан вылісь, ёркӧтчикас медбы сэк жӧ сылӧ осьтны.
37 Шудаӧсь нія раббес, кӧзяинныс локтӧм коста нія видзчисьӧны кӧ сійӧ. Веськыта висьтала тіянлӧ: сія лӧсьӧтчас, пуксьӧтас нійӧ пызан сайӧ да пондас потшуйтны.
38 Кӧзяиныс локтас кӧ нельки ойшӧрнас али асъяпоннас да казялас, нія сійӧ видзчисьӧны, шудаӧсь сэк нія раббес.


39 Тійӧ тӧдат: гусясисьлісь локтан кадсӧ кӧзяиныс тӧдіс бы, сэк эз бы лэдз сійӧ сюрны керкуас.
40 Сідз и тійӧ, пыр лоӧ лӧсьӧтчӧмӧсь. Морт Зоныс локтас видзчисьтӧг».

Бур да умӧль раббез йылісь велӧтан висьт

(Мт.24:45-51)

41 Сэк Петра Исусыслісь юаліс: «Дӧсвидзись! Миянлӧ сія велӧтан висьтыс али быдӧнныслӧ?»
42 Дӧсвидзисьыс сылӧ висьталіс:


«Лоӧ надейнӧй, мывкыда раб кодьӧсь. Кӧзяиныс аслас керкуын сувтӧтас сійӧ аскадӧ сетавны уджаліссеслӧ сёян.
43 Шуда сія рабыс, кӧзяиныс локтас кӧ да казялас: рабыс керӧ сы тшӧктӧм сьӧрті.
44 Веськыта тіянлӧ висьтала: аслас керкуын быдӧс сьӧрын видзӧтны сувтӧтас сійӧ.


45 Сія рабыс висьталас кӧ аслыс: "Менам кӧзяинӧ оз лок чожа", сэк сія пондас вартлыны мӧд раббесӧ, а ачыс пондас сёйны-юны, кодавны.
46 Кӧзяиныс локтас видзчисьтӧг, тӧдтӧм кадӧ. Сійӧ рабсӧ кувтӧдз вартлас, и сылӧ дӧнзяс сія жӧ, мый и вериттӧммезлӧ.


47 Рабыс кӧ тӧдӧ аслас кӧзяинлісь тшӧктӧмсӧ, но оз лӧсьӧтчы да оз кер сы тшӧктӧм сьӧрті, сійӧ ӧддьӧн вартласӧ.
48 А кин тӧдтӧг керас умӧльсӧ, сія лоас вартлӧм етшажык. Кинлӧ уна сетӧм, сысянь уна и корасӧ. Уна кӧ морт кипод увтӧ сетӧм, сысянь унажык юаласӧ».

Би да янсӧтӧм

(Мт.10:34-36)

49 «Ме локті му вылас би лэдзны. Ме видзчисьны ни ог вермы сылісь ӧзйӧмсӧ!
50 Пыртчӧмӧн колӧ Меным пыртчыны. Сы аркмӧмӧдз Менам сьӧлӧмӧ ӧддьӧн пессьӧ.
51 Поди, шуат, Ме лӧнь олан вайи му вылын оліссезлӧ? Тіянлӧ шуа: абу сідз, янсӧтчӧм вайи.
52 Ӧнісянь керкуас вит олісьыс пондасӧ янсӧтчыны: куимыс лэбтісясӧ кыкыс вылӧ, кыкыс ─ куимыс вылӧ.
53 Айыс лэбтісяс зоныс вылӧ, зоныс ─ айыс вылӧ, мамыс ─ нылыс вылӧ, нылыс ─ мамыс вылӧ, аньыс ─ моньыс вылӧ, моньыс ─ аньыс вылӧ».

Кадлӧн пассэз

(Мт.16:2-3)

54 А отирыслӧ Исусыс висьталіс: «Рытвывсянь лэбтісян кымӧрсӧ казялікӧ шуат: "Зэрны пондас". Сідз и овлӧ.
55 Лунланьсянь тӧв пӧльтікӧ шуат: "Пӧжны пондас". Сідз и лоӧ.
56 Ылӧтліссез! Му да енӧж вылӧ видзӧттӧн тӧдатӧ, мый видзчисьны. Мыля нӧ одӧ вермӧ тӧдны ӧння кадсӧ?»

Суд вылӧ мунтӧн бурасьӧм

(Мт.5:25-26)

57 «Мыля и асьныт одӧ ылӧстӧ, мый буржык?
58 Тэнӧ кӧ нуӧтӧны суд вылӧ, туй вылас вынсьӧтчы бурасьны тэнӧ нуӧтіськӧт. Сэк сія оз вайӧт тэнӧ судитісь дынӧ. А судитісьыс тэнӧ оз сет пуксьӧтісь киӧ. Сэк тэнӧ озӧ пуксьӧтӧ.
59 Висьтала тэныт: мӧдмоз кӧ керан, он пет сэтчинісь медбӧрья сьӧмтӧ сеттӧдз».




*а 12.1 сюрс-мӧд ─ несколько тысяч

*б 12.1 ылӧтлӧмӧн олӧм ─ лицемерие

*в 12.6 пышкай ─ воробей

*г 12.33 кӧичка ─ кошелёк

*д 12.33 кор ─ моль

Енлань бергӧтчыны тшӧктӧм


1 Исуслӧн баитӧм коста локтісӧ отир, кӧдна висьтасисӧ Галилеяись отирӧс вийӧм йылісь. Нійӧ вийны тшӧктӧм Пилатыс. Отирсӧ вийӧмась Енлӧ езъялан козиннэз вайӧм коста. Нылӧн вирныс сорласьӧм езъялан козиннэз вирӧн.
2 Исусыс сэтчӧ висьталіс: «Поди, юраныт видзат: Галилеясис нія оліссес унажык керисӧ умӧльсӧ, сідз кӧ кулісӧ?
3 Абу сідз. Висьтала тіянлӧ: умӧль керӧммезныт дынісь одӧ кӧ бергӧтчӧ Енлань, быдӧнныт сідз кулат.
4 Силоамын башняыс усикас вийӧм даскыкьямыс*а мортӧс. Натьтӧ, шуат: нія керисӧ умӧльсӧ унажык Ерусалимын быд олісься?
5 Абу сідз. Шуа тіянлӧ: умӧль керӧммезныт дынісь одӧ кӧ бергӧтчӧ Енлань, быдӧнныт сідз кулат».

Инжир пу йылісь велӧтан висьт


6 Сэк Исусыс висьтасис нылӧ велӧтан висьт: «Ӧтік мортлӧн пуйӧрас*б виноград коласын быдмӧм инжир пу. Мортыс локтас кошшыны сы вылісь воӧмсӧ да оз адззы.
7 Сія висьталас виноград вӧдитісьыслӧ: "Ме куимӧт во сьӧрна вовла кошшыны инжир пу вывсис воӧмсӧ, да ог адззы. Керав сійӧ. Мыйлӧ сія весь быдмӧ му вылас".
8 Сэк виноград вӧдитісьыс висьталас: "Кӧзяинӧ, коль сійӧ таво кежӧ. Ме сы гӧгӧр мусӧ небзьӧта, назьмита.
9 Мӧдпыр, поди, лоас сы вылын воӧмыс, а оз кӧ ло, сэк кералан"».

Шоччисян лунӧ инькаӧс веськӧтӧм


10 Шоччисян лунӧ Исусыс велӧтіс синагогаын.
11 Сэтчин вӧлі кӧстісьӧм инька. Даскыкьямыс во сьӧрна сэрпӧсь лолыс видзӧм сійӧ кӧстӧмӧн, сія абу вермӧм веськӧтчыны.
12 Исусыс казяліс сійӧ, корис дынас да висьталіс: «Инька, тэ мезмин аслат шогӧтісь».
13 Сія пуктыліс инькаыс вылӧ киэсӧ. Инькаыс сэк жӧ веськӧтчис да пондіс ошкыны Енсӧ.


14 Сэк синагогасис веськӧтлісьыс лӧгасис, мыля Исусыс веськӧтіс инькасӧ шоччисян лунӧ. Отирыслӧ лӧгувьяс висьталіс: «Шоччисян лунся эмӧсь квать лун, кӧр верматӧ уджавны. Сія луннэзӧ и локтӧ веськӧтчыны».
15 Дӧсвидзисьыс сылӧ висьталіс: «Ылӧтлісь морт! Быдыс тіян коласісь шоччисян лунӧ оз я лэдз ясли бердісь домйылісь осёлӧс да ӧшкаӧс юктавны?
16 Авраам увтырись нывсӧ сотанаыс кӧрталӧмӧн видзис даскыкьямыс во сьӧрна. Эз я ков шоччисян лунӧ мездыны сійӧ этна домӧттэзісь?»
17 Исусыслӧн кыввес Сы вылӧ лэбтісьӧммесӧ рожа кулянӧдз вайӧтісӧ, а отирыс гажӧтчисӧ Исуслӧн быд вына керӧмсянь.

Горчига тусь да майӧв йылісь

(Мт.13:31-33; Мк.4:30-32)

18 Исусыс висьталіс: «Мый вылӧ вачкисьӧ Енлӧн Юралӧмыс? Сійӧ мый сьӧрті позьӧ видзӧтны?
19 Сія вачкисьӧ горчига тусь вылӧ. Сійӧ морт босьтас, аслас йӧрын сюйыштас муӧ. Сія быдмас ыджыт пуӧдз. Сы уввез коласын нельки енӧжись кайез поздісьӧны».


20 Исусыс бӧра шуис: «Мый сьӧрті Ме верма видзӧтны Енлісь Юралӧмсӧ?
21 Сія вачкисьӧ майӧв вылӧ. Инька сійӧ босьтас, пуктас шӧмӧсӧ, сэтчӧ лыддян дозӧн куимись пуктас пизь, сорлалас. Няньыс быдӧс ловзяс».

Векнит ыбӧс

(Мт.7:13-14,21-23)

22 Исусыс каррезӧт да посаддэзӧт мунӧм коста отирсӧ велӧтіс. Сія туйсӧ видзис Ерусалимлань.
23 Ӧтік Сылісь юаліс: «Дӧсвидзись! Етшаӧн разь мезмасӧ?» Исусыс висьталіс:
24 «Быд вынӧн вынсьӧтчӧ пырны векнит ыбӧсӧт. Тіянлӧ висьтала: уна пондыласӧ пырны, да озӧ вермӧ.


25 Локтас кад, керкусис кӧзяиныс чеччас, пӧдналас ыбӧссӧ. Сэк тійӧ ӧтӧрас сулавтӧн пондат ыбӧсас ёркӧтны да горӧтлыны: "Кӧзяин! Кӧзяин! Осьт миянлӧ!" Сія висьталас тіянлӧ: "Кытісь тійӧ? Ме тіянӧс ог тӧд".
26 Сэк пондат шуны: "Тэкӧт мийӧ ювлім-сёйлім. Тэ миян дынын ӧтӧрас велӧтін".
27 Сія сэк висьталас: "Тіянлӧ баита: кытісь тійӧ? Ог тӧд тіянӧс. Умӧльсӧ кериссез, мунӧ Ме дынісь быдӧнныт".


28 Тійӧ пондат горзыны, пиннезӧн гырскыны, кӧр Енлӧн Юраланінісь казялат Авраамсӧ, Исаксӧ, Яковсӧ, Енсянь юӧртіссесӧ быдӧннысӧ. А асьныт сэтчинісь лоат вашӧтӧмӧсь.
29 Енлӧн Юраланінӧ отирыс локтасӧ асывланьсянь, рытланьсянь, лунланьсянь да ойланьсянь. Нія быдӧнныс пуксясӧ пызан сайӧ.
30 Эмӧсь медбӧрьяэс, кӧдна лоасӧ медодззаӧсь. Эмӧсь медодззаэс, кӧдна лоасӧ медбӧрьяӧсь».

Ерусалим понда тӧждісьӧм

(Мт.23:37-39)

31 Сія кадӧ локтісӧ мукӧд фарисейес да висьталісӧ Исусыслӧ: «Пет, мун эстісь. Иродыс мӧдӧ Тэнӧ вийны».
32 Исусыс нылӧ висьталіс: «Мунӧ, висьталӧ сія ручлӧ: Ме вашӧтла сэрпӧсь ловвесӧ, веськӧта шогӧттэзісь талун, ашын, а мӧдлун уджӧс досповна кера.
33 Меным колӧ мунны одзлань талун, ашын да мӧдлун. Оз эд овлы, медбы Енсянь юӧртісьсӧ вийисӧ мӧдіклаын, сія пыр керсьӧ Ерусалимын.


34 Ерусалим! Ерусалим! Енсянь юӧртіссесӧ вийлісь! Тэ дынӧ ыстӧммесӧ иззэзӧн шупкалісь! Кынымись Ме мӧді ӧктыны тэнчит челядьтӧ, кыдз кай ӧктӧ пияннэсӧ борддэз увтас! Тійӧ тай эдӧ кывзісьӧ.
35 Сідз и кольччӧ тіянлӧ Вежа Керкуныт кушӧн. Тіянлӧ юӧрта: тійӧ Менӧ одӧ адззылӧ сія кадӧдз, кӧр ӧмсиныт петасӧ сэтшӧм кыввез: "Бласлӧвитӧм Дӧсвидзись нимӧн Локтісьыс!"»




*а 13.4 даскыкьямыс ─ 18

*б 13.6 пуйӧр ─ сад





ЛУКАСЯНЬ ВЕЖА БУР ЮӦР
Глава 14

Ва пыкӧсӧн шогалісьӧс шоччисян лунӧ веськӧтӧм


1 Шоччисян лунӧ Исусыслӧ лӧсяліс ӧтік юралісь фарисей ордӧ локны сёйны. Быдӧнныс бура нёджжалісӧ Исусыс сьӧрын.
2 Сы одзӧ сувтіс ва пыкӧсӧн*а шогалісь морт.
3 Туйдӧтӧ велӧтіссеслісь да фарисейеслісь Исусыс юаліс: «Позьӧ я веськӧтны шоччисян лунӧ?»
4 Нія шы эзӧ сетӧ. Мортыс бердӧ павкӧтчӧмӧн Исусыс сійӧ веськӧтіс да ыстіс гортас,
5 а нылӧ висьталіс: «Тіян коласісь кинлӧнкӧ осёл али пороз усяс кӧ юкмӧсӧ*б, одӧ разь сійӧ кыскӧ кӧть и шоччисян лунӧ?»
6 Нія Сылӧ нем эзӧ вермӧ висьтавны.

Фарисей ордын ӧксьӧм отирӧс велӧтӧм


7 Исусыс казяліс, корӧммес тэрмасисӧ пуксьыны одзлань. Сійӧн Сія висьталіс велӧтан висьт:
8 «Корас кӧ тэнӧ кин гӧтрасьӧм порйӧтны, одзас эн пуксьы. Корӧммес коласын вермас лоны морт, кӧдӧ пуктӧны тэсся вылынжыка.
9 Тэнӧ да сійӧ корисьыс сэк сибӧтчас тэ дынӧ да висьталас: "Лэдз сійӧ этчӧ пуксьыны". Тэныт сэк ковсяс пуксьыны медбӧрас да гӧрдӧтны отир одзын.
10 Корасӧ кӧ, тэ лок да пуксьы медбӧрас. Сэк тэнӧ корисьыс локтас да висьталас: "Ёрт, пуксьы одзлань!" Тэныт сэк бур лоас тэкӧт пукалісь отир одзын.
11 Асьсӧ быд вылына лэбтісьыс лоас лэдзӧм. Асьсӧ учӧтӧ пуктісьыс лоас лэбтӧм».


12 Исусыс Сійӧ корисьлӧ висьталіс: «Лунӧн я, рытӧн я лӧсьӧтӧм сёян дорӧ эн кор ассит ёрттэтӧ, воннэтӧ, ассит увтыртӧ, ордчӧн бура оліссетӧ. Вештісьӧм могись и нія тэнӧ вермасӧ корны.
13 Керан кӧ вежалунтӧ, сёян дорас кор дойдӧммесӧ, кориссесӧ, чотіссесӧ, синтӧммесӧ.
14 Тэ лоан шуда, нія эд немӧн озӧ вермӧ тэныт вештісьны. Тэныт вештасӧ Ен сьӧрті веськыта оліссезлӧн ловзьӧм коста».

Рочалӧммез йылісь велӧтан висьт

(Мт.22:1-10)

15 Сійӧ кылікӧ Сыкӧт пукаліссез коласісь кинкӧ висьталіс Исусыслӧ: «Шуда сія, кин Енлӧн Юраланінын пуксяс пызан сайӧ!»
16 Исусыс сылӧ висьталіс: «Ӧтік морт ӧктас ыджыт пызан да унаӧс рочалас.
17 Сибалас пызан сайӧ пуксян кад. Ассис рабсӧ сія ыстас висьтавны корӧммеслӧ: локтӧ, быдӧс эд лӧсьӧтӧм ни.
18 Жыв баитчӧмӧн быдӧнныс пондасӧ бӧр керсьыны. Одззаыс висьталас сылӧ: "Ме босьті му. Меным колӧ ветлыны видзӧтны сійӧ. Кора тэнӧ, эн видз ме вылӧ лӧгтӧ".
19 Мӧдыс висьталас: "Ме босьті дас пороз. Ме муна видзӧтны нійӧ уджын. Кора тэнӧ, эн видз ме вылӧ лӧгтӧ".
20 Куимӧтыс висьталас: "Ме гӧтраси, сійӧн ог вермы локны".


21 Рабыс бертас, быдӧс висьтасяс аслас кӧзяинлӧ. Сэк кӧзяиныс лӧгасяс да висьталас аслас раблӧ: "Тэрмасьӧмӧн мун карас да уличаэзісь, туйвежжезісь вайӧт татчӧ кориссесӧ, дойдӧммесӧ, коктӧммесӧ, синтӧммесӧ".
22 Рабыс локтас да висьталас: "Кӧзяин! Кери тэнат тшӧктӧм сьӧрті, а пызан саяс лабиччес эшӧ эмӧсь".
23 Кӧзяиныс висьталас аслас раблӧ: "Мун туйезӧт, йӧр доррезӧт и быдӧннысӧ, кинӧс панталан, тшӧкты локны, медбы менам керкуӧ тырис.
24 Висьтала тіянлӧ: одзжык корӧммез коласісь некин оз понды сёйны менчим сёянсӧ". Уна корӧммес, да етша бӧрйӧммес».

Исус сьӧрӧ мунісьлӧ

(Мт.10:37-38)

25 Исускӧт муніс уна отир. Ныланьӧ бергӧтчӧмӧн Исусыс висьталіс:
26 «Ме дынӧ локтісьлӧ ай-мамыс, воннэс-сойес, иньыс, челядьыс да аслас оланыс Месся донажыкӧсь кӧ, сія оз вермы лоны Менам велӧтчисьӧн.
27 Ме сьӧрӧ локтісьыс ассис крестсӧ оз кӧ нуӧт, сія оз вермы лоны Менам велӧтчисьӧн.
28 Кин тіян коласісь ыджыт керку лэбтӧм одзын оз пуксьы да лыддьы, мымда сэтчӧ мунас сьӧмыс? Тырмас я сылӧн сьӧмыс керкусӧ быдсӧн лэбтыны?
29 Увтсӧ керас да оз кӧ вермы быдсӧн лэбтыны, сэк пондасӧ сы вылын серавны.
30 Отирыс шуасӧ, мортыс пондӧтчис пӧ да эз вермы быдсӧн лэбтыны».

Ӧксу йылісь


31 «Ӧксулӧ колӧ петны тышкасьны мӧдік ӧксукӧт. Тышкасьӧм одззас оз разь сія пуксьы баитчыны, тырмас я сылӧн выныс? Вермас я сія дас сюрсӧн лэбтісьны тышкасьны сы вылӧ кыкдас сюрс локтӧм йӧзкӧт?
32 Оз кӧ тырмы выныс, сэк мӧд ӧксуыс кытчӧдз ылын, ыстас ассис отирсӧ баитчыны бурасьӧм йылісь.
33 Сідзкӧ, быдыс тіян коласісь, кин оз коль быдӧс, мый сылӧн эм, оз вермы лоны Менам велӧтчисьӧн».

Сов йылісь

(Мт.5:13, Мк.9:50)

34 «Сов ─ буртор, но ӧштас кӧ сія солалан вынсӧ, мыйӧн сійӧ бӧр керан соланас?
35 Сэтшӧмыс муӧ, назёмӧ оз туй. Сійӧ сэк чапкӧны ылӧжык. Пеля мортыс ась кылӧ!»




*а 14.2 ва пыкӧс ─ водянка

*б 14.5 юкмӧс ─ колодец

Ӧшӧм баля йылісь велӧтан висьт

(Мт.18:12-14)

1 Вот ӧктіссес да мӧдік умӧльсӧ керись отир сибӧтчывлісӧ кывзыны Исуссӧ.
2 Фарисейес Туйдӧтӧ велӧтіссескӧт лӧгӧн баитісӧ: «Сія сибӧтӧ дынас умӧльсӧ кериссесӧ да сёйӧ ныкӧт».
3 Сэк Исусыс нылӧ висьталіс сэтшӧм велӧтан висьт:


4 «Шуам, кинлӧнкӧ тіян коласісь эм сё баля чукӧр. Сэтісь ӧтік ӧшас. Оз разь мортыс коль ӧкмысдас ӧкмыс балясӧ овтӧминас, медбы кошшыны ӧшӧмсӧ? Сія пондас кошшыны балясӧ адззытӧдз.
5 Адззас сійӧ, гажмас, пуктас пельпон вылас.
6 Гортас локтӧм бӧрын корас ёрттэсӧ матын оліссескӧт да висьталас: "Гажӧтчӧ мекӧт! Ме адззи ассим ӧшӧм баляӧс".
7 Висьтала тіянлӧ: енӧжас ӧддьӧн ыджыт гаж овлӧ, бергӧтчас кӧ Енлань ӧтік умӧльсӧ керись морт. Сэтшӧм гажыс оз овлы ӧкмысдас ӧкмыс*а Ен сьӧрті веськыта олісь понда. Нылӧ эд оз ков бергӧтчыны умӧль керӧммезныс дынісь».

Ӧшӧм сьӧм йылісь велӧтан висьт


8 «Кытшӧм инька дас эзысь сьӧмись*б ӧтікӧ ӧштас кӧ, оз ӧзты би, оз понды чышкыны джоджсӧ да бура кошшыны сійӧ адззытӧдз?
9 Адззас сьӧмсӧ, корас модзанкаэсӧ*в матын олісь инькаэскӧт да висьталас: "Гажӧтчӧ мекӧт, ме адззи ӧшӧм сьӧмӧс".
10 Тіянлӧ висьтала: ӧтік морт понда овлӧ сэтшӧм жӧ гажыс Енлӧн ангеллэзлӧн, бергӧтчас кӧ мортыс умӧль керӧммес дынісь Енлань».

Ылалӧм зон йылісь велӧтан висьт


11 Исусыс эшӧ висьталіс:


«Ӧтік мортлӧн вӧлӧмась кык зон.
12 Ны коласісь учӧтжык зоныс айыслӧ висьталас: "Айӧ, пажытьсис вай менчим пайӧс". Айыс пажытьсӧ кыкнан зоныслӧ янсӧтас.
13 Кынымкӧ лун бӧрті учӧтжык зоныс аслас пайӧн мунас ылісь муэзӧ. Сэтчин лэдзчисьӧмӧн овтӧнняс быдӧс, мый сылӧн вӧлі, видзыштас.
14 Сэк сія муын отирыс ёна пондасӧ тшыгьявны. Зонкалӧ овны лоас ӧддьӧн сьӧкыт.
15 Сія локтас сэтчин олісь дынӧ медасьны. Мӧдыс ыстас зонкасӧ ыб вылӧ видзӧтны порссез сьӧрын.
16 Зонкаыс ӧддьӧн мӧдӧм порсь сёяннас тыртны кынӧмсӧ. Сылӧ и сійӧ некин оз сет.


17 Зонкаыс вежӧрсялас да шуас: "Айӧлӧн уджаліссес пӧттӧдз сёйӧны, да няньыс эшӧ кольччӧ, а ме тшыгйӧн кула!
18 Чечча, муна айӧ дынӧ. Сылӧ висьтала: Айӧ! Ме кери умӧльсӧ енӧж одзын и тэ одзын.
19 Менӧ оз ни позь шуны тэнат зонӧн. Босьт менӧ медалӧм уджалісьӧн".
20 Зонка чеччас да мунас айыс дынӧ.


Айыс ылісянь казялас зонсӧ. Сылӧ жаль лоас сія. Сія котӧртас паныт, кутчисяс голя бердас, окалас зонсӧ.
21 Зоныс висьталас сылӧ: "Айӧ! Ме кери умӧльсӧ енӧж одзын и тэ одзын. Менӧ оз ни позь шуны тэнат зонӧн".
22 Айыс висьталас раббеслӧ: "Вайӧ буржык паськӧм, пасьтӧтӧ сійӧ. Киас кышалӧ чунькытш. Коккезас ─ кӧмкӧт.
23 Вайӧтӧ ёнжык кукань да начкылӧ. Пондам сёйны да гажӧтчыны!
24 Эта зонӧ менам вӧлі кулӧм да ловзис, ӧшліс да адззисис". Быдӧнныс пондасӧ гажӧтчыны.


25 Сылӧн пӧрисьжык зоныс вӧлӧм ыб вылын. Сія бертікас, горт дынас локтікӧ ни, кылас сьылӧм да гажӧтчӧм.
26 Дынас корас ӧтік рабӧс да юалас: "Мый сэтшӧмыс?"
27 Рабыс сылӧ висьталас: "Тэнат воныт локтіс. Айыт начкыліс ён куканьӧс, зоныс эд сы дынӧ локтіс ловья".
28 Пӧрисьжык зоныс лӧгасяс, нельки керкуас оз пыр. Айыс петас да сійӧ корас.
29 Мӧдыс айыслӧ висьталас: "Кыным во ме тэныт уджала, пыр кера тэнат тшӧктӧм сьӧрті, но тэ меным ёрттэзӧкӧт гажӧтчыны и кӧзапиянӧс эн сет.
30 Зоныт локтіс куш киӧн, лэдзчисьӧм инькаэзкӧт быдӧс видзыштӧм бӧрсянь. Тэ тай сы понда начкылін ён куканьӧс".
31 Айыс сылӧ висьталас: "Зонӧ! Тэ пыр мекӧт. Быдӧс, мый менам эм, сія тэнат.
32 Воныт понда эд колӧ гажмыны да гажӧтчыны. Сія вӧлі кулӧм да ловзис, ӧшліс да адззисис"».




*а 15.7 ӧкмысдас ӧкмыс ─ 99

*б 15.8 дас эзысь сьӧм ─ 10 серебряных монет

*в 15.9 модзанка ─ подруга





ЛУКАСЯНЬ ВЕЖА БУР ЮӦР
Глава 16

Умӧль веськӧтлісь йылісь велӧтан висьт


1 Исусыс висьталіс Аслас велӧтчиссезлӧ: «Ӧтік морт олас ӧддьӧн бура. Сія керкуас видзас веськӧтлісьӧс. Сылӧ висьталасӧ веськӧтлісьыс йылісь, сія пӧ гусьӧн видзӧ сылісь пажытьсӧ.
2 Мортыс корас веськӧтлісьсӧ да висьталас: "Мый ме кыла тэ йылісь? Висьтась аслат удж йылісь. Ӧнісянь веськӧтлісьнас уджавны тэ он понды".
3 Сэк веськӧтлісьыс аслыс шуас: "Мый меным керны? Кӧзяинӧ менӧ оз лэдз уджавны гортас. Гарйыны ог вермы, корны ог лысьт.
4 Тӧда, мый колӧ керны, медбы менӧ лэдзисӧ мӧдік керкуэзӧ, ог кӧ понды уджавны керкуас веськӧтлісьӧн".
5 Сія кӧзяиныслісь одзӧсаліссесӧ ӧтікӧн корлас дынас. Одзза мортыслісь юалас: "Мымда тэ одзӧстін менам кӧзяинлісь?"
6 Мортыс висьталас: "Сё*а лыддян доз*б ви". Сэк сія висьталас сылӧ: "Босьт ассит гижӧттӧ, тэрмасьӧмӧн гиж ─ витдас*в".
7 Мӧдіклісь юалас: "Тэ мымда одзӧстін?" Сія висьталас: "Сё лыддян доз шогді". Сылӧ висьталас: "Босьт ассит гижӧттӧ, гиж ─ кыкьямысдас*г".


8 Кӧзяиныс ошкас умӧль веськӧтлісьсӧ адззисьӧмыс понда. Ӧння кадлӧн отирыс югытлӧн челядься чожажыка адззисьӧны, мый керны ас коддескӧт.
9 Ме тіянлӧ висьтала: адззӧ аслыныт ёрттэзнытӧ му вылісь быд берсянас, медбы босьтісӧ тіянӧс пырся оланінӧ, кӧр тіян нем оз ло».

Кык кӧзяинлӧ уджалӧм йылісь

(Мт.6:24)

10 «Кин етшанас надейнӧй, сія надейнӧй и унанас. Кин абу надейнӧй етшанас, сія и унанас абу надейнӧй.
11 Тійӧ кӧ му вылісь быд берсянас эдӧ вӧлӧ надейнӧйӧсь, кин тіянлӧ сетас былись дона берсясӧ?
12 Тіян киӧ оз кӧ туй сетны мӧдіклісь, кин тіянлӧ сетас ассиныт?
13 Некытшӧм кысъялісь оз вермы уджавны кык кӧзяинлӧ. Ӧтыс син вылӧ оз понды ковны, а мӧдсӧ пондас радейтны. Ӧтыслӧ быдӧс пондас бура керны, мӧдыс вылӧ и видзӧтны оз понды. Одӧ вермӧ уджавны Енлӧ да сьӧмлӧ».


14 Сійӧ быдӧс кылісӧ и сьӧм радейтісь фарисейез. Нія сералісӧ Исусыс вылын.
15 Исусыс нылӧ висьталіс: «Отир одзын тійӧ асьнытӧ мыччалат Ен сьӧрті веськыта оліссезӧн. Но Еныс эд тӧдӧ тіянлісь сьӧлӧммезнытӧ. Мый отирыслӧ дона, сія Еныслӧ сэрпӧсь».

Туйдӧт да Енлӧн Юралӧм

(Мт.5:32; Мк.10:11)

16 «Туйдӧтлӧн да Енсянь юӧртіссеслӧн кадыс вӧлі Иоан локтӧмӧдз. Ӧння кадсянь Енлӧн Юраланін йылісь Бур Юӧр паськалӧ, и быдыс сэтчин вынсьӧтчӧ пырны.
17 Туйдӧтас висьталӧмись эд ӧтік кырӧлок оз ӧш. Чожажык муыс да енӧжыс ӧшасӧ.


18 Аслас инькӧт янсӧтчӧм мортыс гӧтрасяс кӧ мӧдік вылын, сія кыскасьӧ иньыс сайсянь. Аслас жӧниккӧт янсӧтчӧм инькасӧ кин босьтас кӧ ас саяс, сія кыскасьӧ».

Бура олісь да Лазар корись


19 «Ӧтік морт оліс ӧддьӧн бура. Пасьтасис сія дона бур паськӧмӧ, быд луныс сылӧ вӧлі гажа вежалун.
20 Сія кадӧ оліс и Лазар нима корись морт. Сія пукаліс бура олісь морт пыранін дынын. Сылӧн кучикыс быдсӧн вӧлі ӧдӧм.
21 Поннэс нювлісӧ сылісь дойманіннэсӧ. Лазарыс корліс сёйны бура олісьыс пызан вылісь усьӧм сёян торресӧ.


22 Корись мортыс куліс. Ангеллэс нуӧтісӧ сійӧ Авраам дынӧ. Куліс и бура олісьыс, сійӧ дзебісӧ.
23 Адас маитчӧм коста сія лэбтіс синнэсӧ, ылісь казяліс Авраамсӧ да сыкӧт ордчӧн Лазарсӧ.
24 Бура олісьыс горӧтіс: "Авраам айӧ! Небыт сьӧлӧмсянь бергӧтчы меланьӧ, иньдӧт ме дынӧ Лазарсӧ. Ась чуньпонсӧ кӧтӧтас ваас да сайкӧтас менчим кылӧс. Эстӧн би пытшкас ме ӧддьӧн маитча".
25 Авраамыс сылӧ шуис: "Зонӧй, уськӧт тӧдвылат: тэ эд олікат босьтін ни ассит буртӧ. Лазарыслӧ дӧнзис умӧльыс. Ӧні сія эстӧн сьӧлӧмсӧ бурмӧтӧ, а тэ маитчан.
26 Да и ӧні тіян коласын да миян коласын ыджыт пыдӧстӧмин. Сідзкӧ, кин бы мӧдіс татісянь вуджны тіян дынӧ, сія оз вермы. Сідз и тіян дынсянь татчӧ озӧ вуджӧ".


27 Сэк мортыс шуис: "Сэк кора тэнӧ, айӧ, иньдӧт Лазарсӧ айӧ керкуӧ.
28 Менам эд эмӧсь вит вон. Сія ась висьталӧ нылӧ: оз ков сюрны татчӧ мырсянінас".
29 Авраамыс сылӧ висьталіс: "Нылӧн эмӧсь Моисей да Енсянь юӧртіссез, ась кывзӧны нійӧ".
30 Сія висьталіс: "Озӧ нія кывзӧ, Авраам айӧ! Локтас кӧ кинкӧ кулӧммез коласісь, сэк нія умӧльсӧ керӧммезныс дынісь бергӧтчасӧ Енлань".
31 Авраамыс сылӧ шуис: "Озӧ кӧ нія кывзӧ Моисейсӧ да Енсянь юӧртіссесӧ, сэк нія и кулӧммес коласісь ловзьӧмыслӧ озӧ веритӧ"».




*а 16.6 сё ─ 100

*б 16.6 лыддян доз ─ мера, одна мера = 30 литров

*в 16.6 витдас ─ 50

*г 16.7 кыкьямысдас ─ 80





ЛУКАСЯНЬ ВЕЖА БУР ЮӦР
Глава 17

Ылӧтлӧм йылісь

(Мт. 18:6-7,21-22; Мк. 9:42)

1 Исусыс Аслас велӧтчиссезлӧ висьталіс: «Ылӧтлӧмыстӧг оланын оз овлы. Но ӧддьӧн умӧль лоас сылӧ, кин пырйӧт ылӧтлӧмыс локтӧ!
2 Ӧтік учӧт веритісьӧс ылӧтӧм туйӧ ылӧтлісь мортлӧ буржык бы вӧлі, кӧбы кышалісӧ сылӧ голяас изын да шентісӧ сійӧ саридзӧ.
3 Видзӧтӧ ас сьӧраныт!


Умӧльсӧ кӧ керас тэныт воныт, ӧмав сійӧ. Пондас кӧ тӧждісьны сія умӧль керӧмыс кузя, простит сійӧ.
4 Сизимись кӧ луннас тэныт керас умӧльсӧ и сизимись висьталас: "Умӧльӧ кери, меным эз ков сідз керны", простит сійӧ».

Веритӧм йылісь


5 Апостоллэс Дӧсвидзисьыслӧ висьталісӧ: «Содты веритӧмнымӧс».
6 Дӧсвидзисьыс висьталіс: «Вӧлі бы тіян веритӧмныт горчига тусь кодь, сэк инжир пуыслӧ висьталіт бы: "Кыссьы вуджнат да пыр ваӧ" ─ тіянӧс бы сія кывзісис».

Раб да кӧзяин


7 «Кин тіян коласісь висьталас аслас раблӧ, кӧда локтас пода дынсянь али ыб вылын гӧрӧмсянь: "Лок чожжык, пуксьы пызан саяс"?
8 Натьтӧ, висьталат сідз: "Лӧсьӧт меным сёйны. Йыась да сёйтӧнням-ютӧнням кысъяв меным. Сэсся вӧлись ю, сёй ачыт".
9 Пондас я сія буркывтны ассис рабсӧ кывзісьӧмыс понда? Натьтӧ, оз.
10 Сідз и тійӧ тшӧктӧм сьӧрті керӧмныт бӧрын висьталӧ: "Мийӧ дзир раббез. Мийӧ керим, мый коліс керны"».

Проказаӧн шогаліссезӧс веськӧтӧм


11 Ерусалимӧ мунтӧнняс Исусыс муніс Самария да Галилея коласӧт.
12 Ӧтпыр Сія пондіс пырны ӧтік посадӧ. Ылынкодь сувтӧмӧн Сійӧ панталісӧ проказа шогӧтӧн дас шогалісь.
13 Нія горӧтлісӧ: «Исус, Велӧтісь! Небыт сьӧлӧмсянь отсав миянлӧ!»
14 Нійӧ казялікӧ Исусыс висьталіс: «Мунӧ, мыччасьӧ вежауджаліссезлӧ». Муніканыс нія сӧстӧммисӧ.
15 Ны коласісь ӧтік казяліс ассис веськалӧмсӧ. Енсӧ горӧн ошкӧмӧн сія бертіс.
16 Исуссӧ буркывтӧмӧн*а мортыс уськӧтчис Сы коккез дынӧ. Сія вӧлі Самарияись.
17 Сэк Исусыс юаліс: «Эзӧ разь сӧстӧммӧ дас морт? Кытӧн инӧ ӧкмысыс?
18 Мыля нія эзӧ бертӧ ошкыны Енсӧ дзир мӧдік муись локтӧм мортся?»
19 Мортыслӧ висьталіс: «Чеччы, мун. Веритӧмыт тэнӧ мездіс».

Морт Зонлӧн лун

(Мт.24:23-28,37-41)

20 Фарисейес юалісӧ: «Кӧр локтас Еныслӧн Юралӧмыс?» Исусыс висьталіс: «Еныслӧн Юралӧмыс оз лок тыдалӧмӧн.
21 Он висьтав: "То кытӧн сія!" али: "Сія сэтчин!" Енлӧн Юралӧмыс эд тіян пытшкын».


22 Велӧтчиссеслӧ Исусыс висьталіс: «Лоасӧ сэтшӧм луннэз, сэк ӧддьӧн бы адззылат Морт Зонлӧн луннэзісь ӧтікӧ, но одӧ адззылӧ.
23 Тіянлӧ висьталасӧ кӧ: "Сія эстӧн" али: "Сія сэтчин", сэк эдӧ мунӧ, эдӧ вӧтлісьӧ.
24 Чарньӧлыслӧн югӧрыс тыдалӧ енӧжас ӧт ладорсянь мӧд ладорӧдззас. Сідз Аслас лунӧ локтас Морт Зон.
25 Одзжык Сылӧ колас уна пессьыны-мырсьыны. Ӧння кадӧ оліссес Сійӧ абутӧм туйӧ пуктасӧ.


26 Кыдз вӧлі Ной луннэзӧ, сідз лоас и Морт Зон луннэзӧ.
27 Нойлӧн ыджыт пыжӧ пырӧмӧдз сёйӧмась, юӧмась, гӧтрасьӧмась, петӧмась жӧник сайӧ. Локтӧм ва, быдӧннысӧ вӧтьӧм.
28 Сідз вӧлӧм и Лотыс луннэзӧ: сёйӧмась, юӧмась, небсьӧмась, вузасьӧмась, садитчӧмась, лэбтӧмась керкуэз.
29 Лотыслӧн Содомсис петан лунӧ енӧжсянь киссьӧм сотчан истӧга*б зэр да быдӧннысӧ сотӧм.


30 Сідз лоас Морт Зонлӧн локтан лунӧ.
31 Сія лунӧ кин лоас керку вылын, ась оз лэдзчы мыйкӧ босьтны керкусис. Кин лоас ыб вылын, сідз жӧ бӧр ась оз берт.
32 Тӧдвыланыт видзӧ Лотыслісь иньсӧ.
33 Кин мӧдӧ видзны ассис олансӧ, сійӧ ӧштас. Кин ӧштас ассис олансӧ, сійӧ ловзьӧтас.
34 Висьтала тіянлӧ: сія ойӧ кыкӧн лоасӧ ольпасьын: ӧтсӧ босьтасӧ, мӧдсӧ колясӧ.
35 Кык инька ӧтлаын пондасӧ изны: ӧтсӧ босьтасӧ, мӧдсӧ колясӧ.
36 Кыкӧн лоасӧ ыб вылын: ӧтсӧ босьтасӧ, мӧдсӧ колясӧ».
37 Сэтӧн велӧтчиссес Сылісь юалісӧ: «Дӧсвидзись, кытӧн сія лоас?» Сія нылӧ висьталіс: «Кытӧн шой, сэтчӧ ӧксясӧ кутшшез*в».




*а 17.16 буркывтны ─ благодарить

*б 17.29 истӧг ─ сера

*в 17.37 кутш ─ орёл





ЛУКАСЯНЬ ВЕЖА БУР ЮӦР
Глава 18

Умӧль судитісь да дӧва йылісь велӧтан висьт


1 Исусыс велӧтіс, колӧ пӧ пыр кеймыны, оз ков киэз лэдзны. Сэтчӧ Сія висьтасис сэтшӧм велӧтан висьт:
2 «Ӧтік карын олас судитісь. Сія Енісь абу полӧм да и отирӧс абутӧм туйӧ пуктӧм.
3 Сія жӧ карын олас дӧва. Сія вовлывлас судитісьыс дынӧ да корас: "Дорйы менӧ дзескӧтісьыс шогья".
4 Судитісьыс дыр абу мӧдӧм дорйыны. Сэсся аслыс висьталас: "Енісь ме ог пов да и отирсӧ абутӧм туйӧ пукта.
5 Дӧваыс эд меным зника оз сет*а. Дорья сійӧ. Сія сэсся оз понды вовлыны"».


6 Исусыс висьталіс: «Кыліт умӧль судитісьыслісь кыввесӧ?
7 Оз разь Еныс дорйы Ассис бӧрйӧммесӧ, ой и лун Сылісь отсӧт кориссесӧ? Сёрмӧтчас разь Сія нылӧ отсавны?
8 Висьтала тіянлӧ: чожа дорьяс нійӧ. Но Морт Зон кӧр локтас, адззас я му вывсис веритӧмсӧ?»

Фарисей да вот ӧктісь йылісь велӧтан висьт


9 Сэтӧн вӧлісӧ отир, кӧдна асьнысӧ пуктісӧ Ен сьӧрті веськыта оліссезӧ, а мӧдіккесӧ пуктісӧ абутӧм туйӧ. Нылӧ Исусыс висьтасис велӧтан висьт:


10 «Кык морт, фарисей да вот ӧктісь, пырасӧ Вежа Керкуӧ кеймыны.
11 Фарисейыс сувтас да пондас ас йывсис кеймыны сідз: "Енӧ, буркывта Тэнӧ, ме эд абу мӧдік йӧз кодь: ог гусясь, ог бӧбӧт, иньӧ сайсянь ог ветлӧт, ме абу эта вот ӧктісь кодь.
12 Сизим лунас ме кыкись кӧслунала, шедтӧмсим дасӧт торсӧ сета".
13 Вот ӧктісьыс сулалас пыранін дынас. Сія оз лысьт енӧжлань лэбтыны синнэсӧ. Моросас сӧталӧмӧн висьталас: "Енӧ, ло небыт сьӧлӧма ме дынӧ, умӧльсӧ керись дынӧ!"


14 Висьтала тіянлӧ: вот ӧктісьыс гортас муніс Ен сьӧрті веськыта олісьӧн, а не фарисейыс. Асьсӧ быд лэбтісьыс эд лоас лэдзӧм, а асьсӧ учӧтӧ пуктісьсӧ лэбтасӧ».

Челядьӧс бласлӧвитӧм

(Мт.19:13-15; Мк.10:13-16)

15 Исусыс дынӧ вайӧтісӧ поснит челядьӧс, медбы Сія павкӧтчыліс ны бердӧ. Сійӧ адззикӧ велӧтчиссес локтӧммесӧ видісӧ.
16 Исусыс челядьсӧ корис дынас да висьталіс: «Лэдзӧ челядьсӧ локны Ме дынӧ. Эдӧ падмӧтӧ нійӧ. Ны коддеслӧ эд лӧсьӧтӧм Енлӧн Юраланіныс.
17 Быльсӧ тіянлӧ висьтала: кин челядь моз оз босьт Енлісь Юралӧмсӧ, сія оз пыр Енлӧн Юраланінӧ».

Бура олісьлӧ сьӧкыт пырны Енлӧн Юраланінӧ

(Мт.19:16-30; Мк.10:17-31)

18 Кытшӧмкӧ веськӧтлісь Исусыслісь юаліс: «Бур Велӧтісь! Мый меным керны пырся оланӧ пырӧм понда?»
19 Исусыс сылӧ висьталіс: «Мыля тэ менӧ шуан бурӧн? Ӧтік Енся бурыс некин абу.
20 Тӧдан Енлісь тшӧктӧммесӧ: "гозйӧн овтӧн ӧтамӧдныт сайсянь эд ветлӧтӧ", "эн вий", "эн гусясь", "морт йылісь вӧвлытӧмсӧ эн баит", "ай-мамтӧ бурӧ пукты*б"».
21 Сія висьталіс: «Ны сьӧрті ме томсянь ола».
22 Сійӧ кылікӧ Исусыс висьталіс сылӧ: «Дзир ӧтік тэныт оз тырмы. Быдӧс пажытьтӧ вузав, сетав кориссезлӧ. Сэк лоас тэныт дона пажытьыс енӧжас. Сэсся лок мунны Ме сьӧрӧ».
23 Сэтшӧмсӧ кылӧмсянь мортыс юрсӧ ӧшӧтіс. Сылӧн эд пажытьыс вӧлӧм ӧддьӧн уна.


24 Сылісь гажтӧмсялӧмсӧ казялікӧ Исусыс висьталіс: «Ӧддьӧн сьӧкыт бура олісьыслӧ пырны Енлӧн Юраланінӧ!
25 Кокнитжык верблюдлӧ мунны ем пысӧт, нежели бура олісьлӧ пырны Енлӧн Юраланінӧ».
26 Быдӧс сійӧ кыліссес юалісӧ: «Кин нӧ сэк вермас мезмыны?»
27 Исусыс висьталіс: «Мый морт оз вермы, сійӧ вермӧ Еныс».


28 Петраыс висьталіс: «Мийӧ быдӧс колим, мунім Тэ сьӧрӧ».
29 Исусыс висьталіс нылӧ: «Быльсӧ тіянлӧ висьтала: Енлӧн Юралӧм понда кин коляс керкусӧ, ай-мамсӧ, сойесӧ, воннэсӧ, иньсӧ, челядьсӧ,
30 сылӧ унапӧв лоас сетӧм ӧння кадӧ да локтан кадӧ ─ пырся олан».

Аслас кулӧм йылісь Исуслӧн висьталӧм

(Мт.20:17-19; Мк.10:32-34)

31 Исус корис дынас даскык велӧтчисьсӧ. Нылӧ висьталіс: «Мийӧ мунам Ерусалимӧ. Енсянь юӧртіссезлӧн Морт Зон йылісь гижӧмыс быдӧс аркмас.
32 Сійӧ сетасӧ ентӧдтӧммез киӧ. Сы вылын сераласӧ, Сійӧ умӧльтасӧ, сьӧлаласӧ.
33 Сійӧ вартласӧ. Сэсся виясӧ, но куимӧт лунас Сія ловзяс».
34 Велӧтчиссес сэтісь нем эзӧ вежӧртӧ. Нія кыввес нылӧ вӧлісӧ пӧданаӧсь.

Синтӧмӧс веськӧтӧм

(Мт.20:29-34; Мк.10:46-52)

35 Исусыс сибаліс Ерикон дынӧ. Сэтӧн ӧтік синтӧм морт кортӧн пукаліс туй дорас.
36 Сія кылӧм сы дынӧт уна отирлісь мунӧмсӧ да юаліс: «Мый сэтшӧмыс?»
37 Сылӧ висьталісӧ: «Назаретісь Исус мунӧ».
38 Сэк сія горӧтіс: «Исус, Давидлӧн Зон! Небыт сьӧлӧмсянь отсав меным!»
39 Одзас муніссес тшӧктісӧ сійӧ чӧвны, но Сія ӧддьӧнжык горӧтіс: «Давидлӧн Зон! Небыт сьӧлӧмсянь отсав меным!»
40 Исусыс сувтчис, тшӧктіс сійӧ вайӧтны дынас. Синтӧмыс сибӧтчис Сы дынӧ. Исусыс сылісь юаліс:
41 «Мый тэныт Месянь колӧ?» Мӧдыс висьталіс: «Велӧтісь! Осьт менчим синнэзӧс».
42 Исусыс сылӧ висьталіс: «Адззы! Тэнат веритӧмыт мездіс тэнӧ».
43 Мортыс сэк жӧ пондіс адззыны. Енсӧ ошкӧмӧн сія муніс Исусыс сьӧрӧ. Сэтшӧмсӧ адззылӧм понда быдӧс отирыс ошкисӧ Енсӧ.




*а 18.5 зника оз сет ─ не даёт покоя

*б 18.20 бурӧ пуктыны ─ уважать





ЛУКАСЯНЬ ВЕЖА БУР ЮӦР
Глава 19

Вот ӧктісь Заккей


1 Исусыс локтіс Ериконӧ, муніс карӧттяс.
2 Сэтчин бура оліс вот ӧктіссезлӧн Заккей нима веськӧтлісь.
3 Заккейыс мӧдіс видзӧтны Исуссӧ, кин Сія сэтшӧмыс. Ачыс сія вӧлі учӧт мыгӧра. Отирыс вӧлі ӧддьӧн уна, сійӧн сія эз вермы видзӧтны Исуссӧ.
4 Заккейыс котӧртіс одзлань. Исуссӧ казялӧм могись сія кайис сикомор пу вылӧ, кӧда дынӧт Исусыслӧ коліс мунны.
5 Исусыс сибӧтчис пуыс дынӧ. Сія видзӧтіс вывлань да шуис: «Заккей, чожажык лэдзчы! Меным талун колӧ сувтчыны тэ ордын».


6 Заккейыс гажмис, перыта лэдзчис, Исуссӧ вайӧтіс гортас.
7 Отирыс сійӧ адззылісӧ да лӧгӧн пондісӧ баитны: «Сія пырис умӧльсӧ керись морт ордӧ».
8 Заккейыс Исусыслӧ висьталіс: «Велӧтісь, быдӧс пажытьсим джынсӧ сета корись отирлӧ. Кинлісь босьті колӧмся унажык, сылӧ сета нёльпӧв».
9 Исусыс сылӧ висьталіс: «Талун эта керкуӧ локтіс мезмӧмыс, и сія эд Авраамлӧн зон.
10 Морт Зон эд локтіс адззыны да мездыны ӧшӧммесӧ».

Дас сьӧм йылісь велӧтан висьт

(Мт.25:14-30)

11 Отирыс кывзісӧ Исуссӧ. Нія вӧлісӧ Ерусалим дынын матын ни. Сійӧн нія юраныс пыртісӧ, чожа пӧ лоас Енлӧн Юралӧмыс. Сэк Исусыс висьтасис велӧтан висьт.
12 Сія висьталіс:


«Ӧтік бур увтырись морт лӧсьӧтчас мунны ылісь муэзӧ. Сэтчин сія мӧдӧм сувтны ӧксуӧн да бертны бӧр.
13 Сія корас дынас дас рабӧс. Нылӧ сетас уна сьӧм: дас мина*а. Берттӧдззас сьӧмсӧ тшӧктас лэдзны уджӧ бергавны, медбы вӧлі содтӧт.
14 Аслас отирлӧ сія син вылӧ абу колӧм, сійӧн сьӧрсяняс ыстӧмась отирӧс висьтавны, оз пӧ ков сія миянлӧ ӧксунас.


15 Сія мортыс бертас ӧксуӧн. Тшӧктас корны раббесӧ, кӧдналӧ сетіс эзысьсӧ*б. Сія мӧдӧм тӧдны, кин мымда шедтіс.
16 Локтас одзза рабыс, висьталас: "Кӧзяин! Тэнат эзысьыт вайис дасісь унажык".
17 Мӧдыс висьталас: "Тэ бур, рам раб! Тэ етшаас вӧлін надейнӧй. Эта понда тэнӧ сувтӧта веськӧтлісьӧн дас карын".
18 Локтас мӧдік раб, висьталас: "Кӧзяин! Тэнат эзысьыт вайис витісь унажык".
19 Висьталас и сія раблӧ: "Тэнат кипод увтӧ сета вит кар".


20 Локтас куимӧтыс, висьталас: "Кӧзяин! Босьт эзысьтӧ. Ме сійӧ видзи чышьянӧ каттьӧмӧн.
21 Ме полі тэись. Тэ мортыс сьӧлӧмтӧм: босьтан пуктытӧмтӧ, вундан кӧдзтӧмтӧ".
22 Кӧзяиныс сылӧ висьталас: "Тэнат кыввез сьӧрті лоас тэныт, ылӧтлісь раб! Тэ тӧдін: ме мортыс сьӧлӧмтӧм, босьта пуктытӧмӧс, вунда кӧдзтӧмӧс.
23 Мыля тэ эзысьсӧ эн сет сьӧм вежиссезлӧ, медбы локтӧм бӧрам ме босьті сійӧ содтӧтӧн?"


24 Сэтӧн сулаліссезлӧ висьталас: "Босьтӧ сылісь эзысьсӧ да сетӧ сылӧ, кӧдалӧн дас мина".
25 Сылӧ висьталасӧ: "Кӧзяин! Сылӧн эд сідз ни дас мина".
26 Кӧзяиныс шуас: "Тіянлӧ висьтала: быдыслӧ, кинлӧн эм, сетасӧ. Кинлӧн абу, сылісь босьтасӧ и сійӧ, мый эм.
27 Лёк кериссесӧ, кӧдна эзӧ мӧдӧ менӧ сувтӧтны ас вылын ӧксуӧн, вайӧтӧ татчӧ. Вийӧ нійӧ ме одзын"».

Исуслӧн Ерусалимӧ пырӧм

(Мт.21:1-11; Мк.11:1-11; Ин.12:12-19)

28 Этӧ висьтасьӧм бӧрын Исусыс муніс одзлань, Ерусалимлань.
29 Сія локтіс Виффагия да Вифания дынӧ. Нія посаддэс сулалісӧ Виягӧд*в керӧс увтын. Исусыс кык велӧтчисьӧс ыстіс одзлань.
30 Нылӧ висьталіс: «Мунӧ паныт сулалан посадӧ. Сэтчин пырат да казялат дом йылын осёл чаньӧс. Сы вылӧ морт эз на пуксьыв. Домӧтсӧ пӧрччалӧ, вайӧтӧ сійӧ ме дынӧ.
31 Кинкӧ пондас кӧ юасьны, мыйлӧ пӧрччалат, висьталӧ, сія пӧ колӧ Дӧсвидзисьлӧ».


32 Велӧтчиссес мунісӧ да казялісӧ: быдӧс лоис Исуслӧн висьталӧм сьӧрті.
33 Осёлыслісь домӧтсӧ пӧрччалӧм коста кӧзяиннэс юалісӧ: «Мыйлӧ тійӧ осёлсӧ мездӧтат?»
34 Мӧддэс висьталісӧ: «Сія колӧ Дӧсвидзисьлӧ».
35 Осёл чаньсӧ вайӧтісӧ Исусыс дынӧ. Ассиныс паськӧмнысӧ пуктісӧ осёлыс вылӧ да пуксьӧтісӧ Исуссӧ.
36 Исусыс муніс верзьӧмӧн, отирыс сы одзӧ туй вылас ольсалісӧ паськӧмнысӧ.


37 Исусыс сибӧтчис Виягӧд керӧс вылісь лэдзчанінӧ. Сэк унася-уна велӧтчись гажувьяныс горӧн пондісӧ ошкыны Енсӧ адззывлытӧммесӧ мыччалӧм понда.
38 Нія баитісӧ:



─ Бласлӧвитӧм Дӧсвидзись нимӧн локтісь Ӧксуыс!

Енӧжын лӧнь олан, ошкӧм Медвылісь Енлӧ!


39 Отирыс коласісь мукӧд фарисейес висьталісӧ Сылӧ: «Велӧтісь! Ӧв ассит велӧтчиссетӧ».
40 Исусыс нылӧ висьталіс: «Тіянлӧ висьтала: нія пӧдналасӧ кӧ ӧмнысӧ, сэк иззэс пондасӧ горӧтны».

Исус тӧждісьӧ Ерусалим понда


41 Исусыс локтіс Ерусалим дынӧ. Карыс вылӧ видзӧттӧн Сія пондіс горзыны карыс понда
42 да висьталіс: «Кӧть талун бы тэ вежӧртін, мый вайӧ тэныт лӧнь олансӧ! Но ӧні тэнат синнэт сійӧ озӧ вермӧ адззыны.
43 Локтасӧ луннэз, сэк лёк керись йӧз тэнӧ кытшӧвтасӧ, тэнат из йӧр*г гӧгӧрӧ мусӧ лэбтасӧ, быд ладорсянь дзескӧтасӧ.
44 Тэнӧ быдсӧн разясӧ, тэнчит челядьтӧ виясӧ. Карас из вылын из озӧ кольӧ сійӧн, мыля тэ эн тӧд сійӧ кадсӧ, кӧр вовліс тэ дынӧ Еныс».

Вежа Керкуись вузасиссезӧс вашӧтӧм

(Мт.21:12-17; Мк.11:15-19; Ин.2:13-17)

45 Исус пырис Вежа Керкуӧ. Сія пондіс сэтчинісь вашӧтны вузасиссесӧ да небиссесӧ.
46 Нылӧ висьталіс: «Менам керкуӧ ─ кейман керку, а тійӧ сійӧ пӧртіт лёк кериссеслӧ позӧ!»


47 Исусыс быд лун велӧтіс Вежа Керкуас. Аркирейес, Туйдӧтӧ велӧтіссес да бӧрйӧм пӧриссес пондісӧ баитчыны, кыдз бы сійӧ вийны.
48 Но нія эзӧ тӧдӧ, мый Сыкӧт керны. Исуссӧ кывзісь отирыс эд кальк эз керсьывлы Сы дынісь.




*а 19.13 мина ─ ӧтік минаын 100 динарий, а ӧтік динарий ─ мортлӧ лунся удж понда вештӧм

*б 19.15 эзысь ─ серебро

*в 19.29 Виягӧд ─ (Оливка) эта кылыс грек кыв вылын "Елеон"

*г 19.43 из йӧр ─ каменная стена





ЛУКАСЯНЬ ВЕЖА БУР ЮӦР
Глава 20

Исуслӧн вын йылісь юасьӧм

(Мт.21:23-27; Мк.11:27-33)

1 Ӧтік лунӧ Исусыс велӧтіс Вежа Керкуас, висьтасис Бур Юӧрсӧ. Сы дынӧ сибӧтчисӧ аркирейез, Туйдӧтӧ велӧтіссез да бӧрйӧм пӧриссез.
2 Нія Сылісь юалісӧ: «Висьтав миянлӧ, кытшӧм вынӧн Тэ сійӧ керан? Кин Тэнӧ сувтӧтіс сійӧ быдӧс керны?»
3 Исусыс нылӧ висьталіс: «Юала и Ме тіянлісь ӧтік йылісь. Висьталӧ Меным,
4 кытісь локтіс Иоанлӧн пыртчӧмыс. Енӧжсянь али мортсянь?
5 Нія ас коласаныс пондісӧ баитны: «Висьталам кӧ, енӧжсянь пӧ, Сія шуас: "Мыля нӧ тійӧ сылӧ эдӧ веритӧ?"
6 Висьталам кӧ, мортсянь пӧ, сэк отирыс шупкаласӧ миянӧс иззэзӧн. Отирыс эд тӧдӧны Иоансӧ Енсянь юӧртісьӧн».
7 Сэк нія висьталісӧ: «Огӧ тӧдӧ, кинсянь».
8 Исусыс нылӧ висьталіс: «Сідз и Ме ог висьтав тіянлӧ, кытшӧм вынӧн быдӧс кера».

Виноград вӧдитіссез йылісь велӧтан висьт

(Мт.21:33-46; Мк.12:1-12)

9 Исусыс отирыслӧ пондіс висьтасьны велӧтан висьт:


«Ӧтік морт аслас йӧрӧ сюйыштас винограддэз. Сэсся ассис йӧрсӧ сетас виноград вӧдитіссезлӧ кӧртымӧ*а. Ачыс сэтісь дыр кежӧ мунас.


10 Виноград ӧктан кадӧ Сія иньдас ассис рабсӧ виноград вӧдитіссез дынӧ, медбы босьтны воӧм виноградсис ассис пайсӧ. Виноград вӧдитіссес рабсӧ вартласӧ да ыстасӧ куш киӧн.
11 Кӧзяиныс ыстас мӧдік рабӧс. Нія и сійӧ вартласӧ, сераласӧ сы вылын да бӧр ыстасӧ куш киӧн.
12 Ыстас куимӧтӧс. Нія сійӧ дойдасӧ да вашӧтасӧ.


13 Сэк виноград йӧрыслӧн кӧзяиныс аслыс висьталас: "Мый меным керны? Ыста ассим дона зонӧс. Сійӧ нія озӧ лысьтӧ вӧрзьӧтны".
14 Виноград вӧдитіссес казяласӧ зонсӧ да ӧтамӧдныслӧ шуасӧ: "Сылӧ быдӧс пажытьыс вуджас. Виям сійӧ. Сэк быдӧс миянлӧ дӧнзяс".
15 Нія зонсӧ кутасӧ, петкӧтасӧ виноград йӧрсис да виясӧ. Мый керас ныкӧт виноград йӧрыслӧн кӧзяиныс?
16 Сія локтас да виноград вӧдитіссесӧ вияс. Виноград йӧрсӧ сетас мӧдіккезлӧ». Сійӧ кыліссес висьталісӧ: «Сэтшӧмыс ась оз жӧ ло!»
17 Отирыс вылӧ дзарнитӧмӧн Исусыс висьталіс: «Вежа Гижӧтсис эна кыввес мый йылісь висьталӧны? "Изыс, кӧдӧ керку лэбтіссес абутӧм туйӧ пуктісӧ, лоис пельӧс изӧн*б".
18 Быдыс, кин усяс сія из вылӧ, лыэсӧ чеглалас. Кин вылӧ сія усяс, сійӧ личкас».
19 Аркирейес Туйдӧтӧ велӧтіссескӧт сія кадӧ мӧдісӧ Исуссӧ кутны, но дзир отирсис полісӧ. Нія вежӧртісӧ: велӧтан висьтсӧ Сія висьтасис ны йылісь.

Вот вештӧм йылісь

(Мт.22:15-22; Мк.12:13-17)

20 Сы сьӧрын видзӧтлікӧ нія ыстісӧ ылӧтлісь морттэзӧс да тшӧктісӧ нійӧ видзсьыны веськыта оліссезӧн, медбы кутны Исуссӧ баитӧмас. Сэсся тшӧктісӧ сетны Сійӧ Римсянь сувтӧтӧм веськӧтлісь киӧ.
21 Ыстӧм морттэс Исусыслісь юалісӧ: «Велӧтісь! Мийӧ тӧдам, Тэ веськыта баитан, велӧтан. Морт вылӧ видзӧттӧг Тэ быдсӧ ӧтмоз веськыта велӧтан Енлӧн туйӧ.
22 Висьтав, колӧ я вештыны вотсӧ Римись ӧксулӧ?»
23 Сія нылісь ылӧтлӧмсӧ тӧдікӧ висьталіс: «Мый тійӧ Менӧ ылӧтлат?
24 Мыччалӧ меным динарий. Кинлӧн сы вылын чужӧмыс да гижӧм нимыс?» Нія висьталісӧ: «Римись ӧксулӧн».
25 Сія нылӧ висьталіс: «Сідзкӧ, ӧксулісь сетӧ ӧксулӧ, а Енлісь ─ Енлӧ».
26 Нія отирыс одзын эзӧ вермӧ Исуссӧ кутны кылын. Сы висьталӧмсянь нійӧ диво кутіс, сэсся нія шы эзӧ сетӧ.

Ловзьӧм йылісь

(Мт.22:23-33,41-46; Мк.12:18-27,35-37)

27 Исусыс дынӧ локтісӧ садукейез, кӧдна шуӧны, ловзьӧмыс пӧ абу. Нія Сылісь юалісӧ:
28 «Велӧтісь, Моисей гижис миянлӧ: "Кулас кӧ кинлӧн вон да коляс иньсӧ челядьтӧг, ась мӧд воныс гӧтрасьӧ сы инь вылын, медбы чужис кага кулӧм воныс ним вылӧ".
29 Вӧлісӧ сизим вон. Медодззаыс гӧтрасис, но куліс челядьтӧм.
30 Сылісь иньсӧ сэсся босьтіс мӧдыс. Сія сідз жӧ куліс челядьтӧм.
31 Сійӧ босьтіс куимӧтыс. Сідз быдӧнныс сизимыс кулісӧ, эзӧ кольӧ челядьсӧ.
32 Медбӧрын куліс и инькаыс.
33 Сизимнанныс сійӧ видзисӧ иньӧн. Ловзьӧм бӧрас кинлӧн сія лоас иньыс?»


34 Исусыс нылӧ висьталіс: «Ӧння кадлӧн отирыс гӧтрасьӧны, петӧны жӧник сайӧ.
35 Мукӧдыслӧ Еныс сетас адззывны мӧдік кад ─ кулӧммезісь ловзьӧм. Сэтчин озӧ гӧтрасьӧ, жӧник сайӧ озӧ петӧ.
36 Нія лоасӧ ангеллэз кодьӧсь, кувны озӧ пондӧ. Нія ловзьӧмлӧн зоннэз, Енлӧн зоннэз.
37 Кулӧммезісь ловзьӧмсӧ эд Моисейыс мыччаліс сотчан жельнӧг дынын. Моисейыс шуис, Медвылісьыс пӧ Авраамлӧн Ен, Исаклӧн Ен, Яковлӧн Ен.
38 Еныс абу кулӧммезлӧн Ен, дзир ловьяэзлӧн. Сылӧн эд быдӧнныс ловьяӧсь».
39 Сэтчӧ Туйдӧтӧ велӧтіссез коласісь мукӧдыс висьталісӧ: «Велӧтісь! Бура Тэ висьталін».

Кристос-Мездӧтісьыс кинлӧн зоныс?

(Мт. 22:41-46; Мк. 12:35-37)

40 Сэсся юасьны Исуслісь мыйкӧ йылісь полісӧ. А Сія нылӧ висьталіс:
41 «Мыля шуӧны, Кристос-Мездӧтісьыс пӧ Давидлӧн зон?
42 Ачыс Давидыс Псалтырын висьталӧм:



─ Дӧсвидзись Ен висьталіс менам Дӧсвидзисьлӧ:

"Пукав Мекӧт веськыт ладорам,

43 кытчӧдз ог уськӧт кок увтат

Тэ вылӧ лэбтісиссесӧ".



44 Ачыс Давидыс Сійӧ шуӧ кӧ Дӧсвидзисьӧн, кыдз сэк Сія вермас лоны сы Зонӧн?»

Ылынжыка видзсьӧ Туйдӧтӧ велӧтіссес дынісь!

(Мт.23:1-36; Мк.12:38-40)

45 Быдӧс отирыс кывзісӧ Исуссӧ. Сэк Сія висьталіс Аслас велӧтчиссезлӧ:
46 «Ылынжыка видзсьӧ Туйдӧтӧ велӧтіссес дынісь. Нія радейтӧны ветлӧтны кузь паськӧмӧ пасьтасьӧмӧн. Нылӧ сьӧлӧмви, копыртчӧны кӧ ны одзын отир ӧксяніннэзын. Синагогаын да сёян дорын радейтӧны пукавны одзас.
47 Нія дӧваэзлісь быдӧс мырддьӧны да асьнысӧ мыччалӧм могись дыр кеймӧны. Суд Лунас нія лоасӧ ӧддьӧн сьӧкыта мыжйӧмӧсь».




*а 20.9 кӧртым ─ аренда

*б 20.17 пельӧс из ─ краеугольный камень





ЛУКАСЯНЬ ВЕЖА БУР ЮӦР
Глава 21

Дӧвалӧн сьӧм сетӧм

(Мк.12:41-44)

1 Вежа Керкуас Исусыс видзӧтіс, кыдз сьӧм ӧктан дозӧ тэчисӧ сьӧмсӧ бура оліссес.
2 Ны коласісь сія казяліс умӧля олісь дӧваӧс, кӧда пуктіс кык ыргӧн*а сьӧм.
3 Исусыс висьталіс: «Тіянлӧ быльсӧ висьтала: эта умӧля олісь дӧваыс пуктіс быдӧннысся унажык.
4 Еныслӧ козинсӧ быдӧнныс тэчисӧ унасиныс, а сія пуктіс ассис медбӧрьясӧ, мый сылӧн вӧлі сёян вылӧ».

Одзланься йылісь висьталӧм

(Мт.10:17-21, 24:1-14; Мк.13:1-13)

5 Мукӧдыс баитісӧ Вежа Керкуыс йылісь, кытшӧм пӧ бура керӧм басӧк иззэзісь, ӧддьӧн баситӧм*б Енлӧ вайӧм дона козиннэзӧн. Сэтчӧ Исусыс висьталіс:
6 «Локтасӧ луннэз, эстісь быдӧс разясӧ, озӧ кольӧ из вылын из».


7 Сылісь юалісӧ: «Велӧтісь! Кӧр сія лоас? Мый сьӧрті позьӧ тӧдны сійӧ кадсӧ?»
8 Сія висьталіс: «Видзӧтӧ, медбы тіянӧс эзӧ ылӧтӧ. Уна локтасӧ Менам нимӧн да шуасӧ: "Ме ─ Сія" и "Кадыс локтіс ни". Ны сьӧрӧ эд мунӧ.
9 Тійӧ кылат тышкасьӧммез йылісь, отир лэбтісьӧм йылісь. Сэк тійӧ эд повзьӧ. Сідз быдӧслӧ одзжык эд и колӧ лоны. Но сія абу на векпон*в».


10 Сэк нылӧ висьталіс: «Отир отир вылӧ лэбтісяс, ӧксу ─ ӧксу вылӧ.
11 Уналаын пондасӧ тшыгьявны. Уналаын муыс пондас зэгавны. Уна отир пӧрӧссэзсянь*г куласӧ. Енӧжас пондасӧ керсьыны быдкодь повзьӧтаннэз да вына мыччалан пассэз.


12 Сія лоӧмӧдз отирыс лэбтасӧ тіян вылӧ кинысӧ: пондасӧ вашӧтлыны, кутасӧ тіянӧс, вайӧтасӧ синагогаэзӧ, ӧксуэз одзӧ, юраліссез одзӧ, пуксьӧтасӧ Менам ним понда.
13 Ны одзын тійӧ пондат вермыны висьтасьны Ме йылісь.
14 Юраныт одзлань эд видзӧ, кыдз пондат асьнытӧ дорйыны.
15 Ме сета тіянлӧ мывкыдсӧ да кывсӧ. Тіян вылӧ лэбтісиссеслӧ нем лоас висьтавны паныт, нія озӧ вермӧ тіянкӧт етшасьны.


16 Ай-мамныт, воннэзныт, увтырныт, ёрттэзныт тіянӧс вузаласӧ, мукӧдсӧ тіян коласісь виясӧ.
17 Менам ним понда тійӧ некинлӧ син вылӧ одӧ пондӧ ковны.
18 Но тіян юр вылісь эд и ӧтік юрси тылӧп оз ӧш.
19 Ыджыт мылаӧн видзсьӧмӧн тійӧ мездат ассиныт ловнытӧ».

Ерусалимлӧн разьсьӧм йылісь

(Мт.24:15-21; Мк.13:14-19)

20 «Казялат кӧ, Ерусалимсӧ кытшӧвтісӧ тышкасян вынӧн, тӧдӧ: сибаліс сылӧн разьсьӧмыс.
21 Сы коста Иудеяын оліссез ась пышшӧны керӧссэзӧ. Кин лӧсялат карын, сэтісь петӧ. Лӧсялат кар сайын, сэтчӧ эд пырӧ.
22 Нія лоасӧ вештісян луннэз, сэк керсяс Вежа Гижӧтас висьталӧмыс.
23 Нія луннэзӧ ӧддьӧн сьӧкыт лоас новйӧтчись да нимӧтчись инькаэзлӧ! Му вылас лоас ӧддьӧн сьӧкыт. Енлӧн лӧгыс усяс эта отир вылӧ.
24 Унаӧс виясӧ шыпурттэзӧн*д. Мукӧдсӧ вынӧн нуӧтасӧ мӧдік муэзӧ. Ерусалимсӧ пондасӧ тальны ентӧдтӧм отир. Сідз лоас нылӧн кадныс чулавтӧдз».

Морт Зонлӧн локтӧм

(Мт.24:29-44; Мк.13:24-37)

25 «Шондіын, тӧлісьын, кӧдзуввезын*е пондасӧ мыччасьны пассэз. Саридзыс пондас ӧддьӧн горӧн бергӧтны-соровтны. Сысянь му вылын отирыс пондасӧ тӧждісьны, нылӧн киэзныс усясӧ.
26 Енӧжись выннэс зэгаласӧ. Умӧль лоӧмсӧ видзчисьӧмныс коста отирыс полӧмныссянь пондасӧ усьны садьтӧг.
27 Сэк казяласӧ кымӧр вылӧт ыджытся-ыджыт вынӧн да югьялӧмӧн Морт Зонлісь локтӧмсӧ.
28 Кӧр быдӧс висьталӧмӧ пондас аркмыны, веськӧтчӧ, лэбтӧ юррезнытӧ, сія тіян мезмӧмныт локтӧ».


29 Сэтчӧ Сія висьтасис нылӧ велӧтан висьт:


«Видзӧтӧ инжир пу вылӧ да мӧдік пуэз вылӧ.
30 Асьныт эд тӧдат, гаррез*ж кӧ потӧны, сибалӧ гожум.
31 Сідз и тійӧ, кӧр быдӧс висьталӧмӧ пондас керсьыны, тӧдӧ: Еныслӧн Юралӧмыс матын ни.
32 Быльсӧ тіянлӧ баита: сія быдӧс аркмас ӧння оліссез дырни.
33 Муыс да енӧжыс ӧшасӧ, а Менам кыввезӧ озӧ ӧшӧ.

Лӧсьӧтчӧмӧн овны тшӧктӧм


34 Видзӧтӧ ас сьӧраныт, медбы тіян сьӧлӧммезныт эзӧ вӧлӧ тырӧмӧсь быд лунся тӧждісьӧмӧн, уна сёйӧмӧн да кодалӧмӧн. Сія луныс ась оз лок тіян вылӧ видзчисьтӧг.
35 Сія эд локтас кыдз пӧтка кыян*з му пасьта быд олісь вылӧ.
36 Сідзкӧ, пыр лоӧ лӧсьӧтчӧмӧсь, кеймӧ, медбы эдӧ сюрӧ эта умӧльӧ да вермит сувтны Морт Зон одзӧ».


37 Луннас Исусыс велӧтіс Вежа Керкуын, а ойесӧ чулӧтіс Виягӧд керӧс вылын.
38 Асывсянь быдӧс отирыс вовлывлісӧ Вежа Керкуас кывзыны Исуссӧ.




*а 21.2 ыргӧн ─ медь

*б 21.5 баситны ─ украшать

*в 21.9 векпон ─ конец века

*г 21.11 пӧрӧс ─ болезнь, эпидемия

*д 21.24 шыпурт ─ меч

*е 21.25 кӧдзув ─ звезда

*ж 21.30 гар ─ почка

*з 21.35 пӧтка кыян ─ сеть для ловли птиц





ЛУКАСЯНЬ ВЕЖА БУР ЮӦР

Иуда вузалӧ Исуссӧ

(Мт.26:1-5,14-16; Мк.14:1-2,10-11; Ин.11:45-53)

1 Сибалісӧ Шӧмтӧм нянь сёян луннэз. Мӧднёж кӧ шуны, сія вежалуныс ─ Ыджыт лун.
2 Аркирейес Туйдӧтӧ велӧтіссескӧт Исуссӧ мӧдісӧ вийны, да эзӧ тӧдӧ, кыдз сійӧ керны. Нія полісӧ отирсис.


3 Даскык велӧтчись коласісь ӧтікыс пытшкӧ пырӧм сотана. Сійӧ велӧтчисьсӧ шуисӧ Искариот Иуда.
4 Сія локтӧм аркирейез дынӧ да Вежа Керку сьӧрын видзӧтіссезлӧн веськӧтліссез дынӧ. Сія баитчӧм ныкӧт Исуссӧ вузалӧм йылісь.
5 Мӧддэс гажмӧмась. Нія кӧсйӧмась сылӧ сетны сьӧм.
6 Иуда нылӧ кӧсйисьӧм, сэсся пондӧм видзӧтчыны, кӧр лоас буржык отиртӧг вузавны Исуссӧ.

Ыджыт лун кежӧ лӧсьӧтчӧм

(Мт.26:17-30; Мк.14:12-26; Ин.13:21-30; 1Кор.11:23-25)

7 Локтіс Шӧмтӧм нянь сёян лун. Сэк коліс начкывны Ыджыт лунся дзельӧс.
8 Петрасӧ да Иоансӧ ыстікӧ Исусыс висьталіс: «Мунӧ, лӧсьӧтӧ миянлӧ Ыджыт лунся сёянсӧ».
9 Мӧддэс юалісӧ: «Кытӧн тшӧктан лӧсьӧтны?»
10 Исусыс нылӧ висьталіс: «Мунӧ карас, тіянлӧ пантасяс гырничын ва нуӧтісь морт. Тійӧ мунӧ сы бӧрсянь.
11 Керкуас, кытчӧ сія пырас, сэтісь кӧзяиныслісь юалӧ: "Велӧтісьным юалӧ: Кӧда жырын Ме Аслам велӧтчиссезкӧт верма сёйны Ыджыт лунся дзельсӧ?"
12 Сія мыччалас тіянлӧ ыджыт вылісь жыр, сія лӧсьӧтӧм ни. Сэтчин и лӧсьӧтӧ Ыджыт лунся сёянсӧ».
13 Петраыс да Иоаныс мунісӧ да казялісӧ: быдӧс петіс Исуслӧн висьталӧм сьӧрті. Нія лӧсьӧтісӧ Ыджыт лунся сёянсӧ.

Дари дорын*а

(Мт.26:26-30; Мк.14:22-26; 1.Кор.11:23-25)

14 Колан кадӧ Исусыс даскык апостолкӧт пуксис пызан сайӧ.
15 Нылӧ висьталіс: «Ме ӧддьӧн видзчиси сёйны тіянкӧт Ыджыт лунся сёянсӧ Аслам пессьӧм-мырсьӧмӧдз.
16 Висьтала тіянлӧ: ог ни понды Ыджыт лунся сёянсӧ сёйны Енлӧн Юралӧм локтытӧдз».
17 Исусыс босьтіс юан доз, буркывтіс Енсӧ да висьталіс: «Босьтӧ, эстісь юӧ быдӧнныт.
18 Висьтала тіянлӧ: ог ни понды юны виноград ягӧдсис юансӧ Енлӧн Юралӧм локтытӧдз».


19 Сэсся босьтіс нянь, буркывтіс Енсӧ, чегис да велӧтчиссеслӧ сетікӧ шуис: «Эта Менам Вывтырӧ. Сія лоас сетӧм тіян понда. Сідз керӧ Менӧ тӧдвыланыт видзӧм могись».
20 Сёйӧм бӧрас босьтіс юан доз да висьталіс: «Дозас ─ Енкӧт Виль Йитӧт, керӧм Менам Вирын. Сія киссьӧ тіян понда.
21 То, Менӧ вузалісьлӧн киыс Мекӧт ӧтік пызан сайын.
22 Висьтавны кӧ веськыта, Морт Зонкӧт лоас сідз, кыдз вӧлі одззасянь ни лӧсьӧтӧм. Но ӧддьӧн умӧль лоас Сійӧ вузалісь мортлӧ!»
23 Нія пондісӧ юасьны ӧтамӧдныслісь, ны коласісь кин вермас сійӧ керны?

Кин ыджытжык


24 Велӧтчиссес ас коласаныс пондісӧ етшасьны: кинӧс ны коласісь позьӧ пуктыны ыджытжыкнас.


25 Исусыс нылӧ висьталіс: «Ӧксуэз ыждалӧны отир вылын. Юраліссезныс асьнысӧ пуктӧны бурсӧ кериссезӧ.
26 Но тійӧ ны моз эд керӧ. Тіян коласын ыджытжыкыс ло учӧтжык кодь. Юралісьыс ─ кысъялісь кодь.
27 Кин ыджытжык: пызан саяс пукалісьыс али сылӧ кысъялісьыс? Абу разь пукалісьыс? Ме эд тіян коласын кысъялісь кодь.


28 Сьӧкыт кадӧ тійӧ пыр вӧліт Мекӧт.
29 Меным Айӧ сетіс ӧксулісь юралан вын. Сійӧ юралан вынсӧ Ме сета тіянлӧ.
30 Менам Юраланінын пондат сёйны-юны Мекӧт ӧтік пызан сайын. Юралан пукӧссэз вывсянь пондат суд вылас бӧрйисьны Израильлӧн даскык увтырись отиркӧт».

Петралӧ суськисьӧм йылісь висьталӧм

(Мт.26:31-35; Мк.14:27-31; Ин.13:36-38)

31 Сэтӧн Исусыс висьталіс: «Симон! Симон! Сотанаыс корис тіянӧс тӧлӧтны шогдіӧс моз.
32 Ме кейми тэ понда, медбы эн ӧшты веритӧмтӧ. Кӧр бӧр бертан, вынсьӧт ассит воннэтӧ».


33 Петраыс висьталіс Сылӧ: «Дӧсвидзисьӧ! Тэкӧт ме и пуксьыны, и кувны муна».
34 Исусыс сылӧ висьталіс: «Петра, висьтала тэныт: талун петукыс китсӧвттӧдз тэ куимись суськисян Менӧ тӧдӧмись».


35 Исусыс нылӧ висьталіс: «Тіянӧс Ме ыстывлі сьӧмтӧг, кӧзичатӧг, кӧмтӧг. Коліс я сэк мыйкӧ тіянлӧ?» Нія шуисӧ: «Нем эз ков».
36 Сэк Исусыс нылӧ висьталіс: «Ӧні кинлӧн эм кӧ сьӧм, кӧзича, босьтӧ нійӧ. Кинлӧн абу сьӧм, вузав ассит паськӧмтӧ да неб шыпурт.
37 Тіянлӧ висьтала: Ме вылын керсясӧ Вежа Гижӧтас и эна висьталӧм кыввес: "Сійӧ лёк керисьӧ пуктісӧ". Ме йылісь гижӧмыс ӧні керсиссьӧ».
38 Мӧддэс висьталісӧ: «Дӧсвидзись! Эстӧн кык шыпурт». Исусыс висьталіс: «Тырмасӧ».

Исус кеймӧ Гефсиманияын

(Мт.26:36-46; Мк.14:32-42)

39 Карсис петӧм бӧрын Исусыс одззамоз кайис Виягӧд керӧс вылӧ. Сы бӧрсянь кайисӧ Сылӧн велӧтчиссес.
40 Сэтчӧ локтӧм бӧрын нылӧ висьталіс: «Кеймӧ, медбы эд ылалӧ».
41 Ачыс муніс ны дынісь шупкӧм из ылынаӧ, сувтіс пидзӧс вылас да пондіс кеймисьны:
42 «Айӧ, колӧ кӧ Тэныт, нуӧт Ме дынісь сійӧ дозсӧ. Но ась оз ло Ме сьӧрті. Кер, кыдз Тэныт колӧ».
43 Сэк енӧжсянь локтіс ангел да вынсьӧтіс Исуссӧ.
44 Исусыслӧн сьӧлӧмыс пессис. Сысянь Сія ӧддьӧнжык кеймис. Сы коста Сылӧн ньылӧмыс вотяліс му вылас вир воттезӧн.


45 Кеймӧмыс бӧрсянь Сія чеччис, локтіс велӧтчиссес дынӧ. Сія казяліс, тӧждісьӧмсяняс нылӧн садьныс бырӧм, и нія онмӧссьӧмась.
46 Нылӧ висьталіс: «Мый тійӧ узят? Чеччӧ, кеймӧ, медбы эд ылалӧ».

Исусӧс кутӧм

(Мт.26:47-56; Мк.14:43-50; Ин.18:3-11)

47 Исуслӧн баитӧм коста мыччисисӧ отир. Ны одзын оськаліс даскык коласісь Иуда нима велӧтчись. Сія сибӧтчис окыштны Исуссӧ. Иудаыс отирыслӧ висьталӧм, кӧдӧ пӧ ме окышта, Сія и эм Исусыс.
48 Исусыс сылӧ висьталіс: «Иуда! Окалӧмнат вузалан Морт Зонсӧ?»
49 Исускӧт сулаліссес лоӧмсӧ казялікӧ Сылӧ висьталісӧ: «Дӧсвидзись, поди, сӧтам шыпуртнас?»
50 Ны коласісь ӧтік сӧтіс аркирей раблӧ да орӧтіс сылісь веськыт пельсӧ.
51 Сэк Исусыс висьталіс: «Дугдӧ, тырмас!» Сія рабыслӧ павкӧтчис пель бердас да сійӧ веськӧтіс.
52 Исуссӧ кутны ӧксьӧмась аркирейез, Вежа Керку сьӧрын видзӧтіссезлӧн веськӧтліссез, бӧрйӧм пӧриссез. Сія нылӧ висьталіс: «Шыпурттэзӧн да беддезӧн тійӧ петіт кутны Менӧ, кыдз лёк керисьӧс.
53 Быд лун Ме тіянкӧт вӧлі Вежа Керкуын. Сэк тійӧ Менӧ эдӧ вӧрӧтӧ. Но ӧні тіян кадныт, пемытлӧн ыждалӧмыс».

Петралӧн суськисьӧм

(Мт.26:57-58,69-75; Мк.14:53-54,66-72; Ин.18:12-18,25-27)

54 Исуссӧ нуӧтісӧ. Сійӧ вайӧтісӧ аркирей керкуӧ. Ылынкодя ны бӧрсянь муніс Петра.
55 Йӧр шӧрас керисӧ би, отирыс пуксисӧ сы гӧгӧрӧ. Петраыс пуксис ны коласӧ.
56 Ӧтік кысъялісь нывка би дынас пукавтӧн видзӧтӧв-керис Петраыс вылӧ да висьталіс: «И сія Сыкӧт вӧлі».
57 Петраыс суськисис Исуссӧ тӧдӧмись. Сія шуис: «Инька, ме Сійӧ ог тӧд».
58 Чожа мыйись сійӧ казяліс мӧдік да горӧтчис: «Тэ ны коласісь». Петраыс мортыслӧ висьталіс: «Абу!»
59 Час гӧгӧр чулалӧм бӧрын кинкӧ тӧдӧмӧн моз висьталіс: «Вӧлі, даки, сія Сыкӧт, сія эд Галилеяись».
60 Петраыс мортыслӧ висьталіс: «Ог вежӧрт, мый йылісь тэ баитан». Сы коста китсӧвтіс петук.
61 Сэк Исусыс бергӧтчыштіс да видзӧтіс Петра вылӧ. Петраыслӧ усисӧ тӧдвылас Велӧтісьлӧн висьталӧм кыввес: «Петук китсӧвтӧмӧдз куимись суськисян Менӧ тӧдӧмись».


62 Петраыс сэтісь петіс да пондіс горзыны курыт синваӧн.

Исусӧс умӧльтӧм

(Мт.26:67-68; Мк.14:65)

63 Исуссӧ видзись отирыс Сійӧ вартлісӧ, сералісӧ Сы вылын.
64 Синнэсӧ вевттьӧмӧн нія сӧталісӧ Сылӧ чужӧмас да юасисӧ: «Енсянь юӧртісь, висьтав, кин Тэныт сӧтіс?»
65 Уна умӧль кывсӧ висьтавлісӧ Сылӧ.

Исус юраліссез одзын

(Мт.26:59-66; Мк.14:55-64; Ин.18:19-24)

66 Асъяпоннас ӧксьӧм судитан чукӧрыс: бӧрйӧм пӧриссес, аркирейес да Туйдӧтӧ велӧтіссес. Ны одзӧ вайӧтісӧ Исуссӧ.
67 Нія юалісӧ: «Висьтав миянлӧ: Тэ я Кристос-Мездӧтісьыс?» Сія шуис: «Висьтала кӧ, одӧ веритӧ.
68 Юала кӧ, Меным коланасӧ одӧ висьталӧ. Менӧ одӧ лэдзӧ.
69 Ӧнісянь Морт Зон пуксяс вына Енкӧт веськыт ладорас».
70 Быдӧнныс юалісӧ: «Сідзкӧ, Тэ Енлӧн Зон?» Сія шуис: «Тійӧ шуат, Ме пӧ».
71 Мӧддэс висьталісӧ: «Кытшӧм сэсся висьталӧм миянлӧ колӧ? Мийӧ эд асьным кылім Сы ӧмись петӧм висьталӧмсӧ».




*а 22.14 дари дорын ─ на причастии





ЛУКАСЯНЬ ВЕЖА БУР ЮӦР
Глава 23

Исус Пилат одзын

(Мт. 27:1-2; Мк. 15:1-5; Ин. 18:28-38)

1 Ӧксьӧммес быдӧнныс чеччисӧ, Исуссӧ нуӧтісӧ Пилат дынӧ.
2 Пондісӧ шувлыны Исусыс вылӧ: «Мийӧ адззам: Сія отирсӧ умӧляс велӧтӧ, Римись ӧксулӧ оз тшӧкты вештыны вотсӧ. Асьсӧ пуктӧ Кристос-Мездӧтісьӧ да Ӧксуӧ».
3 Пилатыс юаліс Исусыслісь: «Тэ иудейезлӧн Ӧксу?» Исусыс горӧтчис: «Тэ висьталін».
4 Пилатыс аркирейеслӧ да отирыслӧ висьталіс: «Нем умӧльсӧ ме эг адззы эта Мортісь».
5 Мӧддэс бӧбись*а пондісӧ висьтавлыны: «Сія Иудеяыс пасьта Аслас велӧтӧмӧн гудыртӧ. Галилеясянь татчӧдз ни локтіс».


6 Галилеясӧ кылікӧ Пилатыс юаліс: «Сія мый, Галилеяись?»
7 Пилатыс кыліс, Сія пӧ Ирод кипод увтын муись, сэк ыстіс Исуссӧ Ирод дынӧ. Иродыс эд нія луннэзӧ вӧлі Ерусалимас.

Исус Ирод одзын


8 Исуссӧ казялӧмсянь Иродыс гажмис. Сылӧ уна мый кывсьӧм Исусыс йылісь. Сійӧн сія важын ни мӧдӧм адззывны Исуссӧ. Иродыс видзчисис, Исусыс пӧ мыйкӧ адззывлытӧмӧ мыччалас.
9 Иродыс уна мый юасис Исуслісь, но Сія шы эз сет.
10 Аркирейес Туйдӧтӧ велӧтіссескӧт сулавтӧнняныс орӧттӧг висьтавлісӧ Сы вылӧ умӧльсӧ.
11 Иродыс аслас воиннэзкӧт пӧттӧдз умӧльтіс Исуссӧ, Сійӧ абутӧм туйӧ пуктіс. Сэсся сія тшӧктіс Исуссӧ пасьтӧтны дона басӧк паськӧмӧ да бӧр ыстіс Пилатыс дынӧ.
12 Одзжык Пилатыс Иродыскӧт лӧгалӧмась, но сія лунсянь нія лоӧмась ёрттэзӧн.

Исусӧс вийны сетӧм

(Мт.27:15-26; Мк.15:6-15; Ин.18:39-19:16)

13 Пилатыс корис дынас аркирейесӧ, веськӧтліссесӧ да отирсӧ.
14 Сія нылӧ висьталіс: «Тійӧ вайӧтіт этӧ мортсӧ, кыдз отирсӧ умӧляс велӧтісьӧс. Уна мый умӧльсӧ Сы вылӧ висьтавліт. Ме тіян одзын Сылісь быдӧс юаси и нем умӧльсӧ эг адззы.
15 Ме Исуссӧ ыстылі Ирод дынӧ. Сідз и сія нем Сыись эз адззы, мый понда Сійӧ коліс бы вийны.
16 Сідзкӧ, тшӧкта Сійӧ виззьыны-шулявны да лэдза».
17 Сылӧ и колӧм вӧлі Ыджыт лун коста пукаліссез коласісь ӧтікӧс лэдзны.


18 Быдӧс отирыс пондісӧ горӧтлыны: «Вийны Сійӧ! Лэдз миянлӧ Вараввасӧ!»
19 Вараввасӧ пуксьӧтӧмась вӧлі карас зык*б лэбтӧм понда да морт вийӧм понда.
20 Пилатыс бӧра баитіс отирыслӧ, сія Исуссӧ мӧдіс лэдзны.
21 Отирыс горӧтлісӧ: «Дор Сійӧ крест вылӧ, дор!»
22 Пилатыс куимӧтісь висьталіс нылӧ: «Мый Сія керис умӧльсӧ? Ме нем умӧльсӧ эг адззы Сыись, медбы сійӧ вийны. Сійӧн виззьӧм-шулялӧм бӧрсянь Сійӧ лэдза».
23 Отирыс дугдывтӧг горӧтлісӧ, корисӧ Исуссӧ дорны.


Аркирейеслӧн да отирлӧн горӧтлӧмныс вермис.
24 Пилатыс керис ны корӧм сьӧрті.
25 Нылӧ лэдзис корӧмныс сьӧрті зык лэбтӧм да морт вийӧм понда пукалісьӧс, а Исуссӧ сетіс дорны крест вылӧ.

"Юр лы*в" керӧс вылӧ туй

(Мт.27:32-44; Мк.15:21-32; Ин.19:17-27)

26 Исуссӧ нуӧтісӧ дорны. Сійӧ нуӧтіссес кутісӧ Киринеяись Симон нима мортӧс. Сія локтӧ вӧлі ыб вывсянь. Сійӧ тшӧктісӧ нӧбӧтны крестсӧ Исусыс сьӧрын.
27 Сы сьӧрын муніс ӧддьӧн уна отир. Инькаэс горзісӧ, герьялісӧ Сы понда.
28 Исусыс ныланьӧ бергӧтчӧмӧн висьталіс: «Ерусалимись ныввез, эд горзӧ Ме понда, горзӧ ас пондасиныт да челядьныт понда.
29 Локтасӧ луннэз, сэк висьталасӧ: "Шудаӧсь кагатӧммес, ваясьтӧм гырккес, нимӧттӧм мороссэс!"
30 Сэк керӧссэзлӧ пондасӧ шуны: "Усьӧ миян вылӧ!" Мыссэзлӧ шуасӧ: "Вевттьӧ миянӧс!"
31 Листа пуыскӧт кӧ сідз керӧны, мый сэк кӧсыскӧт лоас».


32 Исусыскӧт тшӧтш нуӧтісӧ дорны кык лёк керисьӧс.
33 Нійӧ вайӧтісӧ «Юр лы» нима керӧс вылӧ. Сэтӧн Исуссӧ дорисӧ крест вылӧ. Ӧт лёк керисьсӧ дорисӧ веськыт ладорас, мӧдсӧ ─ шульга ладорас.


34 Исусыс висьталіс: «Айӧ, простит нійӧ. Нія эд озӧ тӧдӧ, мый керӧны». Исуссӧ крест вылас дориссес Сылісь паськӧмсӧ янсӧтісӧ ас коласаныс кыскӧм сьӧрті*г, кинлӧ мый шедіс.


35 Отирыс сулалісӧ да видзӧтісӧ. Веськӧтліссес сералісӧ Исусыс вылын. Нія шувлісӧ: «Мӧдіккесӧ мездывліс, ӧні ась Ачыс Асьсӧ мездӧ, Сія кӧ Енлӧн бӧрйӧм Кристос-Мездӧтісь».
36 Сідз и воиннэс сералісӧ Сы вылын. Нія сибӧтчисӧ удны Сылӧ шӧма вина
37 да шувлісӧ: «Тэ кӧ иудейезлӧн Ӧксу, мезды Ачыт Асьтӧ».
38 Исусыс юр вевдӧрын иудей, грек да латин кыввез вылын вӧлі гижӧм: «Сія иудейезлӧн ӧксу».


39 Дорӧммес коласісь ӧт лёк керисьыс видіс Исуссӧ. Сія шувліс: «Тэ кӧ Кристос-Мездӧтісь, мезды Асьтӧ да и миянӧс».
40 Мӧд дорӧм мортыс сійӧ ӧліс: «Он я пов Енсис, ачыт эд Сы моз жӧ дорӧм?
41 Мийӧ асланым лёк керӧм понда дорӧмӧсь, шедтӧмнымӧс и босьтім, а Сія эд умӧльсӧ нем эз кер».
42 Сэсся Исусыслӧ висьталіс: «Уськӧт менӧ тӧдвылат, кӧр локтан Аслат Юраланінӧ».
43 Исусыс сылӧ висьталіс: «Быльсӧ тэныт висьтала: тэ талун жӧ лоан Мекӧт райын».

Исуслӧн кулӧм

(Мт.27:45-56; Мк.15:33-41; Ин.19:28-30)

44 Кадыс вӧлі луншӧр гӧгӧр. Сэк быдсӧн муыс пасьта лоис пемыт. Пемытыс сулаліс куим часӧдз.
45 Шондіыс пемдіс, Вежа Керкуас Вежася-вежаинсӧ сайӧвтан дӧраыс косясьӧм вылісянь улӧдз кык тор вылӧ.
46 Исусыс горӧн висьталіс: «Айӧ! Тэнат киӧ сета Ассим лолӧс». Сідз висьталӧм бӧрсянь Исуслӧн лолыс петіс.


47 Сё воинӧн веськӧтлісьыс этӧ быдӧс адззылӧм бӧрсянь ошкис Енсӧ. Сія висьталіс: «Былись эд эта мортыс вӧлӧм Ен сьӧрті веськыта олісь».
48 Быдӧс лоӧмсӧ адззылісь отирыс бертісӧ гортаныс моросаныс сӧталӧмӧн.
49 Исуссӧ тӧдіссес да Галилеяись Сыкӧт локтӧм инькаэс ылісянь видзӧтісӧ быдӧс лоӧмсӧ.

Исусӧс дзебӧм

(Мт.27:57-61; Мк.15:42-47; Ин.19:38-42)

 
50-51 Сэтчин оліс Ӧсип нима морт, кӧда вӧлі Иудея муын Аримафея карись. Сія бур, Ен сьӧрті веськыта олісьыс видзчисис Енлісь Юралӧмсӧ. Ӧсипыс вӧлі судитан чукӧрись, но Исуссӧ кутіссес дор сія эз вӧв.
52 Сія локтіс Пилат дынӧ да корис Исуслісь шойсӧ.
53 Ӧсипыс лэдзис Исуссӧ крест вывсис, каттис дӧраэзӧ да пуктіс дзебсянінӧ, кӧда вӧлі кералӧм из керӧсын. Сэтӧн некин эз на куйлы.
54 Сія вӧлі шоччисян лун одзын рытӧн.


55 Ӧсипыс сьӧрын мунісӧ инькаэз, кӧдна локтісӧ Исускӧт Галилеясянь. Нія видзӧтісӧ, кыдз Исуслісь шойсӧ пуктісӧ дзебсянінас*д.
56 Дзебсянінсис бертӧм бӧрсянь нія лӧсьӧтісӧ чӧскыт руа мавтассэз. Туйдӧтас тшӧктӧм сьӧрті шоччисян лунас шоччисисӧ.




*а 23.5 бӧбись ─ неистово

*б 23.19 зык ─ шум, мятеж

*в 23.26 юр лы ─ череп

*г 23.34 кыскӧм сьӧрті ─ по жребию

*д 23.55 дзебсянін ─ гробница, могила





ЛУКАСЯНЬ ВЕЖА БУР ЮӦР
Глава 24

Кристослӧн ловзьӧм

(Мт.28:1-8; Мк.16:1-8; Ин.20:1-10)

1 Шоччисян лун бӧрын асъяпоннас инькаэс локтісӧ дзебсяніныс дынӧ. Нія вайисӧ лӧсьӧтӧм чӧскыт руа мавтассэз.
2 Инькаэс казялісӧ: дзебсянінас пыранінсӧ пӧдналан изыс вӧлі вештӧм.
3 Нія пырисӧ пытшкас. Дӧсвидзись Исуслісь шойсӧ эзӧ адззӧ
4 да ӧшисӧ, мый нӧ пӧ сэтшӧмыс лоис. Сэк ны одзын видзчисьтӧг мыччисисӧ свиттялан паськӧма кык морт.
5 Инькаэс повзьӧмувьяныс мышкыртісӧ юррезнысӧ. Морттэс нылӧ висьталісӧ: «Мый тійӧ кошшат ловьясӧ кулӧммес коласісь?
6 Сія татӧн абу. Сія ловзис. Уськӧтӧ тӧдвыланыт Галилеяас Сылісь баитӧмсӧ.
7 Сія тіянлӧ висьтавліс, Морт Зонсӧ пӧ сетасӧ умӧльсӧ кериссез киӧ, дорасӧ крест вылӧ, но куимӧт лунас Сія ловзяс».
8 Инькаэслӧ усисӧ тӧдвыланыс Исуслӧн кыввес.


9 Нія бертісӧ дзебсяніныс дынісь. Быдӧс юӧртісӧ дасӧтік апостоллӧ да мӧдіккезлӧ.
10 Нія инькаэс вӧлісӧ Магдала Мария, Иоанна да Яковлӧн Мария мамыс. Ныкӧт вӧлісӧ и мӧдіккез, кӧдна апостоллэслӧ висьталісӧ сійӧ жӧ.
11 Нія инькаэслӧ эзӧ веритӧ, мый пӧ нія абутӧмсӧ баитӧны.
12 Петраыс чеччис, котӧртіс дзебсяніныс дынӧ. Мышкыртчыштӧмӧн видзӧтіс пытшкас да казяліс дзир каттян дӧраэсӧ. Дивуйтчӧмӧн сія бертіс бӧр.

Эммаус туй вылын пантасьӧм

(Мк.16:12-13)

13 Сія лунӧ кык велӧтчись мунісӧ Эммаус посадӧ. Ерусалимсянь сэтчӧдз вӧлі кватьдас стадий*а гӧгӧр.
14 Нія баитісӧ быдӧс лоӧм йылісь.
15 Баитӧмныс-авйӧмныс коста Ачыс Исусыс сибӧтчис ны дынӧ да пондіс мунны ныкӧт.
16 Но нія вӧлісӧ жыв синтӧмӧсь, Сійӧ эзӧ тӧдӧ.


17 Исусыс нылісь юаліс: «Муніканыт мый йылісь тійӧ сідз баитат ас коласаныт? Мыля тійӧ сэтшӧм гажтӧмӧсь?»
18 Ӧтыслӧн нимыс вӧлі Клеопа. Сія Исусыслӧ висьталіс: «Ерусалимӧ локтӧммез коласісь Тэ, натьтӧ, ӧтнат он тӧд этна луннэзӧ татӧн лоӧм йылісь».
19 Исусыс юаліс: «Мый йылісь?» Мӧддэс Сылӧ висьталісӧ: «Мый лоис Назаретісь Исускӧт. Сія эд вӧлі Енсянь юӧртісь. Керӧмнас да кывнас Ен одзын да отир одзын Сія вӧлі вына.
20 Аркирейес миян веськӧтліссезкӧт сетісӧ Сійӧ вийны. Сійӧ дорисӧ крест вылӧ.
21 Мийӧ надейтчим, Сія пӧ Израильсӧ мездас. А талун куимӧт лун ни мунӧ сія лоӧмсянь.
22 Миян инькаэз коласісь мукӧдыс миянӧс дивуйтчӧмӧдз вайӧтісӧ. Нія одз асывнас вӧлӧмась дзебсянін дынас.
23 Сэтчинісь Исуслісь шойсӧ абу адззӧмась. Локтісӧ да висьталісӧ, адззылімӧ пӧ ангеллэзӧс. Ангеллэс инькаэслӧ висьталӧмась, Сія пӧ ловья.
24 Миян коласісь мукӧдыс ветлісӧ дзебсяніныс дынӧ. Инькаэс висьталӧм сьӧрті пӧ и эм, а Исуссӧ Асьсӧ абу адззылӧмась».


25 Сэк Исусыс нылӧ висьталіс: «Ылӧстӧммез, сьӧкыта тіянлӧ пырӧ юраныт Енсянь юӧртіссезлӧн висьталӧмныс.
26 Эз разь ков Кристос-Мездӧтісьыслӧ сідз пессьыны-мырсьыны да пырны Аслас югьяланінӧ?»
27 Сэк Исусыс Моисейлӧн да Енсянь юӧртіссезлӧн гижӧттэзсянь пондӧтчӧмӧн вежӧртӧтіс нійӧ, мый Сы йылісь гижӧм быдӧс Вежа Гижӧттэзын.


28 Нія сибӧтчисӧ посадыс дынӧ. Исусыс мыччаліс, мӧдӧ пӧ мунны одзлань.
29 Велӧтчиссес падмӧтісӧ Сійӧ, шуисӧ: «Кольччы миянкӧт, ӧтӧрас пемдӧ ни». Сія кольччис да пырис ныкӧт керкуӧ.
30 Ӧтлаын пызан саяс пукалӧм коста Исусыс босьтіс нянь, бласлӧвитіс, чегӧтіс да сетіс нылӧ.
31 Велӧтчиссеслӧн сэк вӧлись оссисӧ синнэзныс. Нія тӧдісӧ Сійӧ, но Исусыс син одзсиныс ӧшис.
32 Сэк нія висьталісӧ ӧтамӧдныслӧ: «Туй вылӧттяс мунтӧн Сылӧн баитӧмыс эз разь вӧрзьӧт миянлісь сьӧлӧммезнымӧс Вежа Гижӧтсӧ вежӧртӧтӧм коста?»


33 Нія сэк жӧ чеччисӧ да бертісӧ Ерусалимӧ. Сэтчин адззисӧ дасӧтік апостолсӧ да ныкӧт мӧд ӧксьӧммесӧ.
34 Апостоллэс висьталісӧ: «Велӧтісьным пӧ быль ловзьӧм, Сія пантасьлӧм Симонкӧт».
35 Кыкыс сідз жӧ висьтасисӧ туй вылас лоӧм йылісь да няньсӧ чегӧтӧм коста Исуссӧ тӧдӧм йылісь.

Исуслӧн велӧтчиссеслӧ мыччасьӧм

(Мк.16:14-18; Ин.20:19-23; Ап.кер.1:6-8)

36 Лоӧмыс йылісь баитӧм коста Ачыс Исусыс сувтіс ны коласӧ да висьталіс: «Лӧнь олан тіянлӧ!»
37 Повзьӧмувьяныс нія юраныс видзисӧ, миянлӧ пӧ мыччасьӧ.
38 Исусыс нылісь юаліс: «Мый повзит? Мыйлӧ сэтшӧмыс пырӧ юраныт?
39 Видзӧтӧ Менчим киэзӧс, Менчим коккезӧс. Эстӧн Ме Ачым. Павкӧтчӧ Ме бердӧдз. Мыччасьӧмыслӧн лыыс*б, вывтырыс абу, а Менам эм».
40 Сідз висьталӧм бӧрын нылӧ мыччаліс киэсӧ да коккесӧ.
41 Нійӧ гажувьяныс диво кутіс, эз и веритсьы. Сія юаліс нылісь: «Эстӧн тіян эм кытшӧмкӧ сёян?»
42 Нія сетісӧ Сылӧ пӧжалӧм чери да ма.
43 Сія босьтіс да ны одзын сёйис.


44 Нылӧ висьталіс: «Ӧні керсис сія, мый Ме баитлі, кӧр вӧлі тіянкӧт. Ме йылісь мый гижӧм Моисейлӧн Туйдӧтын, Енсянь юӧртіссез гижӧттэзын да псаломмезын, сія, мыся, быдӧс керсяс».
45 Сія велӧтіс нійӧ вежӧртны Вежа Гижӧттэзын висьталӧмсӧ.

Медбӧрья ыджыт тшӧктӧм


46 Исусыс велӧтчиссеслӧ висьталіс: «Вежа Гижӧттэзын висьталӧм сьӧрті Кристос-Мездӧтісьлӧ коліс пессьыны-мырсьыны, кувны, куимӧт лунас ─ ловзьыны.
47 Ерусалимсянь пондӧтчӧмӧн колӧ Сы нимӧн юӧртны быд отирпӧлӧслӧ*в умӧль керӧммез дынісь бергӧтчӧм да нійӧ проститӧм йылісь.
48 Тійӧ асьныт сійӧ лоӧмсӧ одззасянь медбӧрӧдз быдӧс адззыліт да кыліт.
49 Айӧлісь кӧсйӧмсӧ Ме ыста тіянлӧ. Енӧжсянь сетӧм вынӧн вынсявтӧдз Ерусалимсис эд мунӧ».

Кристос Исуслӧн лэбтісьӧм

(Мк.16:19-20; Ап.кер.1:9-11)

50 Исусыс велӧтчиссесӧ карсис петкӧтіс Вифания дынӧдз, лэбтіс киэсӧ да бласлӧвитіс нійӧ.
51 Бласлӧвитӧм коста Сія пондіс янсӧтчыны ны дынісь да лэбтісьны енӧжӧ.
52 Нія копыртчисӧ Сылӧ да ӧддьӧн гажаӧсь бертісӧ Ерусалимӧ.
53 Енсӧ ошкӧмӧн да бласлӧвитӧмӧн нія пыр вӧлісӧ Вежа Керкуын. Аминь*г.




*а 24.13 60 стадий ─ 11 км

*б 24.39 лы ─ кость

*в 24.47 отирпӧлӧс ─ разные народы

*г 24.53 аминь ─ кылыс аркмӧм еврей кылісь «амэн», сія лоӧ «сідз и эм, былись»






ИОАНСЯНЬ ВЕЖА БУР ЮӦР


Глава 1

Кыв пӧртчис Мортӧ


1 Медодз вӧлі Кыв.

Кылыс вӧлі Енкӧт.

Кылыс вӧлі Ен.

2 Кылыс медодз вӧлі Енкӧт.

3 Быдӧс, мый эм, керӧм Сы пыр.

Сытӧг нем эз вӧв керӧм.

4 Сыын вӧлі олан.

Сія оланыс вӧлі отирсӧ Югдӧтан.

5 Югытыс пемытсӧ югдӧтӧ.

Пемытыс югытсӧ эз пӧдты.



6 Еныс ыстіс Иоан нима мортӧс.
7 Иоаныс локтіс висьтасьны Югытыс йылісь, медбы быдӧнныс веритісӧ Югытыслӧ.
8 Ачыс сія эз вӧв югытыс. Сія локтіс висьтасьны Югытыс йылісь.



9 Сія вӧлі былись Югытыс,

быд мортсӧ Югдӧтісьыс,

Кӧда локтіс му вылас.

10 Сія вӧлі му вылас.

Му вылісьыс быдӧс вӧлі керӧм Сы пыр,

но му вылісь отирыс Сійӧ эзӧ тӧдӧ.

11 Сія локтіс Аслас отир дынӧ,

нія тай Сійӧ абутӧм туйӧ пуктісӧ.

12 А нылӧ, кӧдна лэдзисӧ Сійӧ сьӧлӧманыс

да веритісӧ Сылӧ,

шуис лоны Енлӧн челядьӧн.

13 Нія эзӧ шогмӧ вирсянь,

вывтырлӧ да мортлӧ колӧмсянь,

но шогмисӧ Еныссянь.

14 Кылыс пӧртчис мортӧ, оліс миянкӧт.

Сія вӧлі тырӧм бурсетӧмнас*а да быльнас.

Мийӧ адззылім Сылісь югьялӧмсӧ,

ӧтка Зонлӧ сія югьялӧмыс сетӧм Айсянь.




15 Сы йылісь висьтавліс Иоан. Сія горӧн юӧртіс: «То Сія, Кӧда йылісь ме и висьтавлі: ме бӧрсянь Локтісьыс месся ыджытжык. Сія месся одзжык эд вӧлӧм ни».



16 Сылӧн быдӧс тырмӧмись*б мийӧ быдӧнным

босьтім бурсетӧм вылӧ бурсетӧм.

17 Туйдӧтыс вӧлі сетӧм Моисей пыр.

Бурсетӧмыс да быльыс локтісӧ

Кристос Исус пыр.

18 Енсӧ отирыс некӧр эзӧ адззывлӧ.

Сійӧ миянлӧ мыччаліс

Айыскӧт ӧтлаын олісь ӧтка Зоныс.



Пыртісь Иоан


19 Ерусалимись иудейес ыстісӧ вежауджаліссезӧс*в да левиттэзӧс*г юавны Иоанлісь, кин сія. И Иоаныс нылӧ висьталіс ас йывсис.
20 Сія веськыта шуис: «Ме абу Кристос-Мездӧтісь».
21 Сэк сылісь юалісӧ: «Тэ сэк Илля?» Сія шуис: «Ме абу Илля». Бӧра юалісӧ: «Тэ сэк Енсянь юӧртісь?» Сія шуис: «Абу».


22 Сэк сылісь юалісӧ: «Кин нӧ сэк тэ? Мый висьталам миянӧс ыстіссеслӧ? Мый тэ висьталан ас йывсит?»
23 Иоаныс висьталіс: «Ме кушмуын горӧтлісьлӧн шы: "Лӧсьӧтӧ веськыт туй Дӧсвидзисьыслӧ!" Сідз тай висьтавлӧм вӧлі Енсянь юӧртісь Исай».


24 Ыстӧммес вӧлісӧ фарисейез коласісь.
25 Иоаныслісь нія юалісӧ: «Абу кӧ тэ Кристос-Мездӧтісь, абу Илля, абу Енсянь юӧртісь, мыля нӧ сэк тэ отирсӧ пыртан?»
26 Иоаныс нылӧ висьталіс: «Ме пырта ваӧн, но коласаныт сулалӧ Сія, Кӧдӧ тійӧ одӧ тӧдӧ.
27 Сія локтӧ ме бӧрын, но месся одзжык Сія вӧлӧм ни. Ме абу туяна*д морт нельки пӧрччавны Сы кӧмкӧтісь воньсӧ».


28 Эта вӧлі Вифаварын, Иордан ю дорын. Сэтӧн Иоаныс пыртіс отирсӧ.

Енлӧн Дзель


29 Мӧд лунас Иоаныс казяліс сы дынӧ локтісь Исуссӧ да шуис: «То Енлӧн Дзельыс! Сія босьтӧ отирлісь умӧль керӧммесӧ Ас вылас.
30 Ме Сы йылісь и висьтавлі: "Ме бӧрсянь локтӧ Морт, Кӧда месся ыджытжык. Месся одзжык эд Сія вӧлӧм ни".
31 Ме Сійӧ эг тӧдлы. Но локті пыртны ваӧн, медбы Израильыс пондіс тӧдны Сійӧ».


32 Сэк Иоаныс висьтасис: «Ме адззылі, кыдз енӧжсянь дуді моз Сы вылӧ лэдзчисис Вежа Лов да кольччис Сы вылын.
33 Ме эг тӧд Сійӧ. Отирсӧ ваӧн пыртны менӧ Ыстісьыс висьталіс: "Кӧр адззылан, Кин вылӧ лэдзчисяс Лов да кольччас Сы вылын, Сія пондас пыртны Вежа Лолӧн".
34 И ме адззылі да висьтала: Сія ─ Енлӧн Зон».

Медодзза велӧтчиссез


35 Мӧд лунас Иоаныс аслас кык велӧтчиськӧт бӧра сулаліс сэтчин.
36 Сія казяліс мунісь Исуссӧ да шуис: «То Енлӧн Дзельыс!»
37 Сылісь кыввесӧ кылӧм бӧрсянь кыкнан велӧтчисьыс мунісӧ Исусыс сьӧрӧ.
38 Исусыс бергӧтчис, казяліс нійӧ да юаліс: «Мый тіянлӧ колӧ?» Мӧддэс юалісӧ Сылісь: «Велӧтісь, кытӧн Тэ олан?»
39 Сія шуис: «Мунам, адззылат». Нія мунісӧ видзӧтны Сылісь оланінсӧ. Сэк вӧлі нёльӧт час гӧгӧр. Сійӧ лунсӧ нія чулӧтісӧ Сыкӧт.


40 Ӧтыс, кӧда кыліс Иоансянь Исусыс йылісь висьталӧмсӧ да муніс Сы сьӧрӧ, вӧлі Ӧндрей, Симон-Петралӧн вон.
41 Ӧндрейыс адззис ассис Симон вонсӧ да висьталіс: «Мийӧ адззим Мездӧтісьсӧ!» Мӧд моз кӧ шуны, сія лоӧ Кристос.
42 Ӧндрейыс вонсӧ вайӧтіс Исусыс дынӧ. Исусыс видзӧтіс сы вылӧ да шуис: «Тэ Симон, Ионалӧн зон. Тэнӧ пондасӧ шуны Кифа». Кифа кывсӧ вуджӧтны кӧ, лоӧ "из", а мӧд моз "Петра".

Филипӧс Нафанаилкӧт корӧм


43 Мӧд лунас Исус лӧсьӧтчис мунны Галилея муӧ. Сія панталіс Филипӧс да шуис: «Лок Ме сьӧрӧ».
44 Филипыс вӧлі Вифсаида карись. Ӧндрей да Петра вӧлісӧ сэтчинісь жӧ.
45 Филипыс адззис Нафанаилӧс да висьталіс: «Мийӧ адззим Сійӧ, Кӧда йылісь гижӧмась Моисейыс Туйдӧтас да Енсянь юӧртіссес. Сія Назарет карись Исус, Ӧсиплӧн зон».
46 Нафанаилыс сылӧ шуис: «Вермас разь мыйкӧ бурыс петны Назаретісь?» Филип шуис: «Лок да видзӧт».


47 Исусыс казяліс Сы дынӧ локтісь Нафанаилсӧ да висьталіс: «Эта былись Израились морт, оз ылӧтлы».
48 Нафанаилыс юаліс Сылісь: «Кытісь Тэ менӧ тӧдан?» Исусыс сылӧ висьталіс: «Ме тэнӧ адззылі инжир пу увтісь. Сэтӧн тэ вӧлін Филипыс кортӧдз».
49 Нафанаилыс Сылӧ шуис: «Велӧтісь! Тэ ─ Енлӧн Зон, Тэ ─ Израильлӧн Ӧксу*е».
50 Исусыс шуис сылӧ: «Тэ пондін веритны, кӧр Ме висьталі: "Ме тэнӧ адззылі инжир пу увтісь". Висьтала: тэ адззылан сысся унажык адззывлытӧм керӧммесӧ*ж».
51 Сэтчӧ содтіс: «Тіянлӧ быльсӧ веськыта висьтала: ӧнісянь пондат адззыны осьта енӧжсӧ да Енлісь ангеллэсӧ, кӧдна лэдзчӧны Морт Зон дынӧ да кайӧны енӧжас».




*а 1.14 бурсетӧм ─ благодать

*б 1.16 быдӧс тырмӧм ─ полнота

*в 1.19 вежауджалісь ─ священник

*г 1.19 левит ─ Левий увтырись Вежа Керкуын уджалісь морт

*д 1.27 туяна ─ достойный

*е 1.49 ӧксу ─ царь

*ж 1.50 адззывлытӧм керӧм ─ чудо





ИОАНСЯНЬ ВЕЖА БУР ЮӦР
Глава 2

Кана карын гӧтрасьӧм


1 Куимӧт лунас Галилея муись Кана карын порйӧтісӧ гӧтрасьӧм*а. Исуслӧн мамыс вӧлі сэтчин.
2 Гӧтрасьӧмсӧ порйӧтны корисӧ и Исуссӧ велӧтчиссескӧт.
3 Винаыс нылӧн бырсьӧм. Сэк Исуслӧн мамыс висьталіс Сылӧ: «Нылӧн винаыс бырсьӧм».
4 Исусыс висьталіс сылӧ: «Мортіньӧй, мый Меным да тэныт сы дорӧдз? Менам кадӧ эз на лок».
5 Сэк мамыс висьталіс кысъяліссеслӧ*б: «Быдӧс керӧ Сы тшӧктӧм*в сьӧрті».


6 Сэтӧн сулалісӧ изісь керӧм ва видзан квать доз. Быд дозӧ ваыс тӧрис сё литра гӧгӧр. Сэтісь васӧ нія видзлывлӧмась асьнысӧ сӧстӧмтны*г, кыдз вӧлі кӧркӧсянь лӧсьӧтӧм иудейезлӧн.
7 Исусыс висьталіс кысъяліссеслӧ: «Тыртӧ доззэсӧ ваӧн». Быд дозӧ васӧ кисьтісӧ тырйӧн.
8 Сія шуис: «Ӧні гумыштӧ да сетӧ гӧтрасян порйӧтӧмсӧ нуӧтісьлӧ». Мӧддэс сетісӧ.
9 Порйӧтӧмсӧ нуӧтісьыс тырпыштіс васӧ, кӧда вӧлі пӧртчӧм винаӧ. Кытісь сія винаыс, сія эз тӧд, тӧдісӧ дзир васӧ гумаліссес. Сэк нуӧтісьыс корис гӧтрасись зонсӧ.
10 Сія зонкаыслӧ шуис: «Быд морт медодз удасьӧ бур винаӧн. Кӧр быдӧнныс пӧттӧдз юасӧ, сэк вӧлись удасьӧ умӧльжыкнас. Тэ тай бур винатӧ ӧнӧдз видзӧмыт».


11 Сідз Галилея муись Кана карын Исусыс медодззаись керис адззывлытӧмсӧ. Сэтшӧма Сія мыччаліс Ассис югьялан вынсӧ, и велӧтчиссес пондісӧ Сылӧ веритны.


12 Сыбӧрын Исусыс локтіс Капернаум карӧ. Сыкӧт ӧтлаын вӧлісӧ Мамыс, воннэс да велӧтчиссес. Сэтчин нія олісӧ кынымкӧ лун.

Вежа Керкуись вузасиссезӧс вашӧтӧм

(Мт.21:12-13; Мк.11:15-17; Лк.19:45-46)

13 Иудейезлӧн сибаліс Ыджыт лун. Сэк Исусыс локтіс Ерусалимӧ.
14 Сія казяліс: Вежа Керкуын вузасьӧны вӧлі пороззэзӧн, баляэзӧн да дудіэзӧн. Сэтӧн пукалісӧ и сьӧм*д вежиссез.
15 Исусыс каттьыштіс гез тор да вашӧтіс Вежа Керкусис нійӧ быдӧннысӧ ӧтлаын баляэзнаныс да пороззэзнаныс. Сьӧм вежиссеслісь пызаннэзнысӧ ӧтлаын сьӧмнас пӧрлаліс.
16 Дуді вузаліссеслӧ Сія висьталіс: «Эстісь дудіэсӧ дзимлялӧ, Айӧлісь керкусӧ эд пӧртӧ вузасянінӧ!»
17 Сэк Исуслӧн велӧтчиссезлӧ тӧдвыланыс усис Вежа Гижӧтас висьталӧмыс: «Тэнат керку понда Менам сьӧлӧмӧ сотчӧ».


18 Иудейес юалісӧ Исусыслісь: «Тэныт этадз позьӧ кӧ керны, кытшӧм пасӧн Тэ сійӧ миянлӧ мыччалан?»
19 Исусыс висьталіс нылӧ: «Разьӧ этӧ Вежа Керкусӧ, Ме сійӧ куим лунӧн бӧр лэбта».
20 Сэтчӧ иудейес шуисӧ: «Вежа Керкусӧ лэбтісӧ нёльдас квать во*е сьӧрна, а Тэ мӧдан лэбтыны куим лунӧн?»
21 Исусыс Вежа Керку йылісь баитӧм коста висьталіс эд Аслас вывтыр йылісь.
22 Исуслӧн ловзьӧм бӧрын Сылӧн висьталӧмыс велӧтчиссеслӧ усис тӧдвыланыс. Сэк нія пондісӧ веритны Вежа Гижӧтас висьталӧмӧ да Исуслӧн кыввезӧ.

Исус тӧдӧ быдӧннысӧ


23 Ыджыт лун коста Исусыс вӧлі Ерусалимас. Сэк унаӧн адззылісӧ Сылісь адззывлытӧм керӧммесӧ да пондісӧ Сылӧ веритны.
24 Ачыс Исусыс эз осьт нылӧ Асьсӧ быдсӧн, Сія эд быдӧннысӧ тӧдіс.
25 Сылӧ эз ков кинсянькӧ тӧдны морт йылісь, Сія эд Ачыс тӧдіс, мый мортлӧн сьӧлӧмас.




*а 2.1 порйӧтны гӧтрасьӧм ─ провести свадьбу

*б 2.5 кысъявны ─ служить

*в 2.5 тшӧктӧм ─ заповедь, повеление

*г 2.6 сӧстӧмтӧм ─ обрядовое омовение

*д 2.14 сьӧм ─ деньги

*е 2.20 нёльдас квать во ─ 46 лет





ИОАНСЯНЬ ВЕЖА БУР ЮӦР
Глава 3

Исус да Никодим


1 Иудейезлӧн веськӧтліссез коласын вӧлі Никодим нима фарисей.
2 Никодимыс ойнас локтіс Исусыс дынӧ. Сія шуис: «Велӧтісь, мийӧ тӧдам: миянӧс велӧтны Тэнӧ ыстіс Еныс. Сэтшӧм адззывлытӧм керӧммесӧ некин оз вермы керны, оз кӧ ло сыкӧт Ен».
3 Исусыс сэтчӧ сылӧ висьталіс: «Тэныт быльсӧ веськыта висьтала: мортыс оз вермы адззывны Енлісь Юраланінсӧ, оз кӧ вились шогмы вылісянь».
4 Никодимыс шуис Сылӧ: «Кыдз вермас мортыс шогмыны пӧрисьувья? Вермас разь сія бӧр пырны мамыс кынӧмӧ да вились шогмыны?»


5 Исусыс висьталіс: «Тэныт быльсӧ веськыта висьтала: оз кӧ мортыс шогмы васянь да Ловсянь, сія оз вермы пырны Енлӧн Юраланінӧ.
6 Вывтырсянь шогмӧмыс ─ вывтыр. Ловсянь шогмӧмыс ─ лов.
7 Эн дивуйтчы эта висьталӧмӧсянь: тіянлӧ колӧ вились шогмыны вылісянь.
8 Тӧв пӧльтӧ, кытӧн сылӧ колӧ. Сылісь шысӧ кылан, но он тӧд, кысянь сія локтӧ, кытчӧ мунӧ. Сідз овлӧ и Ловсянь быд шогмӧм морткӧт».


9 Никодимыс Сылісь юаліс: «Кыдз сідз вермас лоны?»
10 Исусыс шуис: «Тэ Израильлӧн велӧтісь и сійӧ он тӧд?
11 Тэныт быльсӧ веськыта висьтала: мийӧ баитам сы йылісь, мый тӧдам. Висьтасям сы йылісь, мый адззылім. Тійӧ тай миян висьталӧмӧ одӧ веритӧ.
12 Ме тіянлӧ висьтала му вылісьыс йылісь, и тійӧ одӧ веритӧ. Сэк вермат разь веритны, висьтала кӧ тіянлӧ енӧжисьыс йылісь?
13 Енӧжын олісь да енӧжись лэдзчӧм Морт Зонся сэтчин некин эз на лэбтісьлы.


14 Кӧркӧ Моисейыс кушмуас бедь вылӧ лэбтӧм кыйӧс*а. Сідз лоас лэбтӧм и Морт Зон,
15 медбы Сылӧ быд веритісь морт эз кув, а сылӧн вӧлі пырся олан*б.
16 Еныс эд сідз радейтӧ му вылісь отирсӧ, нельки сетіс Ассис ӧтка Зонсӧ, медбы Сылӧ быд веритісь эз кув, а сылӧн вӧлі пырся олан.


17 Еныс эд Ассис Зонсӧ эз ысты му вылас отирсӧ судитны, а ыстіс мездыны.
18 Сылӧ веритісьсӧ озӧ пондӧ судитны. А кин оз верит, сія судитӧм ни. Сія эд эз верит Енлӧн ӧтка Зонлӧ.
19 Енлӧн судыс то мый понда: му вылас локтіс югытыс, отирыс тай асланыс лёк керӧммезныс кузя ӧддьӧнжык радейтісӧ пемытсӧ.
20 Быд лёк керисьлӧ син вылӧ оз ков югытыс. Сія оз лок югытас, медбы сы лёк керӧм йылісь эзӧ пондӧ тӧдны.
21 Быльыс сьӧрті олісь морт мунӧ югытлань, медбы Ен отсӧтӧн керӧм уджыс сылӧн тыдаліс».

Исус йылісь Иоанлӧн висьталӧм


22 Сыбӧрын Исусыс велӧтчиссескӧт локтіс Иудея муӧ. Сэтчин Сія ныкӧт оліс да пыртіс отирсӧ.
23 Сы коста Иоаныс пыртіс отирсӧ Енонын, матын Салим кар дынын. Сэтчин вӧлі уна ва. Отирыс вовлісӧ Иоаныс дынӧ пыртчыны.
24 Сэк Иоансӧ абу на вӧлі пуксьӧтӧмась.


25 Ӧтпыр Иоанлӧн велӧтчиссес иудейескӧт пондісӧ етшасьны*в мортлӧн сӧстӧммӧм*г йылісь.
26 Велӧтчиссес локтісӧ Иоаныс дынӧ да висьталісӧ: «Велӧтісь, тэкӧт Иордан ю дорас вӧлі Морт, Кӧда йылісь Тэ висьтасин. Ӧні Сія пыртӧ отирсӧ и быдӧнныс мунӧны Сы дынӧ».


27 Иоаныс нылӧ висьталіс: «Мортыс ас вылас босьтны нем оз вермы, абу кӧ сылӧ сетӧм енӧжсянь.
28 Тійӧ эд асьныт кыліт месянь: ме абу Кристос-Мездӧтісь, ме ыстӧм Сы одзын мунны.
29 Гӧтрасись зон сія, кӧдалӧн эм невеста. Зонлӧн ёртыс сулалӧ да кывзӧ сійӧ. Сылӧ гажся-гаж кывны гӧтрасись зонлісь баитӧмсӧ. Сэтшӧм ыджыт гажыс ӧні менам.
30 Сылӧ колӧ быдмыны, а меным учӧтсявны.


31 Вылісянь Локтӧмыс быдӧннысся вылынжык. Му вылын олісьыс ─ дзир муись морт. Сія и баитӧ му вылісьыс йылісь. Енӧжись Локтӧмыс быдӧннысся вылынжык.
32 Мый Сія адззыліс да кыліс, сы йылісь и висьтасьӧ. Но отирыс Сылісь висьталӧмсӧ озӧ кывзӧ.
33 Сылісь висьталӧмсӧ кывзісьыс мыччалӧ: Еныс быльсӧ висьталӧ.
34 Енлӧн Ыстӧмыс висьталӧ Енлісь кыввесӧ. Еныс эд сетӧ Сылӧ Ловсӧ лыдтӧг*д.
35 Айыс радейтӧ Зонсӧ, и быдӧс сетіс Сы киӧ.
36 Зонлӧ веритісьлӧн эм пырся олан. Кин оз верит Зоныслӧ, сія пырся олансӧ оз адззыв. Сы вылын Енлӧн лӧгыс кольччас».




*а 3.14 кый ─ змея

*б 3.15 пырся олан ─ вечная жизнь

*в 3.25 етшасьны ─ спорить

*г 3.25 сӧстӧммӧм ─ обрядовое очищение иудеев

*д 3.34 лыдтӧг ─ бессчётно





ИОАНСЯНЬ ВЕЖА БУР ЮӦР
Глава 4

Исус да Самарияись инька


 
1-2 Фарисейеслӧ кывсьӧм, Исуслӧн велӧтчиссес пӧ лоисӧ Иоанлӧнся унажык да и отирсӧ Сія пыртӧ пӧ сысся унажык. Но Ачыс Исусыс эз пырт, пыртісӧ Сылӧн велӧтчиссес. Этія йылісь фарисейеслӧ кывсьӧмсӧ пондіс тӧдны Исусыс.
3 Сэк Сія Иудеясис бӧр иньдӧтчис Галилея муӧ.
4 Сылӧ ковсис мунны Самария муӧт.


5 Самария муын Сія локтіс Сикар карӧ. Матын вӧлі му, кӧдӧ Яков кӧркӧ сетлӧм вӧлі аслас Ӧсип зонлӧ.
6 Сэтчин вӧлі Яковлӧн юкмӧс*а. Исусыс туйын мыдзис, пуксис юкмӧсыс дынӧ. Вӧлі луншӧр гӧгӧр.


7 Сэтчӧ васӧ гумыштны локтіс Самарияись инька. Исусыс шуис сылӧ: «Юктав Менӧ ванат!»
8 Исуслӧн велӧтчиссес сы коста мунісӧ карӧ небны сёян.
9 Самарияись инька шуис Сылӧ: «Тэ иудей, кыдз верман корны юны менчим, Самарияись инькалісь?» Иудейес озӧ вовлісьӧ Самарияись отиркӧт.


10 Исусыс сылӧ висьталіс: «Тэ он тӧд Еныслісь козинсӧ. Тэ он тӧд, Кин тэныт висьталіс этнӧ кыввесӧ: "Юктав Менӧ ванат!" Кӧбы тӧдін, сэк ачыт бы корин Сылісь, и Сія сетіс бы тэныт ловья ва».
11 Инькаыс шуис Сылӧ: «Бур Mортӧй! Тэныт нельки гумыштны немӧн, а юкмӧсыс пыдын. Кытісь нӧ Тэнат ловья ваыс?
12 Абу я Тэ ыджытжык миян Яков айся? Сія гарйыліс миянлӧ этӧ юкмӧссӧ. Сэтісь ачыс юис, юисӧ сылӧн челядьыс да подаыс».
13 Исусыс шуис сылӧ: «Этӧ васӧ юисьлӧн горшыс бӧра пондӧ косьмыны.
14 Кин пондас юны васӧ, кӧдӧ Ме сета, сылӧн некӧр оз понды косьмыны горшыс. Менам ваӧ мортыс пытшкын лоас ва петанінісь визывтан шорӧн, кӧда сетӧ пырся олан».
15 Инькаыс Сылӧ шуис: «Бур Мортӧй! Вай меным сійӧ васӧ, медбы менам горшӧ сэсся эз ни понды косьмыны. Сэк и васӧ ваявны оз понды ковны вовлыны татчӧ».


16 Исусыс висьталіс сылӧ: «Мун кор ассит жӧниктӧ да лок татчӧ».
17 Инькаыс висьталіс: «Менам абу жӧникӧ». Исусыс шуис сылӧ: «Тэ веськыта висьталін, абу тэнат жӧникыт.
18 Тэ олін виткӧт, и ӧні кӧдакӧт олан, сія абу тэнат жӧник. Сійӧ тэ веськыта висьталін».
19 Инькаыс шуис Сылӧ: «Бур Мортӧй! Адзза, Тэ Енсянь юӧртісь.
20 Миян айезным копрасисӧ Еныслӧ эта керӧс вылын. Тійӧ тай шуат, Еныслӧ копрасьны колӧ пӧ дзир Ерусалимын».
21 Исусыс висьталіс: «Инька, верит Меным: сибалӧ кад, кӧр одӧ ни пондӧ копрасьны Айнымлӧ эта керӧсын да Ерусалимын.
22 Тійӧ одӧ тӧдӧ, кинлӧ копрасят, а мийӧ тӧдам, Кинлӧ копрасям. Мезмӧмыс эд локтӧ иудейезсянь.
23 Локтас кад, кӧр былись копрасиссес пондасӧ кеймыны Айнымлӧ быль сьӧрті да Ловсянь. Сэтшӧм копрасиссезӧс Айным Аслыс кошшӧ. Сія кадыс и локтіс ни.
24 Еныс ─ Лов, и Сылӧ колӧ кеймыны быльыс сьӧрті да Ловсянь».


25 Инькаыс шуис Сылӧ: «Тӧда: локтас Кристос-Мездӧтісь. Сія локтас да миянлӧ быдӧс висьталас».
26 Исусыс шуис сылӧ: «Сія ─ Ме, тэкӧт Баитісьыс».


27 Сы коста локтісӧ Сылӧн велӧтчиссес. Нійӧ диво кутіс, мыля Сія баитӧ инькакӧт. Но ны коласісь ӧтік морт эз висьтав: «Мый Тэныт сысянь колӧ? Мый йылісь сыкӧт сёрнитан?»
28 Сэк инькаыс колис ва дозсӧ да муніс карас. Сія отирыслӧ висьталіс:
29 «Мунӧ, видзӧтӧ Мортсӧ. Сія быдӧс висьталіс, мый ме керлі. Абу я Сія Кристос-Мездӧтісьыс?»
30 Отирыс петісӧ карсис да локтісӧ Исусыс дынӧ.

Вундан кад


31 Сы коста Сылӧн велӧтчиссес корисӧ Сійӧ: «Велӧтісь, лок сёйны!»
32 Сія шуис нылӧ: «Менам эм сёяныс. Сійӧ сёянсӧ тійӧ одӧ тӧдӧ».
33 Велӧтчиссес сэк шуисӧ ӧтамӧдныслӧ: «Поди, Сылӧ кинкӧ вайис сёянсӧ?»
34 Исусыс шуис нылӧ: «Менам сёяныс ─ быдӧс керны сідз, кыдз колӧ Менӧ Ыстісьлӧ да ештӧтны*б Сылісь уджсӧ.
35 Одӧ я тійӧ шуӧ: нёль тӧлісь бӧрті лоас вундан кад? Ме тіянлӧ висьтала: лэбтӧ синнэзнытӧ, видзӧтӧ ыббес вылӧ. Нія вежӧтӧмась ни, вундан кад кежӧ воӧмась.
36 Вундісьлӧ керӧм уджыс понда вештӧны. Сія ӧктӧ воӧмсӧ*в пырся оланӧ. Сійӧн кӧдзисьыс вундісьыскӧт ӧтлаын пондасӧ гажӧтчыны.
37 Эстӧн лӧсялӧ эта веськыта висьталӧмыс: "Ӧтік кӧдзӧ, а мӧдік вундӧ".
38 Ме тіянӧс ысті вундыны сэтчин, кытӧн тійӧ эдӧ мырсьӧ. Мырсисӧ мӧдіккез, а тійӧ ныкӧт ӧтвыв вундат».

Самарияись отирлӧн Исуслӧ веритӧм


39 Инькаыс висьталӧм карас оліссезлӧ, Сія пӧ быдӧс висьталіс, мый ме керлі. Сы висьталӧмсянь Самарияись уна отир пондісӧ веритны Исусыслӧ.
40 Сійӧн Исус дынӧ карсис локтӧм отирыс корисӧ Сійӧ мымдакӧ олыштны ны дынын. Исусыс вӧлі сэтчин кык лун.
41 Ассяняс кылӧм кыввезсянь эшӧ унажык отир пондісӧ веритны Сылӧ.
42 Инькаыслӧ нія висьталісӧ: «Ӧні мийӧ огӧ ни веритӧ дзир тэнат висьталӧмсянь. Мийӧ эд асьным кылімӧ да тӧдамӧ: Сія былись му вылісь отирсӧ Мездӧтісьыс, Сія Кристос».

Зонкаӧс веськӧтӧм


43 Кык лун бӧрті Исусыс сэтчинісь муніс Галилея муӧ.
44 Сія Ачыс баитіс: «Енсянь юӧртісьсӧ чужанінас озӧ бурӧ пуктӧ*г».
45 Но кӧр Исусыс локтіс Галилея муӧ, сэтчин оліссес Сійӧ панталісӧ бура. Нія эд вежалунсӧ*д Ерусалимын чулӧтікӧ адззылісӧ Сылісь керӧммесӧ.


46 Исусыс бӧра локтіс Галилея муись Кана карӧ. Сэтчин Сія кыдзкӧ пӧртіс васӧ винаӧ. Галилеяись Капернаум карын оліс ӧксулӧн ӧтік уджалісь. Сылӧн зоныс шогалӧм.
47 Сылӧ кывсьӧм: Исусыс Иудея муись локтӧм пӧ Галилеяӧ. Сія локтіс Исусыс дынӧ да корис Сійӧ локны Капернаумас веськӧтны зонсӧ, кӧда вӧлӧм кулан дорын ни.
48 Исусыс сылӧ висьталіс: «Тійӧ одӧ и пондӧ веритны, одӧ кӧ адззылӧ мыччалан пассэз да адззывлытӧм керӧммез».
49 Ӧксулӧн уджалісьыс шуис Сылӧ: «Велӧтісь! Вовлы, кытчӧдз зонӧ менам ловья!»
50 Исусыс шуис сылӧ: «Мун гортат, тэнат зоныт веськаліс».


Мӧдыс веритіс Исуслӧн висьталӧмӧ да муніс гортас.
51 Туй вылас пантасисӧ сылӧн раббес да висьталісӧ: «Зоныт тэнат веськаліс».
52 Сія юаліс нылісь: «Кытшӧм кадӧ сылӧ лоис кокнитжык?» Сылӧ висьталісӧ: «Тӧн луннас, час гӧгӧр шогӧтыс лэдзис сійӧ».
53 Сэк айыс вежӧртіс: сія кадӧ Исусыс висьталіс сылӧ зоныс веськалӧм йылісь. Сэксянь сія мортыс да сылӧн гортіссес пондісӧ веритны Исусыслӧ.


54 Исусыслӧн эта вӧлі мӧдік адззывлытӧм керӧм Иудея мусис Галилеяӧ бертӧм бӧрын.




*а 4.6 юкмӧс ─ колодец

*б 4.34 ештӧтны ─ завершить

*в 4.36 воӧм ─ плод

*г 4.44 бурӧ пуктыны ─ уважать

*д 4.45 вежалун ─ праздник





ИОАНСЯНЬ ВЕЖА БУР ЮӦР
Глава 5

Ва видзанін дорын веськӧтӧм


1 Сыбӧрын иудейезлӧн вӧлі вежалун. Сэк Исусыс локтіс Ерусалимӧ.
2 Сэтчин, Баля ыбӧс дорын, вӧлі ва видзанін. Иудейес сійӧ шуисӧ Вифезда. Сы гӧгӧрын вӧлісӧ вит вевттьӧм пыранін.
3 Сэтчин куйлісӧ унася-уна шогаліссез: синтӧммез, коктӧммез да параличӧн личкӧммез. Нія видзчисисӧ ваыслісь бергӧтӧмсӧ.
4 Мукӧдпыр Дӧсвидзисьлӧн ангел лэдзчывліс ва видзанінас вӧрзьӧтны васӧ. Бергалан ваас медодз пырисьыс веськавліс быдкодь шогӧтісь.


5 Сэтӧн вӧлі куимдас кыкьямыс во*а сьӧрна ни шогалісь морт.
6 Исусыс казяліс куйлісьсӧ. Сія тӧдіс сылісь дыр шогалӧмсӧ да юаліс: «Колӧ я тэныт веськавны?»
7 Шогалісьыс Сылӧ висьталіс: «Бур Мортӧй, веськала бы да некинлӧ менӧ лэдзны бергалан ваас! Ме ог на ешты локны ва дынас, сэтчӧ мӧдік пырӧм ни».
8 Исусыс шуис сылӧ: «Чеччы, босьт ольпасьтӧ да ветлӧт».
9 Мӧдыс сэтӧн жӧ веськаліс. Сія босьтіс ольпасьсӧ да пондіс ветлӧтны.


Вӧлі сія шоччисян лунӧ.
10 Сійӧн иудейес баитісӧ веськалӧм мортлӧ: «Талун шоччисян лун. Тэныт оз позь ольпасьтӧ нуӧтны».
11 Сія нылӧ висьталіс: «Менӧ Веськӧтісьыс висьталіс, босьт пӧ ольпасьтӧ да ветлӧт».
12 Сылісь юалісӧ: «Кин сія Мортыс, Кӧда тэныт висьталіс, босьт пӧ ольпасьтӧ да ветлӧт?»
13 Веськӧтӧм мортыс эз и тӧд Веськӧтісьсӧ, Исусыс эд вӧлі сайӧвтчӧм ни отирыс коласын.


14 Сыбӧрын Исусыс панталіс сійӧ мортсӧ Вежа Керкуын да висьталіс: «Тэ веськалін. Эн кер сэсся умӧльсӧ, медбы тэныт мый умӧльжыкыс эз ло».
15 Сія мортыс муніс да висьталіс иудейеслӧ, сійӧ пӧ веськӧтӧм Исус.


16 Сэк иудейес шоччисян лунӧ сэтшӧмсӧ керӧм понда Исуссӧ пондісӧ дзескӧтны*б. Нія Сійӧ мӧдісӧ вийны.
17 Исусыс шуис нылӧ: «Менам Айӧ дугдывтӧг керӧ уджсӧ, сідз и Ме кера».
18 Сэк иудейес ӧддьӧнжык пондісӧ кошшыны, кыдз бы Сійӧ вийны. Сія эд керис сійӧ, мый оз туй керны шоччисян лунӧ. Енсӧ Сія шуис Аслас Айӧн, сідз Асьсӧ Еныскӧт ӧтвесьтӧ пуктіс.

Исус керӧ Айыс моз


19 Сэтчӧ Исусыс шуис: «Тіянлӧ быльсӧ веськыта висьтала: Зон нем оз вермы керны Ассяняс, оз кӧ адззыв Айыслісь керӧмсӧ. Айыс моз керӧ и Зоныс.
20 Айыс Зонсӧ радейтӧ. Ассис быдӧс керӧмсӧ мыччалӧ Сылӧ. Сія мыччалас керӧммесӧ этнася ыджытжыккезӧ, кӧднасянь тіянӧс диво кутас.
21 Айыс ловзьӧтӧ кулӧммесӧ да сетӧ олан. Сідз и Зоныс ловзьӧтӧ, кинӧс Сылӧ колӧ.
22 Айыс ӧтік мортӧс оз судит. Сія Судитісьнас сувтӧтіс Зонсӧ,
23 медбы Айсӧ моз быдӧнныс бурӧ пуктісӧ Зонсӧ. Мортыс оз кӧ бурӧ пукты Зонсӧ, сэк оз бурӧ пукты и Айсӧ, Кӧда ыстіс Зонсӧ.


24 Тіянлӧ быльсӧ веськыта висьтала: мортыс кывзӧ кӧ Менчим кыввезӧс да веритӧ Менӧ Ыстісьлӧ, сылӧн эм пырся олан. Сія суд вылас оз ни шед. Сія вуджис ни кулӧмись оланӧ.
25 Тіянлӧ быльсӧ веськыта висьтала: локтӧ кад, да и локтіс ни, кӧр кулӧммес кыласӧ Ен Зонлісь шысӧ. Сійӧ кыліссес ловзясӧ.
26 Айыс сетӧ олан. Сія и Зоныслӧ сетіс вын сетны олансӧ.
27 Айыс и судитан вынсӧ сетіс Зоныс киӧ, Сія эд Морт Зон.
28 Тіянӧс ась оз кут диво висьталӧмӧсянь: локтӧ кад, кӧр кулӧммес кыласӧ Ен Зонлісь шысӧ
29 да ловзясӧ. Бурсӧ кериссес ловзясӧ овны. Лёк кериссес ловзясӧ, медбы нійӧ суд вылын мыжйисӧ».

Исус висьталӧ Ас йывсис


30 «Ме Ассяням нем ог вермы керны. Ме судита веськыта, Айӧ висьталӧм сьӧрті. Ог кер Ас сьӧртӧттям, кера Менӧ ыстісь Айӧ тшӧктӧм сьӧрті.


31 Ме кӧ Ас йывсим Ачым висьтала, лоас я сія былись висьталӧм?
32 Ӧні Ме йылісь Мӧдік висьталӧ быльсӧ. Ме тӧда: Сія оз бӧбӧт.
33 Быльсӧ висьталіс и Иоаныс, кӧр тійӧ Сы дынӧ иньдыліт отирӧс юасьны Ме йылісь.
34 Но Меным оз ков мортлӧн висьталӧмыс. Этадз баита, медбы тійӧ мезмит.
35 Иоаныс вӧлі сотчан-югдӧтан би. Тійӧ тай мӧдіт кӧть недыр гажӧтчыны сы югдӧтӧм дырни.


36 Ме йылісь висьталӧмыс Иоанлӧн висьталӧмся вынажык. Ме кера Айӧлісь сетӧм уджсӧ. Менам керӧмӧ мыччалӧ: Менӧ ыстіс Айӧ.
37 Менӧ ыстісь Айӧ Ачыс висьталіс Ме йылісь. Тійӧ эд Сылісь шысӧ эдӧ кывлӧ, Сылісь чужӧмсӧ эдӧ адззывлӧ.
38 Сылӧн кылыс оз йидж сьӧлӧманыт сійӧн, мыля одӧ веритӧ Сылӧн Ыстӧмлӧ.
39 Тійӧ велӧтат Вежа Гижӧттэсӧ, ны пыр кошшат босьтны пырся олансӧ, а ныын эд гижӧм Ме йылісь.
40 Но тійӧ одӧ мӧдӧ локны Ме дынӧ, медбы босьтны олансӧ.


41 Меным оз ков отирлӧн ошкӧмыс.
42 Ме тӧда тіянӧс: тійӧ одӧ радейтӧ Енсӧ.
43 Ме локті Айӧ нимсянь, тійӧ тай Менӧ одӧ кывзӧ. Локтас кӧ мӧдік аслас нимсянь, сійӧ кывзатӧ.
44 Кыдз тійӧ вермат Меным веритны, тійӧ эд ӧтамӧднытсянь видзчисят ошкӧмсӧ, а ӧтка Еныслісь ошкӧмсӧ одӧ кошшӧ?


45 Юраныт эд видзӧ: Ме пӧ понда тіян вылӧ Айӧ одзын умӧльсӧ висьтавлыны. Тійӧ эд надейтчат Моисей вылӧ. Сія и лоас тіян вылӧ умӧльсӧ висьтавлісьыс.
46 Тійӧ одӧ веритӧ Моисейыслӧ. Веритіт бы сылӧ, сэк веритіт бы и Меным. Сія эд гижис Ме йылісь.
47 Тійӧ одӧ кӧ веритӧ сы гижӧттэзын висьталӧмӧ, кыдз сэк пондат веритны Менам кыввезӧ?»




*а 5.5 куимдас кыкьямыс во ─ 38 лет

*б 5.16 дзескӧтны ─ теснить





ИОАНСЯНЬ ВЕЖА БУР ЮӦР
Глава 6

Вит сюрс мортӧс вердӧм

(Мт.14:13-21; Мк.6:30-44; Лк.9:10-17)

1 Сэсся Исусыс муніс Галилея ты*а мӧдӧрись муэзӧ, мӧд моза сійӧ тысӧ шуӧны Тивериада.
2 Сы бӧрсянь мунісӧ уна отир. Ны син одзын эд шогалісь отирсӧ веськӧтӧм коста Сія керис уна адззывлытӧмсӧ.
3 Исусыс кайис керӧсӧ. Сія вӧлі сэтчин Аслас велӧтчиссезкӧт.
4 Сибаліс Ыджыт лун ─ иудейезлӧн вежалун.


5 Исусыс лэбтіс юрсӧ да казяліс: Сы дынӧ локтӧ уна отир. Сія Филипыслӧ шуис: «Кытісь небам няньсӧ отирсӧ вердны?»
6 Сія сідз юаліс, медбы тӧдмавны-видзӧтны Филипыслісь веритӧмсӧ. Ачыс эд тӧдіс ни, мый мӧдӧ керны.
7 Филипыс Сылӧ шуис: «Кыксё динарий вылӧ босьтӧм няньыс быдыслӧ оз тырмы нельки кынымиськӧ курччӧвтыштны».
8 Ӧтлаын сэтӧн вӧлі Ӧндрей нима велӧтчись, Симон-Петралӧн вон. Сія шуис Исусыслӧ:
9 «Татӧн ӧтік зоночкалӧн эмӧсь вит ид нянь да кык чери, но тырмас разь сія сымда отирлӧ?»


10 Исус шуис: «Отирсӧ тшӧктӧ пуксьыны». Сэтӧн быдмис сук турун. Сэк отирыс пуксисӧ вит сюрс*б гӧгӧр.
11 Исусыс босьтіс няннесӧ, буркывтіс*в Енсӧ да сетіс велӧтчиссеслӧ. Мӧддэс сеталісӧ няньсӧ отирыслӧ. Сідз сеталісӧ и черисӧ, кинлӧ мымда коліс.
12 Быдӧнныс пӧтісӧ. Сэк Исусыс висьталіс Аслас велӧтчиссезлӧ: «Ӧктӧ кольччӧм нянь торресӧ, ась весись нем оз ӧш».
13 Нія ӧктісӧ кольччӧм нянь торресӧ. Вит ид няньсис ӧксис даскык ыджыт пестер.


14 Исуслісь адззывлытӧм керӧмсӧ адззыліссес шуисӧ: «Сія былись Енсянь Юӧртісьыс, Кӧдалӧ коліс локны му вылас».
15 Исусыс тӧдіс: отирыс мӧдӧны локны, Сійӧ кутны да сувтӧтны ӧксуӧн. Сэк Сія ӧтнас бӧра кайис керӧсӧ.

Исуслӧн ва вылӧт ветлӧтӧм

(Мт.14:22-33; Мк.6:45-52)

16 Сибаліс рыт. Сылӧн велӧтчиссес лэдзчисӧ ты дорӧ,
17 пуксисӧ пыжӧ да иньдӧтчисӧ ты мӧдӧрас, Капернаум карӧ. Пемдіс ни, а Исусыс эз на лок ны дынӧ.
18 Ты вылын пӧльтіс вына тӧв, васӧ нӧбӧтіс, койис.
19 Кыкдас вит али куимдас стадий*г мымда уйӧм бӧрын нія казялісӧ Исуссӧ. Сія веськыта тыыс кузя локтӧ пыжныс дынӧ. Нія повзисӧ.
20 Сія нылӧ шуис: «Эд полӧ, этӧ Ме».
21 Нія мӧдісӧ пуксьӧтны Исуссӧ пыжас, но пыжныс локтіс ни, кытчӧ нылӧ коліс.

Исус ─ олан сетан нянь


22 Мӧд лунас ты мӧдӧрас кольччӧм отирыслӧ тӧдвыланыс усис: пыжыс вӧлі ӧтік, сэтчӧ пуксисӧ Исуслӧн велӧтчиссес, а Сія ныкӧт эз пуксьы. Велӧтчиссес иньдӧтчисӧ ӧтнаныс, а мӧдік пыж сэтӧн эз вӧв.
23 Тивериада карись локтісӧ мӧдік пыжжез сэтчӧ, кытӧн Дӧсвидзисьыс Енсӧ буркывтӧмӧн вердіс отирсӧ няньнас.
24 Отирыс казялісӧ, Исусыс велӧтчиссескӧт сэтӧн абу ни. Нія пуксисӧ пыжжезӧ да уйисӧ Капернаум карӧ кошшыны Исуссӧ.


25 Адззисӧ Сійӧ ты мӧдӧрас да юалісӧ: «Велӧтісь! Кӧр нӧ Тэ локтін татчӧ?»
26 Исус шуис нылӧ: «Тіянлӧ быльсӧ веськыта висьтала: тійӧ одӧ кошшӧ Менӧ адззывлытӧммесӧ видзӧтӧмныт кузя. Тійӧ кошшат Менӧ няньсӧ пӧттӧдз сёйӧмныт кузя.
27 Эдӧ тӧждісьӧ тшыксян сёян понда, а тӧждісьӧ пырся олансӧ сетан сёян понда. Сійӧ сёянсӧ сетас тіянлӧ Морт Зон. Ен Айыс эд Сы вылӧ пуктіс Ассис пассӧ*д».
28 Отирыс юалісӧ Исусыслісь: «Мый миянлӧ керны, медбы керӧмным вӧлі Еныс сьӧрті?»
29 Исус нылӧ висьталіс: «Веритӧ Енсянь Ыстӧмлӧ. Сія керӧмыс Еныс сьӧрті».


30 Сэк нія Исусыслісь юалісӧ: «Кытшӧм пас Тэ верман мыччавны, сійӧ адззылӧм бӧрын медбы мийӧ пондім веритны Тэныт? Мый мыччалан?
31 Миян айезным кушмуас сёйӧмась манна. Вежа Гижӧтас висьталӧм эд: "Няньсӧ сёйны Сія сетіс нылӧ енӧжсянь"».
32 Исус шуис нылӧ: «Тіянлӧ быльсӧ веськыта висьтала: Моисейыс эз сет тіянлӧ енӧжсянь няньсӧ. Менам Айӧ енӧжсяняс сетӧ тіянлӧ былись няньсӧ.
33 Енлӧн няньыс ─ енӧжись Локтӧмыс. Сія отирлӧ сетӧ олан».


34 Сэк шуисӧ Сылӧ: «Велӧтісь! Пыр сетав миянлӧ сэтшӧм няньсӧ».
35 Исус висьталіс: «Ме ─ олан сетан нянь. Ме дынӧ локтӧм мортыс оз понды тшыгьявны. Меным веритісьлӧн некӧр оз понды косьмыны горшыс.
36 Ме тіянлӧ висьтавлі ни: тійӧ и адззыліт Менӧ, да одӧ Меным веритӧ.
37 Быдӧнныс, кӧднӧ Меным сетӧ Айӧ, Ме дынӧ локтасӧ. Ме дынӧ локтӧм мортсӧ ог вашӧт дынсим.
38 Енӧжсяняс Ме эг лок керны, мый Меным колӧ. Ме локті керны сійӧ, мый колӧ Айӧлӧ. Сія эд Менӧ ыстіс.
39 Менӧ ыстісь Айӧлӧн тшӧктӧмыс сэтшӧм: Сы сетӧммез коласісь ась ӧтік оз ӧш. Меным колӧ нійӧ медбӧрья лунас ловзьӧтны.
40 Менӧ ыстіс Айӧ. Сылӧ колӧ, медбы Сылісь Зонсӧ адззылісь мортлӧн да Сылӧ веритісьлӧн вӧлі пырся олан, и Ме ловзьӧта сійӧ медбӧрья лунас».


41 Исуслӧн висьталӧмсянь «Ме ─ енӧжись лэдзчисьӧм нянь» иудейес лӧгасисӧ.
42 Нія баитісӧ: «Абу я Сія Ӧсиплӧн Исус зон? Мийӧ эд тӧдам сылісь ай-мамсӧ. Мыля нӧ Сія баитӧ, Ме пӧ лэдзчи енӧжись?»
43 Исусыс нылӧ сэтчӧ шуис: «Ас коласаныт эд шушкӧтчӧ!
44 Некин оз вермы локны Ме дынӧ, оз кӧ вайӧт сійӧ Менӧ ыстісь Айӧ. Сійӧ мортсӧ медбӧрья лунас Ме ловзьӧта.
45 Енсянь юӧртіссес гижӧмась: "Еныс быдӧннысӧ велӧтас". Быдыс, кин Айӧс кывзӧ да Сысянь велӧтчӧ, локтӧ Ме дынӧ.
46 Енсянь Локтӧмся Айсӧ некин эз адззыв. Дзир Сія адззыліс Айсӧ.
47 Тіянлӧ быльсӧ веськыта висьтала: Меным веритісь мортлӧн эм пырся олан.
48 Ме ─ олан сетан нянь.
49 Тіян айезныт кушмуас сёйисӧ манна да кулісӧ.
50 А енӧжись лэдзчӧм няньсӧ сёйисьыс оз кув.
51 Ме ─ ловья нянь, лэдзчи енӧжись. Сійӧ няньсӧ сёйисьыс пондас овны пыр. Менам сетӧм няньӧ ─ Менам Вывтырӧ. Сійӧ Ме сета отир олан понда».


52 Сэк иудейес ӧтамӧдныскӧт пондісӧ етшасьны: «Кыдз Сія вермас сетны Ассис Вывтырсӧ миянлӧ сёйны?»
53 Исус висьталіс нылӧ: «Тіянлӧ быльсӧ веськыта висьтала: Одӧ кӧ пондӧ сёйны Морт Зонлісь Вывтырсӧ, одӧ кӧ пондӧ юны Сылісь Вирсӧ, тіян оз ло оланыс.
54 Менчим Вывтырӧс сёйисьлӧн, Менчим Вирӧс юисьлӧн эм пырся олан, и Ме ловзьӧта сійӧ медбӧрья лунас.
55 Менам Вывтырӧ ─ былись сёяныс. Менам Вирӧ ─ былись юаныс.
56 Менчим Вывтырӧс сёйисьыс, Менчим Вирӧс юисьыс олӧ Ме пытшкын, а Ме ола сы пытшкын.
57 Менӧ ыстіс ловья Айӧ. Менам оланӧ ─ Айӧсянь. Сідз и Менӧ сёйисьлӧн оланыс ─ Месянь.
58 Сія ─ енӧжись лэдзчисьӧм нянь. Сія няньыс абу айезнытлӧн кодь. Тіян айезныт сёйисӧ манна да кулісӧ, а этӧ няньсӧ сёйисьыс пондас овны пыр».


59 Быдӧс сійӧ Исусыс баитіс Капернаум карын, синагогаын*е велӧтӧм коста.

Пырся олан сетан кыввез


60 Этӧ кывзӧм бӧрын велӧтчиссес унаӧн баитісӧ: «Кыввес нач вежӧрттӧмӧсь! Кин вермас Сійӧ кывзыны?»
61 Ачыс Исусыс тӧдіс велӧтчиссеслісь кылӧмныс йылісь шушкӧтчӧмнысӧ. Сія юаліс нылісь: «Нія кыввес тіянӧс падтӧны?
62 Адззылат кӧ Морт Зонлісь лэбтісьӧмсӧ сэтчин, кытӧн Сія вӧлі одзжык, мый сэк шуат?
63 Лов сетӧ олан, а морт сійӧ керны оз вермы. Менам висьталӧм кыввезӧ сетӧны тіянлӧ лов да олан.
64 Тіян коласісь мукӧдыс озӧ веритӧ». Исусыс эд одззасянь ни тӧдіс, кин оз верит Сылӧ да кин Сійӧ вузалас.
65 Сэк Сія шуис: «Сы понда Ме и висьталі тіянлӧ, некин оз вермы локны Ме дынӧ, оз кӧ ло сылӧ сетӧм Айӧсянь».


66 Эта бӧрын Сылӧн велӧтчиссез коласісь унаӧн мунісӧ Сы дынісь. Нія эзӧ ни сэсся пондӧ ветлӧтны Сыкӧт.
67 Сэк Исусыс юаліс даскыкнан велӧтчисьлісь: «Одӧ я и тійӧ мӧдӧ мунны Ме дынісь?»
68 Симон-Петра шуис Сылӧ: «Дӧсвидзисьӧ! Кин дынӧ миянлӧ мунны? Тэнат кыввет сетӧны пырся олан.
69 Мийӧ веритам да тӧдам: Тэ ─ Кристос-Мездӧтісь, ловья Енлӧн Зон».
70 Исусыс сэтчӧ шуис: «Ме Ачым тіянӧс даскыкӧ бӧрйи, но ӧтікыс тіян коласісь куль».
71 Сідз Сія баитіс Симон-Искариотлӧн Иуда зон йылісь. Сія эд лӧсьӧтчӧм ни вӧлі вузавны Исуссӧ. Иудаыс вӧлі Сылӧн даскык велӧтчись коласісь.




*а 6.1 ты ─ озеро

*б 6.10 вит сюрс ─ 5000

*в 6.11 буркывтны ─ благодарить

*г 6.19 25-30 стадий ─ 5-6 км

*д 6.27 пас ─ печать

*е 6.59 синагога ─ иудейезлӧн кейман керку





ИОАНСЯНЬ ВЕЖА БУР ЮӦР
Глава 7

Исуслӧн воннэз озӧ веритӧ


1 Сыбӧрын Исусыс ветлӧтіс Галилея муӧт. Иудея муӧттяс эз ни ветлӧт, иудейес Сійӧ мӧдісӧ вийны да.


2 Иудейезлӧн сибаліс "Шалаш лэбтан" вежалун.
3 Сэк Исуслӧн воннэс шуисӧ Сылӧ: «Мун татісь Иудеяӧ, медбы и велӧтчиссет адззылісӧ Тэнчит керӧмметӧ.
4 Мортлӧ кӧ колӧ, медбы сы йылісь тӧдісӧ, сія нем оз кер гусьӧн, а Тэнат эттшӧм вынаӧсь керӧммет. Сідзкӧ, мыччав Асьтӧ отирыслӧ».
5 Нельки Исуслӧн воннэс Сылӧ эзӧ веритӧ.
6 Сэтчӧ Исусыс нылӧ висьталіс: «Менам кадӧ эз на лок, а тіянлӧ эд быд кадыс лӧсялӧ.
7 Тіян вылӧ отирыс озӧ вермы лӧгавны. Ме эд нылӧ син вылӧ ог ков, мыля висьтала лёк керӧммезныс йылісь.
8 Тійӧ мунӧ сія вежалун вылӧ, а Ме ог на мун. Менам кадӧ эз на лок».
9 Исусыс сідз висьталіс да кольччис Галилеяас.

"Шалаш лэбтан" вежалун


10 Исуслӧн воннэс локтісӧ вежалун вылӧ, а Ачыс Сія сэтчӧ локтіс гусьӧн, медбы некин эз тӧд Сы йылісь.
11 Иудейес кошшисӧ Сійӧ вежалун коста да юасисӧ: «Кытӧн Сія?»
12 Уна мый баитісӧ отирыс Сы йылісь. Ӧтіккез баитісӧ: Сія пӧ небыт сьӧлӧма. Мӧдіккез шуисӧ: абу пӧ Сія сэтшӧм, отирсӧ пӧ ылӧтлӧ.
13 Отирыс полісӧ иудейезлӧн веськӧтліссезісь, сійӧн баитісӧ Сы йылісь гусьӧн.


14 Чулаліс джын вежалуныс ни. Сэк Исусыс пырис Вежа Керкуас да пондіс велӧтны.
15 Иудейесӧ диво кутіс, нія баитісӧ: «Кытісь нӧ Сія велӧтчытӧг тӧдӧ Вежа Гижӧттэсӧ?»
16 Исус нылӧ висьталіс: «Ме ог велӧт Ассяням. Сія велӧтӧмыс Менӧ Ыстісьлӧн.
17 Кин лӧсьӧтчис керны Ен сьӧрті, сія вежӧртас, Енсянь я эта велӧтӧмыс, али Ассяням Ме баита.
18 Ассяняс баитісьыс кошшӧ аслыс ошкӧмсӧ. Кин ошкӧмсӧ кошшӧ Сійӧ Ыстісьлӧ, Сія быльсӧ висьталӧ, оз бӧбӧтчы.
19 Эз разь сет тіянлӧ Моисейыс Туйдӧтсӧ? Но тіян коласісь некин оз ов Туйдӧтыс сьӧрті. Сэк мый понда нӧ Менӧ мӧдат вийны?»


20 Отирыс Сылӧ шуисӧ: «Сэрпӧсь лов Тэ пытшкын! Кин кошшӧ Тэнӧ вийны?»
21 Исусыс висьталіс: «Ӧтік удж Ме кери тіян одзын, и быдӧннытӧ диво кутіс.
22 Моисейыс тшӧктіс тіянлӧ ассиныт зоннэзнытӧ вундыштыштны*а. Кӧть эта тшӧктӧмыс эз вӧв Моисейлӧн, сія эд мунӧ кӧркӧсянь, айезнытсянь. Тійӧ вундыштыштат и шоччисян лунӧ.
23 Моисейлӧн Туйдӧт сьӧрті керӧм понда тійӧ мортсӧ вундыштыштат шоччисян лунӧ. Сэк мыля нӧ Ме вылӧ лӧгалатӧ, шоччисян лунӧ мортсӧ веськӧті кӧ?
24 Эдӧ судитӧ вывтсӧ видзӧтӧм сьӧрті, судитӧ веськыта».

Отирлӧн Исус йылісь баитӧм


25 Сэтӧн Ерусалимын оліссез коласісь мукӧдыс шуисӧ: «Абу разь эта сія Мортыс, Кӧдӧ кошшӧны вийны?
26 Сія эд быдӧнныс дырни баитӧ, а Сылӧ нем озӧ шуӧ. Натьтӧ, веськӧтліссес вежӧртісӧ: Сія былись Кристос-Мездӧтісьыс.
27 Мийӧ эд тӧдамӧ, кытісь Сія. А кӧр локтас Мездӧтісьыс, мийӧ огӧ и пондӧ тӧдны, кытісь Сія».


28 Сэк Исусыс Вежа Керкуас велӧттӧн горӧн висьталіс: «Тійӧ тӧдатӧ Менӧ. Тӧдатӧ, кытісь Ме. Ме эг лок Ассяням. Менӧ Ыстісьыс ─ Ачыс Быльыс. Тійӧ Сійӧ тай одӧ тӧдӧ,
29 а Ме Сійӧ тӧда. Сія эд ыстіс Менӧ. Ме локті Сы дынсянь».
30 Исуссӧ мӧдісӧ кутны, но ӧтік морт эз лэбты Сы вылӧ кисӧ, Сылӧн кадыс эд эз на лок.
31 Уна отир пондісӧ веритны Исусыслӧ. Нія баитісӧ: «Кристос-Мездӧтісьыс локтас да унажык я керас адззывлытӧммесӧ эта Мортся?»

Фарисейес аркирейескӧт*б мӧдӧны кутны Исуссӧ


32 Отирыслӧн Исусыс йылісь сідз баитӧмныс кывсис фарисейеслӧ. Сэк фарисейес аркирейескӧт ыстісӧ Вежа Керку сьӧрын видзӧтіссесӧ кутны Сійӧ.
33 Исусыс шуис нылӧ: «Ме ог ни дыр ло тіянкӧт. Чожа муна Менӧ Ыстісь дынӧ.
34 Менӧ пондатӧ кошшыны да одӧ адззӧ. Кытӧн Ме лоа, сэтчӧ тійӧ одӧ вермӧ локны».
35 Сы коста иудейес баитісӧ ӧтамӧдныслӧ: «Кытчӧ Сія мӧдӧ мунны? Мийӧ пӧ Сійӧ нельки огӧ адззӧ? Оз я Сія мӧд мунны миян отир дынӧ, кӧдна олӧны греккез коласын, да велӧтны греккесӧ?
36 Кыдз вежӧртны Сылісь кыввесӧ "Пондатӧ кошшыны Менӧ, да одӧ адззӧ. Кытӧн Ме лоа, сэтчӧ тійӧ одӧ вермӧ локны"?»


37 Вежалунлӧн медбӧрья, медгажӧтчан лунас Исусыс сувтіс да горӧн висьталіс: «Кинлӧн косьмӧ горшыс, ась локтӧ Ме дынӧ да юӧ.
38 Кин веритӧ Меным, сы пытшкись пондасӧ котӧртны ловья ва шоррез. Сідз висьталӧм Вежа Гижӧтын».
39 Сія баитіс Вежа Лов йылісь, Кӧдӧ сетасӧ Исуслӧ веритіссезлӧ. Сэк Вежа Лолыс эд эз на вӧв ныкӧт, Исусыс сэк эз на лэбтісь югьялӧмас да.


40 Отирыс коласісь унаӧн кылісӧ этнӧ кыввесӧ да висьталісӧ: «Сія эд былись Енсянь юӧртісь».
41 Мӧдіккез баитісӧ: «Сія ─ Кристос-Мездӧтісь». Мукӧдыс баитісӧ: «Вермас я Кристос-Мездӧтісьыс локны Галилеясис?
42 Абу разь висьталӧм Вежа Гижӧтас: Мездӧтісьыс пӧ локтас Давид увтырись, Вифлеем карись, Давидлӧн чужанінісь?»
43 Сідз Исусыс йылісь отирыс коласын лэбтісис етшасьӧм.
44 Ны коласісь мукӧдыс мӧдісӧ Сійӧ кутны, но ӧтік морт эз лэбты Сы вылӧ кисӧ.


45 Сійӧн ыстӧммес ӧтнаныс бӧр локтісӧ аркирейес да фарисейес дынӧ. Мӧддэс нылісь юалісӧ: «Мыля Сійӧ эдӧ вайӧтӧ?»
46 Нія висьталісӧ: «Эта Морт моз баитісьыс эз на вӧвлы».
47 Фарисейес висьталісӧ нылӧ: «Эдӧ я и тійӧ бӧбасьӧ?
48 Веськӧтліссес да фарисейес коласісь пондіс разь кинкӧ веритны Сылӧ?
49 Эта отирыс тай озӧ тӧдӧ Туйдӧтсӧ. Нія ёрдӧмӧсь».


50 Фарисейес коласын вӧлі Никодим нима морт. Сія вӧлі вовлӧм Исусыс дынӧ ойнас. Никодимыс шуис нылӧ:
51 «Миян Туйдӧт сьӧрті позьӧ я судитны мортсӧ сійӧ кывзытӧг да сылісь керӧмсӧ тӧдтӧг?»
52 Сэтчӧ сылӧ шуисӧ: «Абу я и тэ Галилеясис? Видзӧт буржыка, сэк казялан: Галилеясис Енсянь юӧртісьыс оз лок».
53 Сыбӧрын быдӧнныс мунісӧ горттэзӧ.




*а 7.22 вундыштыштны ─ совершить обряд обрезания

*б 7.32 аркирей ─ первосвященник





ИОАНСЯНЬ ВЕЖА БУР ЮӦР
Глава 8

Жӧник сайсянь ветлӧтісь инькаӧс кутӧм


1 Исусыс муніс Виягӧд*а керӧсӧ.
2 Асывнас Сія бӧра локтіс Вежа Керкуас. Отирыс быдӧнныс локтісӧ Сы дынӧ. Исусыс пуксис да пондіс нійӧ велӧтны.


3 Туйдӧтӧ велӧтіссес фарисейескӧт Исусыс дынӧ вайӧтісӧ инькаӧс, кӧда ветлӧтӧм жӧникыс сайсянь. Сійӧ сувтӧтісӧ быдӧнныс одзӧ.
4 Исусыслӧ висьталісӧ: «Велӧтісь! Этӧ инькасӧ кутӧмась жӧникыс сайсянь ветлӧтӧм понда.
5 Туйдӧтас Моисейыс висьталӧм: сэтшӧммесӧ пӧ колӧ кувтӧдз шупкавны иззэзӧн. А Тэ мый висьталан?»
6 Нія сідз баитісӧ Исуссӧ кутӧм могись, медбы сэсся вӧлі, мый висьтавны Сы вылӧ умӧльсӧ.


Но Исусыс дзар эз кер ныланьӧ. Сія лажмыта мышкыртчӧмӧн гижис мыйкӧ му вылас чуньнас.
7 Мӧддэс орӧттӧг юасисӧ Сылісь. Сэк Сія лэбтіс юрсӧ да висьталіс: «Кинлӧн абу ӧтік умӧль керӧм, медодз ась сія шупкӧ изсӧ».
8 Сэсся бӧра мышкыртчис да пондіс гижны му вылас.
9 Исуслісь висьталӧмсӧ кылӧм бӧрын отирыс пондісӧ сьӧрсьӧн-бӧрсьӧн мунны. Нылӧн сьӧлӧммезныс уськӧтісӧ тӧдвыланыс умӧль керӧммезнысӧ. Медодз мунісӧ пӧрисьжыккес, сэсся мӧддэс. Мунісӧ быдӧнныс. Кольччис Исусыс да Сы одзын сулалісь инькаыс.
10 Исусыс лэбтіс юрсӧ: сэтӧн эз вӧв ӧтік морт, сулаліс дзир ӧтнас инькаыс. Исусыс шуис сылӧ: «Кытӧн тэ вылӧ умӧльсӧ баитіссес? Некин эз судит тэнӧ?»
11 Инькаыс горӧтчис: «Эзӧ, Дӧсвидзись». Исусыс шуис сылӧ: «И Ме тэнӧ ог судит. Мун да сэсся эн ни кер умӧльсӧ».

Исус ─ отирлӧ югытыс


12 Сыбӧрын Исусыс бӧра баитіс отирыскӧт. Сія нылӧ висьталіс: «Ме ─ отирлӧ югытыс. Ме сьӧрӧ мунісьыс оз понды ветлӧтны пемытын, сылӧн лоас олан сетісь югытыс».


13 Сэк фарисейес горӧтчисӧ Сылӧ: «Тэ Ас йывсит Ачыт баитан, сійӧн Тэнат кыввезлӧ оз туй веритны».
14 Сэтчӧ Исусыс нылӧ висьталіс: «Ась Ме и Ас йывсим баита, Ме быльсӧ висьтала. Ме эд тӧда, кытісь локті да кытчӧ муна. А тійӧ эд одӧ тӧдӧ, кытісь Ме да кытчӧ муна.
15 Тійӧ судитат отир моз. Ме некинӧс ог судит.
16 Ме кӧ судита, судита веськыта. Ме эд абу ӧтнам. Мекӧт ӧтлаын Менӧ ыстісь Айӧ.
17 Тіян Туйдӧтын гижӧм сідз: кык мортлӧн висьталӧмыс ─ быль.
18 Ме Ас йывсим Ачым висьтала, Ме йылісь висьталӧ и Менӧ ыстісь Айӧ».
19 Сэк Исусыслісь юалісӧ: «Кытӧн Тэнат Айыт?» Исусыс висьталіс: «Тійӧ одӧ тӧдӧ Менӧ, одӧ тӧдӧ Менчим Айӧс. Тӧдіт кӧбы Менӧ, сэк тӧдіт бы и Менчим Айӧс».


20 Сідз Исусыс баитіс Вежа Керкуын, сьӧм ӧктан доз дынын велӧтӧм коста. Исуссӧ эзӧ кутӧ, Сылӧн кадыс эд эз на лок.


21 Исусыс нылӧ бӧра висьталіс: «Ме муна. Тійӧ Менӧ пондат кошшыны, но кулатӧ умӧльсӧ керӧммезныт кузя. Кытчӧ Ме муна, сэтчин тійӧ одӧ вермӧ локны».
22 Сэтчӧ иудейес горӧтчисӧ: «Оз я Сія мӧд Асьсӧ вийны, сідз кӧ баитӧ: "Кытчӧ Ме муна, сэтчин тійӧ одӧ вермӧ локны"».
23 Исусыс нылӧ шуис: «Тійӧ уліссес коласісь, а Ме ─ выліссес коласісь. Тійӧ ─ эта му вылісь, Ме абу татісь.
24 Сійӧн эд Ме и висьталі тіянлӧ: тійӧ кулатӧ умӧльсӧ керӧммезныт кузя. Одӧ кӧ пондӧ веритны висьталӧмам "Ме Сія, Кӧда эм"*б, то кулатӧ умӧльсӧ керӧммезныт кузя».
25 Сэк Сылісь юалісӧ: «Кин нӧ Тэ?» Исусыс нылӧ шуис: «Ме одззасянь ни тіянлӧ висьталі, кин Ме.
26 Ме верма уна мый висьтавны тіян йылісь, уна понда верма судитны, но Менӧ Ыстісьыс висьталӧ быльсӧ. Ме отирыслӧ висьтала Сысянь кылӧмӧс».


27 Исусыс баитіс Айыс йылісь, но мӧддэс Сійӧ эзӧ вежӧртӧ.
28 Исусыс висьталіс нылӧ: «Кӧр Морт Зонсӧ лэбтат, сэк вӧлись вежӧртат: Ме ─ Сія, кинӧн Ачымӧс шуа. Ассяням Ме нем ог кер. Ме баита Айӧ велӧтӧм сьӧрті.
29 Менӧ Ыстісьыс Мекӧт. Айӧ эз коль Менӧ ӧтнамӧс. Ме эд быдӧс кера Сы сьӧрті».


30 Исуслісь этӧ висьталӧмсӧ кылӧм бӧрын унаӧн пондісӧ веритны Сылӧ.

Тіянӧс мездас быльыс


31 Сэк Исусыс висьталіс Сылӧ веритісь иудейеслӧ: «Пондат кӧ овны Менам кыв сьӧрті, сэк тійӧ былись Менам велӧтчиссез.
32 Сэк тійӧ пондат тӧдны быльсӧ, и быльыс тіянӧс мездӧтас».
33 Нія висьталісӧ: «Мийӧ Авраамлӧн увтыр и некӧр эгӧ вӧлӧ раббезӧн. Мыля нӧ Тэ баитан: "Тійӧ мездӧтчат"?»
34 Исусыс шуис: «Тіянлӧ быльсӧ веськыта висьтала: умӧльсӧ керисьыс раб умӧль керӧмыслӧн.
35 Рабыс пыр кежӧ оз вермы кольччыны керкуас, а Зон пыр сэтӧн олӧ.
36 Зоныс кӧ тіянӧс мездӧтас, сэк вӧлись тійӧ былись мездӧтчӧмӧсь*в лоат.
37 Ме тӧда: тійӧ Авраамлӧн увтыр. Но мӧдат тай Менӧ вийны, Менам кыввезӧ озӧ тӧрӧ сьӧлӧманыт да.
38 Ме тіянлӧ баита сы йылісь, мый Меным мыччаліс Айӧ. А тійӧ керат сійӧ, мый тіянлӧ висьталіс айныт».


39 Сэтчӧ Сылӧ висьталісӧ: «Миян айным ─ Авраам». Исусыс шуис нылӧ: «Вӧлітӧ бы тійӧ челядьыс Авраамлӧн, сэк керит бы Авраамыс моз.
40 Ме тіянлӧ висьталі Енсянь кылӧм быльсӧ, а тійӧ Менӧ мӧдат вийны. Авраамыс сідз эз керлы.
41 Тійӧ кератӧ айнытлісь уджсӧ».


Сэтчӧ Сылӧ горӧтчисӧ: «Мийӧ эгӧ шогмӧ кыскасисьсянь. Миян ӧтік Айным ─ Ен».
42 Исусыс висьталіс нылӧ: «Вӧлі бы Еныс тіян Ай, сэк и Менӧ радейтіт бы. Ме Еныс дынсянь петі да локті. Ме эг лок Ассяням, Сія Менӧ ыстіс.
43 Мыля одӧ вежӧртӧ Менчим баитӧмӧс? Одӧ вежӧртӧ сійӧн, мыля одӧ вермӧ кывзыны Менчим кыввезӧс.
44 Тіян айныт куль, тійӧ керат сы тшӧктӧм сьӧрті. Сія одззасянь ни морт вийись вӧлі. Быльыс дынісь сія ылаліс, и сыын абу быльыс. Сія ассяняс висьталӧ бӧбӧтӧмӧн. Сія эд бӧбӧтчись и бӧбӧтчӧмыслӧн ай.
45 Ме быльсӧ баита, но тійӧ Меным одӧ веритӧ.
46 Вермас я кинкӧ тіян коласісь осудитны Менӧ умӧль керӧм понда? Ме кӧ баита быльсӧ, мыля Меным одӧ веритӧ?
47 Кин Енсянь, сія кывзӧ Енлісь кыввесӧ. Тійӧ абу Енсянь, сійӧн и одӧ кывзӧ».

Авраам да Исус йылісь


48 Сэтчӧ иудейес Исусыслӧ висьталісӧ: «Миян эта висьталӧмным абу я быль: Тэ Самарияись и Тэ пытшкын сэрпӧсь лов?»
49 Исусыс нылӧ шуис: «Меын сэрпӧсь лолыс абу. Ме бурӧ пукта Ассим Айӧс, а тійӧ Менӧ умӧльтат.
50 Ме ог кошшы Аслым ошкӧмсӧ. Мӧдік эм, Кӧда Меным кошшӧ ошкӧмсӧ. Сія веськыта судитӧ.
51 Тіянлӧ быльсӧ веськыта висьтала: Менам кыв сьӧрті олісьыс некӧр оз кув».


52 Иудейес Сылӧ висьталісӧ: «Ӧні мийӧ тӧдамӧ, Тэ пытшкын сэрпӧсь лов. Авраамыс куліс, Енсянь юӧртіссес кулісӧ. Тэ тай баитан: "Менам кыв сьӧрті олісьыс некӧр оз кув".
53 Тэ мый, миян Авраам айся ыджытжык? Авраамыс куліс, Енсянь юӧртіссес кулісӧ. Кинӧ Тэ Асьтӧ пуктан?»


54 Исусыс нылӧ висьталіс: «Ачымӧс кӧ Ме ошка, сія ошкӧмыс абутӧм туйӧ. Менӧ ошкӧ Айӧ, Кӧда йылісь тійӧ шуат, Сія пӧ тіян Ен.
55 Тійӧ Сійӧ одӧ тӧдӧ, Ме Сійӧ тӧда. Висьтала кӧ, ог Ме Сійӧ тӧд, сэк лоа тіян кодь бӧбӧтчись. Ме тӧда Сійӧ и кера Сы кыв сьӧрті.
56 Тіян Авраам айныт гажӧн мӧдіс пантавны Менчим локтан лунӧс. Сія адззыліс сійӧ лунсӧ да гажмис».


57 Сэтчӧ иудейес Сылӧ висьталісӧ: «Тэныт эд абу на и витдас во*г и Тэ адззылін Авраамсӧ?»
58 Исусыс шуис нылӧ: «Тіянлӧ быльсӧ веськыта висьтала: Авраам шогмытӧдз Ме вӧлі ни».
59 Сэк нія босьтісӧ иззэз да мӧдісӧ Сійӧ шупкавны, но Исусыс сайӧвтчис да петіс Вежа Керкусис. Сія муніс иудейес коласӧт да иньдӧтчис одзлань.




*а 8.1 Виягӧд ─ (Оливка) эта кылыс грек кыв вылын "Елеон"

*б 8.24 "Ме Сія, Кӧда эм" ─ этна кыввезӧн Еныс шувліс Асьсӧ Важ Йитӧтас

*в 8.36 мездӧтчӧм ─ свободный

*г 8.57 витдас во ─ 50 лет

Исус веськӧтӧ синтӧмӧс


1 Мунтӧнняс Исусыс казяліс шогмӧмсянь синтӧм мортӧс.
2 Исуслӧн велӧтчиссес юалісӧ Сылісь: «Велӧтісь! Кинлӧн умӧль керӧм кузя сія шогмис синтӧм? Сія ачыс умӧльсӧ керис али ай-мамыс?»
3 Исус висьталіс: «Сія эз шогмы синтӧмнас аслас да ай-мамыс умӧль керӧм кузя. Сія сэтшӧм шогмис, медбы сы вылын мыччавны Енлісь керӧмсӧ.
4 Меным колӧ керны уджсӧ Менӧ Ыстісьлісь, кытчӧдз луныс эз на чулав. Сибалӧ ой. Ойнас некин нем оз вермы керны.
5 Кытчӧдз Ме му вылас, Ме ─ отирлӧ югытыс».
6 Сідз висьталӧм бӧрын Исусыс сьӧвзис му вылас да сорлаліс нять тор. Нять торнас мавтіс мортыслісь синнэсӧ.
7 Исусыс сылӧ висьталіс: «Мун, миссьы Силоам ваас». Силоам кывсӧ вуджӧтны кӧ, лоӧ "Иньдӧм". Синтӧм мортыс муніс, миссис ваас, пондіс адззыны да бертіс.


8 Матын оліссес да мӧдіккес одзжык адззывлісӧ синтӧм мортсӧ. Нія юасисӧ: «Абу я эта сія мортыс, кӧда эстӧн кортӧн пукаліс?»
9 Ӧтіккез баитісӧ: «Эта сія мортыс». Мӧдіккез шуисӧ: «Вачкисьӧ сы вылӧ, но не сія». Веськӧтӧм мортыс висьталіс: «Ме сія мортыс».
10 Сэк сылісь юалісӧ: «Кыдз нӧ тэ пондін адззыны?»
11 Сія висьталіс: «Исус нима морт керис нять тор да мавтіс менчим синнэзӧс. Сія висьталіс меным, мун пӧ миссьы Силоам ваас. Ме муні, мисси да понді адззыны».
12 Сэк сылісь юалісӧ: «Кытӧн нӧ Сія?» Мӧдыс шуис: «Ме ог тӧд».

Фарисейезлӧн юасьӧм


13 Сэк веськалӧм мортсӧ нуӧтісӧ фарисейез дынӧ,
14 мыля Исусыс сорлаліс нять торсӧ да веськӧтіс синтӧмсӧ шоччисян лунӧ.
15 Фарисейес юасисӧ веськалӧмыслісь: «Кыдз тэ пондін адззыны?» Сія висьталіс нылӧ: «Сія менчим синнэзӧс мавтіс нятьӧн, ме мисси да понді адззыны».
16 Сэк мукӧд фарисейес шуисӧ: «Абу Сія Мортыс Енсянь, Сія эд шоччисян лунӧ керӧ сійӧ, мый сэк оз туй керны». Мӧдіккес баитісӧ: «Вермас разь керны сэтшӧм адззывлытӧммесӧ умӧльсӧ керись морт?» Нія ӧтамӧдныскӧт пондісӧ етшасьны.
17 Бӧра юалісӧ синтӧмӧн шогмӧм мортлісь: «Тэ мый висьталан Сы йылісь? Сія эд осьтіс тэнчит синнэтӧ». Мӧдыс шуис: «Енсянь юӧртісь Сія».


18 Иудейес эзӧ веритӧ сылӧ. Нія шуисӧ, сія пӧ, натьтӧ, эз вӧв синтӧм. Сэк корисӧ сылісь ай-мамсӧ.
19 Нылісь юалісӧ: «Тіян я эта зонныт? Сы йылісь тай шуат: шогмис пӧ синтӧм. Кыдз нӧ сія ӧні адззӧ?»
20 Ай-мамыс нылӧ висьталісӧ: «Мийӧ тӧдамӧ ассиным зоннымӧс. Сія шогмис синтӧм.
21 Кыдз сія пондіс адззыны, и кин сійӧ веськӧтіс, мийӧ огӧ тӧдӧ. Сія ыджыт ни, ассис юалӧ. Ась ачыс висьталӧ».
22 Ай-мамыс сідз висьталісӧ, нія полісӧ иудейезісь да. Иудейес эд вӧлі баитчӧмась, кин пондас пӧ Сійӧ мортсӧ пуктыны Кристос-Мездӧтісьӧ, сійӧ мортсӧ нія синагогасис вашӧтасӧ.
23 Сійӧн ай-мамыс и висьталісӧ: сія пӧ ыджыт ни, юасьӧ ассис.


24 Мӧдпырся корисӧ веськалӧм мортсӧ да висьталісӧ: «Ен одзын висьтав быльсӧ! Мийӧ эд тӧдамӧ: тэнӧ Веськӧтісьыс ─ умӧльсӧ керись морт».
25 Сія висьталіс нылӧ: «Керӧ я Сія умӧльсӧ, ме ог тӧд. Тӧда дзир сійӧ: ме вӧлі синтӧм, а ӧні адзза».
26 Бӧра юалісӧ сылісь: «Мый Сія керис тэкӧт? Кыдз осьтіс синнэтӧ?»
27 Мӧдыс шуис: «Ме тай тіянлӧ висьталі ни, но тійӧ эдӧ кывзӧ. Мый бы эшӧ кылатӧ? Натьтӧ, тійӧ мӧдат лоны Сылӧн велӧтчиссезӧн?»
28 Нія видісӧ сійӧ, висьталісӧ: «Тэ Сылӧн велӧтчисьыс. Мийӧ велӧтчиссес Моисейлӧн.
29 Мийӧ тӧдамӧ, Моисейыскӧт баитіс Еныс. А Сійӧ огӧ тӧдӧ, кытісь Сія».
30 Мортыс шуис нылӧ: «Сысянь и диво кутӧ: тійӧ одӧ тӧдӧ, кытісь Сія. А Сія Менчим синнэзӧс осьтіс.
31 Мийӧ тӧдамӧ, умӧльсӧ кериссесӧ Еныс оз кывзы. Сія кывзӧ Сійӧ бурӧ пуктіссесӧ да Сы сьӧрті кериссесӧ.
32 Эз на сэтшӧмыс вӧвлы, медбы чужӧмсянь синтӧм мортлӧ кинкӧ осьтіс синнэз.
33 Эз бы вӧв Сія Енсянь, сэк нем бы эз вермы керны».
34 Сэтчӧ сылӧ шуисӧ: «Тэ шогмӧмсянь ни умӧльнас быдсӧн тырӧмыт, и миянӧс пондін велӧтны!» Нія сійӧ вашӧтісӧ.

Исус баитӧ веськӧтӧм морткӧт да фарисейезкӧт


35 Исусыс кыліс мортсӧ вашӧтӧм йылісь. Адззис веськӧтӧм мортсӧ да шуис: «Веритан я тэ Ен Зонлӧ?»
36 Мӧдыс шуис: «Велӧтісь! Висьтав, кин Сія, медбы ме Сылӧ понді веритны».
37 Исус шуис сылӧ: «Тэ Сійӧ адззылін. Сія тэкӧт баитӧ».
38 Веськӧтӧм мортыс шуис: «Верита, Дӧсвидзисьӧ!» И уськӧтчис Сы одзӧ му вылас.


39 Сэк Исусыс шуис: «Ме локті му вылас суд чулӧтны, медбы синтӧммес пондісӧ адззыны, а синаэс дугдісӧ адззыны».
40 Сэтӧн тшӧтш вӧлісӧ фарисейез. Нія кылісӧ Исуслісь висьталӧмсӧ да юалісӧ: «Поди, и мийӧ синтӧмӧсь, огӧ адззӧ?»
41 Исусыс висьталіс нылӧ: «Вӧліт бы тійӧ синтӧмӧсь, сэк эз бы вӧв тіян вылын умӧль керӧмыс. Но тійӧ шуат: адззам пӧ, сідзкӧ, тіян вылын умӧль керӧмныт кольччӧ».






ИОАНСЯНЬ ВЕЖА БУР ЮӦР
Глава 10

Баляэз сьӧрын бур видзӧтісь


1 Исусыс шуис: «Тіянлӧ быльсӧ веськыта висьтала: кин баля гидас оз пыр ыбӧсӧт, пырӧ мӧдіклаӧт, сія мортыс гусясись да лёк керись.
2 Ыбӧсӧт пырисьыс ─ баляэз сьӧрын видзӧтісь.
3 Гид сьӧрын видзӧтісьыс сылӧ осьтӧ ыбӧссӧ. Баляэс кылӧны сылісь шысӧ. Сія кытсалӧ ассис баляэсӧ нимнаныс, лэдзалӧ нійӧ.
4 Баляэсӧ лэдзалас да мунӧ одзас. Баляэс тӧдӧны сылісь шысӧ да мунӧны сы сьӧрӧ.
5 Тӧдтӧм морт сьӧрын нія озӧ мунӧ, пышшӧны сы дынісь. Сылісь шысӧ эд нія озӧ тӧдӧ».
6 Исусыс сійӧ велӧтан висьтсӧ*а висьтасис фарисейеслӧ. Но нія эзӧ вежӧртӧ, мый йылісь Сія баитіс.


7 Сэк Исусыс нылӧ шуис: «Тіянлӧ быльсӧ веськыта висьтала: Ме ─ баляэслӧ ыбӧс.
8 Ме одзын вовліссес быдӧнныс вӧлісӧ гусясиссез да лёк кериссез. Баляэс эзӧ кывзісьӧ нійӧ.
9 Ме ─ ыбӧс: Меӧт пырисьыс мезмас. Сія пырас и петас, видзсӧ адззас.
10 Гусясись локтӧ гусявны, вийны, разьны. Ме локті сетны олан, сетны олансӧ тырмӧмви*б.
11 Ме ─ баляэз сьӧрын бур видзӧтісь. Баляэз сьӧрын бур видзӧтісьыс ассис ловсӧ пуктӧ баляэс понда.
12 Баляэз сьӧрын медалӧм видзӧтісьлӧн баляэс эд абу асласӧсь. Казялас кӧ сія кӧинӧс, коляс баляэсӧ, ачыс пышшас. Кӧиныс гусялас баляэсӧ, вашӧтас нійӧ ӧтмӧдӧрӧ.
13 Баляэз сьӧрын медалӧм видзӧтісьыс пышшӧ, сія эд медалӧм. Сія оз тӧждісь баляэс понда.


14 Ме ─ баляэз сьӧрын бур видзӧтісь: Ме тӧда Ассим баляэзӧс, а Менам баляэзӧ тӧдӧны Менӧ.
15 Айӧ тӧдӧ Менӧ, сідз и Ме тӧда Айӧс. Ассим оланӧс пукта баляэзӧ понда.
16 Менам эмӧсь и мӧдік баляэз, нія мӧдік йӧрись. Меным колӧ и нійӧ вайӧтны. Нія кыласӧ Менчим шыӧс, сэк лоас ӧтік баля чукӧр да ны сьӧрын ӧтік видзӧтісь.


17 Менӧ Айӧ радейтӧ сійӧн, мыля Ме сета Ассим оланӧс, медбы сійӧ бӧр босьтны.
18 Менчим оланӧс озӧ мырддьӧ, Ме сійӧ Ачым сета. Оланӧс Ме верма сетны и верма бӧр босьтны. Сідз тшӧктіс керны Айӧ».


19 Этна кыввезсянь иудейес бӧра пондісӧ етшасьны.
20 Унаӧн ны коласісь баитісӧ: «Мый тійӧ Сійӧ кывзатӧ? Сэрпӧсь лов Сы пытшкын, сійӧн бӧбсорӧн и баитӧ».
21 Мӧдіккез баитісӧ: «Этна кыввес абу бӧбсорӧн баитісьлӧн. Вермас разь сэрпӧсь лолыс осьтны синнэз синтӧмлісь?»

Исуслӧ озӧ веритӧ


22 Вӧлі тӧв. Сэк Ерусалимас вӧлі "Вежа Керку вильмӧтӧм" нима вежалун.
23 Исусыс ветлӧтіс Вежа Керкуын "Соломонлӧн вевттьӧминын*в".
24 Сэтӧн иудейес кытшӧвтісӧ Сійӧ. Нія юалісӧ: «Дыр я Тэ пондан миянӧс ылӧтлыны? Тэ кӧ Кристос-Мездӧтісь, веськыта висьтав».


25 Исус шуис: «Ме тіянлӧ висьталі ни, а тійӧ одӧ веритӧ. Ме йылісь висьталӧны и Айӧ нимӧн Менам керӧммезӧ.
26 Но тійӧ одӧ веритӧ. Тійӧ эд абу Менам баляэз коласісь. Ме тіянлӧ эта йылісь висьтавлі ни.
27 Менам баляэзӧ кылӧны Менчим шыӧс да мунӧны Ме сьӧрӧ. И Ме тӧда нійӧ.
28 Ме сета нылӧ пырся олан. Нія некӧр озӧ кулӧ. И Менам киись нійӧ некин оз гусяв.
29 Менам Айӧ медыджыт. Сія сетіс Меным баляэсӧ. Айӧ киись нійӧ некин оз вермы мырддьыны.
30 Ме да Айӧ ─ ӧтік».


31 Сэк иудейес бӧра босьтісӧ иззэз, медбы нійӧн шупкавны Исуссӧ.
32 Исусыс шуис нылӧ: «Уна бурсӧ Ме кери тіянлӧ Айӧ тшӧктӧм сьӧрті. Кӧда бур керӧм понда мӧдат Менӧ шупкавны иззэзнас?»
33 Иудейес висьталісӧ Сылӧ: «Тэнӧ бурсӧ керӧмыт понда огӧ шупкалӧ иззэзнас. Шупкалам Асьтӧ Ен туйӧ пуктӧм понда, Тэ эд морт».


34 Исусыс шуис нылӧ: «Тіян Туйдӧтын абу разь гижӧм: "Ме висьталі: тійӧ ─ еннэз".
35 Вежа Гижӧтас висьталӧмыс оз эд вежсьы. Еныс шуӧ еннэзӧн нійӧ, кинлӧ сетіс Ассис кывсӧ.
36 Сэк мыля нӧ тійӧ Менӧ шуат, серала пӧ Еныс вылын? Сы понда я, мыля висьталі: "Ме ─ Енлӧн Зон"? Менӧ эд Айӧ керис вежаӧн да ыстіс му вылас.
37 Ме ог кӧ кер Айӧлісь уджсӧ, сэк Меным эд и веритӧ.
38 Кера кӧ Айӧлісь уджсӧ, сэк веритӧ керӧмам, Меным кӧ одӧ веритӧ. Сэк пондат тӧдны да веритны: Айӧ ─ Меын, Ме ─ Сыын».


39 Сэк Исуссӧ бӧра мӧдісӧ кутны, но Сія эз сетчы нылӧ.


40 Исусыс муніс Иордан ю мӧдӧрас да сэтчин кольччис. Сэтӧн одзжык пыртліс Иоаныс.
41 Уна отир ӧксисӧ Сы дынӧ. Нія баитісӧ: «Иоаныс эз мыччав ӧтік адззывлытӧм керӧм, но мый сія висьталіс Исусыс йылісь, быдӧс быль».
42 Сэтчин унаӧн пондісӧ веритны Исусыслӧ.




*а 10.6 велӧтан висьт ─ притча

*б 10.10 тырмӧмви ─ обильно, в избытке

*в 10.23 Соломонлӧн вевттьӧмин ─ галерея Соломона в иерусалимском храме





ИОАНСЯНЬ ВЕЖА БУР ЮӦР
Глава 11

Исус ловзьӧтӧ Лазарӧс


1 Вифания посадісь Лазар нима морт шогаліс. Сыкӧт ӧтлаын олісӧ Мария да Марфа сойес.
2 Сія Марияыс и мавтіс сэсся Исуслісь коккесӧ чӧскыт руа винас да чышкис юрсинас. Сылӧн Лазар воныс шогаліс.


3 Сойес ыстісӧ мортӧс висьтавны Исусыслӧ: «Дӧсвидзись! Мортыс, кӧдӧ Тэ радейтан, шогалӧ».
4 Сійӧ кылӧм бӧрын Исус шуис: «Сія шогӧтыс оз вайӧт кулӧмӧдз. Сія Енлӧ ваяс ошкӧмсӧ, медбы сы понда пондісӧ ошкыны и Енлісь Зонсӧ».
5 Исусыс радейтіс Лазарсӧ да сылісь Марфа да Мария сойесӧ.
6 Лазарлӧн шогалӧм йылісь кылӧм бӧрын Исусыс сэтӧн оліс эшӧ кык лун сьӧрна.
7 Сэсся Сія висьталіс Аслас велӧтчиссезлӧ: «Мунам бӧр Иудеяас».
8 Велӧтчиссес шуисӧ Сылӧ: «Велӧтісь! Важын я иудейес кошшисӧ Тэнӧ шупкавны иззэзнас? И Тэ бӧра мунан сэтчин?»
9 Исусыс висьталіс: «Абу я лунас даскык час? Луннас ветлӧтісьыс оз чужйись, сія эд адззӧ му вывсис лунся югытсӧ.
10 Ойнас ветлӧтісьыс чужйисьӧ, сыкӧт югытыс абу да».


11 Сійӧ висьталӧм бӧрын шуис: «Лазар ёртным онмӧссьӧм. Ме муна сійӧ саймӧтны».
12 Велӧтчиссес висьталісӧ: «Дӧсвидзись! Онмӧссис кӧ, сэк веськалас».
13 Исусыс нылӧ висьталіс Лазарлӧн кулӧм йылісь, а велӧтчиссес вежӧртісӧ, Сія пӧ висьталіс узьӧм йылісь.
14 Сэк Исусыс нылӧ веськыта висьталіс: «Лазарыс куліс.
15 Ме эг вӧв сэтчин, сійӧн тіян понда гажми. Ӧні тійӧ пондат веритны. Локтӧ, мунам сы дынӧ».
16 Сэк Фома, кӧдӧ мӧднёж шуисӧ "Двойнишнӧй", шуис мӧд велӧтчиссеслӧ: «Мунам, и мийӧ кулам Сыкӧт».


17 Исусыс локтіс Вифания дынӧ. Сэтӧн Сылӧ висьталісӧ, Лазарсӧ дзебӧмсянь чулалӧм пӧ нёль лун ни.
18 Вифанияыс вӧлі матын Ерусалим дынсянь, сэтчӧдз вӧлі дасвит стадий*а гӧгӧр.
19 Иудейес унаӧн локтісӧ бурӧтны*б Марфасӧ да Мариясӧ, вонныс куліс да.


20 Марфаыс кыліс Исус локтӧм йылісь да петіс Сылӧ паныт. Марияыс кольччис пукавны гортас.
21 Сэк Марфаыс шуис Исусыслӧ: «Дӧсвидзись! Вӧлін бы Тэ татӧн, сэк эз бы кув менам вонӧ.
22 Да и ӧні тӧда: коран кӧ мыйкӧ Еныслісь, Сія Тэныт сетас».
23 Исусыс сылӧ висьталіс: «Ловзяс тэнат воныт».
24 Марфаыс шуис Сылӧ: «Тӧда: сія ловзяс медбӧрья лунас, ловзян лунас».
25 Исусыс висьталіс: «Ме Ловзьӧтісь да олан Сетісь. Меным веритісьыс и кулас кӧ, пондас овны.
26 Быдыс, кин олікас веритӧ Меным, некӧр оз кув. Веритан я тэ Менам кыввезӧ?»
27 Марфаыс Сылӧ шуис: «Ме верита, Дӧсвидзисьӧ! Тэ ─ Кристос-Мездӧтісь, му вылӧ локтӧм Енлӧн Зон».


28 Сійӧ висьталӧм бӧрын Марфаыс муніс да гусьӧн корис Мария сойсӧ. Сылӧ висьталіс: «Велӧтісьыс татӧн, Сія тэнӧ корӧ».
29 Сійӧ кылӧмсянь Марияыс перыта чеччис да муніс Исусыс дынӧ.
30 Исусыс сэк посадас эз на пыр. Сія сулаліс сэтчин, кытӧн панталіс Сійӧ Марфаыс.
31 Марияыскӧт керкуас вӧлісӧ иудейез, кӧдна бурӧтісӧ сійӧ. Нія казялісӧ Мариялісь керкуись перыта петӧмсӧ да мунісӧ сы сьӧрӧ. Нія шуисӧ, сія пӧ, натьтӧ, муніс дзебсянінас*в герьявны.


32 Марияыс сибӧтчис Исусыс дынӧ, усис Сылӧ коккезас да шуис: «Дӧсвидзисьӧ! Вӧлін бы Тэ татӧн, сэк эз бы кув вонӧ».
33 Мариаяыслісь да сыкӧт локтӧм отирыслісь горзӧмсӧ адззикӧ Исусыс Ачыс пондіс тӧждыны. Сія сьӧкыта ышловзисис
34 да юаліс: «Кытчӧ сійӧ дзебитӧ?» Сылӧ висьталісӧ: «Дӧсвидзись! Лок видзӧт».
35 Исусыслӧн петісӧ синваэс.
36 Сэк иудейес шуисӧ: «Видзӧт, кыдз Сія радейтӧм Лазарсӧ».
37 Ны коласісь мукӧдыс шуисӧ: «Сія синтӧмлісь осьтіс синнэсӧ. Поди, Сія вермис бы керны, медбы и Лазарыс эз кув?»


38 Исусыс тӧждісьӧмӧн сибӧтчис дзебсянін дынас. Сія вӧлі лӧсьӧтӧм из керӧс гыркын*г. Пыраніныс вӧлі пӧдналӧм изӧн.
39 Исусыс тшӧктіс вештыны изсӧ. Кулӧмыслӧн Марфа сойыс шуис Сылӧ: «Дӧсвидзись! Ныр вуж ни пиньӧвтӧ, сія эд нёль лун ни татӧн куйлӧ».
40 Исусыс шуис сылӧ: «Эг разь Ме тэныт висьтав: пондан кӧ веритны, адззылан Енлісь югьялӧмсӧ?»


41 Сэк дзебсянін одзсис вештісӧ из пӧдансӧ. Сэтӧн куйліс кулӧм Лазарыс. Исусыс лэбтіс синнэсӧ енӧжӧ да шуис: «Айӧ, буркывта Тэнӧ! Тэ эд кылін Менӧ.
42 Ме тӧда: Тэ пыр кылан Менӧ. Сідз висьталі татӧн сулалісь отир понда, медбы нія пондісӧ веритны: Тэ ыстін Менӧ».
43 Сідз висьталӧм бӧрын Исусыс горӧн корис: «Лазар! Пет сэтчинісь!»
44 Кулӧмыс петіс. Кикокыс сылӧн вӧлі каттьӧм дзебсян дӧраӧн. Чужӧмыс вӧлі кӧрталӧм чышьянӧн. Исусыс шуис: «Мездӧтӧ дӧраэзсис, ась мунӧ».

Исуссӧ вийны баитчӧм

(Мт.26:1-5; Мк.14:1-2; Лк.22:1-2)

45 Иудейес, кӧдна локтӧмась вӧлі Марияыс дынӧ, адззылісӧ Исуслісь керӧмсӧ. Ны коласісь унаӧн пондісӧ Сылӧ веритны.
46 А мукӧдыс мунісӧ фарисейез дынӧ да висьтасисӧ, мый керис Исусыс.


47 Сэк аркирейес фарисейескӧт ӧксисӧ баитчыны. Нія шуисӧ: «Мый миянлӧ керны? Сія Мортыс уна адззывлытӧмсӧ керӧ.
48 Огӧ кӧ сувтӧтӧ Сійӧ, быдӧнныс пондасӧ Сылӧ веритны. Локтасӧ Римись йӧз, миян кипод увтісь босьтасӧ вежаиннымӧс да отирнымӧс».
49 Ны коласын вӧлі Каиаф нима морт. Сія воӧ*д Каиафыс вӧлі аркирей. Сія шуис: «Тійӧ нем одӧ тӧдӧ,
50 одӧ вежӧртӧ: миянлӧ буржык, кулас кӧ отирным понда ӧтік морт. Сэк оз кув быдӧс отирным».
51 Сія эз баит ассяняс. Сія воӧ эд аркирейнас вӧлі Каиафыс, и кыдз аркирей сія юӧртіс одзланьсясӧ ─ Исуслісь отир понда кулӧмсӧ.
52 Сія оз кув дзир иудей отир понда, но и медбы ӧтлаӧ ӧктыны Енлісь рознитчӧм челядьсӧ.


53 Сія лунӧ нія баитчисӧ Исуссӧ вийны.
54 Сэксянь Исусыс эз ни ветлӧт иудейес син одзын. Сія муніс кушму дынісь Ефраим карӧ. Аслас велӧтчиссезкӧт сувтчис сэтчин.


55 Сибалӧ вӧлі Ыджыт лун, иудейезлӧн вежалун. Сія муись уна отир локтісӧ Ерусалимӧ Ыджыт лун одзас, медбы асьнысӧ сӧстӧмтны, кыдз вӧлі висьталӧм Туйдӧтын.
56 Локтӧм отирыс кошшисӧ Исуссӧ, Вежа Керкуын юасисӧ ӧтамӧдныслісь: «Висьталӧ, локтас-оз Сія Ыджыт лун вылас?»
57 Аркирейес фарисейескӧт отирыслӧ тшӧктісӧ юӧртны, кин пондас кӧ тӧдны, кытӧн Сія, медбы висьталісӧ. Сідз мӧдісӧ кутны Исуссӧ.




*а 11.18 15 стадий ─ 3 км

*б 11.19 бурӧтны ─ утешить

*в 11.31 дзебсянін ─ гробница, могила

*г 11.38 керӧс гырк ─ пещера

*д 11.49 во ─ год





ИОАНСЯНЬ ВЕЖА БУР ЮӦР
Глава 12

Исуслісь коккез мавтӧм

(Мт.26:6-13; Мк.14:3-9)

1 Ыджыт лунӧдз кольччис квать лун. Сэк Исусыс локтіс Вифания посадӧ. Сэтчин оліс кувлӧм Лазарыс, кӧдӧ Исусыс ловзьӧтіс.
2 Ны ордын Исусыслӧ лӧсьӧтісӧ рытся сёян. Марфаыс ваяліс сёянсӧ, а Лазарыс, Исусыс да мӧдіккес ӧтлаын сёйисӧ.


3 Марияыс босьтіс фунт*а мымда чӧскыт руа нард*б ви, кӧда вӧлі ӧддьӧн дона. Винас мавтіс Исусыслісь коккесӧ да чышкис юрсинас. Керкуас висяняс кӧвьясис чӧскыт ру.
4 Исусыслӧн вӧлі Иуда нима велӧтчись, Симон-Искариотлӧн зон, кӧда сэсся Сійӧ вузаліс. Иудаыс шуис:
5 «Натьтӧ, туйис вузавны нард висӧ куимсё динарий вылӧ да сетавны кориссезлӧ?»
6 Сія эз тӧждісь кориссес понда, а сідз шуис, вӧлі гусясись да. Иудаыс новйӧтіс дозсӧ, кытчӧ Исуслӧ да велӧтчиссеслӧ тэчлісӧ сьӧм. Сійӧ сьӧмсӧ Иудаыс аслыс босьтлывлӧм.
7 Исусыс висьталіс: «Эд вӧрӧтӧ Мариясӧ, сія висӧ видзис Менӧ дзебан лун кежӧ.
8 Кориссес пыр тіянкӧт, а Ме тіянкӧт ог пыр ло».


9 Уна иудей отирлӧ кывсьӧм Исуслӧн сэтчӧ локтӧмыс. Нія локтісӧ Сы дынӧ. Отирыс сэтчӧ локтісӧ адззывны Исуссӧ да и Лазарсӧ, кӧдӧ ловзьӧтіс Исусыс.
10 Аркирейес лӧсьӧтчисӧ вийны и Лазарсӧ,
11 мыля сы кузя иудейес унаӧн вовлывлісӧ Исусыс дынӧ да пондісӧ веритны Сылӧ.

Исуслӧн Ерусалимӧ пырӧм

(Мт.21:1-11; Мк.11:1-11; Лк.19:28-40)

12 Уна отир локтісӧ Ыджыт лун вылас. Мӧд лунас нылӧ кывсис Исуслӧн Ерусалим дынӧ сибӧтчӧм йылісь.
13 Отирыс босьтісӧ пальмапу уввез, петісӧ паныт Сылӧ горӧтлӧмӧн: «Осанна*в! Бласлӧвитӧм Дӧсвидзись нимӧн Локтісьыс, Израильлӧн Ӧксуыс!»
14 Исусыс адззис том осёлӧс да пуксис сы вылӧ. Сідз эд вӧлі висьталӧм Вежа Гижӧтас:



15 ─ Эн пов, Сион ныв*г!

Видзӧт, тэнат Ӧксуыт локтӧ

том осёл вылын пукалӧмӧн.




16 Сылӧн велӧтчиссес сэк эзӧ вежӧртӧ лоӧмсӧ. Но Исуслӧн югьялӧмыс оссьӧм бӧрын нылӧ тӧдвыланыс усис: Сы йылісь вӧлі сідз гижӧм, сідз Сійӧ и панталісӧ.


17 Сэтӧн вӧлісӧ отир, кӧдна адззылісӧ, кыдз Сія корис Лазарсӧ петны дзебсянінсис, ловзьӧтіс сійӧ. Нія висьтасисӧ лоӧмыс йылісь.
18 Адззывлытӧм керӧм йылісь кылӧм кузя отирыс и панталісӧ Исуссӧ.
19 Фарисейес баитісӧ ӧтамӧдныслӧ: «Адззат, мийӧ нем огӧ вермӧ керны. Быдӧс отирыс мунӧ Сы сьӧрӧ!»

Исус висьталӧ Аслас кулӧм йылісь


20 Ыджыт лун коста Енлӧ копыртчыны локтіссез коласын вӧлісӧ и кынымкӧ грек.
21 Нія сибӧтчисӧ Филип дынӧ, кӧда вӧлі Галилея муын Вифсаидаись. Нія шуисӧ: «Бур мортіньӧй, мийӧ адззылам бы Исуссӧ».
22 Филипыс муніс да висьталіс Ӧндрейлӧ. Сэсся нія ӧтлаын висьталісӧ Исусыслӧ.


23 Исусыс висьталіс нылӧ: «Локтіс кад мыччавны Морт Зонлісь югьялӧмсӧ.
24 Тіянлӧ быльсӧ веськыта висьтала: оз кӧ кув муӧ кӧдзӧм шогді тусьыс, то кольччас ӧтнас, кулас кӧ, сэк сетас уна тусь.
25 Ассис олансӧ радейтісьыс ӧштас сійӧ. Кин оз радейт ассис олансӧ эта му вылын, видзас сійӧ пырся олан понда.
26 Меным кысъялісьыс*е ась локтӧ Ме сьӧрӧ. Кытӧн Ме лоа, сэтӧн лоас и кысъялісьӧ. И Меным кысъялісьсӧ Айӧ бурӧ пуктас.


27 Ӧні Менам сьӧлӧмӧ дзугыльтчис. Мый Меным шуны? Айӧ, мезды Менӧ сія кадісь! Но Ме эд сія кад кежӧ и локті.
28 Айӧ, осьт Ассит югьялан нимтӧ!»


Сэк енӧжсянь локтіс шы: «Осьті ни да эшӧ осьта».
29 Сэтӧн сулалісь отирыс кылісӧ висьталӧм шысӧ. Нія шуисӧ: «Гымалӧ». Мӧдіккез шуисӧ: «Ангел баитӧ Сыкӧт».
30 Исусыс сэтчӧ горӧтчис: «Эта висьталӧмыс эз вӧв Меным, а тіянлӧ.
31 Ӧні локтіс суд эта му вылісь отир вылӧ. Ӧні эта му вылын ыждалісьсӧ вашӧтасӧ.
32 Му вывсис лэбтісьӧм бӧрам Ме быдӧннысӧ дынам кыска».
33 Сідз Сія баитіс Ас йывсис: сэтшӧма Сылӧ ковсяс кувны.


34 Отирыс сэтчӧ шуисӧ Сылӧ: «Туйдӧтсис мийӧ тӧдам, Кристос-Мездӧтісьыс пӧ пыр олӧ. Мыля нӧ Тэ баитан, Морт Зон пӧ лоас лэбтӧм? Кин сія Морт Зоныс?»
35 Сэк Исусыс висьталіс нылӧ: «Тіянкӧт югытыс дыр оз ло. Ветлӧтӧ югытыс кусӧмӧдз, ась пемытыс тіянӧс оз пӧдты. Пемытын ветлӧтісьыс эд оз тӧд, кытчӧ мунӧ.
36 Кытчӧдз югытыс тіянкӧт, веритӧ югытыслӧ. Сэки лоатӧ югытыслӧн челядьӧн». Сідз висьталӧм бӧрын Исусыс вешшыштіс ны дынісь да сайӧвтчис.

Отир озӧ веритӧ Исуслӧ


37 Сымда адззывлытӧмсӧ керис Исусыс отирыс одзын, но нія Сылӧ эзӧ веритӧ.
38 Аркмис Енсянь юӧртісь Исайлӧн висьтавлӧм сьӧрті:



─ Дӧсвидзись! Кин веритіс миянсянь кылӧмас?

Кинлӧ оссис Дӧсвидзисьлӧн выныс?




39 Нія эзӧ вермӧ веритны. Ны йылісь эд вӧлі висьталӧм Исайыс:



40 ─ Эта отирлӧн синнэзныс гусялӧмӧсь,

сьӧлӧмныс чорзьӧм.

Озӧ адззӧ синнэзнаныс,

озӧ вежӧртӧ сьӧлӧмнаныс.

Нія озӧ бергӧтчӧ Меланьӧ,

медбы Ме нійӧ веськӧті.



41 Исайыс адззылӧм Исусыслісь югьялӧмсӧ, сійӧн сідз и висьтавлӧм, Сы йылісь и баитӧм.


42 Нельки веськӧтліссез коласісь унаӧн пондісӧ веритны Исусыслӧ. Фарисейес кузя нія эзӧ лысьтӧ висьтасьны веритӧмныс йылісь, медбы нійӧ эзӧ вашӧтӧ синагогасис.
43 Нылӧ отирлӧн ошкӧмыс вӧлі донажык Енлӧн ошкӧмся.


44 Сэк Исусыс горӧн висьталіс: «Меным веритісьыс оз верит дзир Меным. Сія веритӧ и Менӧ Ыстісьлӧ.
45 Ме вылӧ видзӧтісьыс адззӧ Менӧ Ыстісьсӧ.
46 Ме югытыс, локті му вылас, медбы Меным веритісьыс эз кольччы пемытас.
47 Менчим кыввезӧс мортыс кыліс кӧ да оз верит, Ме сійӧ ог судит. Ме локті му вылісь отирсӧ мездыны, эг лок судитны.
48 Менӧ мортыс пуктӧ абутӧм туйӧ кӧ да оз пырт сьӧлӧмас Менчим кыввезӧс, сылӧн эм судитісьыс. Медбӧрья лунас сійӧ пондас судитны Менам висьталӧм кылӧ.
49 Ме эг баит Ассяням. Менӧ ыстісь Айӧ тшӧктіс, мый да кыдз висьтавны.
50 Ме тӧда: Сылӧн тшӧктӧмыс сетӧ пырся олан. Сідзкӧ, Ме баита Айӧ висьталӧм сьӧрті».




*а 12.3 фунт ─ Римись мера, 330 грамм гӧгӧр

*б 12.3 нард ─ быдмас, кӧдаись керӧны чӧскыт руа дона ви

*в 12.13 осанна ─ Енсӧ ошкан кыв, сія лоас "мездӧт миянӧс"

*д 12.15 Сион ныв ─ Ерусалим карын оліссез

*е 12.26 кысъялісь ─ слуга





ИОАНСЯНЬ ВЕЖА БУР ЮӦР
Глава 13

Исус миссьӧтӧ велӧтчиссезлісь коккез


1 Эта вӧлі Ыджыт лун одзын. Исусыс тӧдіс: локтіс кад Сылӧ бертны эта му вылісь Айыс дынӧ. Исусыс радейтіс эта му вылын Сылӧ веритіссесӧ. Ассис радейтӧмсӧ нылӧ мыччаліс медбӧрӧдз.


2 Исусыс велӧтчиссескӧт рытнас пуксис сёйны. Симон-Искариотлӧн Иуда зонлӧ сэк кульыс пыртӧм ни вӧлі юрас вузавны Исуссӧ.
3 Исусыс тӧдіс: Айыс быдӧс сетіс Сы киэзӧ. Сія локтіс Еныс дынісь, Еныс дынӧ и бертӧ.
4 Исусыс сёян дорсис чеччис, чӧвтіс вевдӧрись паськӧмсӧ, босьтіс чышкӧт да домаліс косас.
5 Кисьтіс дозӧ ва. Сэсся пондіс миссьӧтны велӧтчиссеслісь коккезнысӧ да чышкыны косас домалӧм чышкӧтӧн.


6 Исусыс сибӧтчис Симон-Петра дынӧ. Петраыс шуис Сылӧ: «Дӧсвидзись! Тэныт я миссьӧтны менчим коккезӧс?»
7 Исусыс сылӧ висьталіс: «Менчим керӧмӧс тэ ӧні он вежӧрт, а сэсся вежӧртан».
8 Петраыс шуис Сылӧ: «Тэнӧ некӧр ог лэдз миссьӧтны коккезӧс!» Исусыс сылӧ висьталіс: «Ог кӧ миссьӧт тэнӧ, сэк тэ он ло Мекӧт».
9 Симон-Петра сэтчӧ шуис Сылӧ: «Дӧсвидзись! Сэк миссьӧт коккезӧс и киэзӧс, и юрӧс!»
10 Исусыс сылӧ висьталіс: «Миссьӧтӧмыслӧ дзир коккесӧ колӧ миссьӧтны. Сія эд быдсӧн сӧстӧм. Сідз и тійӧ сӧстӧмӧсь, но абу быдӧнныт».
11 Исусыс эд тӧдіс ни, кин Сійӧ вузалас. Сійӧн и висьталіс, абу пӧ тійӧ быдӧнныт сӧстӧмӧсь.


12 Исусыс миссьӧтіс велӧтчиссеслісь коккезнысӧ, пасьтасис да бӧр пуксис сёйны. Сія нылісь юаліс: «Вежӧртіт я, мый Ме кери тіянлӧ?
13 Тійӧ шуат Менӧ Велӧтісьӧн, Дӧсвидзисьӧн. Веськыта висьталіт: Ме былись Сія.
14 Сідзкӧ, Ме кӧ тіян Дӧсвидзись да Велӧтісь миссьӧті коккезнытӧ, сідз и тіянлӧ колӧ ӧтамӧднытлісь миссьӧтны коккезнытӧ.
15 Ме мыччалі, кыдз колӧ керны, медбы и тійӧ керит Ме моз.
16 Тіянлӧ быльсӧ веськыта висьтала: раб абу ыджытжык аслас кӧзяинся, ыстӧмыс абу ыджытжык сійӧ ыстісься.
17 Тӧдат кӧ сійӧ, сэк шудаӧсь*а тійӧ, сы сьӧрті кӧ олат.


18 Ог висьтав быдӧнныт йылісь. Ме тӧда Ассим бӧрйӧммесӧ. Но ась лоас Вежа Гижӧтас висьталӧм сьӧрті: "Мекӧт няньсӧ сёйисьыс лэбтісис Ме вылӧ".
19 Одзлань тіянлӧ висьтала, лоӧмӧдззас. Быдӧс лоӧмыс бӧрын медбы тійӧ веритіт: Ме Сія, Кӧда эм*б.
20 Тіянлӧ быльсӧ веськыта висьтала: Кин босьтӧ Месянь ыстӧмсӧ, сія Менӧ босьтӧ. Менӧ босьтісьыс босьтӧ Менӧ Ыстісьсӧ».

Исус висьталӧ Сійӧ вузалісь йылісь

(Мт.26:20-25; Мк.14:17-21; Лк.22:21-23)

21 Сідз висьталӧм бӧрын Исуслӧн сьӧлӧмыс дзугыльтчис. Сэк Сія шуис: «Тіянлӧ быльсӧ веськыта висьтала: тіян коласісь ӧтік Менӧ вузалас».
22 Сэк велӧтчиссес пондісӧ дзарьясьны ӧтамӧдныс вылӧ. Нія эзӧ вежӧртӧ, кин йылісь Сія висьталіс.


23 Исуслӧн ӧтік велӧтчись, кӧдӧ Сія радейтіс, пукаліс Сыкӧт ордчӧн.
24 Сылӧ Симон-Петра гусьӧник юрнас гогыштіс*в, тшӧктіс юавны Исусыслісь, кин йылісь Сія висьталіс.
25 Мӧдыс пӧліньтчыштіс Исус морос дынӧ да юаліс: «Дӧсвидзись, кӧда сія?»
26 Исус шуис: «Кӧдалӧ Ме сета кӧтӧтӧм нянь торсӧ». Сія кӧтӧтіс нянь торсӧ да сетіс сійӧ Иудалӧ, Симон-Искариот зонлӧ.
27 Сія нянь тор бӧрын Иудаыс пытшкӧ пырӧм сотана. Сэк Исусыс Иудаыслӧ шуис: «Мый лӧсьӧтчин керны, кер, эн падмӧтчы».
28 Пукаліссес эзӧ вежӧртӧ, мыйлӧ Исусыс сідз висьталіс.
29 Иудаыс новйӧтіс сьӧм видзан дозсӧ. Сійӧн ӧтіккезлӧ юраныс пырис, Исусыс пӧ сійӧ тшӧктӧ небны, мый колӧ вежалун кежӧ. А мӧддэс юраныс пыртісӧ, поди, пӧ тшӧктіс мыйкӧ сетны кориссезлӧ.
30 Иуда босьтіс нянь торсӧ да петіс. Ӧтӧрас вӧлі ой.

Виль тшӧктӧм


31 Иудаыс петӧм бӧрын Исусыс висьталіс: «Ӧні оссис Морт Зонлӧн югьялӧмыс, а Сы пыр оссис Еныслӧн югьялӧмыс.
32 Еныслӧн югьялӧмыс кӧ оссис Зоныс пыр, сэк Еныс Ас пытшкас осьтас Зоныслісь югьялӧмсӧ. Эта чожа ни лоас.
33 Челядь! Ме ог ни дыр ло тіянкӧт. Менӧ пондат кошшыны. Но и тіянлӧ Ме висьтала, кыдз отирыслӧ висьталі: "Кытчӧ Ме муна, сэтчин тійӧ одӧ вермӧ локны".
34 Виль тшӧктӧм сета тіянлӧ: радейтӧ ӧтамӧднытӧ! Кыдз Ме радейта тіянӧс, сідз и тійӧ радейтӧ ӧтамӧднытӧ.
35 Пондат кӧ радейтны ӧтамӧднытӧ, сы сьӧрті быдӧнныс пондасӧ тӧдны: тійӧ велӧтчиссес Менам».

Петралӧ суськисьӧм йылісь висьталӧм

(Мт.26:31-35; Мк.14:27-31; Лк.22:31-34)

36 Симон-Петра юаліс Сылісь: «Дӧсвидзись, кытчӧ Тэ мунан?» Исусыс сылӧ висьталіс: «Кытчӧ Ме муна, тэ ӧні он вермы мунны Ме сьӧрӧ. Сыбӧрын мунан Ме сьӧрӧ».
37 Петра шуис Сылӧ: «Дӧсвидзись, мыля ме ӧні ог вермы мунны Тэ сьӧрӧ? Ме лолӧс пукта Тэ понда!»
38 Исусыс сылӧ висьталіс: «Ловтӧ Ме понда пуктан? Тэныт быльсӧ веськыта висьтала: петук китсӧвттӧдз тэ куимись суськисян Менӧ тӧдӧмись».




*а 13.17 шуда ─ счастливый, блаженный

*б 13.19 "Ме Сія, Кӧда эм" ─ этна кыввезӧн Еныс шувліс Асьсӧ Важ Йитӧтас

*в 13.24 гогыштны ─ кивнуть

Исус ─ Ай дынӧ туй


1 «Ась некытшӧм тӧждісьӧм оз ло сьӧлӧм выланыт: веритӧ Еныслӧ, веритӧ и Меным.
2 Айӧ керкуын оланіныс уна. Эз бы вӧв сідз, сэк Ме эг бы висьтав: "Ме муна лӧсьӧтны тіянлӧ оланін".
3 Муна, лӧсьӧта тіянлӧ оланінсӧ да локта бӧр, босьта тіянӧс дынам.
4 Тійӧ тӧдат, кытчӧ Ме муна, и туйсӧ сэтчин тӧдат».


5 Фома нима велӧтчись шуис Сылӧ: «Дӧсвидзись! Мийӧ огӧ тӧдӧ, кытчӧ Тэ мунан. Кыдз сэк вермам тӧдны туйсӧ?»
6 Исусыс сылӧ висьталіс: «Ме ─ туйыс, быльыс да оланыс. Дзир Ме пыр позьӧ локны Айӧ дынӧ, абу мӧдік туй.
7 Тӧдіт бы тійӧ Менӧ, сэк тӧдіт бы и Менчим Айӧс. Ӧні Сійӧ тӧдат ни, тійӧ эд Сійӧ адззыліт».


8 Филип шуис Сылӧ: «Велӧтісь, мыччав миянлӧ Айтӧ, сэсся миянлӧ нем оз ков».
9 Исусыс шуис сылӧ: «Филип, сы дырна Ме тіянкӧт, и тэ он тӧд Менӧ! Кин адззыліс Менӧ, сія адззыліс Айӧс. Мыля нӧ тэ баитан, мыччав пӧ миянлӧ Айтӧ?
10 Он разь тэ верит: Ме Айӧ пытшкын, а Айӧ Ме пытшкын? Тіянлӧ Менам висьталӧмӧ абу Ассяням. Меын олісь Айӧ керӧ Ассис уджсӧ Ме пыр.
11 Веритӧ Менам висьталӧмӧ: Ме Айӧ пытшкын, а Айӧ Ме пытшкын. Сідз одӧ кӧ веритӧ Меным, сэк веритӧ керӧмӧ понда.


12 Тіянлӧ быльсӧ веськыта висьтала: Меным веритісьыс пондас керны Ме моз. И унажык пондас керны, Ме эд Айӧ дынӧ муна.
13 Коратӧ кӧ мый Айӧлісь Менам нимӧн, Ме сійӧ кера, медбы отирыс ошкисӧ Айсӧ Зоныс понда.
14 Мый корат Менам нимӧн, Ме сійӧ кера».

Вежа Лов сетны кӧсйӧм


15 «Радейтат кӧ Менӧ, олӧ Менам тшӧктӧммез сьӧрті.
16 Ме кора Айӧс сетны тіянлӧ мӧдік Дорйисьӧс, Кӧда пыр лоас тіянкӧт. И Айӧ Сійӧ сетас.
17 Сія Дорйисьыс ─ Быльыслӧн Лолыс. Сійӧ отирыс босьтны озӧ вермӧ, мыля Сійӧ озӧ адззӧ да озӧ тӧдӧ. Тійӧ тӧдат Сійӧ. Сія тіянкӧт и пыр лоас тіян пытшкын.


18 Ог коль тіянӧс ӧтнанытӧ, локта тіян дынӧ.
19 Етша ни кольччис. Отирыс сэсся озӧ ни Менӧ адззылӧ, а тійӧ Менӧ пондат адззыны. Ме ола, и тійӧ пондат овны.
20 Сія лунӧ тійӧ пондат тӧдны: Ме Айӧ пытшкын, тійӧ Ме пытшкын, а Ме тіян пытшкын.
21 Менчим тшӧктӧммезӧс кин видзӧ сьӧлӧмас да олӧ ны сьӧрті, сія Менӧ радейтӧ. А Менӧ радейтісьсӧ Айӧ пондас радейтны. Сійӧ и Ме понда радейтны да Ачымӧс понда осьтны сылӧ».


22 Мӧд Иудаыс, кӧда абу Искариот, шуис Сылӧ: «Дӧсвидзись, Тэ мӧдан осьтны Асьтӧ дзир миянлӧ. А мыля он мӧд осьтны му вылісь отирлӧ быдӧнныслӧ?»
23 Исусыс сылӧ висьталіс: «Кин Менӧ радейтӧ кӧ, сія олӧ Менам кыввез сьӧрті. И Менам Айӧ пондас радейтны сійӧ. Мийӧ локтамӧ сы дынӧ да пондам овны сы ордын.
24 Менӧ мортыс оз кӧ радейт, сія оз ов Менам кыввез сьӧрті. Месянь кылӧмныт абу Менам, нія кыввес Менӧ ыстісь Айӧлӧн.


25 Сійӧ Ме висьталі тіянлӧ, кытчӧдз эшӧ ӧтлаын тіянкӧт.
26 Дорйисьыс ─ Вежа Лов. Сійӧ Айӧ ыстас Менам нимӧн. Вежа Лолыс велӧтас тіянӧс быдӧсӧ. Менчим быдӧс висьталӧмӧс Сія пондас уськӧтлыны тӧдвыланыт.


27 Ме тіянлӧ коля лӧньсӧ. Ассим лӧньӧс сета тіянлӧ. Менам лӧньӧ не сэтшӧм, кыдз му вылісь отирлӧн. Сідзкӧ, ась оз ло сьӧлӧманыт некытшӧм тӧждісьӧм. Эд полӧ!
28 Тійӧ кылітӧ Менчим висьталӧмӧс: муна тіян дынісь да бӧр локта тіян дынӧ. Радейтіт бы тійӧ Менӧ, сэк гажмит бы Айӧ дынӧ мунӧмӧ кузя. Айӧ эд Месся ыджытжык.
29 Ме тіянлӧ быдӧс висьталі одзлань, медбы Меным веритіт, кӧр быдӧс аркмас.
30 Меным баитны тіянкӧт кадыс кольччис етша ни. Локтӧ эта му вылын ыждалісьыс, но Ме дорӧдз сылӧн выныс абу.
31 Му вылісь отирыс ась пондӧны тӧдны: Ме радейта Айӧс и быдӧс кера Айӧ тшӧктӧм сьӧрті. Чеччӧ, мунам эстісь».

Исус ─ виноград пу


1 «Ме ─ былись виноград пу. Менам Айӧ ─ виноград быдтісь.
2 Менчим уввесӧ, кӧдна озӧ вайӧ воӧмсӧ*а, Сія кералӧ. Нійӧ уввесӧ, кӧдна вылын эм воӧмыс, Сія весӧтӧ, медбы унажык вайисӧ воӧмсӧ.
3 Тійӧ Менам висьталӧм кыввезӧн весӧтӧмӧсь ни. Ӧні тійӧ сӧстӧмӧсь.
4 Лоӧ Ме пытшкын, и Ме лоа тіян пытшкын. Ачыс улыс оз кӧ ло пуыс бердын, сэк оз вермы сетны воӧмсӧ. Сідз и тійӧ Метӧг одӧ вермӧ сетны воӧмсӧ.


5 Ме ─ виноград пу, Тійӧ ─ уввез. Кин олӧ Ме пытшкын, а Ме сы пытшкын, сія вайӧ уна воӧмсӧ. Метӧг тійӧ нем одӧ вермӧ керны.
6 Кин оз ло Мекӧт йитчӧм, увсӧ моз сійӧ чапкасӧ, и сія косьмас. А сэтшӧм уввесӧ ӧктӧны да шупкӧны биӧ, и нія сотчӧны.


7 Пондат кӧ овны Ме пытшкын да Менчим кыввезӧс пондат кӧ видзны сьӧлӧманыт, сэк корӧ, мый колӧ, и тіянлӧ лоас сетӧм.
8 Лоат кӧ Менам велӧтчиссезӧн да ваят уна воӧмсӧ, сы понда ошкасӧ Менчим Айӧс.
9 Айӧ Менӧ радейтӧ. Ме тіянӧс радейта Айӧ моз. Олӧ Менам радейтӧмын.
10 Ме кера Айӧ тшӧктӧммез сьӧрті и ола Сы радейтӧмын. Тійӧ пондат кӧ керны Менам тшӧктӧммез сьӧрті, сэк пондат овны Менам радейтӧмын.


11 Сійӧ Ме висьталі тіянлӧ, медбы Менам гажӧ тіянлӧ вуджис. Тіян сія гажыс ась лоас сьӧлӧмтыр.
12 Менам тшӧктӧмӧ то кытшӧм: Радейтӧ ӧтамӧднытӧ, кыдз Ме радейта тіянӧс.
13 Кин ёрттэс понда пуктас кӧ ловсӧ, сэтшӧм радейтӧмыс медвына.
14 Керат кӧ тшӧктӧммезӧ сьӧрті, сэк тійӧ Менам ёрттэз.
15 Ме ог ни шу тіянӧс раббезӧн. Рабыс эд оз тӧд, мый керӧ кӧзяиныс. А Ме Айӧсянь кылӧмӧс тіянлӧ быдӧс висьталі. Сійӧн шуи тіянӧс ёрттэзӧн.
16 Тійӧ эдӧ бӧрйӧ Менӧ, Ме бӧрйи тіянӧс. Ме сувтӧті тіянӧс да иньді вайны воӧм. Тіян воӧмныт ась пыр олӧ. Сідз кӧ пондат керны, сэк Менам нимӧн мый корат, Айӧ сетас тіянлӧ.
17 Менам тшӧктӧмӧ сэтшӧм: радейтӧ ӧтамӧднытӧ».

Отирлӧ Исус бӧрсянь муніссез син вылӧ озӧ колӧ


18 «Отирыс синнаныс кӧ озӧ вермӧ видзӧтны тіян вылӧ, тӧдӧ: одзжык Ме нылӧ син вылӧ эг ков.
19 Вӧліт бы тійӧ ны коласісь, сэк нія радейтісӧ бы тіянӧс. Тійӧ эд абу ны коласісь, Ме бӧрйи тіянӧс ны дынісь. Сійӧн тійӧ отирыслӧ син вылӧ одӧ колӧ.


20 Видзӧ юраныт Менчим висьталӧмӧс: раб абу ыджытжык аслас кӧзяинся. Менӧ кӧ вашӧтлісӧ, пондасӧ вашӧтлыны и тіянӧс. Керисӧ кӧ Менам висьталӧм кыв сьӧрті, пондасӧ керны и тіян кыв сьӧрті.


21 Быдӧс сійӧ тіянлӧ керасӧ Менам ним понда сійӧн, мыля озӧ тӧдӧ Сійӧ, Кин Менӧ ыстіс.
22 Ме эг кӧбы лок да баит нылӧ, сэк нылӧн эз бы вӧв умӧль керӧмныс. Ӧні нія озӧ вермӧ висьтавны, эзӧ пӧ керӧ умӧльсӧ.
23 Кинлӧ Ме син вылӧ ог ков, сылӧ и Айӧ син вылас оз ков.
24 Ме ны син одзын кери сійӧ, мый некин одзжык эз керлы. Керӧммезӧс нія эзӧ бы адззылӧ, сэк нія эзӧ бы вӧлӧ умӧль кериссез. А нія адззылісӧ, но Ме и Менам Айӧ нылӧ син вылӧ огӧ колӧ.
25 Керсьӧ Туйдӧтаныс висьталӧм сьӧрті: "Ме нем умӧльсӧ эг кер, но нылӧ син вылӧ ог ков".


26 Ме тіянлӧ Айӧсянь ыста Дорйисьӧс. Сія Быльыслӧн Лов*б, локтас Айӧсянь. Сія пондас висьтасьны Ме йылісь.
27 Сідз и тійӧ пондат висьтасьны Ме йылісь, тійӧ эд Мекӧт вӧліт одзза луннэзсянь».




*а 15.2 воӧм ─ плод

*б 15.26 Быльыслӧн Лов ─ Дух Истины

1 «Ме сійӧ висьталі, медбы тійӧ веритӧмсис мӧдӧрӧ эд бӧбасьӧ.
2 Тіянӧс вашӧтасӧ синагогаэзісь. Сибалӧ сэтшӧм кад, кӧр тіянӧс пондасӧ вийлыны. Вийиссес пондасӧ шуны, сідз пӧ нія кысъялӧны*а Енлӧ.
3 Нія озӧ тӧдӧ Айӧс да Менӧ, сійӧн и пондасӧ сідз керны.
4 Ме тіянлӧ сійӧ висьталі, медбы тійӧ уськӧтіт тӧдвыланыт Менчим висьталӧмӧс, кӧр локтас сія кадыс. Одзжык Ачым вӧлі тіянкӧт, сійӧн сы йылісь эг баитлы».

Быльыслӧн Лов


5 «Ӧні муна Менӧ Ыстісь дынӧ. И некин одӧ юалӧ, кытчӧ Ме муна.
6 Но Менам висьталӧмсянь гажтӧмыс тыртіс тіянлісь сьӧлӧммезнытӧ.
7 Ме былись тіянлӧ баита: тіянлӧ буржык лоас, Ме муна кӧ. Ог кӧ мун, Дорйисьыс оз лок тіян дынӧ. Ме муна кӧ, иньда Сійӧ тіян дынӧ.
8 Сія локтас да отирыслӧ висьталас умӧль керӧмныс йылісь, Ен сьӧрті веськыта олӧм*б йылісь да суд йылісь.
9 Висьталас умӧль керӧмныс йылісь, мыля озӧ веритӧ Меным.
10 Ен сьӧрті веськыта олӧм йылісь висьталас, мыля Ме муна Айӧ дынӧ, сэсся Менӧ одӧ ни адззылӧ.
11 Висьталас суд йылісь, эта му вылын ыждалісьыс эд судитӧм ни.


12 Уна мый верма тіянлӧ висьтавны, но ӧні тійӧ сійӧ одӧ вермӧ пыртны юраныт.
13 Быльыслӧн Лолыс локтас да велӧтас тіянӧс быдӧс быляс. Сія оз понды баитны Ассяняс. Пондас баитны кылӧмсӧ да юӧртас одзланьсясӧ.
14 Сія босьтас Месянь да юӧртас тіянлӧ. Сідз Сія Меным ваяс ошкӧмсӧ.
15 Быдӧс, мый эм Айӧлӧн, сія Менам. Сійӧн Ме и висьталі: Лолыс юӧртас тіянлӧ Месянь кылӧмсӧ».

Тӧждісьӧм вуджас гажӧ


16 «Менӧ тійӧ чожа ӧштат син одзсиныт. Сыбӧрын чожа мыйись бӧра Менӧ казялат, Ме эд муна Айӧ дынӧ».


17 Сэтӧн Сылӧн мукӧд велӧтчиссес шуисӧ ӧтамӧдныслӧ: «Мый Сія мӧдӧ висьтавны сідз баитӧмнас: "Чожа Менӧ ӧштат син одзсиныт. Сыбӧрын чожа мыйись бӧра казялат," и "Ме муна Айӧ дынӧ"?»
18 Нія баитісӧ сідз: «Мыля Сія шуӧ, чожа пӧ? Мийӧ огӧ вежӧртӧ, мый йылісь Сія баитӧ».


19 Исусыс тӧдіс, мый нія мӧдісӧ юавны. Сія шуис: «Ӧтамӧднытлісь юасят Менам висьталӧм йылісь "Чожа Менӧ ӧштат син одзсиныт, сыбӧрын чожа мыйись бӧра казялат Менӧ"?
20 Тіянлӧ быльсӧ веськыта висьтала: тійӧ пондат горзыны, синва кисьтны, а отирыс гажмасӧ. Тіянӧс гажтӧмыс кутас, но тіян гажтӧмсялӧмныт вежсяс гаж вылӧ.
21 Новйӧтчись инька тӧждісьӧ, локтіс эд кад вайны кагасӧ. Кагасӧ вайӧм бӧрын гажувьяс тӧждісьӧмсӧ вунӧтӧ. Му вылас эд морт шогмис.
22 Сідз и тійӧ ӧні. Гажтӧмыс тыртіс тіянлісь сьӧлӧммезнытӧ. Но Ме бӧра адззисьла тіянкӧт, сэк тіян сьӧлӧмныт гажмас. Тіянлісь сійӧ гажсӧ некин оз вермы мырддьыны.
23 Сія лунӧ тійӧ Менчим нем ни одӧ юалӧ. Тіянлӧ быльсӧ веськыта висьтала: Айӧлісь мый корат Менам нимӧн, Сія сетас тіянлӧ.
24 Ӧнӧдз тійӧ Менам нимӧн нем эдӧ корлӧ. Корӧ ─ тіянлӧ сетасӧ, медбы сьӧлӧмныт тырис гажнас».

Му вылісь лёксӧ вермӧм


25 «Талуння лунӧдз Ме баиті тіянкӧт велӧтан висьттэзӧн. Локтас кад, кӧр ог ни понды баитны тіянлӧ велӧтан висьттэзнас. Сэк веськыта висьтала тіянлӧ Айӧ йылісь.
26 Сія лунӧ пондат корны Менам нимӧн. Ог шу тіянлӧ: Ме понда корны Айӧс тіян понда.
27 Айӧ Ачыс радейтӧ тіянӧс. Тійӧ эд пондіт Менӧ радейтны да веритат Ен дынсянь локтӧмам.
28 Му вылас Ме локті Айӧ дынсянь. Ӧні му вывсис Ме бӧр берта Айӧ дынӧ».


29 Велӧтчиссес шуисӧ Сылӧ: «Ӧні Тэ веськыта висьталін, он ни баит велӧтан висьттэзнас.
30 Ӧні адззам: Тэ тӧдан быдӧс. Миян юавтӧдз Тэ тӧдан ни, мый висьтавны. Сійӧн веритам: Тэ локтін Ен дынсянь».


31 Исус шуис нылӧ: «Ӧні веритат?
32 Локтӧ кад, да и эта кадыс локтіс ни. Тійӧ рознитчат, Менӧ ӧтнамӧс колят. Но Ме абу ӧтнам, Айӧ эд Мекӧт.
33 Сідз Ме висьталі тіянлӧ, медбы тійӧ Меын адззитӧ лӧньсӧ. Тіянлӧ му вылас лоас сьӧкыт, но тійӧ эд полӧ, Ме верми му вылісьсӧ».




*а 16.2 кысъявны ─ служить

*б 16.8 Ен сьӧрті веськыта олӧм ─ праведность

Исус кеймӧ велӧтчиссес понда


1 Сійӧ висьталӧм бӧрын Исусыс видзӧтіс енӧжӧ да шуис: «Айӧ! Локтіс кад мыччавны Зонытлісь югьялан вынсӧ, медбы Зоныт вермис мыччавны Тэнчит югьялӧмтӧ.
2 Тэ быдӧннысӧ сетін Сы кипод увтӧ. А Сія сетас пырся олан быдӧнныслӧ, кинӧс Тэ Сылӧ сетін.
3 А пырся оланыс то мыйсянь: Тэнӧ, ӧтік былись Енсӧ да Тэнчит ыстӧм Кристос Исуссӧ тӧдӧмсянь.
4 Ме мыччалі Тэнчит югьялан вынтӧ му вылас, кери Тэнчит сетӧм уджсӧ.
5 Айӧ, ӧні босьт Менӧ дынат, сет Меным Ассит югьялӧмтӧ. Сія югьялӧмыс Менам вӧлі Тэ дынын эшӧ быдӧс аркмӧтӧмӧдз*а.


6 Ме осьті Тэнчит нимтӧ отирыслӧ, кӧднӧ Тэ сетін Меным му вылас. Нія вӧлісӧ Тэнат, Тэ нійӧ сетін Меным. Нія видзсьӧны Тэнат Кыв бердӧ.
7 Ӧні нія вежӧртісӧ: быдӧс, мый Тэ Меным сетін, петӧ Тэсянь.
8 Тэнчит кывветӧ Ме нылӧ висьталі. Нія кывветӧ босьтісӧ да вежӧртісӧ: Ме былись локті Тэ дынісь. Нія пондісӧ веритны: Тэ Менӧ ыстін.


9 Ме кора ны понда, кӧднӧ Тэ Меным сетін, нія эд Тэнатӧсь. Ог кор быдӧс отир понда.
10 Быдӧс, мый Менам эм, сія Тэнат. Быдӧс, мый Тэнат, сія Менам. Нія ваясӧ Меным ошкӧмсӧ.


11 Ме абу ни татӧн му вылас, Ме муна Тэ дынӧ. Но нія кольччӧны татчӧ. Вежа Айӧ! Видз Меным сетӧмметӧ Аслат ним понда. Мийӧ Тэкӧт ӧтік, ась и нія миян моз йитчӧны, лоӧны ӧтік.
12 Му вылас ӧтлаын ныкӧт овтӧн Ме видзи нійӧ Тэнат ним понда. Меным сетӧммет коласісь некин эз ӧш, дзир сія, кӧдалӧ коліс ӧшны. Керсис Вежа Гижӧтын висьталӧм сьӧрті.


13 Ӧні Ме муна Тэ дынӧ. Кытчӧдз Ме му вылас, нылӧ быдӧс этӧ висьтала, медбы Менам гажӧ тыртіс и нылісь сьӧлӧммезнысӧ.
14 Ме сеті нылӧ Тэнчит кывтӧ. Ӧні нія отирыслӧ син вылӧ эзӧ пондӧ ковны сійӧн, мыля нія абу эта му вылісь, кыдз и Ме абу эта му вылісь.
15 Ог кор босьтны нійӧ му вывсис, кора видзны нійӧ умӧльсис.
16 Нія эд абу эта му вылісь, кыдз и Ме абу эта му вылісь.
17 Кер нійӧ вежаэзӧн Аслат быльӧн. Быльыс ─ Тэнат Кылыт.
18 Тэ Менӧ ыстін отирыс дынӧ, а ӧні Ме нійӧ ысті отирыс дынӧ.
19 Ме сета Тэныт Ачымӧс ны понда, медбы быльыс керис нійӧ вежа отирӧн.


20 Ме ог кор дзир ны понда. Кора и ны понда, кӧдна пондасӧ веритны Меным ны висьталӧмсянь.
21 Нія ась лоасӧ ӧтлаасьӧмӧсь миян пытшкын, кыдз Тэ, Айӧ, Ме пытшкын, а Ме ─ Тэ пытшкын. Отирыс ась пондӧны веритны: Тэ Менӧ ыстін.


22 Тэ Меным сетін югьялан вынтӧ. Сійӧ Ме сеті нылӧ. Миян моз ась и нія лоӧны ӧтвыв.
23 Ме ны пытшкын, Тэ Ме пытшкын. Ась нія быдӧнныс быдӧсын лоӧны ӧтік. Му вылісь отирыс ась пондӧны тӧдны: Тэ ыстін Менӧ, и Тэ радейтан нійӧ Менӧ моз.


24 Айӧ! Меным колӧ, медбы Меным Тэнат сетӧммес вӧлісӧ сэтчин, кытӧн Ме лоа. Нія ась адззӧны Менчим югьялӧмсӧ, кӧдӧ Тэ Меным сетін. Быдӧс аркмӧтӧмӧдз эд Тэ Менӧ радейтін ни.
25 Веськыта олісь Айӧ! Отирыс Тэнӧ озӧ тӧдӧ, а Ме Тэнӧ тӧда. Пондісӧ тӧдны и Тэнат сетӧммес: Тэ ыстін Менӧ.
26 Ме велӧті нійӧ тӧдны Тэнӧ и эшӧ велӧта, медбы сэтшӧм радейтӧмыс, кыдз Тэ Менӧ радейтан, вӧлі ны пытшкын, и медбы Ме ны пытшкын олі».




*а 17.5 аркмӧтӧм ─ сотворение

Исусӧс кутӧм

(Мт.26:47-56; Мк.14:43-50; Лк.22:47-53)

1 Сідз висьталӧм бӧрын Исусыс велӧтчиссескӧт муніс Кедрон ю мӧдӧрӧ. Сэтчин пырисӧ пуйӧрӧ*а.
2 Сэтӧн Исусыс унаись пантасьліс Аслас велӧтчиссезкӧт. Сійӧн Исуссӧ вузалісь Иуда тӧдіс, кытӧн нія ӧксьывлісӧ.
3 Сэтчӧ Иудаыс вайӧтіс воиннэзӧс да Вежа Керку сьӧрын видзӧтіссезӧс, кӧднӧ ыстісӧ аркирейез да фарисейез. Нія локтісӧ ӧзтӧм биэзӧн да шыпурттэзӧн*б.


4 Исусыс тӧдіс ни, мый Сыкӧт лоас. Сія петіс нылӧ паныт да юаліс: «Кинӧс кошшатӧ?»
5 Сылӧ висьталісӧ: «Назаретісь Исусӧс». Исусыс нылӧ шуис: «Этӧ Ме». Исуссӧ вузалісь Иудаыс сулаліс ныкӧт.


6 Исуслӧн кыввез бӧрсянь отирыс керсисӧ бӧрлань да усисӧ му вылас.
7 Исусыс бӧра юаліс: «Кинӧс кошшатӧ?» Нія шуисӧ: «Назаретісь Исусӧс».
8 Исусыс сэтчӧ шуис: «Ме висьталі ни тіянлӧ: "Этӧ Ме". Сідзкӧ, Менӧ кӧ кошшатӧ, лэдзӧ мӧддэсӧ, ась мунӧны».
9 Исусыс шуис сідз, медбы керсис Сылӧн висьталӧм кыввез сьӧрті: «Кӧднӧ Тэ Меным сетін, ны коласісь ӧтікӧс эг ӧшты».


10 Симон-Петралӧн вӧлі шыпурт. Сія кыскис сійӧ да аркирей раблісь орӧтіс веськыт пельсӧ. Рабыслӧн нимыс вӧлі Малк.
11 Сэк Исусыс Петраыслӧ висьталіс: «Дзеб шыпурттӧ. Ог разь понды юны дозсис, кӧдӧ сетіс Меным Айӧ?»


12 Воиннэз, сюрсӧн веськӧтлісь да Вежа Керку сьӧрын видзӧтіссез Исуссӧ кутісӧ да кӧрталісӧ.
13 Нія нуӧтісӧ Сійӧ Каиафлӧн Аннас нима тесть дынӧ. Сія воӧ аркирейнас вӧлі Каиафыс.
14 Сія Каиафыс и висьталіс иудейеслӧ: «Буржык лоас, кулас кӧ отирыс понда ӧтік морт».

Петралӧн суськисьӧм

(Мт.26:69-70; Мк.14:66-68; Лк.22:55-57)

15 Симон-Петра ӧтік велӧтчиськӧт муніс Исусыс бӧрсянь. Аркирейыс тӧдіс сійӧ велӧтчисьсӧ. Сійӧн велӧтчисьыс Исусыс бӧрсянь пырис аркирейыс йӧрӧ.
16 Петраыс кольччис ыбӧс саяс. Сэсся аркирейыслӧ тӧдса велӧтчисьыс петіс ӧтӧрас. Сія сёрнитчис ыбӧс сьӧрын видзӧтісь инькакӧт да пыртіс Петрасӧ йӧр пытшкас.
17 Инькаыс юаліс Петралісь: «Абу я тэ Эта Мортлӧн велӧтчись?» Петраыс висьталіс: «Абу!»


18 Вӧлі кӧдзыт. Раббез да Вежа Керку сьӧрын видзӧтіссез керисӧ би. Нія сувтісӧ биыс гӧгӧрӧ да шонтісисӧ. Сэтӧн ӧтлаын шонтісис и Петраыс.

Исус аркирей одзын

(Мт.26:59-66; Мк.14:55-64; Лк.22:66-71)

19 Аркирейыс юаліс Исусыслісь велӧтчиссес йылісь да Сы велӧтӧм йылісь.
20 Исусыс сылӧ висьталіс: «Ме быдӧнныс одзын баиті отирыслӧ. Ме пыр велӧті синагогаын да Вежа Керкуын, кытчӧ пыр ӧксьывлӧны иудейес. Ме гусьӧн нем эг баит.
21 Мыля Менчим юасян? Баитӧмӧ йылісь юась Менӧ кывзісь отирлісь. Нія тӧдӧны Менчим баитӧмӧс».
22 Исусыскӧт ордчӧн сулаліс Вежа Керку сьӧрын видзӧтісь. Исуслӧн висьталӧм бӧрын сія вачкис Исусыслӧ пельбокас да шуис: «Сідз баитан аркирейкӧт?»
23 Исусыс горӧтчис: «Умӧльӧ кӧ Ме висьталі, висьтав, мый умӧльыс? Бурӧ кӧ висьталі, сэк мый понда тэ Меным сӧтін?»
24 Аннасыс Исуссӧ кӧрталӧмӧн ыстіс Каиаф аркирей дынӧ.

Петра бӧра суськисьӧ

(Мт.26:71-75; Мк.14:69-72; Лк.22:58-62)

25 Симон-Петраыс сулаліс да шонтісис биыс дынын. Сылісь юалісӧ: «Абу я тэ Сылӧн велӧтчиссез коласісь?» Сія суськисьӧмӧн шуис: «Абу».
26 Аркирейыслӧн ӧтік раб вӧлӧм ӧтік увтырись мортыскӧт, кӧдалӧ Петраыс орӧтіс пельсӧ. Сія рабыс юаліс: «Эг я ме тэнӧ адззыв Сыкӧт пуйӧрас?»
27 Петраыс бӧра суськисис. Сэтӧн китсӧвтіс петук.

Исус Пилат одзын

(Мт.27:1-2; Мк.15:1-5; Лк.23:1-5)

28 Асъяпоннас Каиафыс дынсянь Исуссӧ нуӧтісӧ Римсянь веськӧтлісь Пилат керкуӧ. Иудейес эзӧ пырӧ керкуас, медбы эзӧ сэрпӧсьмӧ да вермисӧ сёйны Ыджыт лунся сёян.
29 Пилатыс петіс ны дынӧ да юаліс: «Мый керис умӧльсӧ Эта Мортыс?»
30 Нія висьталісӧ: «Эз кӧбы вӧв Сія лёк керись, сэк мийӧ эгӧ бы Сійӧ вайӧтӧ тэ дынӧ».
31 Пилатыс шуис нылӧ: «Босьтӧ Сійӧ да асланыт Туйдӧт сьӧрті судитӧ». Иудейес шуисӧ: «Миянлӧ мортсӧ оз туй сетны вийны».
32 Исуслӧн висьталӧм сьӧрті сідз и коліс аркмыны. Сія эд висьтавліс, кыдз кулас.


33 Сэк Пилатыс бӧр пырис керкуас, корис дынас Исуссӧ да юаліс: «Тэ иудейезлӧн Ӧксу?»
34 Исусыс шуис сылӧ: «Ассянят я сідз висьталін, али тэныт мӧдіккез сідз висьталісӧ Ме йылісь?»
35 Пилатыс шуис сэтчӧ: «Ме эд абу иудей. Тэнат отирыт аркирейескӧт вайӧтісӧ Тэнӧ ме дынӧ. Мый Тэ сэтшӧмсӧ керин?»
36 Исусыс висьталіс: «Менам юралӧмӧ абу эта му вылісь. Вӧлі бы Менам юралӧмӧ эта му вылісь, сэк Менам отирӧ пессисӧ бы Ме понда и Ме эг бы сюр иудейес киӧ. Но Менам юралӧмӧ абу эта му вылісь».
37 Пилатыс шуис Сылӧ: «Сідзкӧ, Тэ ─ Ӧксу?» Исусыс шуис: «Тэ ачыт висьталін: Ме ─ Ӧксу. Ме шогми да локті му вылас, медбы висьтасьны быльыс йылісь. Кин быльыслӧн, сія кывзӧ Менчим висьталӧмӧс».


38 Пилатыс юаліс: «Мый сія быльыс?»

Исусӧс судитӧм

(Мт.27:15-31; Мк.15:6-20; Лк.23:13-25)

Сідз висьталӧм бӧрын Пилатыс бӧр петіс иудейес дынӧ да висьталіс: «Ме эг адззы Сы сайын некытшӧм умӧль керӧм.
39 Ыджыт лун одзас ме быд во лэдзлывла тіянлӧ ӧтік пукалісьӧс. Сідз тіян важынсянь ни керсьӧ. Сідзкӧ, колӧ кӧ тіянлӧ иудейезлӧн Ӧксуыс, лэдза Сійӧ?»
40 Сэк быдӧнныс горӧтісӧ: «Эн лэдз Сійӧ, лэдз Вараввасӧ!» А Варавваыс вӧлі лёк керись.




*а 18.1 пуйӧр ─ сад

*б 18.3 шыпурт ─ меч

1 Сэк Пилатыс тшӧктіс Исуссӧ виззьыны-шулявны.
2 Воиннэс кыйисӧ желля шатись юркытш, кышалісӧ сійӧ Исусыслӧ юр вылас, пасьтӧтісӧ пемыт-гӧрд паськӧмӧ.
3 Нія шувлісӧ: «Дыр Тэныт юравны*а, Иудейезлӧн Ӧксу!» Асьныс сӧталісӧ Сылӧ чужӧмас.


4 Пилатыс бӧра петіс да шуис: «Ме петкӧта Сійӧ тіян одзӧ. Тійӧ тӧдӧ: ме ог адззы Сы сайын некытшӧм умӧль керӧм».
5 Сэк Исусыс петіс желля шатись кыйӧм юркытша да пемыт-гӧрд ӧксу паськӧма. Пилатыс нылӧ шуис: «То Сія Мортыс!»
6 Аркирейес да Вежа Керку сьӧрын видзӧтіссес казялісӧ Исуссӧ да пондісӧ горӧтны: «Дор Сійӧ крест вылӧ, дор!» Пилатыс нылӧ шуис: «Асьныт босьтӧ Сійӧ да дорӧ. А ме эг адззы Сы сайын умӧль керӧмсӧ».


7 Иудейес сылӧ висьталісӧ: «Миян эм Туйдӧт. Туйдӧтным сьӧрті Сылӧ колӧ кувны, мыля Сія Асьсӧ пуктіс Ен Зонӧ».


8 Сійӧ кылӧмсянь Пилатыс ӧддьӧнжык повзис.
9 Сія пырис да Исусыслісь юаліс: «Кытісь Тэ?» Исусыс сэтчӧ шы эз сет.
10 Пилатыс шуис Сылӧ: «Мекӧт он мӧд баитны? Он разь тӧд: ме верма Тэнӧ дорны крест вылӧ, верма и лэдзны?»
11 Исусыс шуис: «Тэ Мекӧт нем бы эн вермы керны, эз кӧбы вӧв тэныт сетӧм вылісянь. Сійӧн унажык умӧль керӧмыс Менӧ тэныт вузалісь вылын».


12 Сія кадсянь Пилатыс мӧдіс лэдзны Исуссӧ. Иудейес тай горӧтлісӧ: «Лэдзан кӧ Сійӧ, сэк Римись ӧксулӧ тэ абу ёрт. Кин сувтӧтӧ асьсӧ ӧксуӧн, сія Римись ӧксулӧ умӧльсӧ керӧ».


13 Сійӧ кылӧм бӧрын Пилатыс Исуссӧ петкӧтіс. Ачыс пуксис судитісьлӧн пукалан вылӧ. Сійӧ судитанінсӧ шуисӧ "Лифострот"*б, а еврей кыв вылын сійӧ шуисӧ «Гаввафа».
14 Эта вӧлі Ыджыт лун одзын луншӧр гӧгӧрас. Пилатыс иудейеслӧ висьталіс: «То тіян Ӧксуныт!»
15 Мӧддэс горӧтісӧ: «Вий Сійӧ, вий! Дор крест вылӧ!» Пилатыс нылісь юаліс: «Тіянлісь Ӧксунытӧ дора?» Аркирейес висьталісӧ: «Римись ӧксуся миян абу мӧдік ӧксу».

Исуссӧ крест вылӧ дорӧм

(Мт.27:32-44; Мк.15:21-32; Лк.23:26-43)

16 Сэк Пилатыс Исуссӧ сетіс нылӧ дорны крест вылӧ. Нія Сійӧ кутісӧ да нуӧтісӧ.
17 Исусыс Ачыс нуӧтіс крестсӧ. Сія локтіс "Юр лы*в" нима керӧс вылӧ. "Юр лы" ─ еврей кыв вылын лоӧ «Голгофа».
18 Сэтчин дорисӧ Сійӧ крест вылӧ. Сыкӧт ӧтлаын дорисӧ кык мортӧс. Ӧтсӧ ─ ӧт ладорас, мӧдсӧ ─ мӧд ладорас. Ны шӧрын вӧлі Исусыс.
19 Пилатыс тшӧктіс гижны: «Назаретісь Исус, иудейезлӧн Ӧксу». Сійӧ гижӧтсӧ ӧшӧтісӧ крест вылас.
20 Сійӧ гижӧмсӧ лыддьӧтісӧ ӧддьӧн уна иудейез. Исусыс эд вӧлі дорӧм кар дынас матын. Гижӧмыс вӧлі еврей, грек да латин кыввез вылын.
21 Аркирейес висьталісӧ Пилатыслӧ: «Эн гиж "Иудейезлӧн Ӧксу", гиж сідз: "Сія висьталіс, Ме пӧ иудейезлӧн Ӧксу"».
22 Пилатыс шуис: «Мый гижи, сійӧ и гижи».


23 Исуссӧ крест вылӧ дорӧм бӧрын воиннэс босьтісӧ Сылісь паськӧмсӧ да торйӧтісӧ нёль морт коласын. Сылӧн йӧрнӧсыс эз вӧв вурӧм, вӧлі вылісянь улӧдз кыйӧм.
24 Сійӧн ӧтамӧдныслӧ висьталісӧ: «Йӧрнӧссӧ огӧ пондӧ косявлыны, а босьтам кыскӧм сьӧрті*г, кинлӧ дӧнзяс». Аркмис Вежа Гижӧтын висьталӧм сьӧрті:



─ Торйӧтісӧ Менчим паськӧмӧс ас коласаныс.

Менчим паськӧмӧс янсӧтісӧ кыскӧм сьӧрті.



Воиннэс сідз и керисӧ.


25 Крестыс дынын сулалісӧ Исуслӧн Мамыс, Мамыслӧн сойыс, Клеоплӧн Мария иньыс да Магдала Мария.
26 Исусыс казяліс Мамсӧ да велӧтчисьсӧ, кӧдӧ Сія радейтіс. Сія Мамыслӧ шуис: «Мортіньӧй, сія Тэнат зон!»
27 Сэсся висьталіс велӧтчисьыслӧ: «Сія тэнат Мам!» Сія кадсянь велӧтчисьыс босьтіс Исуслісь Мамсӧ дынас.

Исуслӧн кулӧм

(Мт.27:45-56; Мк.15:33-41; Лк.23:44-49)

28 Исусыс тӧдіс, быдӧс ни керсис. Сія шуис: «Горшӧ косьмӧ». Сідз быдӧс и керсис, кыдз вӧлі висьталӧм Вежа Гижӧтын.
29 Матын сэтӧн сулаліс шӧма винаӧн доз. Воиннэс юанас боссьӧтісӧ губка*д, кышалісӧ иссоп за бердӧ да вайӧтісӧ Исуслӧ ӧм дынас.
30 Исусыс тырпыштіс юансӧ да шуис: «Аркмис!» Сэсся ӧшӧтіс юрсӧ да лэдзис ловсӧ.


31 Сэк вӧлі шоччисян лун одзын рыт. Иудейез сьӧрті шойесӧ эз туй кольны кресттэз вылын шоччисян лунӧ, а локтан шоччисян лунӧ вӧлі Ыджыт лун. Сійӧн Иудейес корисӧ, медбы Пилатыс лэдзис крест вылӧ дорӧммеслісь чеглавны кокгумаэзнысӧ*е да лэдзны нійӧ кресттэс вылісь.
32 Воиннэс локтісӧ. Нія чеглалісӧ кокгумаэзнысӧ Исускӧт кыкнан дорӧмыслісь.
33 Сибӧтчисӧ Исусыс дынӧ да казялісӧ, Сія кулӧм ни. Сылісь кокгумаэсӧ эзӧ пондӧ чеглавны.
34 Ӧтікыс ны коласісь шысӧ*ж мӧртіс Исусыслӧ ордлыэс коласӧ. Сэтісь петіс вир да ва.
35 Этӧ висьтасьӧ быдӧс адззылісьыс, медбы и тійӧ веритіт. Сія тӧдӧ, сылӧн висьтасьӧмыс быль.
36 Лоис Вежа Гижӧтын висьталӧм сьӧрті: «Сылӧн лыыс оз ло чегӧм».
37 Вежа Гижӧтас и мӧдіклаын висьталӧм: «Пондасӧ видзӧтны Сы вылӧ, Кӧдӧ бытшкисӧ».

Исусӧс дзебӧм

(Мт.27:57-61; Мк.15:42-47; Лк.23:50-56)

38 Аримафея карись Ӧсип вӧлі Исуслӧн велӧтчись. Сія поліс иудейезісь, сійӧн вовлывліс Исусыс дынӧ гусьӧн. Быдӧс лоӧм бӧрын Ӧсипыс локтіс Пилат дынӧ да корис лэдзны крест вывсис Исуслісь шойсӧ. Пилатыс тшӧктіс лэдзны. Ӧсипыс муніс да босьтіс Исуслісь шойсӧ.
39 Сэтчӧ локтіс и Никодим. Сія вовлӧм вӧлі Исусыс дынӧ ойнас. Никодимыс вайис куимдас кило алойӧн сорлалӧм смирна*з.
40 Сія чӧскыт руа мавтасӧн нія кӧтӧтісӧ дӧраэз да каттисӧ Исуслісь шойсӧ. Сідз иудейес дзеблісӧ кулӧммесӧ.
41 Кытӧн Исуссӧ дорисӧ крест вылӧ, сэтӧн вӧлі пуйӧр. А пуйӧрас вӧлі виль дзебсянін. Сэтчӧ абу на дзебсьылӧмась.
42 Шоччисян лун локтӧм кузя Исуслісь шойсӧ пуктісӧ сэтчӧ, сія вӧлі матын да.




*а 19.3 Грек кыв вылын "Гажӧтчы!" (Роч Синодальнӧй Библияын "Радуйся") ─ эта кывсӧ висьтавлісӧ ӧксулӧ отир одзӧ петӧм коста. Коми отир висьталісӧ бы "Дыр тэныт юравны!"

*б 19.13 Лифострот ─ грек кыв вылын сідз шуисӧ судитанін, кӧда сулаліс вӧвдӧм иззэз вылын

*в 19.17 юр лы ─ череп

*г 19.24 кыскӧм сьӧрті ─ по жребию

*д 19.29 губка ─ саридз пыдӧсын быдмас кодь олісь, сійӧ косьтывлісӧ да видзисӧ, кытчӧ колӧ

*е 19.31 кокгума ─ голень

*ж 19.34 шы ─ копьё

*з 19.39 смирна ─ пуись вийӧтӧм дона ви





ИОАНСЯНЬ ВЕЖА БУР ЮӦР

Исуслӧн ловзьӧм

(Мт.28:1-8; Мк.16:1-8; Лк.24:1-12)

1 Шоччисян лун бӧрын асъяпоннас Магдала Мария локтіс дзебсяніныс дынӧ. Ӧтӧрас абу на вӧлі югдӧм. Сія казяліс: пыранінсӧ пӧдналан изыс вӧлі вештӧм.
2 Марияыс котӧрӧн муніс Симон-Петра дынӧ да Исуслӧн мӧдік велӧтчись дынӧ, кӧдӧ Исусыс радейтіс. Марияыс нылӧ висьталіс: «Дӧсвидзисьсӧ нуӧтӧмась дзебсянінсис. Кытчӧ Сійӧ воштӧмась, огӧ тӧдӧ».


3 Сэк Петраыс да мӧд велӧтчисьыс котӧрӧн мунісӧ дзебсяніныс дынӧ.
4 Мӧд велӧтчисьыс котӧртіс перытжыка и дзебсяніныс дынӧ локтіс Петраысся одзжык.


5 Сія мышкыртчис видзӧтны да казяліс шой каттян дӧраэсӧ, но пытшкас эз пыр.
6 Сы бӧрын локтіс Симон-Петраыс. Сія пырис дзебсянінас да казяліс дзир каттян дӧраэсӧ.
7 Юрсӧ кӧрталан чышьяныс кӧсталӧмӧн куйліс торйӧн.
8 Сэк пырис и мӧд велӧтчисьыс, кӧда локтіс одзжык. Сія казяліс лоӧмсӧ да пондіс веритны.
9 Нія эд эзӧ на тӧдӧ Вежа Гижӧтын висьталӧмсӧ, Исуслӧ пӧ колӧ ловзьыны.


10 Велӧтчиссес сэтісь бӧр бертісӧ.

Магдала Мариялӧ Исуслӧн мыччасьӧм

(Мт.28:9-10; Мк.16:9-11)

11 Марияыс горзытӧн сулаліс дзебсянін дорас. Горзытӧнняс сія мышкыртчис пытшкланяс видзӧтны
12 да казяліс чочком паськӧма кык ангелӧс. Нія пукалісӧ Исуслӧн шой куйланін вылын. Ӧтыс пукаліс, кытӧн куйліс Исуслӧн юрыс, а мӧдыс ─ кытӧн вӧлісӧ коккес.
13 Нія Марияыслісь юалісӧ: «Мый тэ горзан?» Сія нылӧ шуис: «Нуӧтӧмась менчим Дӧсвидзисьӧс. И кытчӧ Сійӧ пуктісӧ, ог тӧд».
14 Сідз шуӧм бӧрын сія бергӧтчис да казяліс Исуссӧ. Сія сулалӧм бӧрас. Инькаыс Сійӧ эз тӧд.
15 Исусыс юаліс: «Мортіньӧй, мый тэ горзан? Кинӧс кошшан?» Мариялӧ юрас пырис: сія пӧ, натьтӧ, пуйӧрын уджалісь. Сія юаліс: «Бур мортӧ! Петкӧтін кӧ Сійӧ дзебсянінсис, висьтав меным, кытчӧ тэ Сійӧ воштін. Ме босьта Сійӧ».


16 Исусыс шуис сылӧ: «Мария!» Инькаыс бергӧтчис да шуис: «Раввуни!» ─ миян моз сія лоӧ «Велӧтісьӧ!»
17 Исусыс горӧтчис сылӧ: «Эн павкӧтчы Ме бердӧ. Ме эд эг на лэбтісь Айӧ дынӧ. Мун Менам воннэз дынӧ да висьтав нылӧ: Ме лэбтіся Аслам Ай дынӧ да тіян Ай дынӧ. Лэбтіся Аслам Ен дынӧ да тіян Ен дынӧ».


18 Магдала Марияыс муніс велӧтчиссес дынӧ. Сія висьталіс нылӧ Исуссӧ адззылӧм йылісь да юӧртіс Сылісь кыввесӧ.

Велӧтчиссезлӧ Исуслӧн мыччасьӧм

(Мт.28:16-20; Мк.16:14-18; Лк.24:36-49)

19 Сія жӧ рытӧ Исуслӧн велӧтчиссес ӧксисӧ ӧтлаӧ. Керку ыбӧссэсӧ пӧдналісӧ, полісӧ иудейезісь да. Видзчисьтӧг локтіс Исусыс, сувтіс ны коласӧ да шуис: «Лӧнь олан*а тіянлӧ!»
20 Сыбӧрын Сія мыччаліс нылӧ Ассис киэсӧ, ордлыэсӧ. Дӧсвидзисьсӧ казялӧм бӧрын велӧтчиссес гажмисӧ.
21 Исусыс бӧра шуис нылӧ: «Лӧнь олан тіянлӧ! Кыдз Менӧ ыстіс Айӧ, сідз и Ме ыста тіянӧс».
22 Сідз шуӧм бӧрын пӧльыштіс ныланьӧ да висьталіс: «Лэдзӧ Вежа Ловсӧ сьӧлӧманыт.
23 Кинлӧ умӧль керӧмсӧ проститат, сія лоас проститӧм. Кинлісь одӧ проститӧ, сы вылын умӧль керӧмыс кольччас».


24 Фома, мӧднёж сійӧ шуисӧ "Двойнишнӧй", вӧлі Исуслӧн даскык велӧтчись коласісь. Исуслӧн вовлӧм коста сія сэтӧн эз вӧв.
25 Мӧд велӧтчиссес сылӧ висьталісӧ: «Мийӧ адззылім Дӧсвидзисьсӧ». А Фомаыс нылӧ висьталіс: «Ог кӧ адззыв Сылісь кӧрттуввезсянь дойдӧм киэсӧ, ог кӧ пешлы нійӧ чуньнам да ог кӧ пешлы киэзнам Сылісь ордлыэсӧ, ог верит».


26 Чулаліс кыкьямыс лун. Исуслӧн велӧтчиссес бӧра ӧксисӧ керкуӧ. Ныкӧт вӧлі и Фомаыс. Керку ыбӧссэс вӧлісӧ пӧданаӧсь. Сэтчӧ локтіс Исусыс, сувтіс ны коласӧ да шуис: «Лӧнь олан тіянлӧ!»
27 Сэсся горӧтчис Фомаыслӧ: «Вай татчӧ чуньтӧ да видзӧт Менчим киэзӧс, вай китӧ да пешлы ордлыэзӧс. Эн ло вериттӧмӧн, но ло веритісьӧн».
28 Сэтчӧ Фомаыс шуис: «Менам Дӧсвидзисьӧ, менам Енӧ!»
29 Исусыс висьталіс сылӧ: «Тэ ӧні веритан, Менӧ адззылін да. Шудаӧсь нія, кӧдна адззывтӧг Меным веритӧны».


30 Уна мӧдік адззывлытӧмсӧ Исусыс керис велӧтчиссес син одзын. Сы йылісь эстӧн абу гижӧм.
31 Быдӧс эстӧн гижӧм сэтшӧм могӧн*б, медбы тійӧ пондіт веритны: Исусыс ─ Кристос-Мездӧтісь, Енлӧн Зон. Веритат кӧ Сылӧ, сэк Сы нимӧн тіян лоас олан.




*а 20.19 лӧнь олан ─ мир

*б 20.31 мог ─ цель





ИОАНСЯНЬ ВЕЖА БУР ЮӦР

Исуслӧн сизим велӧтчисьлӧ мыччасьӧм


1 Сыбӧрын Исусыс бӧра мыччасис Аслас велӧтчиссезлӧ Тивериада ты дорын.


2 Сэк ӧтлаын вӧлісӧ Симон-Петра, Фома, мӧднёж ─ "Двойнишнӧй", Галилея муын Кана карись Нафанаил, Зеведейлӧн зоннэз да Исусыслӧн мӧдік кык велӧтчись.
3 Симон-Петра шуис нылӧ: «Муна кыйны чери». Мӧддэс сылӧ шуисӧ: «И мийӧ тэкӧт мунам». Мунісӧ, пуксисӧ пыжӧ. Сія ойӧ нія нельки ӧтік чериок эзӧ кыйӧ.


4 Асывнас Исусыс сулаліс ва дорас. Велӧтчиссес Сійӧ эзӧ тӧдӧ.
5 Исусыс нылісь юаліс: «Челядь! Тіян эм кытшӧмкӧ сёян?» Нія сылӧ висьталісӧ: «Абу».
6 Сэк Исусыс нылӧ висьталіс: «Вӧтьӧ чери кыяннытӧ*а пыжсяняс веськыт ладорас, сэк кыят». Велӧтчиссес вӧтисӧ. Нія эзӧ вермӧ кыскыны кыяннысӧ, сымда сэтчӧ шедӧм чериыс.
7 Сэк велӧтчисьыс, кӧдӧ радейтіс Исусыс, шуис Петраыслӧ: «Сія ─ Дӧсвидзисьным». Симон-Петра сэк вӧлі пасьтӧм. Сійӧ кылӧм бӧрын сія кӧртасис паськӧмнас да уськӧтчис ваас.
8 Мӧд велӧтчиссес уйисӧ пыжнас. Нія эд вӧлісӧ матын, кытӧнкӧ сё метра гӧгӧр ва дорсяняс. Сьӧкыта кыскисӧ сьӧраныс кыянсӧ шедӧм черинас.


9 Нія петісӧ васис, казялісӧ керӧм бисӧ. Ӧгыррес вылын вӧлі чери, ордчӧн куйліс нянь.
10 Исусыс шуис велӧтчиссеслӧ: «Кыйӧмсиныт вайӧ кынымкӧ чериок».
11 Симон-Петра муніс кыскыны васис шедӧм черинас кыянсӧ. Сэтӧн быдӧс вӧлі гырись чери. Чериэс шедӧмась сё витдас куима*б. Сымда кыйӧм черисяняс кыянныс абу и косясьӧм.


12 Исусыс шуис нылӧ: «Локтӧ, сёйӧ». Велӧтчиссес эзӧ лысьтӧ юавны Сылісь, кин Сія. Нія тӧдісӧ ни: Сія ─ Дӧсвидзисьыс.
13 Исусыс сибӧтчис, босьтіс няньсӧ, черисӧ да сетіс велӧтчиссеслӧ.


14 Сэтӧн Исусыс куимӧтісь мыччасис велӧтчиссеслӧ ловзьӧм бӧрас.

Исус Петракӧт


15 Сёйӧм бӧрас Исусыс юаліс Симон-Петралісь: «Ионалӧн Симон, радейтан я тэ Менӧ мӧддэсся буржыка?» Петраыс Сылӧ висьталіс: «Радейта. Тэ эд тӧдан: ме Тэнӧ радейта». Исусыс висьталіс сылӧ: «Видзӧт Менам дзеллез сьӧрын».
16 Исусыс бӧра юаліс: «Ионалӧн Симон, радейтан я тэ Менӧ?» Петраыс шуис: «Радейта. Тэ эд тӧдан: ме Тэнӧ радейта». Исусыс сылӧ висьталіс: «Тӧждісь менам баляэз понда».
17 Исусыс куимӧтісь юаліс: «Ионалӧн Симон, радейтан я тэ Менӧ?» Петраыс гажтӧмсяліс, мыля Исусыс куимӧтісь ни юалӧ сылісь, радейтӧ я Сійӧ. Петраыс висьталіс Исусыслӧ: «Дӧсвидзись, Тэ эд быдӧс тӧдан. Тэ тӧдан: ме Тэнӧ радейта». Исусыс висьталіс сылӧ: «Видзӧт Менам баляэз сьӧрын.
18 Тэныт быльсӧ веськыта висьтала: томувьят тэ йыасьлін ачыт, ветлӧтін сэті, кытӧн тэныт коліс. Пӧрисьман, киэтӧ лэбтан, косат йысӧ домалас мӧдік, нуӧтас сэтчин, кытчӧ тэ эн лӧсьӧтчы мунны».


19 Исусыс сідз висьталіс одзланьсясӧ: кыдз Петраыс аслас кулӧмӧн ваяс ошкӧмсӧ Еныслӧ. Сідз висьталӧм бӧрын шуис: «Лок Ме бӧрсянь!»

Исус да мӧд велӧтчись


20 Петраыс бергӧтчис бӧрлань да казяліс: сы бӧрын оськалӧ велӧтчись, кӧдӧ радейтіс Исусыс. Эта вӧлі сія велӧтчисьыс, кӧда рытнас сёйӧмныс коста Исусыс дынӧ матына сибӧтчӧмӧн юаліс: «Дӧсвидзись, кин Тэнӧ вузалас?»
21 Петраыс казяліс сійӧ да юаліс Исусыслісь: «Дӧсвидзись, а сыкӧт мый лоас?»
22 Исусыс Петраыслӧ висьталіс: «Меным колӧ кӧ, медбы сія оліс локтытӧдззам, мый тэныт сы дорӧдз? Тэ мун Ме бӧрсянь».


23 Сійӧн воннэз коласын паськаліс юӧр: сія велӧтчисьыс пӧ оз кув. А Исусыс эз висьтав сылӧ, оз пӧ сія кув. Сія шуис: «Меным колӧ кӧ, медбы сія оліс локтытӧдззам, мый тэныт сы дорӧдз?»


24 Сія велӧтчисьыс и висьтасьӧ быдӧс лоӧмыс йылісь, гижис сы йылісь. Тӧдам: сія висьтасьӧ быльсӧ.


25 Уна мый и мӧдікӧ керис Исусыс. Гижны кӧ сьӧрсьӧн-бӧрсьӧн керӧмыс йылісь быдӧс, натьтӧ, гижӧм небӧггес*в эзӧ бы тӧрӧ му вылас. Аминь*г.




*а 21.6 кыян ─ сеть

*б 21.11 сё витдас куим ─ 153

*в 21.25 небӧг ─ книга

*г 21.25 аминь ─ кылыс аркмӧм еврей кылісь «амэн», сія лоӧ «сідз и эм, былись»






ВЕЖА АПОСТОЛЛЭЗЛӦН КЕРӦММЕЗ


Глава 1

Вежа Лов йылісь


 
1-2 Дона Феофил, одзза небӧгас*а ме тэныт гижи, мый Исусыс керис да мыйӧ велӧтіс пондӧтчӧмсянь енӧжӧ кайӧмӧдз. Исусыс лэбтісьӧм одзас Аслас бӧрйӧм апостоллэзлӧ*б Вежа Лов пыр сетіс тшӧктӧммез*в.
3 Кулӧм бӧрас Исусыс Аслас велӧтчиссезлӧ унаись мыччасьӧмнас сетіс тӧдны: Сія былись ловзис. Нёльдас лун сьӧрна мыччасьӧммес коста Исусыс висьтасис нылӧ Енлӧн Юралӧм йылісь.


4 Апостоллэскӧт ӧтлаын сёйӧм коста Исусыс висьталіс: «Ерусалимсис эд мунӧ. Сэтӧн видзчисьӧ Айӧлісь кӧсйӧмсӧ, кӧда йылісь тійӧ кыліт Месянь.
5 Иоаныс тіянӧс пыртіс ваӧн. Лун-мӧд бӧрті тійӧ пыртчатӧ Вежа Лолӧн».


6 Сэк ӧксьӧм апостоллэс юалісӧ Исусыслісь: «Дӧсвидзись, он я вились сувтӧт Израильыслӧ аслас ӧксулісь юралӧмсӧ эта кадӧ?»
7 Исусыс сэтчӧ висьталіс: «Айӧ Ачыс сувтӧтӧ колан кадсӧ. Тіянлӧ нійӧ каддэсӧ оз ков тӧдны.
8 Но тіян вылӧ лэдзчисяс Вежа Лов. Сысянь тійӧ вынсялат. Сэксянь Ерусалимын, Иудеяын, Самарияын да быдсӧн муыс пасьта пондат висьтасьны Ме йылісь».

Исуслӧн енӧжӧ лэбтісьӧм


9 Сідз висьталӧм бӧрын Исусыс ны син одзын лэбтісис енӧжӧ. Кымӧрыс сайӧвтіс Сійӧ, и Сія эз понды тыдавны.
10 Исуслісь енӧжӧ лэбтісьӧмсӧ видзӧттӧн ны одзӧ видзчисьтӧг сувтісӧ чочком паськӧма кык морт.
11 Нія висьталісӧ: «Галилеяись отир! Мый сулалат да видзӧтат енӧжас? Тійӧ асьныт адззыліт Исусыслісь енӧжӧ лэбтісьӧмсӧ. Сія бӧр локтас сідз жӧ».

Апостоллэзлӧн ӧтлаын видзсьӧм


12 Виягӧд*г керӧс вывсянь апостоллэз бертісӧ Ерусалим карӧ. Керӧс дынсянь карӧдззас вӧлі ӧтік верста гӧгӧр.
13 Локтӧм бӧрас нія ӧтлаын пырисӧ керкуӧ вылісь жырӧ да сэтчӧ кольччисӧ. Сэтӧн вӧлісӧ Петра да Яков, Иоан да Ӧндрей, Филип да Фома, Варфоломей да Матвей, Алфейлӧн Яков да Зилот*д Симон, да Яковлӧн Иуда воныс.
14 Апостоллэс Исуслӧн воннэзкӧт, Сылӧн Мария мамкӧт да мӧдік инькаэзкӧт пыр ӧксьывлісӧ кеймыны.

Даскыкӧт апостолӧс бӧрйӧм


 
15-16 Ӧтік лунӧ ӧтлаӧ ӧксисӧ сё кыкдас*е гӧгӧр Исуслӧн велӧтчись. Сэк Петраыс сувтіс ны коласӧ да горӧтчис: «Воннэзӧ! Вежа Лов вынӧн Давидыс одзлань висьтавлӧм Иудаыс йылісь. Эта йылісь лыддьӧтам Вежа Гижӧтсис. Кыдз кӧркӧ висьталӧм Давидыс, ӧні сідз и лоис. Исуссӧ кутіссезлӧ туйсӧ мыччаліс Иудаыс.
17 Сія вӧлі миян коласісь, миян моз нуӧтіс сетӧм уджсӧ.
18 Сія аслас лёк керӧм понда босьтӧм сьӧм*ж вылӧ небӧм му. Но сія онняюрӧн усьӧм, сылӧн кынӧмыс потӧм да гыркыс быдсӧн лэдзчисьӧм.
19 Ерусалимын быд олісь пондіс тӧдны лоӧмыс йылісь. Сы понда сійӧ мусӧ пондісӧ шуны "Акелдама", миян моз кӧ шуны, "вира му".


20 Псалтырын гижӧм:



Сылӧн оланіныс ась кушамӧ*з,

ась оз ло сэтӧн олісьыс.


Гижӧм и сідз:



Сылісь уджсӧ ась босьтӧ мӧдік.



 
21-22 Сідзкӧ, ӧні миянлӧ колӧ бӧрйыны ӧтікӧс сія отир коласісь, кӧдна быд кадӧ вӧлісӧ ӧтлаын миянкӧт да Дӧсвидзись Исусыскӧт Иоаныс пыртӧмсянь Исуслӧн лэбтісян лунӧдз. Сія мортыс сэсся миянкӧт ӧтлаын пондас висьтасьны отирыслӧ Исуслӧн ловзьӧм йылісь».


23 Сувтӧтісӧ кыкӧс: Матфийӧс да Варсаваӧс, кӧдалӧн мӧд нимыс вӧлі Ӧсип, сійӧ шуисӧ эшӧ Иустӧн.
24 Кеймиканыс висьталісӧ: «Дӧсвидзись, Тэ тӧдан быд сьӧлӧм. Кыкыс коласісь мыччав бӧрйӧмтӧ.
25 Ачыт сувтӧт апостолсӧ, медбы сія нуӧтіс сетӧм уджтӧ. Сэтісь эд Иудаыс ылаліс да муніс сэтчӧ, кытӧн сылӧ и колӧ лоны».
26 Нійӧ бӧрйисӧ кыскӧм сьӧрті. Шедіс Матфийлӧ, кӧда и лоис даскыкӧт апостолӧн.




*а 1.1-2 небӧг ─ книга

*б 1.1-2 апостол ─ Сідз шуисӧ Исуслісь велӧтчиссесӧ. Сія кылыс лоӧ "ыстӧм морт".

*в 1.1-2 тшӧктӧм ─ заповедь, повеление

*г 1.12 Виягӧд ─ (Оливка) эта кылыс грек кыв вылын "Елеон"

*д 1.13 Зилот ─ "дорйись", морт, кӧда ёна мӧдӧ дорйыны ассис отирсӧ

*е 1.15-16 сё кыкдас ─ 120

*ж 1.18 сьӧм ─ деньги

*з 1.20 кушамны ─ опустеть





ВЕЖА АПОСТОЛЛЭЗЛӦН КЕРӦММЕЗ
Глава 2

Вежа Лолӧн тырӧм


1 Сибаліс "Витдаслун" нима вежалун*а. Веритіссес, ӧтікӧ юрын видзӧмӧн, быдӧнныс ӧксисӧ ӧтлаӧ.
2 Сэк енӧжсяняс видзчисьтӧг кыліс жыв вына тӧвлӧн шы. Сія шыыс тыртіс быдсӧн керкусӧ, кытӧн нія пукалісӧ.
3 Сэтӧн мыччисисӧ жыв бикыввез. Нія янсалісӧ да торйӧн лэдзчисисӧ быд морт вылӧ.
4 Быдӧнныс тырисӧ Вежа Лолӧн. Нія пондісӧ сёрнитны мӧдік кыввез вылын Лов сетӧм сьӧрті.


5 Ерусалимас сэк ӧксисӧ Енлӧ юрбитісь иудейез. Нія локтісӧ быд муись, быд отир коласісь.
6 Шысӧ кылӧмсянь сэтчӧ ӧксис уна отир. Быдӧннысӧ диво кутіс, быдыс ны коласісь эд кыліс нылісь сёрнитӧмсӧ аслас кыв вылын.
7 Нія дивуйтчӧмӧн ӧтамӧдныслӧ баитісӧ: «Баитіссес абу я быдӧнныс Галилеяись?
8 Кыдз нӧ мийӧ быдӧнным кыламӧ нылісь сёрнитӧмсӧ асланым кыв вылын?
9 Мийӧ ӧксим Парфияись, Мидияись, Еламись, Месопотамияись, Иудеяись, Каппадокияись, Понтісь, Асияись*б,
10 Фригияись, Памфилияись, Египетісь, Киринея дынын Ливия муэзісь, мукӧдыс ─ Римись. Ӧтіккез шогмим иудейезӧн, мӧдіккез пондім веритны ны моз.
11 Мукӧдыс локтісӧ Критісь да Аравияись. Нія миян кыввез вылын висьтасьӧны Енлӧн ыджыт керӧммез йылісь».
12 Нія эзӧ вермӧ вежӧртны лоӧмсӧ. Быдӧнныс дивуйтчӧмӧн ӧтамӧдныслӧ баитісӧ: «Мый нӧ эта сэтшӧмыс?»
13 А мукӧдыс сералӧмӧн баитісӧ: «Нія чӧскыт вина юӧмась, кодӧсь тай».

Петралӧн отирлӧ сёрнитӧм


14 Петраыс дасӧтік апостолкӧт сувтіс. Сія горӧн висьталіс отирыслӧ: «Иудеяись отир да Ерусалимын быд олісь! Кывзӧ менчим кыввезӧс, видзӧ нійӧ тӧдвыланыт!
15 Тіян юраныт: нія кодӧсь пӧ. Нія абу кодӧсь, ӧні эд асыв кад, ӧкмысӧт час.
16 Ӧні лоис Енсянь юӧртісь Иоильлӧн висьтавлӧм сьӧрті:



17 ─ Ен висьталӧ: "Медбӧрья луннэзӧ

кисьта Ассим Лолӧс быд морт вылӧ.

Сэк тіян зоннэзныт, тіян ныввезныт

Месянь юӧртны пондасӧ.

Зоннэзныт пондасӧ адззыны Месянь мыччалӧммез*в.

Пӧриссезныт пондасӧ адззывлыны лоан вӧттэз.

18 Нія луннэзӧ Ассим Лолӧс кисьта раббезӧ вылӧ:

и ай морттэз вылӧ, и инькаэз вылӧ.

Нія пондасӧ Месянь юӧртны.

19 Мыччала адззывлытӧмсӧ*г вылын, енӧжын,

да пассэз*д ─ улын, му вылын.

Мыччала вир, би да тшын петӧм.

20 Шондіыс пемдас,

тӧлісьыс рӧмнас лоас вир кодь.

Сія лоас Дӧсвидзисьлӧн ыджыт да югыт лун локтытӧдз.

21 И быдыс, кин корас Дӧсвидзисьсӧ нимнас, мезмас"».



22 «Израиль отир! Кывзӧ этнӧ кыввесӧ! Назаретісь Исуссӧ Ачыс Еныс ыстӧм вӧлі тіянлӧ. Асьныт эд тӧдат: Аслас Ыстӧм йылісь тіянлӧ висьталӧм могись Еныс Сы пыр мыччавліс вына адззывлытӧм керӧммез да ыджыт пассэз.
23 Енлӧн лӧсьӧтӧм да шуӧм сьӧрті коліс аркмыны. Исусыс вӧлі сетӧм тіян киӧ. Тійӧ Исуссӧ вийит, ентӧдтӧммезлӧн*е киэзӧн крест вылӧ дорит.
24 Но Еныс Сійӧ ловзьӧтіс, кулан выныслісь домӧттэсӧ орлаліс. Кулан выныс эд эз вермы видзны Исуссӧ.
25 Сы йылісь Давидыс висьталӧм сідз:



─ Ме пыр адзза Дӧсвидзисьсӧ одзам.

Сія пыр мекӧт веськыт ладорам,

медбы ме эг усь.

26 Сысянь гажмис менам сьӧлӧмӧ,

гаж кылыс петӧ менам ӧмись.

Менам вывтырӧ бурсӧ видзчисьтӧн шоччисьӧ.

27 Тэ эд он коль менчим лолӧс кулӧммес коласын.

Ассит Вежатӧ он коль сісьмыны.

28 Тэ сетін меным тӧдны оланӧ вайӧтан туйсӧ.

Тэнчит чужӧмтӧ казялӧм коста

менчим сьӧлӧмӧс тыртан гажнас.




29 Воннэзӧ! Лэдзӧ меным веськыта висьтавны Давид айным йылісь тӧдӧмӧс. Давидыс кулӧм да вӧлі дзебӧм. Сылӧн шойнаыс*ж ӧнӧдз сулалӧ миян дынын.
30 Давидыс вӧлӧм Енсянь юӧртісь, сійӧн сія тӧдӧм Енлісь висьталӧмсӧ. Еныс кыв сетӧм*з пыр кӧсйисьӧм Давидыслӧ, шуӧм пуксьӧтны Сылӧн юралан пукӧс*и вылӧ Юралісьсӧ сы увтырись.
31 Давидыс одзлань висьтавлӧм Кристос-Мездӧтісьыс ловзьӧм йылісь сідз: Сылӧн лолыс пӧ оз кольччы кулӧммез коласын да Сылӧн вывтырыс оз сісьмы.
32 Сійӧ Исуссӧ Еныс ловзьӧтіс. И Сійӧ мийӧ быдӧнным адззылім.
33 Еныс Сійӧ лэбтіс веськыт ладорас. Исусыс босьтіс Айыслісь кӧсйӧм Вежа Ловсӧ да кисьтіс миян вылӧ. Лоӧмсӧ тійӧ ӧні адззат да кылат.
34 Давидыс абу кайӧм енӧжас. Ачыс тай сідз баитӧм:



─ Висьталіс Дӧсвидзись Ен менам Дӧсвидзисьлӧ:

"Пукав Мекӧт веськыт ладорам,

35 кытчӧдз ог уськӧт кок увтат Тэ вылӧ лэбтісиссесӧ*к".




36 Сідзкӧ, Израильын быд морт бура тӧд: Еныс сувтӧтіс Дӧсвидзисьӧн да Кристос-Мездӧтісьӧн сійӧ Исуссӧ, Кӧдӧ тійӧ дорит пу бердӧ!»


37 Петралӧн кыввес зубыта сидзисӧ отир сьӧлӧмӧ. Нія юалісӧ Петраыслісь да мӧд апостоллэслісь: «Воннэз, мый миянлӧ керны?»
38 Петраыс висьталіс нылӧ: «Бергӧтчӧ умӧль керӧммезныт дынісь да Кристос Исус нимӧн пыртчӧ, медбы Еныс проститіс умӧль керӧммезнытӧ. Сэк Сія козьналас тіянлӧ Вежа Ловсӧ.
39 Эта кӧсйӧмыс сетӧм тіянлӧ, тіян челядьлӧ, сетӧм ыліссезлӧ да и быдӧнныслӧ, кӧднӧ корас Дӧсвидзись Енным».


40 Петраыс уна мый висьтасис отирыслӧ. Сія нійӧ корис-тшӧктіс: «Мездісьӧ ӧння кадӧ лэдзчисьӧм отир дынісь, медбы ныкӧт эд сюрӧ мыжйыны».
41 Сылісь кыввесӧ сьӧлӧманыс босьтіссес пыртчисӧ. Сія лунӧ веритіссес дынӧ ӧтлаасисӧ куим сюрс гӧгӧр морт.

Веритіссезлӧн олан


42 Веритіссес пыр олісӧ апостоллэз велӧтӧм сьӧрті, ӧксьывлісӧ чеглавны нянь да кеймыны.
43 Уна мыччалан пассэз да адззывлытӧммез керсисӧ апостоллэз пыр Ерусалимын. Сійӧн быд мортлӧн вӧлі полӧм.
44 Веритіссес быдӧнныс вӧлісӧ ӧтлаын, нылӧн быдӧс вӧлі ӧтласа.
45 Нія вузавлісӧ ассиныс муэсӧ, пажытьсӧ, а сьӧмсӧ янсӧтлісӧ быдӧнныслӧ, кинлӧ мымда коліс.
46 Ӧтікӧ юрын видзӧмӧн быд лун ӧксьывлісӧ Вежа Керкуын. Горттэзын ӧтлаӧ ӧксьӧмӧн чеглавлісӧ нянь да сёйисӧ осьта гаж сьӧлӧмӧн.
47 Нія ошкисӧ Енсӧ. Отирыс нійӧ радейтісӧ. Дӧсвидзисьыс быд лун мездӧтіс отирсӧ, и веритіссес содісӧ.




*а 2.1 вежалун ─ праздник

*б 2.9 Асия ─ Учӧт Азияись му

*в 2.17 мыччалӧм ─ видение

*г 2.19 адззывлытӧм ─ чудо

*д 2.19 пас ─ знак, знамение

*е 2.23 ентӧдтӧммез ─ язычники

*ж 2.29 шойна ─ могила

*з 2.30 кыв сетны ─ поклясться

*и 2.30 юралан пукӧс ─ престол, трон

*к 2.35 кинкӧ вылӧ лэбтісись ─ враг





ВЕЖА АПОСТОЛЛЭЗЛӦН КЕРӦММЕЗ
Глава 3

Корись мортӧс веськӧтӧм


1 Петра да Иоан оськалісӧ Вежа Керкуӧ. Сэтчин куимӧт часӧ вӧлі кейман кад.
2 Вежа Керкуас пырны вӧлісӧ "Басӧк" нима ыбӧссэз. Быд лун ны дынӧ вайӧтлывлісӧ мортӧс, кӧда шогмӧмсянь эз вермы ветлӧтны. Сія пукаліс да корис Вежа Керкуӧ пыриссезлісь.
3 Корисьыс казяліс Петрасӧ Иоаныскӧт, кӧр нія лӧсьӧтчисӧ пырны Вежа Керкуӧ. Мортыс пондіс корны нылісь отсӧт.
4 Петраыс Иоаныскӧт видзӧтӧв-керисӧ сы вылӧ. Петраыс сылӧ висьталіс: «Видзӧт миян вылӧ».
5 Корисьыс видзӧтіс ны вылӧ, видзчисис мыйкӧ босьтны.
6 Петраыс сылӧ шуис: «Зарни да эзысь*а менам абу. Сета тэныт, мый эм. Назаретісь Кристос Исус нимӧн чеччы, ветлӧт!»
7 Петраыс кутіс мортсӧ веськыт киӧттяс да лэбтіс. Сэк корисьыслӧн коккес вынсялісӧ.
8 Сія чепӧссис-чеччис, пондіс ветлӧтны. Ныкӧт ӧтлаын пырис Вежа Керкуӧ. Сія ветлӧтіс, чеччаліс, ошкис Енсӧ.
9 Быдӧс отирыс син одзын сія аслас кок вылын ошкис Енсӧ.
10 Отирыс тӧдісӧ: сія эд Вежа Керкуас "Басӧк ыбӧссэз" дынын пукалӧмӧн корись мортыс. Сыкӧт лоӧмсянь быдӧннысӧ диво кутіс, нія ӧддьӧн повзисӧ.

Петралӧн Вежа Керкуын баитӧм


11 Шогӧтсис веськалӧм мортыс Петра да Иоан дынісь кальк эз кер. Дивуйтчӧмныссянь отирыс ӧксисӧ ны дынӧ "Соломонлӧн вевттьӧминӧ*б".
12 Сэтшӧмсӧ адззикӧ Петраыс висьталіс отирыслӧ: «Израиль отир! Мыля тіянӧс диво кутӧ лоӧмыссянь? Мый видзӧтат миян вылӧ, жыв мийӧ асланым вынӧн веськӧтін сійӧ? Мийӧ Енлӧ юрбитіссез, поди, сійӧн сія сувтіс кок вылас?
13 Авраамлӧн, Исаклӧн да Яковлӧн Ен, миян айезлӧн Ен, сетіс Аслас Исус Зонлӧ югьялан вынсӧ. А тійӧ Сійӧ вузаліт, нем туйӧ пуктіт, кӧть Пилатыс мӧдіс Исуссӧ и лэдзны.
14 Тійӧ нем туйӧ пуктіт Вежасӧ, Ен сьӧрті веськыта Олісьсӧ*в. Корит лэдзны морт вийисьӧс.
15 Олан Сетісьсӧ тійӧ вийит, но Еныс Сійӧ ловзьӧтіс. Мийӧ лоӧмсӧ асьным адззылім, ӧні сы йылісь и висьтасям.
16 Шогалісьыс веритіс Исуслӧн нимӧ. Эта нимыс вынсьӧтіс мортсӧ. Тійӧ сійӧ мортсӧ адззат и тӧдат. Исуссянь локтӧм веритӧмыс тіян син одзын козьналіс сылӧ этӧ веськалӧмсӧ.


17 Воннэзӧ! Ме эд тӧда: тійӧ веськӧтліссезныткӧт керитӧ сідз тӧдтӧг.
18 Еныс керис сійӧ, мый кӧркӧ висьтавлӧм Аслас юӧртіссез пыр, Кристос-Мездӧтісьлӧ пӧ ковсяс пессьыны-мырсьыны*г.


19 Сідзкӧ, бергӧтчӧ умӧль керӧммезныт дынісь Енлань, медбы Сія лэдзис тіянлісь умӧль керӧммезнытӧ!
20 Сэк Дӧсвидзисьсянь локтас ловнытӧ вильмӧтан кад. Сэк Сія ыстас тіянлӧ кӧркӧсянь сувтӧтӧм Кристос-Мездӧтісьсӧ ─ Исуссӧ.
21 Еныс Сійӧ босьтіс енӧжас. Исусыс лоас сэтӧн, кытчӧдз быдӧс оз ло лӧсьӧтӧм одззамоз. Эта йылісь Еныс одззасянь ни юӧртлӧм Аслас вежа юӧртіссез пыр.
22 Моисейыс висьталӧм вӧлі айезнымлӧ: "Дӧсвидзись Енныт менӧ моз тіянлӧ сувтӧтас воннэзныт коласісь Юӧртісьӧс. Сійӧ кывзісьӧ быдӧсын, мый пондас баитны.
23 Сідз лоас: мортыс оз кӧ кывзы Сійӧ Енсянь Юӧртісьсӧ, Ен отир дынісь сійӧ вашӧтасӧ, олансӧ орӧтасӧ".
24 Самуил кадсянь Енсянь юӧртіссес быдӧнныс юӧртісӧ эна луннэз йылісь.
25 Тійӧ ─ Енсянь юӧртіссезлӧн да йитӧтлӧн*д зоннэз. Сійӧ йитӧтсӧ Еныс керӧм вӧлі миян айезкӧт. Авраамыслӧ баитӧм: "Тэнат увтырись шогмӧмсянь Менам бласлӧвитӧмӧ вуджас быд отирпӧлӧслӧ*е".
26 Ассис Исус Зонсӧ Еныс ловзьӧтіс. Сійӧ ыстіс медодз бласлӧвитны тіянӧс, быдӧннытӧ бергӧтны лёк керӧммезныт дынісь».




*а 3.6 эзысь ─ серебро

*б 3.11 Соломонлӧн вевттьӧмин ─ галерея Соломона в иерусалимском храме

*в 3.14 Ен сьӧрті веськыта олісь ─ праведный

*г 3.18 пессьыны-мырсьыны ─ страдать

*д 3.25 йитӧт ─ союз, завет, договор

*е 3.25 отирпӧлӧс ─ разные народы





ВЕЖА АПОСТОЛЛЭЗЛӦН КЕРӦММЕЗ
Глава 4

Петраӧс Иоанкӧт кутӧм


1 Петра Иоаныскӧт баитісӧ отирыслӧ. Сы коста ны дынӧ сибӧтчисӧ вежауджаліссез*а, Вежа Керкуас воиннэзлӧн веськӧтлісь да садукейез.
2 Апостоллэс велӧтӧмсянь нія лӧгасисӧ. Нылӧн эд велӧтӧмныс вӧлі сэтшӧм: Исусыс ловзис, сідзкӧ и кулӧммес ловзясӧ.
3 Нія апостоллэсӧ кутісӧ. Ны сьӧрын асылӧдз видзӧтны сувтӧтісӧ воиннэзӧс, сэк вӧлі рыт ни да.
4 Апостоллэсӧ кывзіссез коласісь унаӧн пондісӧ веритны. Сэтшӧммес вӧлісӧ вит сюрс морт гӧгӧр.


5 Мӧд лунас Ерусалимас ӧксисӧ иудейезлӧн веськӧтліссез, бӧрйӧм пӧриссез*б да Туйдӧтӧ велӧтіссез.
6 Сэтӧн вӧлісӧ Аннас аркирей*в, Каиаф, Иоан, Александр да аркирей увтырись мӧдіккез.
7 Нія апостоллэсӧ сувтӧтісӧ шӧрас да юасисӧ: «Кытшӧм вынӧн, кытшӧм нимӧн тійӧ веськӧтіт мортсӧ?»

Петралӧн Исус йылісь юӧртӧм


8 Сэк Петра, кӧда вӧлі тырӧм Вежа Лолӧн, висьталіс нылӧ: «Израиль отирлӧн веськӧтліссез да пӧриссез!
9 Талун миянӧс тшӧктӧны висьтавны шогалісь мортлӧ бурсӧ керӧм йылісь, мыйсянь сія веськаліс.
10 Быдыс тіян коласісь да Израильын быд морт ась пондӧ тӧдны лоӧмыс йылісь. Назаретісь Кристос Исуссӧ тійӧ дорит пу бердӧ, но Еныс сійӧ ловзьӧтіс. Тіян одзӧ эта мортыс сувтіс веськалӧм Исусыс нимӧн.
11 Исусыс ─ из, кӧдӧ тійӧ, керку лэбтіссес, абутӧм туйӧ пуктіт. Сія лоис пельӧс изӧн*г. Мӧдік пыр оз позь мезмыны.
12 Енӧж увтас отирыслӧ абу сетӧм мӧдік ним, кӧда пыр миянлӧ позьӧ мезмыны».

Апостоллэзӧс лэдзӧм


13 Бӧрйӧм пӧриссес да веськӧтліссес кылӧмась апостоллэзлісь повтӧг баитӧмнысӧ. Нія казялісӧ: баитіссес абу велӧтчӧм отир коласісь. Нійӧ сысянь диво кутіс. Нія апостоллэсӧ тӧдісӧ, адззывлісӧ Исускӧт ветлӧтӧмныс коста да.
14 Ӧтлаын ныкӧт сулаліс шогӧтісь веськӧтӧм мортыс. Сійӧн нія нем эзӧ вермӧ висьтавны паныт.
15 Апостоллэсӧ судитанінсис тшӧктісӧ петны. Асьныс пондісӧ баитчыны.
16 Нія шуисӧ: «Мый пондам ныкӧт керны? Ерусалимын оліссес тӧдӧны нылісь адззывлытӧм керӧмнысӧ. И мийӧ огӧ вермӧ висьтавны, эта пӧ эз вӧв.
17 Отирыс коласын лоӧмыс йылісь юӧрыс медбы эз паськав, чорыта ӧлам нійӧ. Сэсся ась некинлӧ озӧ ни висьтасьӧ Исусыс йылісь».


18 Нія корисӧ апостоллэсӧ. Чорыта висьталӧмӧн ӧлісӧ нійӧ. Ӧнісянь эзӧ лэдзӧ баитны да велӧтны Исус ним йылісь.
19 Петра Иоанкӧт нылӧ висьталісӧ: «Видзӧтӧ асьныт: бур я сія Ен одзын, пондам кӧ тіянӧс кывзыны Енӧсся буржыка?
20 Адззылӧмным да кылӧмным йылісь мийӧ огӧ вермӧ чӧвны».
21 Юраліссес повзьӧтлӧмӧн нійӧ лэдзисӧ. Ныкӧт мыйкӧ керны полісӧ отирись. Быдӧнныс эд ошкисӧ Енсӧ лоӧмыс понда.
22 Адззывлытӧма веськалӧм мортлӧ вӧлӧм нёльдас во*д саяс.

Веритіссезлӧн кеймӧм


23 Ны дынісь мезмӧм бӧрын апостоллэс локтісӧ мӧд веритіссез дынӧ да висьтасисӧ аркирейезлісь да пӧриссезлісь баитӧмнысӧ.
24 Нійӧ кывзӧм бӧрын быдӧнныс ӧтлаын горӧн пондісӧ кеймыны Енлӧ. Нія баитісӧ: «Быдӧнныс вылын Юралісь Ен, Тэ аркмӧтін*е енӧжсӧ, мусӧ, саридзсӧ*ж да быдӧс ны пытшкисьсӧ.
25 Тэ баитін миян Давид ай пыр. Аслат Давид раб пыр Вежа Лов вынӧн висьталін:



─ Мыйлӧ лӧгувьяныс лэбтісьӧны ентӧдтӧммес?

Мыйлӧ отирыс ковтӧмсӧ лӧсьӧтчӧны керны?

26 Лэбтісьӧны му вылісь ӧксуэз.

Юраліссез ӧксьӧны ӧтлаӧ.

Дӧсвидзись вылӧ да Сылӧн Кристос-Мездӧтісь вылӧ

нія лэбтісьӧны.




27 Быль эд, эта карын ӧксьӧммес лэбтісисӧ Тэнат Вежа Исус Зон вылӧ ─ Тэнат Мавтӧм*з вылӧ. Ирод да Понтий Пилат ӧтлаасисӧ Израиль йӧзкӧт да мӧдік кыввез вылын баитісь отиркӧт.
28 Нія керисӧ Тэнат одзлань висьтавлӧм сьӧрті, Тэнат вынӧн лӧсьӧтӧм сьӧрті.
29 Дӧсвидзисьным, ӧні видзӧт, кыдз нія миянӧс повзьӧтлӧны. А раббетлӧ отсав повтӧг висьтасьны Тэнчит Кывтӧ.
30 Нюжӧт Ассит китӧ, Вежа Исус Зоныт нимӧн веськӧт отирсӧ, кер пассэсӧ да адззывлытӧммесӧ».


31 Ӧксьӧммеслӧн кеймӧм бӧрсянь ӧксяніныс зэгаліс. Быдӧнныс тырисӧ Вежа Лолӧн да повтӧг висьтасисӧ Енлісь Кывсӧ.

Быдӧс ӧтласа


32 Веритіссеслӧн быдӧнныслӧн сьӧлӧммезныс да ловвезныс вӧлісӧ ӧтлаасьӧмӧсь. Ассиныс пажытьсӧ нія эзӧ шуӧ асланысӧн, быдӧс вӧлі ӧтласа.
33 Апостоллэс повтӧг висьтасисӧ Дӧсвидзись Кристос Исуслӧн ловзьӧм йылісь. Быдӧнныс вылын вӧлі Енсянь вына бурсетӧмыс*и.
34 Ны коласын эз вӧв ӧтік умӧля олісь. Уналӧн вӧлісӧ муэз да керкуэз. Нійӧ вузалӧм бӧрсянь сьӧмсӧ вайлывлісӧ ӧтлаӧ.
35 Вайӧмсӧ пуктывлісӧ апостоллэз одзӧ. Сэтісь сетавлісӧ быдӧнныслӧ, кинлӧ мымда коліс.
36 Сідз керис и Иосия левит*к. Чужан гортнас сія вӧлӧм Кипрись. Апостоллэс сылӧ сетісӧ Варнава ним, мый лоӧ «бурӧтчись*л».
37 Сылӧн вӧлӧм му. Сійӧ вузалӧм бӧрын босьтӧм сьӧмсӧ Иосияыс вайис да пуктіс апостоллэз одзӧ.




*а 4.1 вежауджалісь ─ священник

*б 4.5 бӧрйӧм пӧриссез ─ старейшина иудеев

*в 4.6 аркирей ─ первосвященник

*г 4.11 пельӧс из ─ краеугольный камень

*д 4.22 нёльдас во ─ 40 лет

*е 4.24 аркмӧтны ─ сотворить

*ж 4.24 саридз ─ море

*з 4.27 Мавтӧм ─ Помазанник

*и 4.33 бурсетӧм ─ благодать

*к 4.36 левит ─ Левий увтырись Вежа Керкуын уджалісь морт

*л 4.36 бурӧтчись ─ утешитель





ВЕЖА АПОСТОЛЛЭЗЛӦН КЕРӦММЕЗ
Глава 5

Ананий да Сапфира


1 Ананий нима морт Сапфира иньыскӧт вузалӧм муэз.
2 Сы понда босьтӧм сьӧмсис Ананийыс мымдакӧ сайӧвтӧм. Эта йылісь тӧдӧм иньыс. Кольччӧм сьӧмсӧ Ананийыс вайис да пуктіс апостоллэз одзӧ.
3 Петраыс сэк висьталіс: «Ананий! Мыля лэдзин сотанасӧ юрат пыртны сэтшӧмсӧ: бӧбӧтны Вежа Ловсӧ, сайӧвтны муыс понда босьтӧмсис?
4 Вузалӧмыс эз я вӧв тэнат? Вузалӧмыс понда босьтӧмыс эз разь вӧв тэнат киын? Мыля тэ сідз керин? Тэ эн бӧбӧт мортӧс, Енсӧ бӧбӧтін».
5 Сійӧ кылӧм бӧрын Ананийыс усис. Сылӧн лолыс петіс. Быдӧс сійӧ адззылӧмсянь отирыс ӧддьӧн повзисӧ.
6 Том зоннэз сибӧтчисӧ, каттисӧ шойсӧ*а. Ананийсӧ петкӧтісӧ да дзебисӧ.


7 Куим час гӧгӧр чулалӧм бӧрті сэтчӧ локтіс сылӧн иньыс. Сія эз тӧд лоӧмыс йылісь.
8 Петраыс юаліс сылісь: «Висьтав меным: сымда я тійӧ босьтіт мусӧ вузалӧм понда?» Мӧдыс висьталіс: «Сымда».
9 Сэк Петраыс сылӧ висьталіс: «Мыля тійӧ баитчит ылӧтлыны Дӧсвидзисьлісь Ловсӧ? Ыбӧсас пырӧны жӧниктӧ дзебиссес. Нія и тэнӧ петкӧтасӧ».
10 Сэтӧн сія усис Петра коккез дынӧ. Сылӧн лолыс петіс. Том зоннэз пырисӧ да казялісӧ: сія кулӧм. Инькасӧ петкӧтісӧ да ордчӧн Ананийыскӧт дзебисӧ.
11 Веритіссес да кинлӧ кывсис, быдӧнныс ӧддьӧн повзисӧ.

Ен вынӧн керӧммез


12 Апостоллэз пыр отир коласын керсисӧ уна мыччалан пассэз да адззывлытӧммез. Веритіссес быдӧнныс баитчӧмӧн ӧксьывлісӧ Вежа Керкуас "Соломонлӧн вевттьӧминын*б".
13 Тӧдтӧм йӧзыс ныкӧт ӧтлаасьны полісӧ, но отирыс нійӧ ошкисӧ.
14 Веритіссес пыр содісӧ. Уна инь да ай отир пондісӧ веритны Дӧсвидзисьлӧ.
15 Шогаліссесӧ ольпассез да куйланнэз вылын петкӧтлывлісӧ ӧтӧрас, медбы мунікас Петраыслӧн кӧть вуджӧрыс усис ны вылӧ.
16 Ерусалимас унаӧн ӧксьывлісӧ сы гӧгӧр оланіннэзісь. Сьӧраныс вайӧтлывлісӧ шогалісь отирсӧ да сэрпӧсь ловсянь мырсиссесӧ. И нія быдӧнныс веськавлісӧ.

Апостоллэзӧс кутӧм


17 Аркирейсӧ да сы дор сулалісь садукейесӧ завидныс кутіс.
18 Нія кутісӧ апостоллэсӧ да пуксьӧтісӧ.
19 Но Енлӧн ангелыс ойнас осьтіс чижовкасис*в ыбӧссэсӧ. Нійӧ петкӧтіс да висьталіс:
20 «Мунӧ, сувтӧ Вежа Керкуас, эта виль олан йылісь быдӧс висьтасьӧ отирыслӧ».
21 Апостоллэс сідз и керисӧ, одз асывнас пырисӧ Вежа Керкуӧ да велӧтісӧ.


Сы коста аркирейыс аслас отиркӧт ӧктӧм иудейеслісь Судитан чукӧрсӧ да Израиль отирлісь бӧрйӧм пӧриссесӧ. Ӧксьӧммес ыстӧмась вайӧтны пуксьӧтӧм апостоллэсӧ.
22 Ыстӧммес локтӧмась чижовкаас. Сэтчинісь нійӧ абу адззӧмась. Нія бертӧмась да сы йылісь юӧртӧмась ӧксьӧммеслӧ.
23 Нія висьталӧмась: «Мийӧ асьным адззылім, чижовкаыс вӧлі пӧдналӧм бура. Ыбӧс одзас сулалісӧ чижовкаыс сьӧрын видзӧтіссез. Но кӧр осьтім ыбӧссӧ, сэтчин некин эз вӧв».
24 Нійӧ кыввесӧ кылӧм бӧрын аркирейесӧ да воиннэзлӧн веськӧтлісьсӧ диво кутӧм. Нія баитӧмась, мый нӧ пӧ сэтшӧмыс лоис.
25 Сэтчӧ локтӧм морт да висьталӧм: «Тіян пуксьӧтӧммезныт Вежа Керкуын велӧтӧны отирӧс».
26 Сэк воиннэзлӧн веськӧтлісьыс да сылӧн отирыс ветлісӧ Вежа Керкуӧ да вайӧтісӧ апостоллэсӧ судитанінӧ. Нійӧ эзӧ вӧрӧтӧ, полісӧ отирсис. Отирыс эд вермисӧ нійӧ асьнысӧ шупкавны иззэзӧн.

Апостоллэз судитанінын


27 Апостоллэсӧ вайӧтісӧ да сувтӧтісӧ Судитан чукӧр одзӧ. Аркирейыс юасьӧмӧн пондіс баитны:
28 «Эгӧ разь мийӧ ӧлӧ тіянӧс? Эгӧ разь тшӧктӧ дугдыны велӧтны Сія ним йылісь? Тійӧ тай быдсӧн Ерусалимас паськӧтіт ассиныт велӧтӧмнытӧ. Эшӧ и сійӧ Морт вийӧмсӧ Тійӧ мӧдат кышавны миян вылӧ».
29 Петраыс да мӧд апостоллэс сэтчӧ висьталісӧ: «Енсӧ колӧ кывзыны мортӧсся буржыка.
30 Тійӧ Исуссӧ вийит пу бердӧ дорӧмӧн. Айезнымлӧн Еныс Сійӧ ловзьӧтіс.
31 Еныс Сійӧ пуксьӧтіс веськыт ладорас Юралісьӧн да Мездӧтісьӧн, медбы Израильыс бергӧтчис умӧль керӧммес дынісь да вӧлі проститӧм.
32 Лоӧмыс йылісь висьтасиссес ─ мийӧ да Вежа Лов. Этӧ Ловсӧ Еныс сетіс Сійӧ кывзісиссезлӧ».


33 Сэтшӧмсӧ кылікӧ Судитан чукӧрись отирыс лӧгувьяныс кучиканыс эзӧ пондӧ тӧрны. Лӧсьӧтчисӧ нійӧ вийны.
34 Сэк Гамалиил нима Туйдӧтӧ велӧтісь сувтіс Судитан чукӧр одзӧ. Сія вӧлі фарисей. Отир коласын сійӧ вылына пуктісӧ. Гамалиилыс тшӧктіс апостоллэсӧ сэтісь петкӧтлыны.
35 Ӧксьӧммеслӧ сія висьталіс: «Израиль отир! Ныкӧт мыйкӧ кертӧдз бура видзӧтӧ.
36 Неважын эстӧн лэбтісьліс Февда нима морт, кӧда асьсӧ пуктыліс кинӧкӧ ыджытӧ. Сы дынӧ ӧксьыліс нёльсё*г морт гӧгӧр. Сійӧ вийисӧ. Февдасӧ кывзісиссес янсалісӧ, ӧшисӧ.
37 Сы бӧрсянь отирсӧ лыддьӧм коста вовліс Галилеяись Иуда. Сія ӧктыліс дынас уна отирӧс. Иудасӧ вийисӧ. Сэк сійӧ кывзісиссес рознитчисӧ.
38 Тіянлӧ ӧні баита: кольӧ этнӧ отирсӧ, эд вӧтлісьӧ ны сьӧрын. Нылӧн уджыс отирсянь кӧ, сэк сія разьсяс.
39 Енсянь кӧ, сэк тійӧ одӧ вермӧ сійӧ разьны. Видзӧтӧ, медбы эд сувтӧ Енлӧ паныт».


40 Судитан чукӧрыс Гамалиилсӧ кывзісисӧ. Корисӧ апостоллэсӧ, тшӧктісӧ нійӧ виззьыны-шулявны. Эзӧ лэдзӧ нійӧ баитны Исусыс ним йылісь. Сэсся лэдзисӧ.
41 Судитанінсис мунтӧн апостоллэс гажмисӧ. Нійӧ эд вартлісӧ-умӧльтісӧ Дӧсвидзись Исус ним понда. Сідзкӧ, нія Еныслӧ туяна*д отир.
42 Быд лун Вежа Керкуын да горттэзын апостоллэс дугдывтӧг велӧтісӧ, висьтасисӧ Бур Юӧрсӧ да осьтісӧ: Исусыс и эм Кристос-Мездӧтісьыс.




*а 5.6 шой ─ труп

*б 5.12 Соломонлӧн вевттьӧмин ─ галерея Соломона в иерусалимском храме

*в 5.19 чижовка ─ тюрьма, арестантское помещение

*г 5.36 нёльсё ─ 400

*д 5.41 туяна ─ достойный





ВЕЖА АПОСТОЛЛЭЗЛӦН КЕРӦММЕЗ
Глава 6

Сизим отсасись


1 Апостоллэз гӧгӧр лунісь лунӧ содіс уна велӧтчись. Сэк грек кыв вылын баитісь иудейез пондісӧ норасьны еврей кыв вылын баитісь иудейез вылӧ, дӧваэзныслӧ пӧ быд лунся коланасӧ етшажык сетавлӧны.
2 Сэк даскык апостолыс ӧктісӧ быдӧс велӧтчиссесӧ да шуисӧ нылӧ: «Мийӧ ӧні тӧждісям сёян сеталӧм йылісь. Сійӧн Енлісь Кывсӧ огӧ ештӧ висьтасьны. Оз ков сідз керны.
3 Воннэзӧ, сійӧн бӧрйӧ ас колассиныт сизим мортӧс, кӧдна йылісь отирыс бурӧ баитӧны. Нія ась лоасӧ мывкыдаӧсь да тыраӧсь Вежа Лолӧн. Нійӧ сувтӧтам керны этӧ уджсӧ.
4 А асьным пыр пондам кеймыны да висьтасьны Кывсӧ».
5 Сідз висьталӧмыс вӧлі быдӧнныс сьӧрті. Нія бӧрйисӧ ёна веритісь, Вежа Лолӧн тыра Стефанӧс, Филипӧс, Прокорӧс, Никанорӧс, Тимонӧс, Парменӧс да Антиокияись Николайӧс, кӧда одзжык вуджлӧм иудейез веритӧмӧ.
6 Нійӧ сувтӧтісӧ апостоллэз одзӧ. Бӧрйӧммес вылӧ киэзнысӧ пуктӧмӧн апостоллэс кеймисӧ ны понда.


7 Енлӧн Кылыс паськаліс. Ерусалимас лоис унася-уна велӧтчись. Нельки вежауджаліссес коласісь унаӧн пондісӧ веритны Кристосыслӧ.

Стефанӧс кутӧм


8 Стефаныс ёна веритіс. Сы вылын вӧлі Енсянь сетӧм вын. Отир коласын сія аркмӧтліс ыджыт адззывлытӧммез да пассэз.
9 Киринеяись да Александрияись сідз шусяна «мезмӧм раббезлӧн синагогаись» киннэзкӧ, эшӧ Киликияись да Асияись локтӧм иудейес пондісӧ Стефаныскӧт етшасьны.
10 Но Стефаныс ныкӧт баитіс мывкыда кыввезӧн да Вежа Лов вынӧн. Мӧддэслӧн кыввезныс вӧлісӧ вынтӧмӧсь.
11 Сэк нія отирыс коласісь мукӧдсӧ велӧтӧмась баитны вӧвлытӧмыс йылісь. Нійӧ тшӧктӧмась висьтавны: «Мийӧ пӧ кылім, кыдз сія умӧльтіс Моисейсӧ да Енсӧ».
12 Нія ызйӧтӧмась отирсӧ, пӧриссесӧ да Туйдӧтӧ велӧтіссесӧ кутны Стефансӧ. Мӧддэс уськӧтчисӧ Стефаныс вылӧ да кутісӧ, сэсся нуӧтісӧ сійӧ иудейезлӧн Судитан чукӧр одзӧ.
13 Сэтчӧ вайӧтісӧ весись баитіссесӧ. Нія висьталісӧ: «Сія дугдывтӧг баитӧ умӧль кыввез миян Вежа Керку йылісь да Моисейлӧн Туйдӧт йылісь.
14 Мийӧ эд асьным кылім сылісь баитӧмсӧ: Назаретісь Исусыс разяс пӧ Вежа Керкусӧ да вежас Моисейсянь миянлӧ кольччӧм тшӧктӧммесӧ».
15 Судитанінас быд пукалісь морт видзӧтіс Стефаныс вылӧ. Сылӧн чужӧмыс вӧлі ангеллӧн кодь.






ВЕЖА АПОСТОЛЛЭЗЛӦН КЕРӦММЕЗ
Глава 7

Стефанлӧн сёрни


1 Сэк аркирейыс юаліс: «Сідз я вӧлі?»
2 Стефаныс висьталіс: «Айез, воннэз, кывзӧ! Югьялан Еныс мыччасьӧм миян Авраам айлӧ Месопотамияын. Сія вӧлӧм Авраамлӧн Харанӧ мунтӧдз.
3 Еныс Сылӧ висьталӧм: "Пет аслат муись, айыт керкуись, коль ассит увтыртӧ и мун мӧдік муӧ. Ме тэныт сійӧ мыччала".
4 Сэк Авраамыс петӧм Калдея мусис. Сувтчӧм Харанын. Айыс кулӧм бӧрын Еныс Авраамсӧ вайӧтӧм эта муӧ. Сэтӧн ӧні тійӧ олат.
5 Сэтӧн Еныс абу сетӧм Авраамыслӧ мусӧ и кок пыдӧсыс пасьта. Но мусӧ кӧсйӧм сетны сылӧ да сысянь йылӧм увтырлӧ, кӧр сія вӧлӧм эшӧ челядьтӧм.
6 Еныс сылӧ висьтавлӧм: "Тэнат увтырыт локтас йӧз муӧ. Лоас йӧз кипод увтын. Мӧдіккез вылӧ пондас уджавны. Нёльсё во нійӧ пондасӧ дзескӧтлыны.
7 Но Ме судита сійӧ отирсӧ, кӧда пӧртас нійӧ раббезӧ. Сы бӧрсянь нія петасӧ. Эта муын пондасӧ Меным кысъявны*а".
8 Еныс Авраамыскӧт керӧм вундыштыштан йитӧт*б. Сыбӧрын Авраамыслӧн чужӧм Исак. Кыкьямысӧт лунас Авраамыс Исаксӧ вундыштыштӧм. Исакыссянь чужӧм Яков, а Яковыссянь ─ Израильлӧн даскык ай.


9 Яковлӧн зоннэс завидуйтӧмась Ӧсип вонныслӧ, сійӧн вузалӧмась сійӧ Египетӧ. Но Еныс вӧлӧм сыкӧт.
10 Сьӧкытісь-шогсьӧмись Еныс Ӧсипсӧ мездӧм. Еныс козьналӧм сылӧ мывкыд, сійӧн фараонлӧ, Египетісь ӧксулӧ, сія лоӧм сьӧлӧмви. Ӧксуыс Ӧсипсӧ сувтӧтӧм Египет муын да аслас керкуын юралісьӧн.


11 Сэк Египет да Ханаан муэзӧ локтӧм тшыгьялан кад. Сысянь отирыс пондӧм ӧддьӧн шогсьыны-мырсьыны. Миян айезным абу вермӧмась адззыны сёянсӧ.
12 Яковлӧ кывсьӧм, няньыс пӧ эм Египетын. Сэк Яковыс айезнымӧс медодззаись ыстӧм сэтчин.
13 Ӧсипыс воннэслӧ казьмӧтчӧм мӧдпырись локтӧмныс коста. Сэксянь фараоныс пондӧм тӧдны Ӧсиплісь увтырсӧ.
14 Ӧсипыс корӧм айсӧ увтырнас Египетӧ. Нія вӧлӧмась сизимдас вит*в морт.


15 Яков вуджӧм овны Египетӧ. Сэтӧн кулӧм ачыс, сэсся кулӧмась и миян айезным.
16 Нійӧ дзебны нуӧтасӧ Сикемӧ. Сэтчин пуктӧмась дзебсянінӧ, кӧдӧ Авраамыс неблӧм эзысь вылӧ Еммор зоннэзлісь.


17 Сибалӧм кад аркмыны кӧсйӧмыслӧ. Ен сійӧ Авраамыслӧ кӧсйӧм кыв сетӧмӧн. Быдӧс аркмӧмӧдз Египетас миян отирыс йылӧм-содӧм.
18 Чулалӧм кад. Пондӧм веськӧтлыны виль ӧксу, кӧда абу тӧдӧм Ӧсипсӧ.
19 Сія дзескӧтлӧм айезнымӧс, миян увтырлӧ быдмоза ылӧтлӧмӧн керӧм умӧльсӧ. Ӧксуыс тшӧктӧм чапкавны шогмӧм челядьнымӧс, кувтӧдз нійӧ воштыны.


20 Сія кадӧ чужӧм Моисей. Сія кагаыс вӧлӧм ӧддьӧн басӧк да Еныслӧ сьӧлӧмви. Куим тӧлісь сьӧрна сійӧ вердӧмась айыс керкуын.
21 Кӧр ковсьӧм кагасӧ кольны ӧтнассӧ, сійӧ босьтӧм фараонлӧн нылыс. Сія Моисейсӧ быдтӧм зонӧс моз.
22 Моисейсӧ велӧтӧмась Египетлӧн быд мывкыда торӧ. Сія вӧлӧм вына кылын да уджын.


23 Моисейлӧ тырӧм нёльдас во. Сэк сылӧ юрас пырӧм адззисьлыны воннэскӧт ─ Израиль отиркӧт.
24 Сія казялӧм: ӧтік Израиль мортӧс вартлӧны. Сэк Моисейыс дорйӧм сійӧ. Сія вештісьӧм мортыс понда: вийӧм Египет мортсӧ.
25 Сія чайтӧм*г, вежӧртасӧ воннэс, сы ки пырйӧт пӧ Еныс сетӧ нылӧ мезмыны. Но нія сійӧ абу вежӧртӧмась.


26 Мӧд лунас Израильлӧн кык морт тышкасьӧмась. Моисейыс сибӧтчӧм ны дынӧ да пондӧм ӧвны: "Тійӧ воннэз, мыйлӧ ӧтамӧднытлӧ умӧльсӧ керат?"
27 Тышкасисьыс тойыштӧм Моисейсӧ да висьталӧм: "Кин тэнӧ сувтӧтіс миян вылын юравны да миян коласын бӧрйисьны?
28 Тэ тӧн вийин Египет мортсӧ. Он я мӧд тэ и менӧ вийны?"


29 Сэтшӧмсӧ кылӧмсянь Моисейыс пышшӧм. Сія локтӧм Мадиам муӧ. Сэтӧн сылӧн чужӧмась кык зон.
30 Чулалӧм нёльдас во. Ӧтпыр Моисейыс вӧлӧм Синай керӧс дынын кушмуын. Сэтӧн сылӧ сотчан жельнӧг биын мыччисьӧм Енлӧн ангел.
31 Сійӧ казялӧмсянь Моисейсӧ диво кутӧм. Сія сибӧтчӧм видзӧтны. Сэтӧн сія кылӧм Дӧсвидзисьлісь висьталӧм:
32 "Ме ─ Ен тэнат айезлӧн: Авраамлӧн Ен, Исаклӧн Ен да Яковлӧн Ен". Моисейсӧ повзьӧмувьяс пондӧм зэгйыны, сія абу лысьтӧм видзӧтны.
33 Еныс сылӧ висьталӧм: "Чӧвт коксит кӧмкӧттӧ. Тэ сулалан вежа му вылын.
34 Ме адзза: Египетын Менчим отирӧс дзескӧтлӧны. Ме кыла нылісь тӧждісьӧм-ойзӧмнысӧ да локті мездыны нійӧ. Ӧні мун, Ме ыста тэнӧ Египетӧ".


35 Израиль отирыс одзжык Моисейсӧ нем туйӧ пуктӧмась сэтшӧм кыввезӧн: "Кин тэнӧ пуктіс юралісьнас да судитісьнас?" Но Еныс сійӧ и сувтӧтӧм Израиль отирыслӧ юралісьнас да мездӧтісьнас. Сувтӧтӧм ангелыс пыр, кӧда мыччасьӧм Моисейыслӧ биӧн сотчан жельнӧгын.
36 Моисейыс Египетсис отирсӧ петкӧтӧм. Египет муын, Гӧрд саридзын да кушмуын нёльдас во сьӧрна ветлӧтӧм коста аркмӧтлӧм адззывлытӧммесӧ да пассэсӧ.
37 Моисейыс висьтавлӧм Израиль отирыслӧ: "Дӧсвидзись Енныт сувтӧтас тіянлӧ Ассис Юӧртісьсӧ. Сія ме моз лоас воннэзныт коласісь. Сійӧ кывзӧ".
38 Моисейыс миян айезкӧт вӧлӧм кушмуын. Синай керӧс вылын сія баитӧм ангелкӧт. Ангелыс пыр сія босьтӧм Енлісь ловья кыввез, медбы юӧртны миянлӧ.


39 Миян айезным асныралӧмась: абу кывзісьӧмась Моисейсӧ. Нія сійӧ абутӧм туйӧ пуктӧмась, мӧдӧмась бӧр бертны Египетӧ.
40 Ааронлӧ нія висьталӧмась: "Кер миянлӧ еннэсӧ. Ась нія нуӧтӧны миянӧс одзлань. Моисейыс петкӧтіс миянӧс Египетсис. Ӧні мийӧ огӧ тӧдӧ, мый сыкӧт лоис".
41 Сэк нія зарниись керӧмась порозӧс. Порозыслӧ вайӧмась езъялан козин*д. Нія гажӧтчӧмась асланыс киӧн керӧмныс одзын.


42 Еныс бергӧтчӧм ны дынісь, кольӧм нійӧ копрасьны енӧжись кӧдзуввезлӧ*е. Енсянь юӧртіссезлӧн небӧгын гижӧм сідз:



─ Израиль отир! Тійӧ нёльдас во вӧліт кушмуын.

Вайліт я сы коста Меным начкылӧм подасӧ?

Вайліт я Меным езъялан козиннэсӧ?

43 Тійӧ новйӧтіт Молоклісь палаткасӧ,

асланыт Ремфан енлісь кӧдзувсӧ.

Молокнытӧ да Ремфаннытӧ

тійӧ керитӧ асланыт киэзӧн,

медбы ны одзын копрасьны.

Сы понда ме тіянӧс ыста Вавилон сайӧ.




44 Айезнымлӧн кушмуас вӧлӧм "Висьталан скиния"*ж. Сійӧ скиниясӧ Енлӧн тшӧктӧм сьӧрті Моисейыс лэбтылӧм сэтшӧмӧ, кытшӧм сылӧ вӧлі мыччалӧм.
45 Миян айезным босьтӧмась сійӧ асланыс айезсянь. Сэсся Навин Исускӧт пыртӧмась эта муӧ. Эта муись отирсӧ Еныс вашӧтӧм. Скинияыс вӧлӧм миян отир дынын Давид луннэзӧдз.
46 Давидыс вӧлӧм Еныслӧ сьӧлӧмви. Сія кеймӧм, медбы вермис лэбтыны Яковлӧн Енлӧ оланінсӧ.
47 Но Еныслӧ керкусӧ лэбтӧм вӧлись Соломоныс.
48 А Медвылісьыс оз ов киӧн керӧм керкуын. Енсянь юӧртісьыс сідз висьталӧм:



49 ─ Енӧжыс ─ Менам юралан пукӧсӧ,

муыс ─ Менам кок сувтӧтанӧ.

Дӧсвидзисьыс висьталӧм:

"Кытшӧм керку сувтӧтат Меным?

Кытӧн менам шоччисянінӧ?

50 Эз разь быдӧс сійӧ аркмӧт Менам киӧ?"




51 Асныра йӧз! Сьӧлӧммезнаныт тійӧ ─ ентӧдтӧммез, пеллезныт озӧ кылӧ Енсӧ. Тійӧ айезныт моз пыр Вежа Лолыслӧ паныт лэбтісят.
52 Енсянь юӧртіссез коласісь кинӧс эзӧ вашӧтлӧ тіян айезныт? Нія вийлісӧ Енсянь юӧртіссесӧ, Ен сьӧрті веськыта Олісьлісь локтӧмсӧ висьтавліссесӧ. Ӧні тійӧ Сійӧ вузаліт да вийит.
53 Ангеллэз отсӧтӧн тійӧ босьтіт Туйдӧт, асьныт тай сы сьӧрті эдӧ олӧ».

Стефанӧс иззэзӧн шупкалӧм


54 Стефансӧ кывзікӧ ӧксьӧммес лӧгувьяныс кучиксиныс петісӧ, пиннезнаныс гырскисӧ.
55 Вежа Лолыс тыртӧм Стефансӧ. Сія видзӧтіс енӧжас. Сэтчинісь казялӧм Енлісь югьялӧмсӧ да Сыкӧт веськыт ладорас сулалісь Исуссӧ.
56 Сія шуис: «Ме адзза оссьӧм енӧжсӧ. Морт Зон сулалӧ Енкӧт веськыт ладорас!»


57 Нія чирзӧмӧн горӧтісӧ, тупкалісӧ ассиныс пеллезнысӧ, ӧтлаын уськӧтчисӧ Стефаныс вылӧ.
58 Стефансӧ петкӧтісӧ кар сайӧ. Сійӧ пондісӧ шупкавны иззэзӧн. Шупкаліссес ассиныс паськӧмнысӧ тэчисӧ Савл нима том морт коккез дынӧ.
59 Иззэзнас шупкалӧм коста Стефаныс кеймис: «Дӧсвидзись Исус, босьт менчим лолӧс!»
60 Сія усис пидзӧссэз вылас да горӧтіс: «Эн вайӧт ны вылӧ этӧ лёк керӧмнысӧ». Сідз висьталӧм бӧрын Стефаныс куліс.




*а 7.7 кысъявны ─ служить

*б 7.8 вундыштыштан йитӧт ─ завет обрезания

*в 7.14 сизимдас вит ─ 75

*г 7.25 чайтны ─ думать

*д 7.41 езъялан козин ─ жертвенный дар, жертва

*е 7.42 кӧдзув ─ звезда

*ж 7.44 Висьталан скиния ─ Скиния свидетельства; Скинияас вӧлі Йитӧтӧн коробья, а коробья пытшкас куйлісӧ изпӧввез, кӧдна вылын вӧлі гижӧм Енлӧн дас тшӧктӧм. Скинияыс, коробьяыс да изпӧввез Израиль отирлӧ висьтавлісӧ: Еныс ныкӧт.





ВЕЖА АПОСТОЛЛЭЗЛӦН КЕРӦММЕЗ
Глава 8

Веритіссесӧ вашӧтлӧм


1 Савлыс вӧлі Стефансӧ вийиссез дор.


Нія луннэзӧ Ерусалимас ёна пондісӧ дзескӧтлыны-вашӧтлыны веритіссесӧ. Веритіссес быдӧнныс мунісӧ-рознитчисӧ Самария да Иудея муэзӧ. Ерусалимас кольччисӧ дзир апостоллэс.
2 Енлӧ юрбитісь отир Стефансӧ дзебисӧ. Сы понда нія ӧддьӧн горзісӧ.
3 Савлыс тай летіс-куталіс веритіссесӧ. Сія пыравліс керкуэзӧ да ай отирӧс, инькаэзӧс кыскавліс, пуксьӧтліс.

Филиплӧн Самарияын юӧртӧм


4 Сы коста рознитчӧм веритіссес ветлӧтісӧ да висьтасисӧ Бур Юӧрсӧ.
5 Самария муӧ локтӧм бӧрын Филип пырис карӧ. Сэтчин отирыслӧ висьтасис Кристос йылісь.
6 Отирыс кылісӧ Филиплісь висьтасьӧмсӧ да адззылісӧ сылісь адззывлытӧм керӧммесӧ. Сійӧн уна отир бура кывзісӧ сылісь баитӧмсӧ.
7 Отир коласын унаын вӧлӧмась сэрпӧсь ловвез. Ныись сэрпӧсь ловвес чирзӧмӧн петісӧ. Уна вӧлісӧ параличӧн личкӧммес, уна чотісӧ. Нія быдӧнныс веськалісӧ.
8 Сія карын лоис гажся-гаж.


9 Карас вӧлі Симон нима тӧдісь, кӧдалӧн керӧммезсянь Самарияись отирсӧ диво кутліс. Асьсӧ сія пуктіс кинӧкӧ ыджытӧ.
10 Сійӧ учӧтсянь ыджытӧдз быдӧнныс кывзісӧ. Нія баитісӧ: «Сія ─ Енлӧн ыджыт выныс».
11 Отирыс Сійӧ кывзӧмась, мыля сія аслас тӧдӧмсянь керӧммезӧн нійӧ дыр дивуйтчӧмӧдз вайӧтлӧм.
12 Филипыссянь отирыс кылісӧ Енлӧн Юралӧм йылісь да Кристос Исус йылісь Бур Юӧрсӧ. Филипыслӧ веритісӧ да ай-инь йӧз быдӧнныс пыртчисӧ.
13 Нельки ачыс Симоныс пондіс веритны да пыртчис. Филипыс дынісь сія кальк эз керлы. Симоныс син одзын ыджыт вынӧн керсьывлісӧ адззывлытӧммез да пассэз. Симонсӧ сысянь диво кутліс.


14 Ерусалимас апостоллэзлӧ кывсис: Самарияын оліссез босьтӧмась пӧ Енлісь кывсӧ. Сэк ны дынӧ ыстісӧ Петраӧс Иоанкӧт.
15 Нія локтісӧ да кеймисӧ отирыс понда, медбы нылӧ Еныс сетіс Вежа Ловсӧ.
16 Отирыс коласісь некин вылӧ Сія абу на лэдзчисьлӧм. Нія вӧлісӧ дзир пыртӧмӧсь Дӧсвидзись Исус нимӧн.
17 Сэк Петра да Иоан пуктылісӧ ӧксьӧммес вылӧ киэзнысӧ, и Еныс козьналіс нылӧ Вежа Ловсӧ.


18 Симоныс адззыліс: апостоллэзлӧн киэз пуктӧм бӧрын отирыслӧ Еныс сетӧ Вежа Ловсӧ. Сэк сія апостоллэслӧ вайис сьӧм.
19 Сія шуис: «Вайӧ и меным сійӧ вынсӧ, медбы и менам киэз пуктылӧм пыр отирыс тырисӧ Вежа Лолӧн».
20 Петра сылӧ висьталіс: «Тэнат эзысьыт ась тэкӧт кулӧ! Тэ тай мӧдін Енлісь козинсӧ босьтны сьӧм вылӧ.
21 Эстӧн тэныт абу торыс. Тэ он вермы керны миян моз. Еныс эд адззӧ тэнчит тшыкӧм сьӧлӧмтӧ.
22 Бергӧтчы аслат умӧль керӧм дынісь. Кеймы Еныслӧ, медбы Сія проститіс юрат пыртӧмтӧ.
23 Ме эд адзза: курыт сӧпӧн*а тырӧмыт, умӧльыс тэнӧ видзӧ аслас кӧртӧттэзын».
24 Симоныс сэтчӧ висьталіс: «Кеймӧ Дӧсвидзисьыслӧ ме понда. Тіян висьталӧмыс ась оз усь ме вылӧ!»


25 Апостоллэз висьтасисӧ Дӧсвидзисьлісь Кывсӧ да Сылісь керӧммесӧ. Сэсся бӧр иньдӧтчисӧ Ерусалимӧ. Самария муӧт мунӧмныс коста уна оланінын висьтасисӧ Бур Юӧрсӧ.

Филип Эфиопияись морткӧт


26 Филиплӧ Енлӧн ангел висьталіс: «Чеччы, пет лунлань да мун туй вылӧ, кӧда мунӧ Ерусалимсянь Газаӧ. Сэтӧн отирыс абуӧсь».
27 Филипыс чеччис да муніс. Сія туй кузя сэк муніс Эфиопияын олісь. Мортыс вӧлӧм Эфиопияись евнук, "кандакия" иньӧксу*б дынын веськӧтлісь. Иньӧксулӧн быдӧс дона берсяыс да сьӧмыс вӧлӧм сы кипод увтын. Мортыс вовлӧм Ерусалимӧ юрбитны Енлӧ.
28 Бӧр туйӧ мунтӧн, сія пукалӧм колесницаын да лыддьӧтӧм Енсянь юӧртісь Исайлісь гижӧт.


29 Вежа Лолыс висьталіс Филиплӧ: «Сибӧтчы колесницаыс дынӧ».
30 Филипыс сибӧтчис да кыліс лыддьӧтӧмсӧ. Мортыс лыддьӧтіс Енсянь юӧртісь Исайлісь гижӧт. Филипыс юаліс: «Вежӧртан я лыддьӧтӧмтӧ?»
31 Мӧдыс висьталіс: «Кыдз верма вежӧртны, некин оз кӧ вежӧртӧт?» Сія Филипсӧ корис пуксьыны ордчӧн.
32 Мортыслӧн гижӧтсис лыддьӧтӧмыс вӧлі сэтшӧм:



─ Баляӧс моз нуӧтісӧ Сійӧ начкывны.

Шырись одзын дзель шы оз сет.

Сідз и Сія эз осьт ӧмсӧ.

33 Суд вылас Сыкӧт веськыта эзӧ бӧрйисьӧ,

Сійӧ абутӧм туйӧ пуктісӧ.

Некин оз вермы висьтасьны Сы увтыр йылісь,

му вылісь Сылісь олансӧ эд орӧтасӧ.




34 Мортыс Филипыслісь юаліс: «Висьтав меным, кин йылісь баитӧ Енсянь юӧртісьыс? Ас йывсис сія баитӧ, мӧдік йылісь я?»
35 Сэк Филипыс пондіс висьтасьны. Эта гижӧтсянь пондӧтчӧмӧн сія висьтасис Исус йылісь Бур Юӧрсӧ.


36 Сы коста сибалісӧ ва дынӧ. Мортыс висьталіс: «Эстӧн ва. Мый падмӧтӧ менӧ пыртчыны?»
37 Филипыс сылӧ висьталіс: «Быдсӧн сьӧлӧмнат веритан кӧ, позьӧ». Мӧдыс висьталіс: «Верита: Кристос Исусыс ─ Енлӧн Зон».
38 Сія колесницасӧ тшӧктіс сувтӧтны. Кыкнанныс пырисӧ ваӧ. Филипыс сэтӧн Эфиопияись юралісьсӧ пыртіс.
39 Нія петісӧ васис. Сэтӧн мортыс вылӧ лэдзчисис Вежа Лолыс. Мортыс гажмис да вӧрзис одзлань. Васис петӧм бӧрын сія эз ни адззыв Филипсӧ. Сійӧ нуӧтіс Дӧсвидзисьлӧн ангел.
40 Филипыс лоис Азотын. Сэссянь Филипыс иньдӧтчіс Кесария карӧ. Мунтӧнняс сія быд карын висьтасис Бур Юӧрсӧ.




*а 8.23 сӧп ─ желчь

*б 8.27 иньӧксу ─ царица





ВЕЖА АПОСТОЛЛЭЗЛӦН КЕРӦММЕЗ
Глава 9

Савллӧн Исускӧт пантасьӧм


1 Дӧсвидзисьлӧн велӧтчиссез вылӧ Савлыслӧн одззамоз петіс лӧгыс. Сія нійӧ быдӧннысӧ мӧдіс вийны. Сійӧн локтіс аркирей дынӧ.
2 Сылісь корис гижӧттэз Дамаскын синагогаэзӧ, медбы сэтчинісь вермис кошшыны Исуслӧн велӧтӧм сьӧрті оліссесӧ. Адззас кӧ сэтшӧммесӧ, ай морт, инька я, нійӧ быдӧннысӧ кӧрталӧмӧн лӧсьӧтчис вайӧтны Ерусалимӧ.


3 Савлыс сибӧтчис Дамаск кар дынӧ. Видзчисьтӧг енӧжсяняс сійӧ кытшӧвтіс югьялӧм.
4 Савлыс усис му вылас. Сія кыліс баитан шы: «Савл, Савл! Мыля тэ Менӧ вашӧтан?»
5 Сія юаліс: «Дӧсвидзисьӧ, кин тэ?» Мӧдыс висьталіс: «Ме ─ Исус, тэ Менӧ эд вашӧтан. Сьӧкыт тэныт мунны паныт лэчыт йыла зорлӧ».
6 Савлыс ӧддьӧн повзис. Зэгсьӧмӧн сія юаліс: «Дӧсвидзисьӧ, мый тшӧктан меным керны?». Исусыс сылӧ висьталіс: «Чеччы, мун карӧ. Сэтчин тэныт висьталасӧ, мый тэныт керны».


7 Савлкӧт мунісь йӧз повзьӧмувьяныс эзӧ лысьтӧ вӧрзьӧтчыны. Нія баитісьсӧ адззытӧг тай кылісӧ сылісь баитӧмсӧ.
8 Савлыс му вывсис чеччис. Осьта синнэзӧн нем эз понды адззыны. Ки пӧлӧт нуӧтӧмӧн вайӧтісӧ сійӧ Дамаск карӧ.
9 Куим лун сьӧрна сія нем эз адззы, эз сёй, эз ю.


10 Дамаскас оліс Ананий нима Исуслӧн велӧтчись. Дӧсвидзисьыс мыччалӧмӧн*а висьталіс сылӧ: «Ананий!» Мӧдыс шуис: «Ме эстӧн, Дӧсвидзисьӧ».
11 Дӧсвидзисьыс висьталіс Ананийыслӧ: «Чеччы, мун Веськыт нима туй дорись Иуда керкуӧ. Сэтчин юав мортӧс, кӧда чужис Тарсын, нимыс сылӧн Савл. Ӧні сія кеймӧ.
12 И Савлыс адззыліс Енсянь мыччалӧмсӧ: пырӧ Ананий нима морт, сибӧтчӧ да пуктӧ сы вылӧ киэсӧ, медбы сылӧн синнэс пондісӧ адззыны».
13 Ананийыс висьталіс: «Дӧсвидзисьӧ! Унасянь ме кывлі сія морт йылісь. Ерусалимын Тэнат вежа отирлӧ сія керис уна лёксӧ.
14 Сія локтіс аркирейезсянь гижӧтӧн, медбы и татӧн вермис кутны Тэнӧ нимнат быд корисьсӧ».
15 Дӧсвидзисьыс сылӧ висьталіс: «Мун. Сія Менам бӧрйӧм морт. Сія пондас висьтасьны Менам ним йылісь быдпӧлӧс отирлӧ, ӧксуэзлӧ да и Израиль отирлӧ.
16 Ме Савлыслӧ мыччала, мымда пессьӧм-мырсьӧмыс*б сылӧ усяс Менам ним понда».


17 Ананий муніс, пырис Иуда керкуӧ. Сія пуктіс Савлыс вылӧ киэсӧ да висьталіс: «Савл вонӧ! Туй вылӧт мунтӧн тэныт мыччасьӧм Дӧсвидзись Исус. Ӧні Сія ыстіс менӧ тэ дынӧ, медбы тэ пондін адззыны да тырин Вежа Лолӧн».
18 Сэтӧн Савлыслӧн синнэзсис мыйкӧ кыш моз усис. Сія пондіс адззыны да сэк жӧ пыртчис.
19 Сёйӧм бӧрын Савлыс вынсяліс.


Дамаскас кынымкӧ лун сьӧрна Савлыс вӧлі велӧтчиссескӧт.

Савл юӧртӧ Дамаскын


20 Савлыс сія кадсянь синагогаэзын пондіс юӧртны Исусыс йылісь: Сія ─ Енлӧн Зон.
21 Кывзіссесӧ быдӧннысӧ диво кутіс. Нія баитісӧ: «Абу разь эта сія, кӧда Ерусалимас летіс-вотіс Исуссӧ нимнас кориссесӧ? Натьтӧ, сія и татчӧ локтіс нійӧ кӧртавны да нуӧтны аркирейез дынӧ?»
22 Савлыс лунісь лунӧ вынсяліс. Дамаскын олісь иудейесӧ баитӧмнас паймӧмӧдз воштывліс. Сія вежӧртӧтліс: Исусыс ─ Кристос-Мездӧтісь.


23 Чулаліс унакодь кад. Сэк иудейес баитчӧмась вийны Савлсӧ.
24 Савлыслӧ кывсис нылӧн баитчӧмныс. Иудейес уна ойлун сьӧрна видзӧтісӧ карсис петан ыбӧссэз сьӧрын, медбы вийны Савлсӧ.
25 Но ойнас велӧтчиссес пуксьӧтісӧ сійӧ кудӧ да лэдзисӧ карись из йӧр*в сайӧ.

Савл Ерусалимын


26 Савлыс локтіс Ерусалимӧ. Сія мӧдіс пантасьны Исуслӧн велӧтчиссескӧт. Но быдӧнныс полісӧ сыись. Сылӧн велӧтчисьӧ пӧртчӧмас нія эзӧ веритӧ.
27 Сэк Варнава сійӧ босьтіс да вайӧтіс апостоллэс дынӧ. Нылӧ висьтасис Савллӧн Дӧсвидзисьсӧ туй вылын адззылӧм йылісь да Сылісь висьталӧмсӧ. Варнаваыс висьтасис Савлыслісь Дамаскас Исус нимӧн повтӧг висьтасьӧмсӧ.
28 Сэксянь Савлыс оліс ныкӧт. Ӧтлаын ныкӧт ветлӧтіс Ерусалимын, повтӧг висьтасис Дӧсвидзись Исус нимӧн Бур Юӧрсӧ.
29 Сія сёрнитіс, нельки етшасис грек кыв вылын баитісь иудейезкӧт. Нія лӧсьӧтчисӧ сійӧ вийны.
30 Эта йылісь кылӧм бӧрын воннэз ыстісӧ Савлсӧ Кесарияӧ, сэтчинсянь ─ Тарс карӧ.


31 Иудея, Самария да Галилея муэз пасьта вичкуэзлӧн*г вӧлі лӧнь кад. Нія олісӧ Дӧсвидзисьсис полӧмӧн да вынсялісӧ. Вежа Лов ӧзйӧтӧмсянь вичкуэс содісӧ-паськалісӧ.

Петра Лиддаын да Иоппияын


32 Петра быд карсӧ кытшӧвттӧн локтіс Лидда карись вежа отир дынӧ.
33 Сэтчин сія адззис Ӧней нима мортӧс. Сія мортыс вӧлі личкӧм параличӧн и кыкьямыс во сьӧрна куйлӧм ольпасьын.
34 Петра висьталіс сылӧ: «Ӧней! Кристос Исусыс тэнӧ веськӧтӧ. Чеччы да ӧкты ольпасьтӧ!» Мортыс перыта чеччис.
35 Лиддаын да Саронын быд олісь адззыліс веськӧтӧм мортсӧ. Нія бергӧтчисӧ Дӧсвидзисьлань, пондісӧ Сылӧ веритны.


36 Иоппия карын оліс Тавифа нима инька, кӧда вӧлі Исуслӧн велӧтчиссез коласісь. Тавифа нимсӧ вуджӧтны кӧ, лоӧ «газель». Сія уна керис бурсӧ отирыслӧ, отсаліс умӧля олісь йӧзлӧ.
37 Петралӧн Лиддаас вовлӧм коста Тавифаыс пондӧм шогавны да кулӧм. Сійӧ миссьӧтӧмась да пуктӧмась вылісь жырас.
38 Велӧтчиссеслӧ кывсьӧм Петралӧн Иоппияас локтӧм йылісь. Лиддасянь Иоппияыс вӧлі матын. Нія кык мортӧс ыстӧмась корны Петрасӧ, тшӧктӧмась сійӧ чожажык локны ны дынӧ.
39 Петраыс лӧсьӧтчис да муніс ныкӧт. Локтӧм бӧрын сійӧ пыртісӧ вылісь жырас. Сэтӧн сы гӧгӧрӧ ӧксисӧ горзісь дӧваэз. Нія мыччалісӧ паськӧммез, кӧдӧ Тавифаыс вурлӧм ныкӧт овтӧн.
40 Петраыс быдӧннысӧ ыстіс ӧтӧрас, сувтіс пидзӧс вылӧ да кеймис. Кулӧмыслӧ сія висьталіс: «Тавифа! Чеччы». Тавифаыс осьтіс синнэсӧ, казяліс Петрасӧ да пуксис.
41 Петраыс сылӧ сетіс кисӧ да чеччӧтіс. Сэсся сія корис сэтчӧ дӧваэсӧ да мӧд веритіссесӧ, ны одзӧ сувтӧтіс ловья Тавифасӧ.


42 Иоппияас быдыс пондіс тӧдны лоӧмыс йылісь. Сійӧн унаӧн пондісӧ веритны Дӧсвидзисьлӧ.
43 Петраыс дыркодь оліс Иоппияас. Сія сувтчис кучик керись Симон ордын.




*а 9.10 мыччалӧм ─ видение

*б 9.16 пессьӧм-мырсьӧм ─ страдание

*в 9.25 карись из йӧр ─ городская каменная стена

*г 9.31 вичку ─ церковь, община верующих





ВЕЖА АПОСТОЛЛЭЗЛӦН КЕРӦММЕЗ
Глава 10

Петра Корнилий ордын


1 Кесария карын оліс Корнилий нима морт, кӧда Италияись полкын вӧлі сё воинӧн веськӧтлісь*а.
2 Сія вӧлі Енлӧ юрбитісь морт, гортіссескӧт оліс Енсис полӧмӧн. Пыр кеймис Енлӧ, уна отсаліс умӧля олісь отирлӧ.
3 Ӧтпыр куим час гӧгӧрын луннас сія адззыліс мыччалӧм. Енлӧн ангел пырис сы дынӧ да висьталіс: «Корнилий!»
4 Сія видзӧтыштіс ангелыс вылӧ да повзьӧмӧн шуис: «Мый, Дӧсвидзисьӧ?» Ангелыс сылӧ шуис: «Тэнат кеймӧмыт да отирлӧ отсасьӧмыт йылісь юӧрыс локтіс Еныс дынӧдз.
5 Ӧні ысты отиртӧ Иоппияӧ. Ась корӧны Симонӧс, мӧд нимнас кӧ шуны, Петраӧс.
6 Ӧні сія олӧ кучик керись Симон ордын. Сылӧн керкуыс сулалӧ саридз дорын. Сія висьталас тэныт кыввез. Нія кыввезсянь тэ гортіссеткӧт мезман».
7 Сідз баитӧм бӧрын ангелыс муніс. Сэк Корнилийыс корис кык кысъялісьӧс*б да Енлӧ юрбитісь воинӧс.
8 Нылӧ быдӧс висьтасьӧм бӧрын ыстіс нійӧ Иоппияӧ.


9 Мӧд лунас луншӧр гӧгӧрын ыстӧммес сибӧтчӧмась карыс дынӧ. Петраыс сы коста кайис керку вылӧ кеймыны.
10 Сэтӧн сылӧн пондіс кынӧмыс симавны, сія ӧддьӧн мӧдіс сёйны. Сылӧ сёянсӧ лӧсьӧтӧм коста сія адззыліс мыччалӧм.
11 Сія казяліс осьта енӧжсӧ. Сэтісь сы дынӧ лэдзчисис мыйкӧ ӧн*в кодь. Нёльнан пельӧсӧт видзӧмӧн моз ӧн кодьыс лэдзчисис му вылас.
12 Сэтӧн вӧлісӧ му вылісь быдпӧлӧс нёль кока вӧрпаэз*г, виклясиссез да енӧжись кайез.
13 Сылӧ вӧлі висьталӧм: «Петра, чеччы, начкыв да сёй».
14 Петраыс висьталіс: «Дӧсвидзисьӧ! Ог! Ме некӧр эг сёйлы сэрпӧсьсӧ да мый абу сӧстӧм».
15 Сэк мӧдпырись кыліс висьталӧмыс: «Мый Еныс сӧстӧмтіс, сійӧ эн шу сэрпӧсьӧн».
16 Сідз вӧлі куимись. Сэсся быдӧс бӧр лэбтісис енӧжӧ.


17 Петрасӧ диво кутіс: кыдз сылӧ вежӧртны этӧ мыччалӧмсӧ? Сы коста Корнилийсянь локтӧм йӧзыс адззӧмась Симонлісь керкусӧ да сувтчӧмась ыбӧс одзас.
18 Нія горӧтісӧ: «Эстӧн Симоныс, мӧдмоз кӧ шуны, Петраыс?»
19 Петраыс тӧдвылас видзис адззылӧмсӧ. Сы коста сія кыліс Вежа Ловлісь висьталӧм: «Куим морт кошшӧны тэнӧ.
20 Чеччы, лэдзчы да мун ныкӧт. Эн пов, нійӧ Ме ысті».
21 Петраыс лэдзчис Корнилийсянь локтӧммез дынӧ. Сія висьталіс: «Тійӧ кошшат мортӧс. Сія мортыс ме. Кытшӧм могӧн тійӧ локтіт?»
22 Мӧддэс висьталісӧ: «Мийӧ локтім Корнилийсянь, сія сё воинӧн веськӧтлісь. Сія мортыс Ен сьӧрті веськыта олӧ да Енсис полӧ. Иудейез сійӧ бурӧ пуктӧны*д. Енлӧн ангел тшӧктӧм сійӧ корны тэнӧ гортас да кывзыны тэнчит висьталӧмтӧ».
23 Петраыс рочаліс нійӧ да вердіс. Мӧд лунас муніс ныкӧт. Ныкӧт ӧтлаын мунісӧ Иоппиясис мукӧд воннэз.


24 Кесария карас нія локтісӧ мӧд лунас. Корнилийыс нійӧ видзчисьӧм. Сія ӧктӧм ассис увтырсӧ да матісь ёрттэсӧ.
25 Керкуас пырикӧ Петрасӧ Корнилийыс панталіс. Корнилийыс уськӧтчис Петра одзӧ да коккезас копыртчис.
26 Петраыс сійӧ лэбтіс да висьталіс: «Чеччы, ме эд тэ кодь жӧ морт».
27 Сыкӧт баитікӧ пырисӧ керкуас. Сэтчин Петраыс казяліс уна ӧксьӧм отирӧс.
28 Сія висьталіс нылӧ: «Тійӧ тӧдат: иудейезлӧ оз туй пантасьлыны да баитны мӧдік отиркӧт. Но меным Еныс осьтіс, медбы ме ӧтік мортӧс эг шу нятьӧсьӧн да сэрпӧсьӧн.
29 Сійӧн шы сеттӧг локті, кӧр менӧ корисӧ. Ме бы тӧда: кытшӧм могӧн*е тійӧ менӧ коритӧ?»


30 Корнилийыс висьталіс: «Ме кӧслуналі. Сэксянь чулаліс куим лун. Куимӧт часӧ луннас ме гортын кейми. Сэтӧн ме одзӧ сувтіс югьялан паськӧма морт.
31 Сія висьталіс: "Корнилий! Еныс кыліс тэнчит кеймӧмтӧ. Отирлӧ отсасьӧмтӧ Еныс видзӧ тӧдвылас.
32 Ысты отирӧс Иоппияӧ да кор Симонӧс, мӧдмоз кӧ шуны, Петраӧс. Сія кучик керись Симон ордын. Сылӧн керкуыс саридз дорас. Сія локтас да тэныт быдӧс висьталас".
33 Ме чожажык ысті тэ дынӧ. Тэ бурӧ керин, локтін ме ордӧ. Ӧні мийӧ быдӧнным сулалам Ен одзын. Мийӧ ӧксим кывны тэсянь Енлісь тшӧктӧмсӧ».


34 Петраыс пондіс баитны. Сія висьталіс: «Ӧні ме былись вежӧрта, Еныслӧ эд быдӧс отирыс ӧткодьӧсь.
35 Быд отир коласын эмӧсь морттэз, кӧдна Еныслӧ сьӧлӧмви, олӧны кӧ нія Ен сьӧрті веськыта да Сыись полӧны.
36 Сія ыстіс Израиль отирлӧ Ассис Кывсӧ, лӧнь олан*ж йылісь Бур Юӧрсӧ, кӧдӧ вайис Кристос Исус. А Сія ─ Дӧсвидзисьыс быдӧнныс вылын.


37 Иудея муын лоӧм йылісь тійӧ тӧдат. Сія пондӧтчис Галилеясянь, Иоанлӧн отирсӧ велӧтӧм да пыртӧм бӧрын.
38 Еныс Вежа Лолӧн да вынӧн мавтӧмӧн сувтӧтіс Назаретісь Исуссӧ. Ветлӧтікас Сія отирыслӧ керис уна бурсӧ: веськӧтліс да мездӧтліс кульыс кипод увтісь быдӧннысӧ, кӧдна сысянь пессисӧ-мырсисӧ. Сыкӧт эд вӧлі Еныс.
39 Мийӧ асьным адззылім Исусыслісь быдӧс керӧмсӧ Ерусалимын да Иудея муын. Медбӧрын Сійӧ вийисӧ пу бердӧ дорӧмӧн.


40 Еныс Сійӧ куимӧт лунас ловзьӧтіс да лэдзис мыччасьны отирлӧ.
41 Но Сія эз мыччась быдӧнныслӧ, а дзир бӧрйӧммеслӧ. Еныс тай бӧрйӧм вӧлі миянӧс. Мийӧ Сійӧ адззылім асланым синнэзӧн. Исуслӧн ловзьӧм бӧрын мийӧ Сыкӧт сёйим да юим.
42 Сія миянлӧ тшӧктіс отирыслӧ висьтасьны адззылӧм-тӧдӧмнымӧс да юӧртны: Еныс Сійӧ сувтӧтӧм ловьяэсӧ кулӧммескӧт Судитісьӧн.
43 Енсянь юӧртіссес быдӧнныс висьтавлӧмась Исусыс йылісь: "Быдӧнныслӧн, кӧдна веритӧны Исуслӧ, умӧль керӧммезныс Исусыс нимӧн лоасӧ проститӧмӧсь"».


44 Петралӧн баитӧм коста Вежа Лолыс лэдзчисис быд кывзісь вылӧ.
45 Петракӧт локтӧм веритісь иудейесӧ лоӧмыссянь диво кутіс: «Вежа Лолыс вӧлі козьналӧм и мӧдік отирлӧ!»
46 Нія кылісӧ йӧзлісь мӧдік кыввез вылын баитӧмнысӧ да Енсӧ ошкӧмнысӧ. Сэк Петраыс висьталіс:
47 «Кинкӧ разь вермас нійӧ падмӧтны ваӧн пыртчыны? Нылӧ миян моз сетӧм Вежа Лолыс».
48 Петраыс тшӧктіс нылӧ пыртчыны Кристос Исус нимӧн. Сыбӧрын нія корисӧ сійӧ мымдакӧ олыштны ны дынын.




*а 10.1 сё воинӧн веськӧтлісь ─ сотник

*б 10.7 кысъялісь ─ слуга

*в 10.11 ӧн ─ полог, рядно

*г 10.12 вӧрпа ─ зверь

*д 10.22 бурӧ пуктыны ─ уважать

*е 10.29 мог ─ цель

*ж 10.36 лӧнь олан ─ мир





ВЕЖА АПОСТОЛЛЭЗЛӦН КЕРӦММЕЗ
Глава 11

Ерусалимын


1 Апостоллэзлӧ да Иудеяись воннэзлӧ кывсис: и мӧдік отир босьтӧмась пӧ сьӧлӧманыс Еныслісь Кывсӧ.
2 Кӧр Петра локтіс Ерусалимӧ, вундыштыштӧм воннэз пондісӧ сійӧ ӧмавны*а.
3 Нія баитісӧ: «Тэ ветлін отир дынӧ, кӧдна абу вундыштыштӧмӧсь да сёйин ныкӧт».


4 Петраыс пондіс нылӧ висьтасьны быдӧс, кыдз-мый вӧлі. Сія баитіс:
5 «Иоппия карын ме кейми. Сы коста адззылі мыччалӧм. Енӧжсянь лэдзчисис мыйкӧ ыджыт ӧн кодь. Нёль пельӧсӧт видзӧмӧн моз сія лэдзчисис ме дынӧ.
6 Ме понді видзӧтны, мый сэтӧн, да казялі му вылісь быдпӧлӧс нёль кока вӧрпаэзӧс, виклясиссезӧс да енӧжись кайезӧс.
7 Ме кылі баитан шы. Сія висьталіс меным: "Петра, чеччы, начкыв да сёй!"
8 Ме шуи: "Дӧсвидзисьӧ, ме ог понды сёйны! Сэрпӧсьыс да мый абу сӧстӧм, сія некӧр эз шедлы менам ӧмӧ".
9 Енӧжсянь мӧдпырись кыліс висьталӧм: "Мый Еныс сӧстӧмтіс, сійӧ эн шу сэрпӧсьӧн".
10 Сідз вӧлі куимись. Сэсся бӧр быдӧс лэбтісис енӧжӧ.


11 Сы коста куим морт сувтӧмась керку одзас, кытӧн ме вӧлі. Нійӧ вӧлі ыстӧмась ме дынӧ Кесария карсянь.
12 Вежа Лолыс тшӧктӧм сьӧрті ме повтӧг муні ныкӧт. Миянкӧт мунісӧ этна квать вонным. Мийӧ локтім менӧ корись морт ордӧ.
13 Мортыс миянлӧ висьтасис гортас ангелӧс адззылӧм йылісь. Ангелыс сылӧ висьталӧм Иоппия карӧ ыстыны отирӧс. Сэтчинісь тшӧктӧм корны Симонӧс, мӧднёж кӧ шуны, Петраӧс.
14 Петраыс пӧ висьталас тэныт кыввез. Нія кыввезсянь пӧ тэ гортіссеткӧт мезман.
15 Кӧр ме понді баитны, ны вылӧ лэдзчисис Вежа Лолыс, кыдз одзжык и миян вылӧ.
16 Сэк ме уськӧті тӧдвылам Дӧсвидзисьлісь кыввесӧ. Сія баитліс: "Иоаныс пыртіс ваӧн. А тійӧ пыртчатӧ Вежа Лолӧн".
17 Еныс сетіс нылӧ козинсӧ, кыдз и миянлӧ, Дӧсвидзись Кристос Исуслӧ веритіссезлӧ. Сідзкӧ, кин ме сэтшӧмыс? Позьӧ я меным Енсӧ падмӧтны?»


18 Петрасӧ кывзӧм бӧрын нія лӧньсисӧ да ошкисӧ Енсӧ. Нія баитісӧ: «Тыдалӧ, и мӧдік отирлӧ Еныс сетіс бергӧтчыны умӧль керӧмныс дынісь Сыланьӧ, медбы и нылӧн вӧлі оланыс».

Антиокияын вичку


19 Стефансӧ вийӧм бӧрсянь дзескӧтӧм-вашӧтӧммес рознитчисӧ. Нія локтӧмась Финикияӧдз, Кипрӧдз да Антиокия карӧдз. Нія Ен Кывсӧ висьтасьӧмась дзир иудейезлӧ, мӧдік отирлӧ абу баитӧмась.
20 Но ны коласісь мукӧдыс вӧлісӧ Кипрись да Киринеяись. Нія Антиокия карӧ локтӧм бӧрын Дӧсвидзись Исус йылісь Бур Юӧрсӧ висьтасьӧмась и грек отирлӧ.
21 Дӧсвидзисьлӧн киыс нійӧ вынсьӧтӧм. Сійӧн ӧддьӧн унаӧн веритӧмась да бергӧтчӧмась Дӧсвидзисьлань.


22 Сы йылісь кывсис Ерусалимись веритіссезлӧ. Сэк Варнавасӧ тшӧктісӧ мунны Антиокия карас.
23 Сэтчин локтікӧ сія казяліс Енсянь бурсетӧмсӧ. Варнаваыс сысянь гажмис. Сія велӧтіс отирсӧ быдсӧн сьӧлӧмнаныс кутчисьны Дӧсвидзисьлӧ веритӧмас.
24 Ачыс Варнаваыс вӧлі бур морт, сія вӧлі тырӧм Вежа Лолӧн да веритӧмӧн. И ӧддьӧн уна отир бергӧтчисӧ Дӧсвидзисьлань.


25 Варнаваыс сэсся муніс Тарс карӧ кошшыны Савлсӧ. Сэтчин сійӧ адззис да вайӧтіс Антиокия карас.
26 Сэтӧн во гӧгӧр нія ӧксьывлісӧ веритіссескӧт да велӧтісӧ уна отирӧс. Антиокияас велӧтчиссесӧ медодз пондісӧ шуны Кристос отирӧн.


27 Сія луннэзӧ Антиокия карас Ерусалимсянь локтісӧ Енсянь юӧртіссез.
28 Ны коласісь Агав нима морт чеччис. Лов ӧзйӧтӧмсянь сія юӧртіс, му вылӧ пӧ локтас тшыгьялан кад. Сія тшыгьялӧмыс и лоис Клавдий ӧксулӧн юралӧм коста.
29 Сэк велӧтчиссес баитчисӧ Иудеяын олісь воннэзлӧ ыстыны отсӧт. Быдыс сетас, мымда вермас.
30 Сідз и керисӧ. Ӧктӧмсӧ ыстісӧ Варнавакӧт да Савлкӧт вичкуын веськӧтліссезлӧ.




*а 11.2 ӧмавны ─ упрекать





ВЕЖА АПОСТОЛЛЭЗЛӦН КЕРӦММЕЗ
Глава 12

Петраӧс пуксьӧтӧм


1 Сія кадӧ Ирод ӧксу пондіс дзескӧтлыны вичкусис мукӧд отирсӧ.
2 Сы тшӧктӧм сьӧрті шыпуртӧн*а вийисӧ Иоанлісь Яков вонсӧ.
3 Иродыс адззис: лёк керӧмыс иудейеслӧ вӧлі сьӧлӧмви. Сэк сія тшӧктіс кутны Петрасӧ. Сія кадӧ вӧлісӧ Шӧмтӧм нянь сёян луннэз.
4 Петрасӧ кутісӧ да пуксьӧтісӧ. Нёль воинӧс сувтӧтісӧ видзӧтны сы сьӧрын. Нія вежсьывлісӧ нёлись. Ыджыт лун бӧрын Иродыс мӧдӧм сійӧ петкӧтны отир одзӧ.
5 Чижовкаас Петраыс сьӧрын бура видзӧтісӧ. Сы коста вичкуас отирыс Петраыс понда орӧттӧг кеймисӧ Енлӧ.

Петралӧ Енлӧн отсӧт


6 Локтан лунас Иродыс Петрасӧ мӧдӧм петкӧтны. Сія вӧлі дорӧм кык воин коласын. Ойнас сія узис. Мӧдік воиннэз сулалісӧ ыбӧссэз дорын.
7 Видзчисьтӧг мыччисис Енлӧн ангел. Чижовкаас лоис югыт. Ангелыс тойыштыштіс Петрасӧ, саймӧтіс сійӧ да висьталіс: «Чеччы чожажык». Петралӧн дорӧм киэс мезмисӧ.
8 Ангел сылӧ висьталіс: «Йыась да кӧмась». Петраыс сідз и керис. Сыбӧрын шуис Петраыслӧ: «Пасьтав вевдӧрись паськӧмтӧ, лок ме сьӧрӧ».
9 Петраыс петіс да муніс сы сьӧрӧ. Сія эз вежӧрт былись керсьӧмсӧ, а юрас пыртіс: адзза пӧ Енсянь мыччалӧм.
10 Нія мунісӧ ӧтік да мӧдік видзӧтліссез дынӧт. Сибӧтчисӧ кӧртісь керӧм ыбӧссэз дынӧ. Нія вӧлісӧ карӧ петан ыбӧссэз. Ны одзын ыбӧссэс асьныс оссисӧ. Нія петісӧ да мунісӧ ӧтік улича. Сэтӧн ангелыс Петра син одзись ӧшис.
11 Сэк Петраыс кыдз онісь саймис. Сія висьталіс: «Ме аслам синнэзӧн адззылі, кыдз Еныс ыстыліс Ассис ангелсӧ. Сія мездіс менӧ Иродыс киись да быдӧсісь, мый мӧдісӧ меным керны иудейес».


12 Лоӧмсӧ вежӧртӧм бӧрын Петраыс локтіс Иоанлӧн Мария мам ордӧ. Иоанлӧн мӧд нимыс вӧлі Марк. Марияыс керкуын унаӧн ӧксисӧ кеймыны.
13 Петраыс ёркӧтіс ыбӧсас. Ыбӧсыс дынӧ петіс Рода нима кысъялісь ныв.
14 Сія Петрасӧ тӧдіс баитӧмыс сьӧрті. Гажувьяс эз осьт ыбӧссӧ. Родаыс котӧрӧн пырис да висьталіс, Петра пӧ ыбӧс саяс сулалӧ.
15 Мӧддэс сылӧ висьталісӧ: «Эн я ӧшты мывкыдтӧ?» Но Родаыс орӧттӧг сідз баитіс. Мӧддэс сэк висьталісӧ: «Натьтӧ, сія Петралӧн ангел».
16 Сы коста Петраыс дугдывтӧг ёркӧтіс. Нія осьтісӧ. Петрасӧ казялӧмсянь нійӧ диво кутіс.
17 Сія кинас ӧвтыштӧмӧн тшӧктіс нылӧ чӧвны. Петраыс висьтасис чижовкасис Дӧсвидзись отсӧтӧн петӧм йылісь. Лоӧмыс йылісь тшӧктіс юӧртны Яковлӧ да мӧдік воннэзлӧ. Сэсся сія петіс да муніс мӧдіклаӧ.


18 Асывнас воиннэс ӧддьӧн повзьӧмась. Нія абу тӧдӧмась, мый лоис Петраыскӧт.
19 Иродыс тшӧктӧм кошшыны Петрасӧ. Сійӧ абу адззӧмась. Сэк Иродыс юасьӧм лоӧмыс йылісь. Юасьӧм бӧрын Петраыс сьӧрын видзӧтіссесӧ тшӧктӧм вийны. Сэсся Иродыс Иудеясис иньдӧтчӧм Кесария карӧ да сувтчӧм сэтчин.

Иродлӧн кулӧм


20 Иродыс лӧгасьӧм Тирын да Сидонын оліссез вылӧ. Нія каррезісь отирыс баитчӧмась ӧтамӧд коласын да локтӧмась Иродыс дынӧ. Ӧксу керкуын веськӧтлісь Властсӧ кыскӧмась асланяныс. Корӧмась отсавны бурасьны ӧксукӧт. Ны муэзын оліссез эд вердчӧмась ӧксуыс мусянь.
21 Висьталӧм лунӧ Иродыс пасьтасис ӧксу паськӧмӧ. Сія пуксис юралан пукӧс вылӧ да баитіс отирыс одзын.
22 Отирыс горӧтлісӧ: «Эта Ен баитӧ, оз морт!»
23 Но Иродыс эз ошкы Енсӧ. Сійӧн Енлӧн ангел уськӧтіс Иродсӧ. Сійӧ сёйисӧ гаггез, да сія куліс.


24 А Енлӧн кылыс вынсяліс да паськаліс.
25 Варнава да Савл Ерусалимӧ сьӧмсӧ вайӧм бӧрын бертісӧ Антиокия карӧ. Нія босьтісӧ сьӧраныс Иоанӧс, шуны мӧд нимнас кӧ, Маркӧс.




*а 12.2 шыпурт ─ меч





ВЕЖА АПОСТОЛЛЭЗЛӦН КЕРӦММЕЗ
Глава 13

Савлӧс да Варнаваӧс ыстӧм


1 Антиокия вичкуын вӧлісӧ Енсянь юӧртіссез да велӧтіссез: Варнава, Симеон, шуны мӧд нимнас кӧ, Нигер, Киринеяись Луций, Савл да Манаил. Манаилыс Ирод ӧксукӧт вон туйӧ тшӧтш быдмӧм.
2 Нія кысъялісӧ Дӧсвидзисьлӧ да кӧслуналісӧ. Сэтӧн нія кылісӧ Вежа Ловлісь тшӧктӧм: «Янсӧтӧ Меным Варнавасӧ Савлыскӧт удж вылӧ, кӧдӧ керны Ме нійӧ кори».
3 Сэк нія ӧтлаын кӧслуналісӧ да кеймисӧ, Варнава да Савл вылӧ пуктылісӧ киэзнысӧ, сэсся иньдісӧ нійӧ туйӧ.

Апостоллэз Кипрын


4 Сідз Варнаваыс да Савлыс, Вежа Лолӧн ыстӧммез, локтісӧ Селевкияӧ. Сэтчинсянь иньдӧтчисӧ саридз шӧрись Кипр му вылӧ.
5 Нія вовлісӧ Саламинӧ. Сэтӧн висьтасисӧ Енлісь кывсӧ синагогаэзын. Ныкӧт ӧтлаын вӧлі Иоан, кӧда отсасис нылӧ.


6 Кипр мусӧ шуч мунӧм бӧрын нія локтісӧ Паф карӧдз. Сэтӧн нія панталісӧ тӧдісьӧс ─ асьсӧ Енсянь юӧртісьӧ пуктісьӧс. Сія вӧлӧм Варисус нима иудей.
7 Варисусыс оліс Сергий-Павел дынын. Сергий-Павелыс вӧлі бур мывкыда морт, Кипр муӧн юралісь. Сія корис Варнавасӧ Савлыскӧт гортас. Мӧдіс кывзыны Енлісь Кывсӧ.
8 Варисуслӧн грек кыв вылын нимыс вӧлӧм Елима ─ "тӧдісь". Сія апостоллэслӧ паныт сувтіс, мӧдіс падмӧтны юралісьсӧ Енлӧ веритӧмсис.
9 Савлыс, мӧдмоз кӧ шуны, Павелыс, Вежа Лолӧн тырӧм видзӧтіс тӧдісьыс вылӧ.
10 Сія Варисусыслӧ висьталіс: «Кульлӧн зон! Тэись дорӧн петӧ ылӧтлӧм-бӧбӧтлӧмыт, лёк керӧмыт! Тэ быд бурыслӧ паныт сувтан! Кӧр тэ дугдан чуклявны Дӧсвидзисьлісь веськыт туйесӧ?
11 Дӧсвидзисьыс ӧні лэбтіс кисӧ тэ вылӧ. Тэ синтӧмсялан, он понды адззыны шондісӧ кытшӧмкӧ кадӧдз». Сэтӧн са кодь пемытыс лэдзчисис тӧдісьыс вылӧ. Варисусыс ӧтӧрись-мӧдӧрись пондіс кошшыны новйӧтісьӧс.
12 Быдӧс лоӧмыс вӧлі юралісьыс син одзын. Сійӧ диво кутіс Дӧсвидзисьлӧн велӧтӧмсянь, и сія пондіс веритны.

Павел да Варнава Писидия муын


13 Павелыс мӧдіккезкӧт Пафсис уйис Памфилия муись Пергия карӧ. Иоаныс ныкӧт эз мун, а бӧр бертіс Ерусалимӧ.
14 А мӧддэс Пергиясис мунісӧ Писидия муын Антиокия карӧ. Шоччисян лунӧ пырисӧ синагогаӧ да пуксисӧ.
15 Сэтӧн сы коста лыддьӧтісӧ Моисейлӧн Туйдӧтісь да Енсянь юӧртіссезлӧн гижӧттэзісь. Сыбӧрын синагогаын веськӧтліссес ыстісӧ юавны нылісь: «Воннэз, эм кӧ тіян отирыслӧ велӧтан-вынсьӧтан кыв, баитӧ».

Павеллӧн юӧртӧм


16 Павел чеччис, лэбтыштіс кисӧ да висьталіс: «Израиль отир да Енсис поліссез, кывзӧ:
17 Израильлӧн Еныс бӧрйӧм вӧлі миянлісь айезнымӧс. Миян отирным олӧмась Египет муын. Сэтӧн овтӧн Еныс содтӧм этӧ отирсӧ, сэсся Аслас вына киӧн петкӧтӧм нійӧ сія муись.
18 Нёльдас во сьӧрна Еныс вердӧм нійӧ кушмуын.
19 Ханаан мусис Сія орӧтӧм сизим отирпӧлӧс, а нылісь мусӧ янсӧтӧм Израиль отир коласын.
20 Чулалӧм нёльсё витдас во*а гӧгӧр. Сыбӧрын Еныс сетлӧм нылӧ судитіссезӧс. Сідз вӧлӧм Енсянь юӧртісь Самуилӧдз.


21 Сэсся отирыс пондӧм корны ӧксуӧс. Еныс нылӧ сетӧм Саулӧс. Сія мортыс вӧлӧм Вениамин увтырись Кислӧн зон. Сія юралӧм нёльдас во сьӧрна.
22 Еныс Саулсӧ вежӧм, нылӧ сувтӧтӧм Давидӧс. Еныс Давидыс йылісь висьталӧм сідз: "Аслам сьӧлӧм сьӧрті Ме адззи мортӧс, Иессейлісь Давид зонӧс. Сія быдӧс керас сідз, кыдз Меным колӧ".
23 Аслас кӧсйӧм сьӧрті Давидыс увтырись Еныс сувтӧтіс Израиль отирлӧ Мездӧтісьӧс ─ Исусӧс.
24 Исуслӧн отир одзӧ петтӧдз велӧтіс Иоан. Быд Израиль мортӧс сія тшӧктіс кольны умӧль керӧммезнысӧ да пыртчыны.
25 Сетӧм уджсӧ ештӧтікӧ Иоаныс висьтавліс: "Кин туйӧ тійӧ менӧ пуктат, ме абу сія. Ме абу туяна морт нельки пӧрччавны кӧмкӧт бердсис воньсӧ Ме сьӧрын Локтісьлісь".


26 Воннэзӧ, Авраам увтырись челядь да Енсис поліссез! Тіянлӧ ыстӧм эта мездан юӧрыс.
27 Ерусалимын оліссес веськӧтліссескӧт Сійӧ эзӧ тӧдӧ. Нія Сійӧ судитісӧ. Нылӧн керӧмныс лоис Енсянь юӧртіссезлӧн висьтавлӧм сьӧрті. Нійӧ кыввесӧ мийӧ лыддьӧтам быд шоччисян лунӧ.
28 Нія умӧльсӧ эзӧ адззӧ Сы сайись, медбы Сійӧ позис вийны. Сэк Сійӧ вийны тшӧктісӧ Пилатсӧ.
29 Сы йылісь быдӧс гижӧмсӧ нія керисӧ. Лэдзисӧ Сійӧ пу вывсис да пуктісӧ дзебсянінӧ*б.
30 Но Еныс Сійӧ ловзьӧтіс.
31 Уна лун сьӧрна Сія мыччасьліс Галилеясянь Ерусалимӧ Сыкӧт тшӧтш локтіссезлӧ. Нія ӧні Исусыс йылісь висьтасьӧны Израиль отирлӧ.


32 Мийӧ висьтасям тіянлӧ Бур Юӧр. Миян айезлӧ кӧсйӧмсӧ Еныс сетіс миянлӧ ─ челядьныслӧ. Кӧсйӧмсӧ Сія сетіс Исуссӧ ловзьӧтӧм пыр.
33 Мӧдік псаломын тай гижӧм:



─ Тэ Менам Зон.

Ме ӧні Тэнӧ чужті.



34 Еныс Исуссӧ ловзьӧтіс. Сідзкӧ, Сія оз ни берт сісьманас. Эта йылісь висьтавлӧм сідз:



─ Мый Ме кӧсйи Давидыслӧ, сійӧ сета тіянлӧ.

Кӧсйӧмӧ вежа, оз вежсьы.



35 Вежа Гижӧтас эд мӧдіклаын висьталӧм:

─ Он лэдз Аслат Вежалӧ адззывны сісьмӧмсӧ.



36 Давидыс аслас кадӧ керӧм Ен шуӧм сьӧрті. Сэсся кулӧм. Сійӧ дзебӧмась айез дынӧ. Сылӧн шойыс сісьмис.
37 А Кӧдӧ Еныс ловзьӧтіс, Сылӧн вывтырыс эз сісьмы.


38 Воннэзӧ, тӧдӧ: умӧль керӧммез проститӧм йылісь Еныс тіянлӧ юӧртӧ Исус пыр.
39 Исус отсӧтӧн Сылӧ быд веритісьыс мезмӧ быд умӧль керӧмись. Мезмӧ и ныись, кӧднаись Моисейлӧн Туйдӧтыс эз вермы мездыны. И морт лоӧ Ен сьӧрті веськыта олісьӧн.
40 Видзӧтӧ, медбы эз лок тіян вылӧ Енсянь юӧртіссезлӧн висьтавлӧмныс:



41 ─ Видзӧтӧ, абутӧм туйӧ пуктіссез,

дивуйтчӧ да ӧшӧ!

Ме кера Ассим уджӧс тіян луннэзӧ.

Кылітӧ бы тійӧ кинсянькӧ

Менам вына керӧм йылісь,

эдӧ бы веритӧ».



Кыв висьталӧм бӧрын


42 Синагогаись петӧм коста Павелсӧ да Варнавасӧ корисӧ мӧд шоччисян лунас бӧра баитны эта йылісь.
43 Синагогасис отирыс петісӧ. Иудейес да мӧдік отирись локтӧммес, кӧдна пондӧмась овны Моисейлӧн Туйдӧт сьӧрті, унаӧн мунісӧ Павелкӧт да Варнавакӧт. Апостоллэз баитісӧ ныкӧт. Велӧтісӧ-мывкыдсьӧтісӧ отирсӧ дугдывтӧг видзсьыны Енлӧн бурсетӧм бердӧ.


44 Мӧд шоччисян лунас карас оліссес чуть не быдӧнныс ӧксисӧ кывзыны Енлісь кывсӧ.
45 Отирсӧ казялікӧ, иудейесӧ завидныс кутіс. Павеллӧн баитӧмлӧ паныт нія лӧгувьяныс уна умӧльсӧ висьтавлісӧ.
46 Сэк Павел да Варнава повтӧг висьталісӧ: «Енлісь Кывсӧ медодз коліс юӧртны тіянлӧ. Тійӧ тай миянӧс эдӧ пондӧ кывзыны, пырся оланас*в пырны асьнытӧ пуктат нетуяна*г отирӧ. Ӧні мийӧ мунам ентӧдтӧм отир дынӧ.
47 Сідз миянӧс тшӧктіс Медвылісьыс:



─ Ме Тэнӧ сувтӧті югдӧтны ентӧдтӧм отирсӧ,

медбы Тэ пыр мезмисӧ му пасьта оліссес».




48 Ентӧдтӧм отирыс сэтшӧмсӧ кылӧмсянь гажӧтчисӧ. Нія ошкисӧ Дӧсвидзисьлісь Кывсӧ. Веритiсö быдöнныс, кӧдналӧ шуöм пырны пырся оланö.
49 Дӧсвидзисьлӧн Кылыс сія муын паськаліс.


50 Но иудейес ызйӧтісӧ лэбтісьны Павел да Варнава вылӧ Енлӧ юрбитісь бурӧ пуктӧм инькаэсӧ да карсис юраліссесӧ. Нія апостоллэсӧ вашӧтісӧ асланыс муись.
51 Сэк Павел да Варнава пыркӧтісӧ ны ладорӧ коккезсиныс буссӧ да мунісӧ Иконияӧ.
52 А Антиокияас велӧтчиссес тырисӧ Вежа Лолӧн да ёна гажмисӧ.




*а 13.20 нёльсё витдас во ─ 450 лет

*б 13.29 дзебсянін ─ гробница, могила

*в 13.46 пырся олан ─ вечная жизнь

*г 13.46 нетуяна ─ недостойный





ВЕЖА АПОСТОЛЛЭЗЛӦН КЕРӦММЕЗ
Глава 14

Павел да Варнава Иконияын


1 Иконияын Павел Варнавакӧт пырисӧ синагогаӧ да висьтасисӧ Бур Юӧрсӧ. Висьтасьӧмныссянь иудейес да мӧдік отир ӧддьӧн унаӧн пондісӧ веритны.
2 Сэтӧн вӧлісӧ иудейез, кӧдна эзӧ веритӧ. Нія ентӧдтӧм йӧзсӧ ызйӧтісӧ лэбтісьны веритіссес вылӧ.
3 Апостоллэс дыркодь вӧлісӧ сэтӧн. Повтӧг висьтасисӧ Дӧсвидзись йылісь. Дӧсвидзисьыс ны пыр аркмӧтіс пассэсӧ да адззывлытӧммесӧ. Сідз Сія вынсьӧтіс висьтасьӧмсӧ Аслас бурсетӧм йылісь.


4 Отирыс карас янсӧтчисӧ: ӧтіккез вӧлісӧ иудейез дор, а мӧдіккез ─ апостоллэз дор.
5 Иудейес веськӧтліссезныскӧт да мӧдік йӧзкӧт лӧсьӧтчисӧ уськӧтчыны апостоллэс вылӧ. Нійӧ мӧдісӧ умӧльтны да шупкавны иззэзӧн.
6 Апостоллэс эта йылісь кылісӧ да сэтісь пышшисӧ. Нія локтісӧ Ликаония муӧ. Сэтчин Листра, Дервия каррезын да сы гӧгӧр муэзын
7 висьтасисӧ Бур Юӧрсӧ.

Павел да Варнава Листраын да Дервияын


8 Листраас вӧлі коккезнас шогалісь морт. Сія шогмӧмсянь абу вермӧм ветлӧтны.
9 Мортыс кывзіс Павеллісь баитӧмсӧ. Павелыс видзӧтӧв-керис сы вылӧ да казяліс: мортыслӧн эм веритӧмыс, медбы веськавны.
10 Павелыс горӧн висьталіс: «Тэныт шуа: Дӧсвидзись Кристос Исус нимӧн сувт аслат коккез вылӧ». Сія чепӧссис-чеччис да пондіс ветлӧтны.


11 Отирыс адззылісӧ лоӧмсӧ. Нія горӧн пондісӧ баитны ликаония кыв вылын: «Еннэс морттэз моз лэдзчисӧ миян дынӧ».
12 Варнавасӧ шуисӧ Зевсӧн, а Павелсӧ шуисӧ Ермийӧн сійӧн, мыля сія унажык висьтасис кывсӧ.
13 Карӧ пыранінас вӧлӧм Зевс енлӧ юрбитанін. Зевсыслӧ езъялансӧ ваялісьыс сэтчӧ вайӧтӧм пороззэзӧс да вайӧм юркытшшез. Ӧтлаын отиркӧт сія мӧдӧм вайны езъялан козин апостоллэслӧ.


14 Апостоллэс кылісӧ эта йылісь. Варнава да Павел косялісӧ ассиныс паськӧмнысӧ да уськӧтчисӧ отирыс коласӧ. Апостоллэс горӧтӧмӧн висьталісӧ:
15 «Мый тійӧ керат? Мийӧ эд тіян кодьӧсь жӧ морттэз. Бур Юӧр мийӧ тіянлӧ висьтасям, медбы тійӧ ковтӧм еннэзныт дынісь бергӧтчитӧ ловья Енлань. Сія аркмӧтіс енӧжсӧ мунас, саридзсӧ да быдӧс ны пытшкисьсӧ.
16 Сія одзза каддэзӧ олісь отирпӧлӧссӧ быдӧннысӧ лэдзис ветлӧтны асланыс туйезӧт.
17 Но Еныс эта коста эз дугдыв висьтасьны отирыслӧ Ас йывсис бурсӧ керӧммез пыр: енӧжсянь зэр сетӧмӧн, нянь да карч воӧмӧн, сёянӧн вердӧмӧн да гажнас сьӧлӧммезнымӧс тыртӧмӧн».
18 Сідз баитӧмнаныс нія ӧдва вермисӧ ӧвны отирсӧ, эзӧ лэдзӧ вайны нылӧ езъялан козинсӧ. Нія быдӧннысӧ тшӧктісӧ мунны горттэзӧ.


Павел да Варнава кольччисӧ Листраас да велӧтісӧ отирсӧ.
19 Апостоллэз повтӧг висьтасисӧ Бур Юӧрсӧ. Сы коста Антиокия да Икония каррезісь локтісӧ иудейез. Нія велӧтісӧ отирсӧ янсӧтчыны апостоллэс дынісь. Иудейес висьталісӧ: «Нылӧн баитӧмыс абу быль, нія бӧбӧтчӧны». Иудейес ызйӧтісӧ отирсӧ лэбтісьны апостоллэс вылӧ. Павелсӧ шупкалісӧ иззэзӧн. Сэсся кыскисӧ кар сайӧ, чайтісӧ кулӧмӧн да.
20 Но кӧр велӧтчиссес ӧксисӧ Павел гӧгӧрӧ, сія чеччис да пырис карас. Мӧд лунас Варнавакӧт сія муніс Дервияӧ.
21 И сія карын нія висьтасисӧ Бур Юӧрсӧ. Сэтӧн адззисӧ уна виль велӧтчисьӧс.

Сирияись Антиокияӧ бертӧм


Сэсся Павел да Варнава бӧра мунісӧ Листра, Икония да Антиокия каррезӧт.
22 Сэтчинісь веритіссесӧ нія вынсьӧтісӧ, велӧтісӧ нійӧ видзсьыны веритӧмас. Нія висьталісӧ: «Уна пессьӧм-мырсьӧм пыр эд колас мунны, медбы пырны Енлӧн Юраланінӧ».
23 Быд вичкуын нія сувтӧтісӧ веськӧтліссезӧс. Кӧслуналӧм да кеймӧм бӧрын веритіссес сетісӧ нійӧ Дӧсвидзись киӧ. Сылӧ эд нія и пондісӧ веритны.


24 Сэсся Писидия муӧт мунӧм бӧрын локтісӧ Памфилия муӧ.
25 Пергия карын Бур Юӧрсӧ висьтасьӧм бӧрсянь лэдзчисӧ Атталияӧ.
26 Сэсся бертісӧ Антиокия карӧ. Сэтчинсянь и иньдылӧмась вӧлі нійӧ воннэзныс Еныс отсӧтӧн керны уджсӧ. Ӧні сія уджыс керсис.
27 Сэтчин локтӧм бӧрын ӧктісӧ вичкусӧ. Нія висьтасисӧ быдӧс, мый ны пыр аркмӧтіс Еныс да кыдз мӧдік отирыслӧ осьтіс ыбӧссӧ веритӧмас.
28 Сэтӧн Павел да Варнава дыркодь олісӧ ӧтлаын велӧтчиссескӧт.






ВЕЖА АПОСТОЛЛЭЗЛӦН КЕРӦММЕЗ
Глава 15

Ерусалимын ӧксьӧм коста баитчӧм


1 Антиокия вичкуӧ кынымкӧ морт локтісӧ Иудея муись. Нія велӧтісӧ: одӧ кӧ лоӧ пӧ вудныштыштӧмӧсь Моисейлӧн Туйдӧт сьӧрті, сэк одӧ вермӧ мезмыны.
2 Павел да Варнава сувтісӧ нылӧ паныт, уна вермасисӧ мӧдмоза велӧтӧмныс кузя. Сэк Павелсӧ Варнаваыскӧт да ас колассиныс мукӧдсӧ иньдісӧ Ерусалимӧ. Сэтчин тшӧктісӧ эта йылісь баитны апостоллэзкӧт да вичкуын веськӧтліссезкӧт.
3 Антиокия вичкусис веритіссес нійӧ кольлалісӧ. Финикия да Самария муэзӧт мунтӧн Павел да Варнава висьтасисӧ мӧдік отирлісь Енлань бергӧтчӧмнысӧ. Сія юӧрсянь веритіссес быдӧнныс ёна гажмисӧ.


4 Ерусалимӧ локтӧм бӧрын вичкусис апостоллэс, веритіссес да веськӧтліссес бура панталісӧ нійӧ. Локтіссес висьтасисӧ ны пыр Енлісь керӧмсӧ. Нія висьтасисӧ, кыдз мӧдік отирлӧ Еныс осьтіс ыбӧссӧ веритӧмас.
5 Сэк лэбтісисӧ мукӧд воннэз, кӧдна вӧлісӧ фарисейез. Нія баитісӧ: мӧдік отир коласісь веритіссесӧ пӧ колӧ вундыштыштны да тшӧктыны овны Моисейлӧн Туйдӧт сьӧрті.


6 Апостоллэз да вичкуын веськӧтліссез ӧксисӧ баитны эта йылісь.
7 Нія дыркодь баитісӧ. Сэк Петраыс чеччис да висьталіс нылӧ: «Воннэзӧ, тійӧ тӧдат: миян коласісь важынсянь ни Еныс бӧрйис менӧ висьтасьны Бур Юӧрсӧ мӧдік отирлӧ, медбы и нія кылісӧ да пондісӧ веритны.
8 Мортлісь сьӧлӧмсӧ тӧдісь Ен козьналіс нылӧ Вежа Ловсӧ миянлӧ моз. Сідз Еныс мыччаліс: мӧдік отирыс Сылӧ туянаӧсь.
9 Сія миянӧс ны дынісь немӧн эз янсӧт. Нылісь сьӧлӧммезнысӧ сӧстӧмтіс веритӧмныс пыр.
10 Мый тійӧ ӧні Енсӧ лӧгӧтлат? Мӧдат велӧтчиссес вылӧ пуктыны сьӧкыт сийӧссӧ*а. Сійӧ нӧбӧтны айезнымлӧн и миян вынным эз тырмы.
11 Мийӧ эд веритам: Дӧсвидзись Кристос Исуслӧн бурсетӧмсянь мийӧ мезмам. Миян моз и мӧдік отирыс мезмас».


12 Сэк ӧксьӧммес лӧньсисӧ. Пондісӧ кывзыны Павелсӧ да Варнавасӧ. Нія висьтасисӧ, кытшӧм пассэз да адззывлытӧммез аркмӧтіс Еныс ны пыр мӧдік отир коласын.
13 Нія дугдісӧ баитны. Сэсся пондіс баитны Яков. Сія висьталіс: «Воннэз! Кывзӧ менӧ.
14 Симоныс*б вежӧртӧтіс: Еныс ӧні медодззаись видзӧтӧм мӧдік отирыс вылӧ, медбы ны коласісь ӧктыны Аслыс отирсӧ.
15 Енсянь юӧртіссезлӧн кыввезныс сэтшӧмӧсь жӧ. Гижӧм сідз:



16 ─ Сыбӧрын Ме берта

да лэбта Давидлісь усьӧм керкусӧ.

Лӧсьӧта сійӧ,

сэтісь разьсьӧмсӧ вились кера.

17 Сэк пондасӧ кошшыны Дӧсвидзисьсӧ и мӧдік отирыс,

быдпӧлӧс йӧзыс.

Ме нійӧ шуа Аслам отирӧн.

Сідз баитӧ быдӧс Аркмӧтісь Дӧсвидзисьыс,

18 Кӧда висьталіс эта йылісь кӧркӧсянь ни.



19 Сійӧн ме и баита: оз ков сьӧкытсӧ тэчны быдпӧлӧс отир коласісь Ен дынӧ локтӧммез вылӧ.
20 Нылӧ гижам: Ась озӧ сёйӧ киӧн керӧм еннэзлӧ вайӧмсянь сэрпӧсьмӧм сёян, вирись керӧм сёян да джагалӧм подалісь яй. Ась озӧ лэдзчисьӧ кыскасьны да отирлӧ озӧ керӧ сійӧ, мый аслыныс оз ков.
21 Моисейлісь Туйдӧтсӧ висьтасиссес кӧркӧсянь эд эмӧсь быд карын. Быд шоччисян лунӧ сійӧ Туйдӧтсӧ лыддьӧтӧны синагогаэзын».

Воннэзлӧ гижӧт


22 Сэк апостоллэс вичкуын веськӧтліссескӧт да ӧксьӧммескӧт баитчисӧ Антиокия карӧ ыстыны воннэзнысӧ. Нія ас колассиныс бӧрйисӧ Иудаӧс, шуны мӧд нимнас кӧ, Варсаваӧс, да Силаӧс. Воннэз коласын нія вӧлісӧ веськӧтліссез. Нійӧ ыстісӧ ӧтлаын Павелкӧт да Варнавакӧт.
23 Гижисӧ да иньдісӧ ныкӧт сэтшӧм гижӧт: «Пым юӧр тіянлӧ! Мийӧ ─ апостоллэз, вичкуын веськӧтліссез да веритіссез ─ гижам Антиокияись, Сирияись да Киликияись воннэзлӧ, быд отирись веритіссезлӧ.
24 Мийӧ кылімӧ: миянсянь локтӧммес мукӧдыс асланыс баитӧмӧн тіянӧс ӧштӧтӧмась, тӧждісьӧмӧдз воштӧмась. Нія баитӧмась, быдӧннытлӧ колӧ пӧ керны вундыштыштан пас да овны Моисейлӧн Туйдӧт сьӧрті. Сідз баитны нылӧ мийӧ эгӧ тшӧктӧ.
25 Сэк мийӧ ӧксимӧ да баитчимӧ: бӧрйӧм морттэсӧ ыстім тіян дынӧ ӧтлаын Павел да Варнава дона ёрттэзнымкӧт.
26 Павелыс да Варнаваыс эд ловнысӧ пуктӧны миян Дӧсвидзись Кристос Исус ним понда.
27 Мийӧ ыстім Иудаӧс да Силаӧс. Нія сійӧ жӧ висьталасӧ тіянлӧ асьныс.
28 Вежа Лолыслӧ да и миянлӧ оз ков тіян вылӧ унажык сьӧкытсӧ пуктӧмыс. Дзир эта колана:
29 эд сёйӧ киӧн керӧм еннэзлӧ вайӧмсянь сэрпӧсьмӧм сёян, вирись керӧм сёян да джагалӧм подалісь яй. Видзсьӧ лэдзчисьӧм-кыскасьӧмись. Мӧдіккезлӧ эд керӧ сійӧ, мый аслыныт оз ков. Сідз кӧ пондат керны, бур лоас. Быдӧс бурсӧ тіянлӧ!»


30 Ыстӧммес локтісӧ Антиокия карӧ. Ӧктісӧ веритіссесӧ да сетісӧ гижӧтсӧ.
31 Мӧддэс лыддьӧтісӧ да велӧтӧмсяняс гажмисӧ.
32 Иудаыс да Силаыс вӧлісӧ Енсянь юӧртіссез. Нія уна баитісӧ: воннэзнысӧ вынсьӧтісӧ да сьӧлӧммезнысӧ бурмӧтісӧ*в.
33 Иудаыс да Силаыс мымдакӧ олыштісӧ сэтӧн. Сэсся веритіссес нійӧ лӧнь олан вылӧ бласлӧвитӧмӧн бӧр ыстісӧ апостоллэз дынӧ.
34 Силалӧ юрас пырис кольччыны сэтчин, а Иуда бертіс Ерусалимӧ.
35 Павел да Варнава олісӧ Антиокия карын. Нія мӧдік веритіссезкӧт унакӧт велӧтісӧ да висьтасисӧ Дӧсвидзисьлісь Кывсӧ.

Павеллӧн Варнавакӧт янсӧтчӧм


36 Чулаліс мымдакӧ кад. Павелыс шуис Варнаваыслӧ: «Мунам каррезӧт, кытӧн висьтасим Дӧсвидзисьлісь Кывсӧ, пантасьлам воннэзнымкӧт да видзӧтам нылісь олансӧ».
37 Варнаваыс сьӧрас мӧдіс босьтны Иоанӧс, шуны мӧд нимнас кӧ, Маркӧс.
38 Сія кӧркӧ янсӧтчис ны дынісь Памфилияын, эз мун ӧтлаын сетӧм удж вылӧ. Сійӧн Павелыс Иоансӧ эз мӧд босьтны сьӧраныс.
39 Сідз Иоаныс кузя Павел да Варнава лӧгасисӧ да янсӧтчисӧ. Варнаваыс босьтіс Марксӧ да сыкӧт уйис Кипрӧ.
40 А Павелыс сьӧрас босьтіс Силаӧс. Воннэз сетісӧ Павелсӧ бурсӧ сетан Ен киӧ, и сія Силаыскӧт иньдӧтчис.
41 Нія мунісӧ Сирия да Киликия муэзӧт. Сэтчин вичкуэзісь веритіссесӧ вынсьӧтісӧ-велӧтісӧ.




*а 15.10 сийӧс ─ хомут

*б 15.14 Симон ─ апостол Петралӧн мӧдік ним

*в 15.32 сьӧлӧм бурмӧтны ─ удолетвориться, успокоить сердце





ВЕЖА АПОСТОЛЛЭЗЛӦН КЕРӦММЕЗ
Глава 16

Павеллӧн Тимофейкӧт пантасьӧм


1 Павел локтіс Дервия да Листра каррезӧдз. Листраын вӧлі Тимофей нима велӧтчись. Мамыс сылӧн вӧлі иудей отирись, Кристослӧ веритісь морт. Айыс сылӧн вӧлі грек.
2 Тимофейыс йылісь бурсӧ висьтасисӧ Иконияись да Листраись воннэз.
3 Павел лӧсьӧтчис сійӧ босьтны сьӧрас. Но иудейес быдӧнныс тӧдісӧ: сылӧн айыс грек. Сійӧн сы гӧгӧр олісь иудейез понда Павелыс Тимофейсӧ вундыштыштіс.
4 Каррезӧт мунӧм коста нія велӧтісӧ веритіссесӧ овны сідз, кыдз висьталісӧ апостоллэс да Ерусалимын вичкуӧн веськӧтліссес.
5 Вичкуэс вынсялісӧ веритӧмас. Веритіссес быд лун содісӧ.

Павеллӧ мыччалӧм


6 Павел Тимофейкӧт муніс Фригия да Галатия муэзӧт. Асияас юӧртны кывсӧ Вежа Лолыс падмӧтіс.
7 Нія локтісӧ Мисияӧдз. Сэтчинсянь мӧдісӧ мунны Вифинияӧ, но Вежа Лолыс нійӧ бӧра падмӧтіс.
8 Мисияӧт мунӧм бӧрын нія локтісӧ Троадаӧ.
9 Сэтӧн Павелыс ойнас адззыліс мыччалӧм: сы одзӧ сувтіс Македонияись морт. Сія корис Павелсӧ, висьталіс: «Саридзӧт вудж Македония муӧ да отсав миянлӧ».
10 Мыччалӧмыс бӧрсянь мийӧ*а падмӧтчытӧг лӧсьӧтчим мунны Македония муӧ. Мийӧ вежӧртім: Дӧсвидзисьыс миянӧс корӧ сэтчин висьтасьны Бур Юӧрсӧ.

Филип карись Лидия


11 Троадасис вӧрзьӧм бӧрын мийӧ веськыта локтім Самофракия муӧ, мӧд лунас ─ Неаполь карӧ,
12 сэтчинсянь ─ Филип карӧ. Македония муас локтікӧ, Филипыс вӧлі медодзза кар. Сэтӧн олісӧ Римись локтӧм отир. Сія карын мийӧ олім кынымкӧ лун.
13 Шоччисян лунӧ петім кар саяс ю дорӧ. Мийӧ видзим юрын: сэтчин пӧ кейманіныс. Сэтӧн пуксим да сёрнитім ӧксьӧм инькаэзкӧт.
14 Ны коласын ӧтік инька вӧлі Фиатира карись. Сія вузасис дона гӧрд дӧраӧн. Инькасӧ шуисӧ Лидия. Сія оліс Енсис полӧмӧн. Лидияыс кывзіс миянлісь висьтасьӧмсӧ, и Дӧсвидзисьыс отсӧтӧн Павеллӧн кыввес йиджисӧ сы сьӧлӧмӧ.
15 Лидияыс гортіссескӧт пыртчис. Сія висьталіс: «Шуат кӧ тійӧ менӧ Дӧсвидзисьлӧ веритісьӧн, сэк пырӧ да олӧ ме ордын». Сія ӧддьӧн корис миянӧс, и мийӧ керим сы сьӧрті.

Павелсӧ Силакӧт кутӧм


16 Ӧтпыр мийӧ мунім кейманінӧ. Туй вылас миянлӧ пантасис кысъялісь инька. Сы пытшкын вӧлӧм одзлань висьтавлісь сэрпӧсь лов. Инькаыс баитӧмнас вайӧм уна содтӧт кӧзяиннэслӧ.
17 Сія муніс Павел да миян сьӧрын. Инькаыс горӧтӧмӧн юӧртіс: «Этна морттэс Медвылісь Енлӧн кысъяліссез! Нія юӧртӧны миянлӧ мезман туй!»
18 Сідз сія горӧтліс уна лун сьӧрна. Сысянь Павелыс лӧгасис. Сія бергӧтчис да висьталіс сэрпӧсь лолыслӧ: «Кристос Исус нимӧн тшӧкта тэныт петны мортсис!» Сэтӧн жӧ сэрпӧсь лолыс инькасис петіс.
19 Кӧзяиннэс казялісӧ: нылӧн ӧшис сьӧм содтісьыс. Сэк нія кутісӧ Павелсӧ Силаыскӧт да вайӧтісӧ ӧтӧрын ӧксянінӧ, карын юраліссез дынӧ.
20 Сувтӧтісӧ нійӧ юраліссез одзӧ да висьталісӧ: «Этна иудейес гудыртӧны миянлісь карсӧ.
21 Велӧтӧны овны мӧдмоза. Миянлӧ, Римлӧн отирлӧ, сійӧ оз туй босьтны, сідз оз ков керны».
22 Отирыс лэбтісисӧ Павел да Сила вылӧ. Юраліссес тшӧктісӧ летны ны вылісь паськӧмнысӧ да вартлыны беддезӧн.
23 Ёна вартлӧм бӧрын нійӧ пуксьӧтісӧ. Чижовкаас уджалісьлӧ висьталісӧ: «Эн лэдз нійӧ син вылісь».
24 Сэтшӧмсӧ кылӧм бӧрын видзӧтлісьыс пыртіс нійӧ пытшкись жырӧ. Коккезнысӧ дорис пуэз коласӧ.

Чижовкаын


25 Ойшӧр гӧгӧрас Павел да Сила кеймисӧ, ошкисӧ-сьылӧтісӧ Енсӧ. Пукаліссес кывзісӧ нійӧ.
26 Видзчисьтӧг муыс ёна пондіс зэгавны. Чижовкаыс вӧрзис, сэтісь быдӧс ыбӧссэс оссисӧ, быдӧнныслӧн домӧттэзныс усисӧ.
27 Чижовка сьӧрын видзӧтлісьыс саймис. Сія казяліс осьта ыбӧссэсӧ да юрас пыртіс: «Пукаліссес, натьтӧ, пышшисӧ». Сэк сія кыскис шыпуртсӧ да мӧдіс асьсӧ вийны.
28 Павелыс горӧтіс: «Эн кер умӧльсӧ аслыт, мийӧ эд быдӧнным татӧн!»
29 Видзӧтлісьыс корис би да котӧрӧн пырис Павел да Сила дынӧ, повзьӧмувьяс зэгсьӧмӧн уськӧтчис ны одзӧ.
30 Сэсся нійӧ сэтісь петкӧтіс да юаліс: «Бур отир! Мый меным керны, медбы мезмыны?»
31 Нія сылӧ висьталісӧ: «Верит Дӧсвидзись Кристос Исуслӧ. Сэк мезман ачыт и тэнат гортіссет быдӧнныс».
32 Сэсся нія сылӧ да сы гортын оліссезлӧ висьтасисӧ Дӧсвидзисьлісь Кывсӧ.
33 Видзӧтлісьыс ойнас петкӧтіс Павелсӧ Силаыскӧт, миссьӧтіс дойдӧминнэзнысӧ. Сыбӧрын гортіссескӧт быдӧнныскӧт пыртчис.
34 Павелсӧ да Силасӧ вайӧтіс гортас да пуксьӧтіс пызан сайӧ. Сія гортіссескӧт гажӧтчис, Еныслӧ пондісӧ веритны да.


35 Асывнас карсис юраліссес уджаліссезнысӧ ыстісӧ висьтавны: «Лэдз нійӧ морттэсӧ».
36 Чижовкасис видзӧтлісьыс висьталіс эта йылісь Павеллӧ: «Юраліссес тшӧктісӧ лэдзны тіянӧс. Сідзкӧ, петӧ, мунӧ лӧнь сьӧлӧмӧн».
37 Павелыс висьталіс нылӧ: «Миянӧс, Римлісь отирӧс, бӧрйисьтӧг отир одзын вартлісӧ, пуксьӧтісӧ. Ӧні гусьӧн лэдзӧны. Огӧ мунӧ. Ась локтӧны да асьныс миянӧс петкӧтӧны».
38 Уджаліссес этнӧ кыввесӧ висьталісӧ карас юраліссеслӧ. Мӧддэс кылӧмыссянь повзисӧ: «Мый? Пуксьӧтӧммес Римлӧн отир?»
39 Сэк юраліссес асьныс локтісӧ да корисӧ проститны. Павелсӧ Силаыскӧт петкӧтісӧ да корисӧ мунны карсис.
40 Чижовкасис петӧм бӧрын нія локтісӧ Лидияыс ордӧ. Сэтӧн пантасисӧ веритіссескӧт, вынсьӧтісӧ нійӧ да мунісӧ.




*а 16.10 "мийӧ" ─ Эта кадсянь небӧгсӧ гижись, апостол Лука, пондіс ачыс ветлӧтны апостол Павелкӧт.





ВЕЖА АПОСТОЛЛЭЗЛӦН КЕРӦММЕЗ
Глава 17

Павел да Сила Фессалоникаын


1 Амфиполь да Аполония каррезӧт мунӧм бӧрын нія локтісӧ Фессалоникаӧ. Сэтӧн иудейезлӧн вӧлі синагога.
2 Павел одззамоз пырис синагогаас. Куим шоччисян лун сьӧрна отирыслӧ баитіс Вежа Гижӧттэз сьӧрті.
3 Сэтісь осьтіс-вежӧртӧтіс: «Кристосыслӧ коліс пессьӧмӧн-мырсьӧмӧн кувны да ловзьыны. Сія Исусыс и эм Кристос-Мездӧтісьыс, кӧда йылісь ме тіянлӧ висьтася».
4 Отирыс коласісь мукӧдыс пондісӧ веритны да ӧтлаасисӧ Павелкӧт да Силакӧт. Ны коласын унаӧн вӧлісӧ грек кыв вылын баитіссез. Унакодь вӧлісӧ и вылына пуктӧм инькаэз.


5 Но мукӧд иудейес эзӧ веритӧ да ӧддьӧн лӧгасисӧ. Нія босьтісӧ ӧксянінсис умӧль морттэзӧс да карсис отирсӧ ызйӧтісӧ лэбтісьны апостоллэс вылӧ. Чукӧртчӧммес локтісӧ Ясон керку дынӧ. Нія мӧдісӧ Павелсӧ да Силасӧ петкӧтны отирыс дынӧ,
6 но нійӧ эзӧ адззӧ. Сэк Ясонсӧ кынымкӧ веритіськӧт нуӧтісӧ карын юраліссез дынӧ. Отирыс горӧтлісӧ: «Этна быдлаын зык*а лэбтіссес и татчӧдз локтісӧ!
7 А Ясоныс нійӧ гортас лэдзис. Рим ӧксулӧн тшӧктӧммезлӧ нія паныт сувтӧны. Ӧксунас пуктӧны мӧдікӧс, Исусӧс».
8 Сідз баитӧмнаныс нійӧ кывзісь отирсӧ да карсис юраліссесӧ тӧждісьӧмӧдз вайӧтісӧ.
9 Ясонсӧ да мӧдіккесӧ лэдзисӧ, кӧр нія вештісӧ, мымда коліс.

Павел да Сила Верияын


10 Воннэз тэрмасьӧмӧн ойнас Павелсӧ да Силасӧ ыстісӧ Верияӧ. Сэтчин нія локтісӧ да пырисӧ иудейезлӧн синагогаӧ.
11 Сэтӧн олісь иудейес вӧлісӧ мывкыдажыкӧсь Фессалоникаын оліссезся. Нія бура кывзісӧ Кывсӧ. Быд лун висьталӧмсӧ видзӧтісӧ Вежа Гижӧттэз сьӧрті, былись я сідз гижӧм.
12 Вериясис иудейес унаӧн пондісӧ веритны. Уна веритіссез вӧлісӧ и грек кыв вылын баитіссез коласісь: вылына пуктӧм инькаэз да ай отир.
13 Фессалоникаас иудейеслӧ кывсьӧм: Павелыс пӧ Верия карас юӧртӧ Ен Кывсӧ. Нія локтісӧ сэтчӧ да ызйӧтісӧ отирсӧ лэбтісьны Павелыс вылӧ.
14 Сэк веритіссес иньдісӧ Павелсӧ саридз дорӧ. Верияас кольччисӧ Сила да Тимофей.
15 Кольлаліссес Павелсӧ вайӧтісӧ Афинӧдз да бертісӧ. Силалӧ да Тимофейлӧ нія вайисӧ юӧр: нылӧ пӧ падмӧтчытӧг колӧ локны Павел дынӧ.

Павел Афинын


16 Афинас Павелыс видзчисис Силасӧ да Тимофейсӧ. Сія карын вӧлісӧ унася-уна киӧн керӧм еннэз. Сысянь Павелыс пондіс тӧждыны, сьӧлӧм вылас лоис сьӧкыт.
17 Сія быдлаын сёрнитіс отиркӧт. Иудейескӧт да мӧдік отир коласісь Енсӧ тӧдіссезкӧт пантасьліс синагогаын. Пантасьліс и ӧтӧрын ӧксьӧм отиркӧт.
18 Мукӧдыс Павелыскӧт кутчисьлісӧ етшасьны. Нія вӧлісӧ философфез, "Эпикур" да "Стоик" велӧтӧммез сьӧрті оліссез. Ӧтіккез баитісӧ: «Мый мӧдӧ висьтавны эта абутӧмсӧ баитісьыс?» Мӧдіккез шуисӧ: «Тыдалӧ, сія висьтасьӧ йӧз еннэз йылісь». Павелыс эд нылӧ висьтасис Исусыс йылісь да ловзьӧм йылісь.
19 Сійӧ вайӧтісӧ Ареопагӧ. Нія юалісӧ: «Позьӧ я миянлӧ тӧдны, кытшӧм виль велӧтӧм тэ висьтасян?
20 Мыйкӧ тэ вӧвлытӧмӧ баитан миянлӧ. Висьтав миянлӧ, мый сія сэтшӧмыс?»
21 Афинын оліссес да ны дынӧ мӧдік муэзісь локтӧм отир каднысӧ унажык чулӧтлісӧ ӧтлаӧ ӧксьӧмӧн. Нія ёна радейтісӧ кывзыны мыйкӧ вильӧ.


22 Павелыс сувтіс Ареопаг шӧрӧ да висьталіс: «Афинын оліссез! Быдӧсын ме адзза, тійӧ ӧддьӧн юрбитісь йӧз.
23 Ме ветлӧтікам видзӧті копрасяніннэзнытӧ да адззи езъяланін*б, кӧда вылын гижӧм: "Тӧдтӧм Енлӧ". Тійӧ Сійӧ тӧдтӧг пуктат Енӧ. Ме Сы йылісь тіянлӧ и висьтася.


24 Миян гӧгӧрисьсӧ быдӧс аркмӧтіс Еныс. Сія енӧжыслӧн да муыслӧн Дӧсвидзись, Кӧда оз ов киӧн керӧм копрасяніннэзын.
25 Сылӧ оз ков морт киэзӧн отсасьӧмыс, Сылӧн эд быдӧс эм. Сія Ачыс сетӧ быдӧнлӧ олан, лолалӧм да быдӧс коланасӧ.
26 Ӧтік мортсянь Сія аркмӧтіс быдӧс морт увтырсӧ му пасьта олӧм понда. Ачыс сетіс нылӧ, мымда овны да кытӧн овны.
27 Сія быдӧс керис, медбы отирыс кошшисӧ Енсӧ. Поди, кималасӧн моз кошшӧмӧн адззасӧ Сійӧ. Сія эд абу ылын быдӧнным дынсянь.
28 Мийӧ Сыкӧт ӧтлаасьӧмӧн олам, ветлӧтам да лолалам. Тіян коласісь мукӧд кывбур гижиссес висьталісӧ: "Мийӧ быдӧнным Сы увтырись".
29 Сідзкӧ, мийӧ ─ Ен увтырись. Оз ков видзны юрын: Енсӧ пӧ позьӧ керны кужана киэзӧн да морт мывкыдӧн мыйкӧ вылӧ вачкисянаӧ зарниись, эзысись, изісь я.


30 Еныс дыр терпитіс отирыслісь Енсӧ тӧдтӧм олӧмнысӧ. Ӧні Еныс быдлаын да быд мортлӧ тшӧктӧ бергӧтчыны умӧль керӧммезныс дынісь Сыланьӧ.
31 Сія сувтӧтіс Судитан Лун, кӧр пондас веськыта бӧрйисьны быдӧс му вылісь отиркӧт. Судитісьӧн лоас Сылӧн сувтӧтӧм Мортыс. Сійӧ Мортсӧ быдӧнныслӧ мыччаліс, кӧр Сійӧ ловзьӧтіс».


32 Кулӧммезісь ловзьӧм йылісь кылікӧ, ӧтіккез пондісӧ серавны. Мӧдіккез висьталісӧ: «Эта йылісь тэнӧ кывзам мӧдпырись».
33 Сэк Павелыс ны дынісь петіс.
34 Но мукӧдыс локтісӧ Павелыс дынӧ да пондісӧ веритны. Ны коласын вӧлісӧ Ареопагын уджалісь Дионисий да Дамар нима инька.




*а 17.6 зык ─ шум, мятеж

*б 17.23 езъяланін ─ жертвенник





ВЕЖА АПОСТОЛЛЭЗЛӦН КЕРӦММЕЗ
Глава 18

Коринфын


1 Афинсис мунӧм бӧрын Павел локтіс Коринфӧ.
2 Сэтчин сія пантасис Акил нима иудейкӧт и сылӧн Прискилла инькӧт. Акилыс шогмылӧм Понтын. Абу чулалӧм уна кад, кыдз нія локтӧмась Италияись. Нылӧ сэтчинісь ковсьӧм петны, мыля Клавдий ӧксуыс иудейесӧ Римсис тшӧктӧм мунны. Павелыс локтіс ны ордӧ.
3 Сылӧн ныкӧт вӧлі ӧткодь удж ─ керны палаткаэз. Сійӧн Павелыс кольччис ны ордын да ӧтлаын ныкӧт уджаліс.
4 Быд шоччисян лунӧ сія баитіс синагогаын, вынсьӧтчис вежӧртӧтны иудейесӧ да греккесӧ.


5 Сэтчӧ Македонияись локтісӧ Сила да Тимофей. Сэк Павелсӧ Вежа Лов ӧзйӧтіс висьтасьны иудейеслӧ: Исусыс и эм Кристос-Мездӧтісьыс.
6 Нія Павелыс вылӧ лэбтісисӧ, пондісӧ сійӧ видны. Сэк Павелыс ассис паськӧмсӧ пыркӧтіс да висьталіс нылӧ: «Тіянӧс Еныс мыжьяс*а кӧ, тійӧ сійӧ асьныт бӧрйит. А менам сьӧлӧмӧ сӧстӧм. Ӧнісянь ме муна мӧдік отир дынӧ».
7 Павелыс сэтісь муніс да локтіс Енсис полісь Иуст нима морт ордӧ. Сылӧн керкуыс сулаліс ордчӧн синагогакӧт.
8 Синагогаын веськӧтлісь Крисп гортіссескӧт пондіс веритны. Павелсӧ кылӧм бӧрын и Коринфсис уна отир пондісӧ веритны да пыртчисӧ.


9 Дӧсвидзисьыс ойнас мыччалӧм пыр висьталіс Павеллӧ: «Баит повтӧг, дугдывтӧг.
10 Ме тэкӧт. Тэныт некин оз кер умӧльсӧ. Эта карын Менам отирӧ уна».
11 Павелыс сэтӧн оліс во да квать тӧлісь сьӧрна. Сія велӧтіс отирсӧ да висьтасис Енлісь Кывсӧ.


12 Акаияас Римсянь сувтӧтӧм юралісьнас вӧлі Галлион. Сэк иудейес ӧтлаасисӧ да Павелсӧ кутісӧ. Вайӧтісӧ сійӧ Галлионыс дынӧ суд вылӧ.
13 Нія висьталісӧ: «Енлӧ юрбитны велӧтӧмыс сылӧн абу Туйдӧтным сьӧрті».
14 Павелыс мӧдіс баитны. Но Галлионыс висьталіс иудейеслӧ: «Иудейез! Керис кӧбы сія тіянлӧ мыйкӧ умӧльӧ, лёкӧ я, сэк ме верми бы тіянӧс кывзыны.
15 Но тіян бӧрйисьӧмныт мунӧ велӧтӧмныт, ниммезныт да Туйдӧтныт йылісь. Ме сэтӧн ог понды бӧрйисьны. Асьныт видзӧтӧ».
16 Галлионыс нійӧ судсис вашӧтіс.
17 Сэк греккес кутісӧ синагогаын веськӧтлісь Сосфенсӧ да вартлісӧ сійӧ судыс одзын. Галлионыс ны вылӧ и дзар эз кер.

Павел бертӧ Антиокияӧ


18 Павелыс сыбӧрын уна лун сьӧрна оліс Коринфас. Сэсся воннэскӧт кольласис да уйис Сирияӧ. Сыкӧт тшӧтш уйисӧ Акил да Прискилла. Кенкреяын Павелыс шырис юрсисӧ Ен одзын кыв сетлӧм сьӧрті.
19 Ефесӧ локтӧм бӧрын Павелыс нійӧ сэтӧн колис. А ачыс пырис синагогаӧ да сёрнитіс иудейескӧт.
20 Нія корисӧ сійӧ ны дынын олыштны дыржык, но сія эз кольччы.
21 Ныкӧт кольласьӧм коста Павелыс висьталіс: «Меным ӧддьӧн колӧ локтан вежалунсӧ чулӧтны Ерусалимын. Енлӧ кӧ колас, ме тіян дынӧ берта». Сія Ефессис муніс, а Акилыс да Прискиллаыс кольччисӧ сэтӧн.
22 Павелыс локтіс Кесария карӧ, сэсся иньдӧтчис Ерусалимӧ. Веритіссескӧт адззисьлӧм бӧрын муніс Антиокия карӧ.
23 Сэтӧн мымдакӧ олӧм бӧрын кытшӧвтіс Галатия да Фригия муэсӧ да вынсьӧтіс сэтчинісь велӧтчиссесӧ.

Ефесын да Коринфын Аполлослӧн юӧртӧм


24 Аполлос нима иудей локтіс Ефесӧ. Чужан гортнас сія вӧлӧм Александрияись. Сія бура тӧдіс Вежа Гижӧттэсӧ, кужис баитны.
25 Аполлосыс вӧлі велӧтӧм Дӧсвидзисьлӧн Туй сьӧрті. Сія ловсӧ пуктіс висьтасьны Дӧсвидзисьыс йылісь, баитіс да велӧтіс бура, а пыртӧмсӧ тӧдіс дзир Иоанлісь.
26 Сія повтӧг пондіс баитны синагогаын. Акилыс Прискилаыскӧт кылісӧ сылісь баитӧмсӧ. Нія корисӧ сійӧ гортаныс да буржыка велӧтісӧ, вежӧртӧтісӧ "Дӧсвидзисьлісь Туйсӧ".
27 Аполлосыс лӧсьӧтчис мунны Акаия муӧ. Сэк воннэс гижисӧ сэтчинісь велӧтчиссеслӧ, медбы сійӧ босьтісӧ дынаныс. Сэтчин локтӧм бӧрын Аполлосыс Енлӧн бурсетӧмсянь уна отсаліс веритіссеслӧ.
28 Отирыс одзын сія ёна вермасис иудейескӧт: Вежа Гижӧттэз сьӧрті осьтіс-вежӧртӧтіс Исусыс йылісь, Сія пӧ и эм кӧсйӧм Кристос-Мездӧтісьыс.




*а 18.6 мыжйыны ─ покарать





ВЕЖА АПОСТОЛЛЭЗЛӦН КЕРӦММЕЗ
Глава 19

Павел Ефесын


1 Аполлосыс вӧлі Коринфын. Сы коста Павелыс муніс керӧса муэзӧт да локтіс Ефесӧ. Сэтчин адззис кынымкӧ велӧтчисьӧс.
2 Сія нылісь юаліс: «Козьналіс я Еныс тіянлӧ Вежа Ловсӧ, кӧр пондіт веритны?» Нія висьталісӧ: «Мийӧ Вежа Лолыс йылісь эгӧ и кывлӧ».
3 Павелыс нылісь юаліс: «Кытшӧм пыртчӧмӧн нӧ тійӧ пыртчит?» Мӧддэс висьталісӧ: «Иоаныс пыртӧмӧн».
4 Павелыс шуис: «Иоаныс пыртіс нійӧ, кӧдна бергӧтчисӧ умӧль керӧммезныс дынісь. Отирсӧ сія тшӧктіс веритны сы бӧрын Локтісьлӧ. А сы бӧрын Локтісьыс ─ Кристос Исус».
5 Сійӧ кылӧм бӧрын нія пыртчисӧ Дӧсвидзись Исус нимӧн.
6 Павелыс пуктіс ны вылӧ киэсӧ. Сэк Вежа Лолыс лэдзчисис пыртӧммес вылӧ. Нія пондісӧ баитны мӧдік кыввез вылын да Енсянь юӧртны.
7 Быдӧссӧ нія вӧлісӧ даскык морт гӧгӧр.


8 Павелыс локтіс синагогаӧ. Сія куим тӧлісь сьӧрна сёрнитіс отиркӧт: повтӧг висьтасис, велӧтіс-осьтіс Енлӧн Юралӧм йылісь.
9 Мукӧдыс чорзьӧтісӧ сьӧлӧммезнысӧ да эзӧ веритӧ. Быдӧнныс одзын умӧль кыввезӧн видісӧ Дӧсвидзисьлӧн Туй йылісь велӧтӧмсӧ. Сэк Павелыс велӧтчиссескӧт ны дынісь муніс. Сэксянь сія быд лун баитіс-велӧтіс Тиранлӧн велӧтанінын.
10 Сідз кыссис кык во сьӧрна. Сійӧн Дӧсвидзись Исус йылісь юӧртӧмсӧ кылісӧ Асия пасьта оліссез быдӧнныс: кыдз иудейез, сідз и мӧдік отир.


11 Павел пыр Еныс аркмӧтліс вына адззывлытӧм керӧммез.
12 Шогаліссез вылӧ пуктывлісӧ Павелыслісь новьян чышьяннэсӧ да йыэсӧ. Сэк шогӧт-висяннэз нылӧн чулавлісӧ, сэрпӧсь ловвез ны пытшкись петлывлісӧ.


13 Иудейес коласын вӧлісӧ ветлӧтісь тӧдіссез. Нія Дӧсвидзись Исусыс нимӧн отирись пондісӧ вашӧтлыны сэрпӧсь ловвесӧ. Шувлісӧ сідз: «Исус нимӧн, кӧдӧ Павелыс юӧртӧ, тшӧктам тіянлӧ мортсис петны».
14 Сідз керлывлісӧ Скева аркирейлӧн сизим зон.
15 Сэрпӧсь лолыс сэтчӧ шуис: «Исуссӧ ме тӧда, Павелсӧ тӧда, а тійӧ киннэз сэтшӧммес?»
16 Серпӧсь лола мортыс уськӧтчис Скева зоннэз вылӧ. Сія вӧлі ӧддьӧн вына да нійӧ вермис. Нія вартлӧмӧсь, вирӧсьӧсь да кушӧсь пышшисӧ сія керкуись.


17 Ефес карись быдӧнныс ─ и иудейес, и греккес ─ пондісӧ тӧдны лоӧмыс йылісь. Сысянь отирсӧ полӧм кутіс. Нія ошкісӧ-лэбтісӧ Дӧсвидзись Исуслісь нимсӧ.
18 Унаӧн вовлісӧ Исуслӧ виль веритіссез коласісь. Нія осьтісӧ-висьтасисӧ умӧль керӧммезнысӧ.
19 Сэтӧн унаӧн вӧлісӧ и тӧдіссез коласісь. Нія ӧктісӧ ассиныс небӧггезнысӧ да сотісӧ быдӧнныс одзын. Небӧггезнысӧ неблӧмась витдас сюрс*а эзысь сьӧм*б вылӧ.
20 Сэтшӧм вынӧн паськаліс да поздісис отир сьӧлӧммезӧ Дӧсвидзисьлӧн Кылыс.

Ефесын зык лэбтӧм


21 Сэтӧн быдӧс керӧм бӧрын Павелыс юрас пыртіс мунны Ерусалимӧ. Сэтчин сія лӧсьӧтчис мунны Македония да Акаия муэзӧт. Сія висьталіс сідз: «Ерусалимас вовлӧм бӧрын меным колӧ мунны и Римӧ».
22 Македония муас ыстіс ассис кык отсасисьӧс: Тимофейӧс да Ерастӧс. Ачыс мымдакӧ кежӧ кольччис Асияас.


23 Сія кадӧ Дӧсвидзисьлӧн Туй велӧтӧмыс кузя ыджыт зык лэбтісис Ефес карын.
24 Сэтӧн вӧлі Димитрий нима эзысьӧн уджалісь. Сія эзысьсис керліс учӧтик керкуоккез Артемидалӧ юрбитанін сьӧрті. Аслас уджаліссезлӧ сія отсавліс шедтыны уна сьӧм.
25 Сія ӧктіс нійӧ да ны кодь мӧдік уджаліссесӧ. Нылӧ висьталіс: «Ёрттэзӧ! Тійӧ тӧдатӧ, эта уджӧн мийӧ уна шедтам.
26 Тійӧ эд асьныт адззат и кылат, мый керсьӧ Ефесас да быдсӧн Асияас. Павелыс аслас велӧтӧмӧн уна йӧзӧс ылӧтіс. Сія баитӧ: киӧн керӧммес пӧ абу еннэз.
27 Сысянь миян уджным отирыслӧ оз понды ковны. Нельки ыджыт Артемида еннымлӧн юрбитаніныс абутӧм туйӧ лоас, да и Артемидасӧ ыджытас озӧ пондӧ пуктыны. Сылӧ эд быдсӧн Асияын да мӧдік муэзын оліссез копрасьӧны».


28 Сійӧ кывзӧм бӧрын ӧксьӧммес лёксялісӧ. Пондісӧ горӧтлыны: «Ефесісь Артемида ─ медыджыт!»
29 Нія горӧтлӧмнаныс лэбтісӧ быдсӧн карсӧ. Отирыс кутісӧ Гайӧс да Аристаркӧс, кӧдна Павелыскӧт локтӧмась Македония муись. Быдӧнныс ӧтлаын иньдӧтчисӧ карас театрӧ.
30 Павелыс мӧдіс пырны отирыс коласӧ. Велӧтчиссес сійӧ эзӧ лэдзӧ.
31 Сэтӧн юраліссез коласісь мукӧдыс вӧлісӧ Павеллӧн ёрттэз. Нія тшӧктісӧ висьтавны Павелыслӧ, медбы сія эз мыччась театрас.


32 Сы коста ӧксьӧммес коласісь ӧтіккез горӧтісӧ ӧтікӧ, мӧдіккез ─ мӧдікӧ. Мукӧдыс ны коласісь эзӧ и тӧдӧ, мыйлӧ ӧксис отирыс, ӧксьӧмныс вӧлі арттӧм*в да.
33 Иудейез корӧм сьӧрті отирыс коласісь корисӧ Александр нима мортӧс. Сія мыччаліс кинас, мӧдіс баитны отирыслӧ.
34 Сія вӧлі иудей. Эта йылісь тӧдӧм бӧрын быдӧнныс ӧтік ӧмись горӧтісӧ. Отирыс кык час мымда ӧтмоз горӧтліс: «Ефесісь Артемида ─ медыджыт!»


35 Карын веськӧтлісьыс ӧліс отирсӧ, сэсся висьталіс: «Ефесын оліссез! Кытшӧм морт оз тӧд: Ефес карын оліссез копрасьӧны енӧжсянь лэдзчисьӧм ыджыт Артемида енлӧ?
36 Некин тіянкӧт оз етшась эта понда. Тіянлӧ колӧ лӧньсьыны. Видзӧттӧг оз ков нем керны.
37 Тійӧ вайӧтіт этнӧ кык мортсӧ. Нія Артемидалӧ юрбитанінісь нем эзӧ гусялӧ. Енныт йылісь умӧля эзӧ баитӧ.
38 Димитрийлӧн да сыкӧт уджаліссезлӧн эм кӧ мый ны вылӧ норасьны, ась мунӧны бӧрйисьны судӧ да Римись юраліссез дынӧ. Сэтчин ась норасьӧны ӧтамӧдныс вылӧ.
39 Кошшат кӧ тійӧ мӧдікӧ, сэк ӧктасӧ отирсӧ да видзӧтасӧ миян туйдӧт сьӧрті.
40 Талуння лунӧ лоӧм понда миянӧс вермасӧ судитны кыдз зык лэбтіссезӧс. Мыйӧн сэк мийӧ пондам дорйыны асьнымӧс эта ӧксьӧмись?» Сідз висьталӧм бӧрын сія быдӧннысӧ тшӧктіс рознитчыны.




*а 19.19 витдас сюрс ─ 50 000

*б 19.19 эзысь сьӧм ─ серебряные деньги

*в 19.32 арттӧм ─ беспорядочный





ВЕЖА АПОСТОЛЛЭЗЛӦН КЕРӦММЕЗ
Глава 20

Македония да Греция муэзӧ Павеллӧн иньдӧтчӧм


1 Отирыс лӧньсисӧ. Сэк Павелыс ӧктіс велӧтчиссесӧ да нійӧ вынсьӧтіс. Ныкӧт кольласьӧм бӧрын петіс да муніс Македония муӧ.
2 Нія муэзӧт мунӧм коста Павелыс уна велӧтіс-вынсьӧтіс веритіссесӧ. Сэтчинсянь локтіс Грецияӧ.
3 Сэтӧн оліс куим тӧлісь. Сія лӧсьӧтчис уйны Сирияӧ, но сылӧ висьталісӧ, иудейес пӧ сійӧ мӧдӧны вийны. Сэк сія шуис бертны Македонияӧт.
4 Асияӧ сыкӧт мунісӧ Верияись Пирлӧн Сосипатр зоныс, Фессалоникаись Аристарк да Секунд, Дервияись Гай, Тимофей да Асияись Тихик Трофимкӧт.
5 Нія мунісӧ одзжык да видзчисисӧ миянӧс Троадаын.
6 Шӧмтӧм нянь сёян луннэз бӧрын мийӧ Филип карсис уйим. Вит лун бӧрті мийӧ локтім Троадаӧ. Сэтӧн мийӧ олім сизим лун.

Евтикӧс ловзьӧтӧм


7 Неделяын медодзза лунӧ велӧтчиссес ӧксисӧ нянь чеглалӧм понда. Павелыс баитіс ныкӧт. Сёрнитӧмныс кыссис ойшӧрӧдз, мӧд лунас Павелыс лӧсьӧтчис мунны да.
8 Кытӧн мийӧ вӧлімӧ, сэтӧн сотчис уна би, а ӧксимӧ мийӧ медвылісь жырас
9 куимсувда керкуын. Ӧшын вылас пукаліс Евтик нима том морт. Павелыслӧн сёрнитӧмыс кыссис дырӧдз, сійӧн зонкаыс ланьтӧм кыз онӧн да узикас усис улӧ. Му вывсис сійӧ лэбтісӧ кулӧмӧс.
10 Павелыс лэдзчис, водіс Евтикыс вылӧ да зэлӧтіс бердас. Сыбӧрын висьталіс: «Эд тӧждісьӧ, сылӧн лолыс пытшкас».
11 Павелыс бӧр кайис жырас, чегӧтіс нянь да сёйис. Сія баитіс югдандорӧдззас, сэсся муніс.
12 Быдӧнныс ӧддьӧн гажмисӧ, нія эд зонкасӧ вайӧтісӧ гортас ловьяӧс.
13 Мийӧ мунім одзлань. Пуксим корабль вылӧ да уйим Ассӧ. Сэтчинісь миянлӧ коліс босьтны Павелсӧ, кыдз сія тшӧктіс. Ачыс лӧсьӧтчис Ассас локны подӧн.

Троадаись Милитӧдз туй


14 Ассас мийӧ Павелыскӧт пантасим. Сійӧ босьтім да локтім Митилинаӧ.
15 Сэтісь мунӧм бӧрын мӧд лунас сувтчим Киос му весьтын. Куимӧт лунас сувтчим Самосын. Трогилияӧ вовлӧм бӧрын мӧд лунас локтім Милитӧ.
16 Павелыс Ефесас сувтчыны эз тшӧкты, Учӧт Азияас эз мӧд падмӧтчыны да. Сія тэрмасис Ерусалимӧ. Петас кӧ, мӧдіс шедны Витдаслун вежалун*а вылӧ.

Павел Ефес вичкуись веськӧтліссезкӧт


17 Милитсяняс Павелыс ыстіс Ефесӧ юӧр, корис локны вичкуись веськӧтліссесӧ.
18 Ефесісь локтӧммеслӧ Павелыс висьталіс: «Тійӧ тӧдат: Асияас локтӧм лунсянь ме пыр вӧлі тіянкӧт.
19 Ме рам мывкыдӧн*б, уна синва кисьтӧмӧн уджалі-кысъялі Дӧсвидзисьыслӧ. Меным эд ковсис ёна пессьыны-мырсьыны иудейезсянь лёк керӧмныс кузя.
20 Ме тіянӧс велӧті отир коласын да горттэзаныт. Коланасӧ висьтавтӧг нем эг коль.
21 Иудейесӧ да мӧдік отирсӧ тшӧкті бергӧтчыны Енлань да веритны миян Дӧсвидзись Кристос Исуслӧ.


22 Ӧні ме кера Вежа Лов тшӧктӧм сьӧрті, муна Ерусалимӧ. Ог тӧд, мый менӧ сэтчин видзчисьӧ.
23 Вежа Лолыс тай быд карын висьталӧ: пуксьӧтӧм да пессьӧм-мырсьӧм пӧ видзчисьӧ менӧ.
24 Ме эд нем вылӧ ог видзӧт, ог видзсьы оланӧ бердӧ. Дзир гаж сьӧлӧмӧн бы медбӧрӧдз мунны олан туйӧс да ештӧтны*в Дӧсвидзись Исуссянь босьтӧм уджӧс: висьтасьны Енлӧн бурсетӧм йылісь Бур Юӧрсӧ.
25 Тіян дынын олӧмӧ коста ме висьтаси Енлӧн Юралӧм йылісь. А ӧні ме тӧда: тійӧ сэсся одӧ ни адззылӧ менӧ.
26 Сійӧн талуння лунӧ тіянлӧ висьтала, кыдз эм: тіян коласісь кинкӧ ӧшас кӧ туй вывсис, сія абу ме кузя, менам сьӧлӧмӧ сӧстӧм.
27 Ме эд тіянлӧ висьталі быдӧс, мый Еныслӧ колӧ.


28 Сідзкӧ, видзсьӧ асьныт да баляэз сьӧрын видзӧтіссез моз тӧждісьӧ веритіссес понда. Вежа Лолыс эд сувтӧтіс тіянӧс видзӧтны веритіссес сьӧрын ─ Дӧсвидзись Енлӧн вичку сьӧрын, кӧда понда Сія вештісис Аслас вирӧн.
29 Ме тӧда: менам мунӧм бӧрын тіян дынӧ пырасӧ лёк кӧиннэз, кӧдна чукӧрнытӧ озӧ жалейтӧ.
30 И ас колассиныт мукӧдыс лэбтісясӧ. Нія пондасӧ баитны бӧбӧтӧмӧн, медбы сьӧраныс кыскыны велӧтчиссесӧ.
31 Сідзкӧ, лоӧ лӧсьӧтчӧмӧсь да эд вунӧтӧ, кыдз ме куим во сьӧрна ой и лун синва пыр дугдывтӧг велӧті тіян коласісь быдӧннытӧ.


32 Ӧні ме сета тіянӧс Ен киэзӧ да Енсянь бурсетӧм Кылыслӧ. Сія Кылыс тіянӧс вермас буржыка велӧтны. Быдӧс вежа отиркӧт ӧтлаын и тіянлӧ сетас кӧсйӧмсӧ.


33 Зарни, эзысь, паськӧм меным тіянсянь эз ков.
34 Асьныт тӧдат: аслым да мекӧт ветлӧтіссезлӧ быд колана торсӧ ме шедті аслам киэзӧн.
35 Быдӧсын ме тіянлӧ мыччалі, кыдз колӧ уджавны да отсавны вынтӧммеслӧ. Тӧдвыланыт видзӧ Дӧсвидзись Исуслісь кыввесӧ. Сія эд Ачыс висьталіс: сетавны босьтӧмысся буржык».


36 Сідз висьталӧм бӧрын нія ӧтлаын сувтісӧ пидзӧс вылӧ да кеймисӧ.
37 Сэк быдӧнныс ӧддьӧн горзісӧ, Павеллӧ голя бердас кутчисьӧмӧн окалісӧ сійӧ.
38 Нія ӧддьӧн тӧждісӧ сылӧн висьталӧм кыввезсянь: озӧ ни пӧ сэсся адззисьлӧ сыкӧт. Сійӧ кольлалісӧ корабльыс дынӧдз.




*а 20.16 Витдаслун вежалун ─ Пятидесятница

*б 20.19 рам мывкыд ─ смирение

*в 20.24 ештӧтны ─ завершить

Ерусалимӧ туй


1 Ныкӧт кольласьӧм бӧрын мийӧ вӧрзьӧтчим туйӧ. Мийӧ веськыта локтім Косӧ, мӧд лунас ─ Родосӧ, а сэсся ─ Патараӧ.
2 Сэтӧн адззим корабль, кӧда лӧсьӧтчис мунны Финикияӧ. Мийӧ пуксим сэтчӧ да вӧрзим.
3 Уйиканым шульга ладорас адззылім Кипр му. Мийӧ туйнымӧс видзим Сирияӧ. Корабльсӧ коліс ректыны Тирын, сійӧн мийӧ сэтӧн сувтчим.
4 Сэтчин панталім велӧтчиссезӧс да олім ны дынын сизим лун. Лолыс ӧзйӧтӧмсянь велӧтчиссес мӧдісӧ падмӧтны Павелсӧ, медбы эз мун Ерусалимас.
5 Нія луннэз бӧрын мийӧ петім да мунім одзлань. Быдӧнныс иннезнаныс да челядьнаныс кольлалісӧ миянӧс нельки кар сайӧдз. Ва дорас пидзӧс вылӧ сувтӧмӧн кеймим.
6 Ӧтамӧдкӧт кольласим да кайим корабль вылӧ. Миянӧс кольлаліссес бертісӧ гортӧ.


7 Тирсяняс уйӧм бӧрын мийӧ локтім Птолемаидаӧ. Сэтӧн пантасим веритіссескӧт да ныкӧт чулӧтім ӧтік лун.

Павеллӧ юӧртӧм


8 Мӧд лунас Павелыскӧт мийӧ сэтчинсянь локтім Кесарияӧ. Пырим Бур Юӧрсӧ висьтасись Филип ордӧ да сэтӧн сувтчим. Сія вӧлі Ерусалим вичкуын сизим бӧрйӧм отсасись коласісь.
9 Сылӧн вӧлісӧ нёль ныв. Нывкаэс нёльнанныс вӧлісӧ Енсянь юӧртіссез.


10 Ны ордын мийӧ олім уна лун. Сы коста Иудея муись локтіс Агав нима Енсянь юӧртісь.
11 Миян дынӧ пырӧм бӧрын сія босьтіс Павелыслісь йысӧ. Йынас домаліс ассис киэсӧ да коккесӧ. Сэтчӧ висьталіс: «Сідз висьталіс Вежа Лолыс: мортсӧ, кӧдалӧн эта йыыс, Ерусалимас иудейес кутасӧ, домаласӧ да сетасӧ ентӧдтӧммез киӧ».
12 Сэтшӧмсӧ кылӧм бӧрын сэтіссескӧт ӧтлаын и мийӧ кеймисим, медбы Павелыс эз мун Ерусалимас.
13 Сэк Павелыс висьталіс: «Мый тійӧ керат? Мый горзат? Мыйлӧ сьӧлӧмӧс дойдат? Кутӧмсис да пуксьӧтӧмсис ме ог пов, лӧсьӧтчи нельки кувны Ерусалимас Дӧсвидзись Исус ним понда».
14 Мийӧ казялім: огӧ вермӧ сійӧ падмӧтны мунӧмсис. Сэк мийӧ лӧньсим да висьталім: «Ась петӧ, кыдз Дӧсвидзись шуас».


15 Нія луннэз бӧрын мийӧ лӧсьӧтчим да мунім Ерусалимӧ.
16 Миянкӧт ӧтлаын мунісӧ Кесариясис кынымкӧ велӧтчись. Нія миянӧс вайӧтісӧ Мнасон нима морт дынӧ, кӧда вӧлі Кипрись. Мнасоныс важынкодь ни вӧлӧм велӧтчисьӧн. Мийӧ сы ордын сувтчим.

Павел Ерусалимын


17 Мийӧ локтім Ерусалимӧ. Воннэзным гажӧн панталісӧ миянӧс.
18 Мӧд лунас Павелкӧт локтім Яков дынӧ. Сэтчӧ локтісӧ и вичкуись веськӧтліссез.
19 Пантасьӧм бӧрас Павелыс нылӧ ӧтікӧдз быдӧс висьтасис, мый керис Еныс сы удж пыр мӧдік отир коласын.
20 Нія кывзісӧ сійӧ да ошкисӧ Енсӧ. Павелыслӧ висьталісӧ: «Вонным, тэ тӧдан, иудейез коласісь унася-уна отир пондісӧ веритны. Но нія эд быдӧнныс Моисейлӧн Туйдӧт дор ёна сулалӧны.
21 Тэ йылісь нылӧ кывсьӧм: мӧдік йӧз коласын олісь иудейесӧ тэ пӧ велӧтан кежны Моисейлӧн Туйдӧт дынісь, он пӧ лэдз зоннэзнысӧ вундыштыштны да овны айезныс моз.
22 Кӧр кыласӧ тэнат локтӧм йылісь, сэк уна отир ӧксяс. Мый нӧ пондам керны?
23 Кер инӧ висьталӧмным сьӧрті. Миян коласісь нёль морт Еныслӧ кыв сетӧмась.
24 Тэ босьт нійӧ да Туйдӧтын висьталӧм сьӧрті асьтӧ ныкӧт сӧстӧмт. Ны туйӧ вештісь ачыт, медбы нія шырисӧ ассиныс юрсинысӧ. Сэк быдӧнныс пондасӧ тӧдны: тэ йылісь кывсьӧмыс весись баитӧм, тэ и ачыт олан Моисейлӧн Туйдӧт сьӧрті.
25 Мӧдік йӧз коласісь петӧм веритіссезлӧ мийӧ гижлім да тшӧктім сідз овны: Ась озӧ сёйӧ киӧн керӧм еннэзлӧ вайӧмсянь сэрпӧсьмӧм сёян, вирись керӧм сёян да джагалӧм подалісь яй. Ась озӧ лэдзчисьӧ кыскасьны».


26 Сэк Павелыс мӧд лунас босьтіс нійӧ морттэсӧ да Туйдӧт сьӧрті асьсӧ ныкӧт сӧстӧмтіс. Сэсся пырис Вежа Керкуӧ, висьталіс сӧстӧмсялан луннэзлісь чулалан кадсӧ да быдӧнныс понда езъялан козин ваян кадсӧ.

Павелӧс кутӧм


27 Чулалӧны вӧлі этна сизим луныс. Сэк Вежа Керкуас Асияись локтӧм иудейез казялісӧ Павелсӧ. Нія ызйӧтісӧ отирсӧ ӧтлаын лэбтісьны Павелыс вылӧ. Сійӧ кутісӧ.
28 Нія горӧтісӧ: «Израиль отир! Отсалӧ! Эта мортыс быдлаын велӧтӧ мунны паныт миян отирлӧ, Моисейлӧн Туйдӧтлӧ, эта Вежа Керкулӧ. Сія и греккесӧ пыртіс Вежа Керкуас да сэрпӧсьтіс этӧ вежаинсӧ».
29 Эта одзын нія Павелсӧ адззылісӧ карас Ефесісь Трофимкӧт. Сійӧн нылӧ юраныс пырӧм: Павелыс сійӧ пыртіс Вежа Керкуас.


30 Быдсӧн карыс вӧрзис. Ӧксис уна отир. Павелсӧ кутісӧ да петкӧтісӧ. Сэсся Вежа Керкусис ыбӧссэсӧ пӧдналісӧ.
31 Нія Павелсӧ мӧдісӧ вийны, но сюрс воинӧн веськӧтлісьлӧ висьталісӧ Ерусалим пасьта отирлӧн лэбтісьӧм йылісь.
32 Сэк сія босьтӧм воиннэсӧ сёӧн веськӧтліссескӧт да тэрмасьӧмӧн локтіс ӧксянінас. Сюрсӧн веськӧтлісьсӧ воиннэскӧт казялӧм бӧрын Павелсӧ дугдісӧ вартлыны.
33 Сюрс воинӧн веськӧтлісьыс сибӧтчис, кутіс Павелсӧ да тшӧктіс дорны кык цепӧн. Сія юасис: «Кин сія? Мый сія керис?»
34 Отирыс коласын ӧтік горӧтіс ӧтікӧ, мӧдік ─ мӧдікӧ. Отирыс горӧтлӧмись сія нем эз вермы тӧдны. Сэк Павелсӧ тшӧктіс нуӧтны сайӧвтчанінӧ*а.
35 Отирыс быд ладорсянь зэлӧтчис. Сійӧн поспуэз вылӧттяс воиннэслӧ ковсис нуӧтны сійӧ киэз выланыс.
36 Уна отир мунісӧ ны сьӧрӧ. Нія горӧтлісӧ: «Сійӧ колӧ вийны!»

Павеллӧн отирлӧ баитӧм


37 Сайӧвтчанінас пырикӧ Павелыс юаліс сюрсӧн веськӧтлісьлісь: «Позьӧ я тэкӧт баитны?» Мӧдыс горӧтчис: «Тэ грек кыв тӧдан?
38 Абу я тэ Египетісь мортыс, этна луннэз одзын отирсӧ лэбтылісьыс, кӧда петкӧтліс кушмуӧ нёль сюрс лёк керись мортӧс?»
39 Павелыс висьталіс: «Ме иудей, Тарс карись. Киликиясис сійӧ карсӧ тӧдӧ быдыс. Кора, лэдз менӧ баитны отир одзын».
40 Мӧдыс лэдзис баитны. Павелыс поспуэз вылын сулавтӧн отирыслӧ кинас мыччалӧмӧн тшӧктіс чӧвны. Лоис шы не тӧв. Сія пондіс баитны нылӧ еврей кыв вылын.




*а 21.34 сайӧвтчанін ─ крепость

1 Павелыс пондіс баитны: «Айез, воннэз! Ӧні кывзӧ тіян одзын дорйисян кылӧс».
2 Еврей кыв вылын баитӧмсӧ кылӧмсянь отирыс лӧньсисӧ. Павелыс висьталіс:
3 «Ме иудей, чужи Киликияись Тарсын, но быдми татӧн, эта карын. Гамалиил менӧ бура велӧтіс миян айезлӧн Туйдӧтӧ. Ме тіян моз Еныс дор ёна сулалі.
4 Дӧсвидзисьлӧн Туй вылӧт муніссесӧ ме вашӧтлӧмнам кувтӧдз воштывлі. Инь я, ай морт я ─ быдӧннысӧ кӧртавлі да пуксьӧтлі.
5 Сідз керӧмӧ йылісь вермасӧ висьтасьны аркирейыс да бӧрйӧм пӧриссес. Нысянь ме босьті Дамаскас иудей отирлӧн юраліссезлӧ гижӧт. Ме муні Исуслӧ веритіссесӧ домалӧмӧн вайӧтны Ерусалимӧ, медбы нійӧ сетны мыжйыны*а.


6 Луншӧр гӧгӧрас мийӧ сибалім Дамаск кар дынӧ. Сэтӧн видзчисьтӧг менӧ кытшӧвтіс енӧжсянь локтӧм югьялӧм.
7 Ме уси му вылӧ. Сэтӧн кылі баитан шы: "Савл! Савл! Мыля тэ менӧ вашӧтан?"
8 Ме юалі: "Дӧсвидзисьӧ, кин Тэ?" Сія меным висьталіс: "Ме Назаретісь Исус. Тэ менӧ и вашӧтан".
9 Мекӧт мунісь отирыс адззӧмась югытсӧ да ӧддьӧн повзьӧмась, но Баитісьыслісь шысӧ нія абу кылӧмась.
10 Сэк ме юалі: "Дӧсвидзисьӧ! Мый меным керны?" Дӧсвидзисьыс висьталіс: "Чеччы да мун Дамаскӧ. Сэтчин тэныт лоас висьталӧм быдӧс, мый колӧ керны".
11 Сія югьялӧмсянь ме эг понды адззыны. Мекӧт муніссес ки пӧлӧттям вайӧтісӧ менӧ Дамаскӧдз.


12 Сэтчин вӧлі Ананий нима Енлӧ юрбитісь да Моисейлӧн Туйдӧт сьӧрті олісь морт. Дамаскын олісь иудейез сійӧ ошкисӧ.
13 Сія локтіс ме дынӧ да висьталіс: "Савл вон! Адззы!" Сэтӧн менам синнэзӧ веськалісӧ, да ме казялі сійӧ.
14 Ананийыс меным висьталіс: "Миян айезлӧн Ен бӧрйӧм тэнӧ, медбы вежӧртін, мый Сылӧ колӧ, адззылін Веськыта Олісьсӧ да кылін Сы ӧмись баитӧмсӧ.
15 Тэ пондан юӧртны Сы йылісь. Адззылӧмтӧ да кылӧмтӧ пондан висьтасьны быдӧнныслӧ.
16 Сідзкӧ, эн падмӧтчы! Чеччы, Дӧсвидзись Исуслісь нимсӧ корӧмӧн пыртчы да лэдз миссьӧтны ассит умӧль керӧмметӧ".


17 Ме бӧр берті Ерусалимӧ. Вежа Керкуын кеймикам адззылі мыччалӧм.
18 Ме казялі Дӧсвидзисьсӧ. Сія меным висьталіс: "Ерусалимсис петны тэрмась. Ме йылісь висьтасьӧмсӧ эстӧн озӧ пондӧ кывзыны".
19 Ме висьталі: "Дӧсвидзисьӧ! Нія эд тӧдӧны: ме ветлӧті синагогаэзӧт да куталі Тэныт веритіссесӧ, нійӧ пуксьӧтлі да вартлі.
20 Тэ йылісь висьтасись Стефанлісь вирсӧ кисьтӧм коста ме вӧлі сэтчин. Сулалі сійӧ вийиссез дор да видзӧті паськӧмныс сьӧрын".
21 Сія меным висьталіс: "Мун, Ме тэнӧ ыста ылӧ, мӧдік отир дынӧ"».


22 Отирыс сія кыввезӧдз кывзісӧ Павелсӧ. Сэтӧн пондісӧ горӧтлыны: «Дзимляв сэтшӧмсӧ му вывсис, оз позь сійӧ кольны ловйӧн!»
23 Горӧтліканыс нія шупкалісӧ паськӧмнысӧ, вывлань койисӧ буссӧ.
24 Сы коста сюрс воинӧн веськӧтлісьыс тшӧктіс Павелсӧ пыртны сайӧвтчанінӧ. Сійӧ тшӧктіс виззьыны-шулявны да юасьны, мыля иудейес сідз горӧтлісӧ Павелыс вылӧ.


25 Павелсӧ домалісӧ, лӧсьӧтчисӧ виззьыны. Сэк сія висьталіс дынас сулалісь сё воинӧн веськӧтлісьлӧ: «Позьӧ я тіянлӧ бӧрйисьтӧг виззьыны-шулявны Римлісь мортсӧ?»
26 Сэтшӧмсӧ кылӧм бӧрын сё воинӧн веськӧтлісьыс сибӧтчис сюрсӧн веськӧтлісьыс дынӧ. Сія висьталіс: «Мый тэ мӧдан керны? Сія Римлӧн морт».
27 Сэк сюрсӧн веськӧтлісьыс сибӧтчис Павел дынӧ да юаліс: «Висьтав меным, тэ Римлӧн морт?» Павелыс висьталіс: «Ме Римлӧн морт».
28 Сюрсӧн веськӧтлісьыс висьталіс: «Ме уна сьӧм вылӧ судзӧті, медбы лоны Римлӧн мортӧн». Павелыс шуис: «А ме шогми Римлӧн мортӧн».
29 Сійӧн Павелыс дынісь вартліссес мунісӧ. Сэтшӧмсӧ кылӧм бӧрын сюрсӧн веськӧтлісьыс повзис, мыля домаліс Римлісь мортӧс.


30 Мӧд лунас сюрсӧн веськӧтлісьыс пӧрччаліс Павелыслісь домӧттэсӧ. Сія мӧдіс тӧдны быдӧс, мый понда иудейес лэбтісисӧ мортыс вылӧ. Тшӧктіс ӧксьыны аркирейеслӧ да иудейезлӧн Судитан чукӧрлӧ. Павелсӧ петкӧтіс да сувтӧтіс ны одзӧ.




*а 22.5 мыжйыны ─ покарать





ВЕЖА АПОСТОЛЛЭЗЛӦН КЕРӦММЕЗ
Глава 23

Павел Судитан чукӧр одзын


1 Павелыс видзӧтӧв-керис Судитан чукӧр вылӧ да висьталіс: «Воннэз! Ме Ен одзын ӧння лунӧдз олі сӧстӧм сьӧлӧмӧн».
2 Ананий нима аркирей тшӧктіс Павелкӧт ордчӧн сулаліссесӧ сӧтны сылӧ ӧм кузяс.
3 Сэк Павелыс висьталіс сылӧ: «Тэ чочком сёйӧн мавтӧм стена! Еныс тэнӧ пондас вартлыны! Тэ пукалан отиркӧт бӧрйисьны Туйдӧт сьӧрті. Ачыт Туйдӧт вылас видзӧттӧг тшӧктан менӧ вартлыны».
4 Сэтӧн сулаліссес висьталісӧ: «Енлісь аркирейсӧ видан?»
5 Павелыс шуис: «Сія аркирей? Воннэзӧ, ме сы йылісь эг тӧд. Гижӧм тай: "Аслат отир вылын юралісь йылісь умӧльсӧ эн баит"».


6 Павелыс казяліс: ӧксьӧммес ӧт джыныс вӧлісӧ садукейез, мӧд джыныс ─ фарисейез. Сэк сія горӧн висьталіс: «Воннэзӧ! Ме фарисей, фарисейлӧн зон. Менӧ судитӧны кулӧммезісь ловзьӧмӧ веритӧм понда».
7 Павеллӧн сідз висьталӧм бӧрын садукейес да фарисейес лэбтісисӧ ӧтамӧдныскӧт етшасьны, и ӧксьӧммес янсӧтчисӧ кык торйӧ.
8 Садукейес эд шуӧны: абу пӧ ловзьӧмыс, абу ангеллэс, абу ловвес. А фарисейес этаӧ быдӧсӧ веритӧны.
9 Лэбтісис ванзӧм-горӧтлӧм. Сэк фарисейез ладорись чеччисӧ Туйдӧтӧ велӧтіссез да пондісӧ вермасьӧмӧн баитны: «Эта мортісь умӧльсӧ мийӧ огӧ адззӧ. Поди, сылӧ былись ангел али лов баитіс. Огӧ пондӧ сувтны Еныслӧ паныт».
10 Вермасьӧмныс-горӧтлӧмныс содіс. Сюрс воинӧн веськӧтлісьыс повзис, Павелсӧ вермасӧ летны. Сэк воиннэсӧ тшӧктіс Павелсӧ петкӧтны ны коласісь да нуӧтны сайӧвтчанінас.


11 Локтан ойас Дӧсвидзисьыс мыччасис Павелыслӧ. Сія висьталіс: «Павел! Эн пов! Ме йылісь тэ висьтасин Ерусалимын. Сідз пондан висьтасьны и Римын».

Павелӧс вийны баитчӧм


12 Асывнас иудейес баитчӧмась Павелсӧ вийны. Нія сетӧмась кыв: огӧ пӧ пондӧ сёйны да юны сійӧ вийтӧдз.
13 Кывсӧ сетіссес вӧлӧмась нёльдасся унажык.
14 Нія локтӧмась аркирейез да бӧрйӧм пӧриссез дынӧ. Нылӧ висьталӧмась: «Кыв сетӧм пыр мийӧ висьталім: огӧ пондӧ сёйны Павелсӧ вийтӧдз.
15 Тійӧ талун сюрс воинӧн веськӧтлісьлӧ юӧртӧ, тійӧ пӧ мӧдат унажык тӧдны Павелыс йылісь. Ашын тшӧктӧ сійӧ петкӧтны. Тіян дынӧ вайӧттӧдз мийӧ мӧдам сійӧ вийны».


16 Эта баитчӧм йылісь кылӧм Павел сойлӧн зоныс. Сія локтіс да пырис сайӧвтчанінас. Кылӧмсӧ висьтасис Павелыслӧ.
17 Сэк Павел корис дынас сё воинӧн веськӧтлісьӧс да шуис: «Нуӧт зонкасӧ сюрсӧн веськӧтлісь дынӧ да висьтав, сія пӧ мӧдӧ мыйкӧ юӧртны».
18 Сёӧн веськӧтлісьыс зонкасӧ нуӧтіс сюрсӧн веськӧтлісь дынӧ. Сэсся висьталіс: «Пуксьӧтӧм Павелыс корис менӧ дынас. Сія корис этӧ зонкасӧ вайӧтны тэ дынӧ. Тэныт зонкаыс мӧдӧ мыйкӧ висьтавны».


19 Сюрсӧн веськӧтлісьыс зонкасӧ кутіс киӧттяс да нуӧтыштіс мӧдӧрӧ. Сія юаліс: «Мый тэ мӧдан меным висьтавны?»
20 Мӧдыс висьталіс: «Иудейес баитчисӧ: тэнӧ мӧдӧны корны Павелсӧ петкӧтны Судитан чукӧр одзӧ. Нія жыв пӧ унажык мӧдӧны тӧдны сы йылісь.
21 Тэ нійӧ эн кывзы. Нёльдасся унажык морт видзчисьӧны сійӧ. Нія сетӧмась кыв: Павелсӧ вийтӧдз нія озӧ пӧ пондӧ сёйны да юны. Нія лӧсьӧтчисӧ ни. Ӧні видзчисьӧны тэнчит тшӧктӧмтӧ».
22 Сюрсӧн веськӧтлісьыс зонкасӧ иньдіс да ӧліс: «Некинлӧ эн баит меным висьтасьӧмыт йылісь».

Павелӧс Кесарияӧ ыстӧм


23 Сюрсӧн веськӧтлісьыс дынас корис сёӧн веськӧтліссесӧ кыкӧс. Нылӧ тшӧктіс лӧсьӧтны подӧна воиннэсӧ кыксёӧ, верзьӧмаэсӧ ─ сизимдасӧ, шыа новйӧтіссесӧ ─ кыксёӧ. Ӧкмыс часӧ рытнас нылӧ колӧ пӧ мунны Кесарияӧ.
24 Павелыслӧ тшӧктіс лӧсьӧтны вӧввез. Сылӧ буржык мунны верзьӧмӧн, медбы сыкӧт нем умӧльыс эз ло. Сійӧ колӧ вайӧтны Феликс юралісь дынӧ.


25 Феликсыслӧ гижис сэтшӧм гижӧт:
26 «Гижӧ Клавдий Лисий. Бур олан тэныт, Феликс, вылына лэбтӧм юралісь.
27 Этӧ мортсӧ иудейес кутісӧ да мӧдісӧ вийны. Ме воиннэзӧкӧт локті да мырдди сійӧ. Сія эд Римлӧн морт.
28 Сійӧ вайӧті иудейезлӧн Судитан чукӧр одзӧ. Ме мӧді тӧдны, мый понда сы вылӧ лэбтісисӧ.
29 Ме вежӧрті: сы вылӧ нія лэбтісьӧмась Туйдӧтныс понда етшасьӧмсянь*б. Ме умӧльсӧ сы сайын эг адззы. Нем понда сійӧ пуксьӧтны али вийны.
30 Меным кывсис, иудейес пӧ лӧсьӧтчӧмась мортсӧ вийны. Сійӧн ме эг понды падмӧтчыны, ысті сійӧ тэ дынӧ. Сы вылӧ баитіссесӧ тшӧкті норасьны тэ одзын. Ов шогтӧг!»


31 Тшӧктӧм сьӧрті воиннэс босьтісӧ Павелсӧ да ойнас нуӧтісӧ Антипатридаӧ.
32 Мӧд лунас Павелсӧ ыстісӧ верзьӧмаэскӧт. Мӧддэс бертісӧ сайӧвтчанінас.
33 Нія локтісӧ Кесарияӧ. Феликсыслӧ сетісӧ гижӧтсӧ. Сы одзӧ сувтӧтісӧ и Павелсӧ.
34 Юралісьыс лыддьӧтіс гижӧтсӧ. Сія юаліс Павеллісь чужанінсӧ. Мӧдыс висьталіс: «Ме Киликияись». Юралісьыс шуис:
35 «Ме кывза тэнӧ, кӧр локтасӧ тэ вылӧ висьтавліссес». Павелсӧ тшӧктіс йӧртны Иродлӧн керкуӧ да видзӧтны сы сьӧрын.




*а 23.23 шы ─ копьё

*б 23.29 етшасьны ─ спорить





ВЕЖА АПОСТОЛЛЭЗЛӦН КЕРӦММЕЗ
Глава 24

Павелсӧ судитіссез


1 Вит лун бӧрті бӧрйӧм пӧриссескӧт локтіс Ананий аркирей. Ныкӧт локтіс Тертул нима судын уджалісь*а. Нія юралісьыслӧ висьталісӧ, мый понда лэбтісисӧ Павел вылӧ.
2 Сэтчӧ корисӧ Павелсӧ. Сэк Тертулыс пондіс висьтавлыны Павелыс вылӧ:
3 «Пыр и быдлаын мийӧ бурнас касьтылам тэнӧ, Феликс, вылына пуктӧм юралісь. Мийӧ тӧдам: лӧньыс да бура олӧмыс миянлӧ локтӧ тэсянь. Тэ уна керин эта отирлӧ бур олан понда.
4 Мийӧ огӧ дыр падмӧтӧ. Огӧ уна висьталӧ. Кора тэнӧ: кывзы небыт сьӧлӧмӧн.
5 Мийӧ адззам: эта мортыс лёк керись. Сія му пасьта олісь иудейез коласын гудыртӧ. Ачыс сія Назаретісь велӧтӧм дор сулаліссез вылын юралісь.
6 Сія мӧдіс нельки Вежа Керкусӧ сэрпӧсьтны. Мийӧ сійӧ кутім. Мӧдім сыкӧт бӧрйисьны миян Туйдӧт сьӧрті.
7 Но сэтчӧ локтіс сюрсӧн веськӧтлісь Лисий. Сія ыджыт вынӧн мырддис мортсӧ миян киэзісь да ыстіс тэ дынӧ.
8 Тшӧктіс и миянлӧ локны тэ дынӧ. Эта морт йылісь висьталӧмнымӧс тэ быдӧс верман тӧдмавны ассяняс».
9 Иудейес быдӧнныс шуисӧ, сідз пӧ и вӧлі.

Павеллӧн асьсӧ дорйӧм


10 Юралісьыс тшӧктіс Павелсӧ баитны. Павелыс висьталіс: «Ме тӧда: тэ уна во сьӧрна веськыта бӧрйисян эта отиркӧт. Сійӧн меным ачымӧс дорйыны кокнитжык.
11 Чулаліс даскык лун Ерусалимӧ локтӧмӧ бӧрсянь. Ме локті копыртчыны Енлӧ. Тэ эта йылісь верман ачыт тӧдмавны.
12 Вежаинын, синагогаэзын, карын я, нія менчим етшасьӧмӧс отиркӧт эзӧ адззылӧ. Сідз и отир коласын гудыртӧмӧс эзӧ адззылӧ.
13 Ме вылӧ нылӧн висьталӧмныс весись баитӧм. Сійӧн нія и озӧ вермӧ вынсьӧтны висьталӧмнысӧ, мыччавны, кыдз да мый вӧлі.
14 Велӧтӧмыс йылісь тэныт веськыта висьтала. Нія велӧтӧмсӧ шуӧны, абу пӧ сія Енсянь. А ме былись кысъяла миян айезлӧн Енлӧ. Моисейлӧн Туйдӧтын да Енсянь юӧртіссезлӧн гижӧттэзын быдӧс гижӧмлӧ верита.
15 Ме надейтча Еныс вылӧ да видзчися сійӧ кадсӧ, кӧр Сія ловзьӧтас быдӧс отирсӧ: веськыта оліссесӧ и Ентӧг оліссесӧ. Ме вылӧ умӧльсӧ висьтавліссес асьныс сійӧ кадсӧ видзчисьӧны.
16 Сійӧн Ен да отир одзын ме пыр вынсьӧтча овны сӧстӧм сьӧлӧмӧн.


17 Уна во бӧрті ме локті Ерусалимӧ, медбы отирӧлӧ сетны ыстӧм отсӧт да Енлӧ вайны езъялан козин.
18 Вежа Керкуас ме вӧлі Туйдӧт сьӧрті сӧстӧммӧм*б бӧрын. Сэтӧн ме вӧлі ӧтнам, и гӧгӧр вӧлі лӧнь.
19 Сэк менӧ адззылісӧ Асияись локтӧм иудейез. Нылӧ бы ӧні колӧ сулавны тэ одзын. Эм кӧ нылӧн мыйкӧ ме вылӧ висьтавны, ась бы висьталісӧ.
20 Вермасӧ висьтавны и этна. Ме сулалі иудейезлӧн Судитан чукӧр одзын. Адззисӧ разь нія ме сайын кытшӧмкӧ умӧль керӧм?
21 Вермасӧ висьтавны ме вылӧ дзир ӧтікӧ. Сійӧ ме горӧн висьталі ны коласын сулавтӧн: "Тійӧ талун менӧ судитат кулӧммезісь ловзьӧмӧ веритӧм понда!"».


22 Феликсыс бура тӧдіс Дӧсвидзисьлӧн Туй йылісь велӧтӧмсӧ. Быдӧс кывзӧм бӧрын сія Павелкӧт бӧрйисьӧмсӧ падмӧтіс да висьталіс: «Локтас Лисий сюрсӧн веськӧтлісь, сэк вӧлись висьтала ассим кылӧс».
23 Сэсся Феликсыс тшӧктіс сё воинӧн веськӧтлісьӧс видзӧтны Павелыс сьӧрын, но дзескӧтлытӧг. Сія лэдзис Павеллісь ёрттэсӧ вовлыны сы дынӧ да отсасьны.


24 Кынымкӧ лун бӧрті Феликсыс локтіс сэтчӧ аслас Друзилла инькӧт. Друзиллаыс вӧлі иудей увтырись. Феликсыс тшӧктіс вайӧтны Павелсӧ. Сія кывзіс Кристос Исуслӧ веритӧм йылісь висьтасьӧмсӧ.
25 Павелыс баитіс Ен сьӧрті веськыта олӧм*в йылісь, мортлӧн видзсьыны кужӧм*г йылісь да локтан суд йылісь. Кылӧмсяняс Феликссӧ полӧм кутіс. Сія висьталіс: «Ӧні мун. Лоас кӧ менам кад, ме тэнӧ кора».
26 Ачыс эд видзчисис: Павелыс пӧ сетас сьӧм, медбы лэдзи сійӧ. Сійӧн унаись корлывліс да сёрнитліс сыкӧт.


27 Чулаліс кык во. Феликсыс туйӧ сувтіс Порций Фест. Мунӧм одзас Феликсыс Павелсӧ колис пукавны. Сідз керис, медбы керны иудейезлӧ сьӧлӧмви.




*а 24.1 судын уджалісь ─ адвокат

*б 24.18 сӧстӧммӧм ─ обрядовое очищение иудеев

*в 24.25 Ен сьӧрті веськыта олӧм ─ праведность

*г 24.25 видзсьыны кужӧм ─ умение владеть собой, воздержание





ВЕЖА АПОСТОЛЛЭЗЛӦН КЕРӦММЕЗ
Глава 25

Павел Фест одзын


1 Юралісьӧ пуксьӧмсянь куим лун бӧрті Фестыс Кесарияись иньдӧтчис Ерусалимӧ.
2 Сэк аркирейыс да иудейезлӧн веськӧтліссес локтісӧ сы дынӧ. Нія баитісӧ Фестыскӧт, норасисӧ Павелыс вылӧ.
3 Тшӧктісӧ керны ны сьӧрті. Корисӧ вайӧтны Павелсӧ Ерусалимӧ. Асьныс лӧсьӧтчӧмась туй вылас сійӧ вийны.
4 Фестыс висьталіс: «Павелыс сьӧрын Кесария карас видзӧтӧны воиннэз. Чожа ме ачым иньдӧтча сэтчин.
5 Сідзкӧ, тіян веськӧтліссезныт ась мунӧны мекӧт. Керис кӧ Павелыс мыйкӧ умӧльӧ, сэк суд вылас висьталатӧ».


6 Ерусалимас кыкьямыс я, дас я лун олӧм бӧрын Фестыс бертіс Кесарияӧ. Мӧд лунас пуксис судитанінас да тшӧктіс вайӧтны Павелсӧ.
7 Кӧр Павелыс локтіс, сы гӧгӧрӧ сувтісӧ Ерусалимсис локтӧм иудейес. Уна лёк керӧмсӧ висьталісӧ Павелыс вылӧ. А кытӧн, кыдз да мый вӧлі, бытшӧмик нем эзӧ вермӧ висьтавны.


8 Асьсӧ дорйӧм могись Павелыс висьталіс: «Иудейезлӧн Туйдӧтлӧ, Вежа Керкулӧ, Рим ӧксулӧ ме умӧльсӧ эг кер».
9 Фестыс иудейезлӧ бурсӧ керӧм могись Павелыслісь юаліс: «Тэ мунан Ерусалимас? Ме сэтчин верма чулӧтны судсӧ».
10 Павелыс висьталіс: «Ме сулала Римсянь сувтӧтӧм юралісь одзын. Мекӧт эстӧн и колӧ бӧрйисьны. Тэ бура тӧдан: иудейеслӧ ме умӧльсӧ эг кер.
11 Ме кӧ мӧдмоза баита, кери кӧ мыйкӧ умӧльӧ, кӧда понда колӧ кувны, кулӧмись ог пышшы. Нылӧн висьталӧмись ме ӧтікӧ эг кер. Сійӧн некин оз вермы менӧ сетны ны киэзӧ. Ачым кора, ыстӧ менӧ Римӧ, ӧксулӧн суд вылӧ».


12 Сэк Фестыс баитчис аслас мывкыда отсасиссезкӧт*а. Сэсся Павелыслӧ висьталіс: «Тэ корин судсӧ Римись ӧксулісь. Ӧксуыс дынӧ и иньдӧтчан».

Фест висьталӧ Агриппалӧ Павел йылісь


13 Кынымкӧ лун бӧрті Агриппа ӧксу да Вереника локтісӧ Кесария карӧ адззисьлыны Фесткӧт.
14 Нія сэтӧн вӧлӧмась уна лун сьӧрна. Сэк Фестыс висьтасис Павелыс йылісь: «Эстӧн пукалӧ морт. Сійӧ пукавны колис Феликсыс.
15 Ерусалимӧ вовлӧмӧ коста сы вылӧ меным норасисӧ аркирейес да иудейезлӧн пӧриссес. Нія тшӧктісӧ сійӧ судитны.
16 Ме нылӧ висьталі: Рим отир бӧрйисьтӧг мортсӧ вийны озӧ сетӧ. Морт вылӧ баитіссеслӧ колӧ баитны мортыс одзын. А мортыс суд вылас асьсӧ вермас дорйыны.
17 Нія локтісӧ татчӧ. Ме падмӧтчытӧг мӧд лунас пукси бӧрйисьны, тшӧкті вайӧтны сійӧ мортсӧ.
18 Мортыс вылӧ норасиссес сувтісӧ сы гӧгӧрӧ. Ме видзчиси кывны кытшӧмкӧ умӧль керӧм. Но гӧгӧр сулаліссес мортыс йылісь эзӧ висьталӧ ӧтікӧ, мый ме чайті кывны нысянь.
19 Нія сыкӧт етшасисӧ Енныслӧ копрасьӧм кузя да кытшӧмкӧ кулӧм Исус кузя. Павелыс Исусыс йылісь висьталӧ, Сія пӧ ловья.
20 Ме эстӧн ог тӧд, кыдз-мый керны. Сійӧн сылісь юалі: мунас я сія Ерусалимӧ, бӧрйисьны сыкӧт вермасӧ сэтчин.
21 Но Павелыс корис ыстыны сійӧ Римӧ, ӧксулӧн суд вылӧ. Римӧ иньдытӧдз ме тшӧкті воиннэслӧ сы сьӧрын видзӧтны».
22 Агриппаыс Фестыслӧ висьталіс: «И ме бы кывза сійӧ мортсӧ». Мӧдыс висьталіс: «Ашын кывзан сійӧ».


23 Мӧд лунас Агриппаыс да Вереникаыс ӧддьӧн баситчӧмӧсь*б, дона паськӧмаӧсь пырисӧ судитанінас. Сэтчӧ ӧксисӧ сюрс воинӧн веськӧтліссез да карсис вылына пукалісь йӧз*в. Фестыс тшӧктӧм сьӧрті Павелсӧ вайӧтісӧ.
24 Фестыс висьталіс: «Агриппа ӧксу да ӧксьӧм йӧз! Тійӧ адззат этӧ мортсӧ. Ме вӧлі Ерусалимын. Сэк иудейес унаӧн вовлісӧ меным норасьны эта морт вылӧ. Нельки эстӧн нія горӧтлісӧ, тшӧктісӧ сійӧ вийны.
25 Ме сы сайын эг адззы умӧльсӧ. Нем понда сійӧ вийны. Ачыс сія корсьӧ Римӧ ӧксу одзӧ. Мортсӧ мӧда ыстыны сы дынӧ.
26 Ме ог тӧд, мый гижны ӧксуыслӧ сы йылісь. Сійӧн мортсӧ вайӧті тіян одзӧ. Дзир тэ одзӧ Агриппа ӧксу. Видзӧтӧм бӧрын медбы вӧлі мый гижны.
27 Ме сьӧрті дак: оз туй ыстыны мортсӧ сы йылісь гижтӧг, мый понда сія вӧлі пуксьӧтӧм».




*а 25.12 мывкыда отсасись ─ советник

*б 25.23 баситчыны ─ наряжаться

*в 25.23 вылына пукалісь йӧз ─ знатные люди





ВЕЖА АПОСТОЛЛЭЗЛӦН КЕРӦММЕЗ
Глава 26

Павел дорйӧ асьсӧ Агриппа ӧксу одзын


1 Агриппаыс висьталіс Павелыслӧ: «Тэ верман ас йывсит висьтасьны». Сэк Павелыс лэбтіс кисӧ да асьсӧ дорйӧм могись пондіс баитны:
2 «Агриппа ӧксу! Ачымӧс ме пукта шуда*а мортӧ. Ме талун верма ачымӧс дорйыны тэ одзын быдӧсісь, мый ме вылӧ висьтавлісӧ иудейес.
3 Тэ эд бура тӧдан айезным лӧсьӧтӧм сьӧрті иудейезлісь олансӧ да етшасьӧмсӧ. Кора тэнӧ: кывзы менӧ ыджыт мылаӧн*б.


4 Быд иудей тӧдӧ менчим оланӧс. Ме эд том кадсянь олі Ерусалимын аслам отир коласын.
5 Нія вермасӧ ме йылісь висьтасьны. Нія менӧ важынсянь тӧдӧны. Ме олі фарисейезлӧн велӧтӧм сьӧрті. Иудейезлӧн сія медчорыт велӧтӧм.


6 Ӧні ме сулала судитіссез одзын сы понда, мыля надейтча кӧсйӧмыс вылӧ. Сійӧ Еныс кӧсйӧм вӧлі миян айезлӧ.
7 Кӧсйӧмыслісь лоӧмсӧ надейтчӧны адззывны миян даскык увтырным. Видзчисьтӧнняныс нія лун и ой кысъялӧны Еныслӧ. Кӧсйӧмыс вылӧ надейтчӧмӧ понда, Агриппа ӧксу, иудейес и висьтавлӧны ме вылӧ умӧльсӧ.
8 Еныс кулӧммесӧ ловзьӧтӧ. Мыля тійӧ шуат, вермас я сэтшӧмыс лоны?
9 Одзжык и ме юрам сідз пыртлі: меным, мыся, колӧ ёна сувтны Назаретісь Исус нимлӧ паныт.
10 Ерусалимын ме сійӧ и кери. Аркирейез тшӧктӧм сьӧрті ме Исус сьӧрті оліссесӧ унаӧс пуксьӧті. Нійӧ вийиссескӧт ме вӧлі ӧтдор.
11 Синагогаэзас ме унаись нійӧ вартлі. Тшӧктывлі нійӧ видны Исуссӧ. Сы велӧтӧм сьӧрті оліссез вылӧ лёксялӧмувьям ме вӧтлісьлі сьӧраныс нельки йӧз каррезын.


12 Аркирейез тшӧктӧм сьӧрті ме сы понда иньдӧтчи Дамаскӧ.
13 Ӧксу, луншӧрнас мийӧ мунім туй кузя. Сэтӧн ме казялі енӧжсянь лэдзчисьӧм шонді югӧрся югытжык югӧр. Сія кытшӧвтіс менӧ да мекӧт муніссесӧ.
14 Мийӧ быдӧнным усим му вылас. Ме кылі еврей кыв вылын баитан шы. Сія висьталіс меным: "Савл! Савл! Мыля тэ менӧ вашӧтан? Сьӧкыт тэныт мунны паныт лэчыт йыла зорлӧ".
15 Ме юалі: "Дӧсвидзисьӧ, кин тэ?" Сія висьталіс: "Ме ─ Исус, тэ Менӧ и вашӧтан.
16 Лэбтісь, сувт кок вылат. Ме сы понда и мыччаси тэныт, медбы сувтӧтны тэнӧ Аслам удж вылӧ. Тэ пондан висьтасьны, мый адззылін да мый Ме тэныт бӧрынжык осьта.
17 Ме мезда тэнӧ иудейез да мӧдік отир киись, кӧдна дынӧ ӧні тэнӧ ыста.
18 Тэ осьтан нылісь синнэзнысӧ. Велӧтан нійӧ пемытсис бергӧтчыны югытас, сотанаыс кипод увтісь ─ Ен дынӧ, медбы пондісӧ Меным веритны. Сэк веритӧмныс понда нылӧн умӧль керӧммезныс лоасӧ проститӧмӧсь. Нія лоасӧ ӧтлаын Енлӧн вежа отиркӧт".


19 Агриппа ӧксу! Енӧжсянь мыччалӧмсӧ ме кывзіси, эг понды пыксьыны.
20 Медодз ме висьтаси Дамаскын да Ерусалимын оліссезлӧ, Иудея муын оліссезлӧ да мӧдік отирлӧ. Ме нійӧ велӧті бергӧтчыны умӧль керӧммезныс дынісь Енлань. Велӧті асланыс оланӧн мыччавны умӧль керӧммезныс дынісь бергӧтчӧмнысӧ.
21 Сы понда иудейес Вежа Керкуас менӧ кутісӧ да мӧдісӧ вийны.
22 Но Еныс ыстіс отсӧтсӧ. Сійӧн ме ӧння лунӧдз сулала да висьтася вылына пукаліссезлӧ да умӧля оліссезлӧ. Ме висьтася дзир Енсянь юӧртіссезлісь да Моисейлісь одзланьсяыс йылісь висьталӧмнысӧ.
23 Ме висьтася: Кристос-Мездӧтісьыслӧ коліс пессьӧмӧн-мырсьӧмӧн кувны да медодззалӧ ловзьыны, медбы юӧртны югытсӧ иудей отирлӧ да мӧдік йӧзлӧ».


24 Сідз Павелыс дорйис асьсӧ. Сэк Фестыс горӧн висьталіс: «Павел, тэ бӧбсорӧн баитан! Уна велӧтчӧмыт тэнӧ бӧбмытӧдз вайӧтӧ».


25 Павелыс висьталіс: «Фест, вылына пуксьӧтӧм юралісь, абу сідз. Ме ог баит бӧбсорӧн. Ме бур мывкыдӧн висьтала быльсӧ.
26 Ӧксуыс эта йылісь бура тӧдӧ, сійӧн ме повтӧг баита сы одзын. Ме юрам ог пырт, медбы сы шогья эстісь мыйкӧ вӧлі сайӧвтӧм. Эта быдӧс эд эз керсьы дзебсисьӧмӧн.
27 Агриппа ӧксу, Енсянь юӧртіссеслӧ веритан? Веритан эд, тӧда».
28 Агриппа ӧксуыс Павелыслӧ висьталіс: «Перыта тэ менӧ мӧдан керны Кристослӧ веритісьнас!»
29 Павел висьталіс: «Перыта, жагӧна я, но ме Енлісь кора: тэ да и быдӧнныс менӧ кывзіссес ась лоӧны ме кодьӧсь, но этна домӧттэзтӧг».


30 Павелыс баитӧм бӧрын ӧксуыс, юралісьыс, Вереникаыс да ныкӧт пукаліссес чеччисӧ.
31 Нія сэтісь муныштісӧ да пондісӧ баитны ӧтамӧдныскӧт. Нія висьталісӧ: «Эта мортыс эз кер умӧльсӧ, медбы сійӧ вийны али видзны домӧттэзас».
32 Агриппаыс висьталіс Фестыслӧ: «Мортсӧ туйис бы и лэдзны, эз бы сія корсьы Римӧ ӧксу суд вылӧ дак».




*а 26.2 шуда ─ счастливый, блаженный

*б 26.3 мыла ─ терпение





ВЕЖА АПОСТОЛЛЭЗЛӦН КЕРӦММЕЗ
Глава 27

Павеллӧн Римӧ иньдӧтчӧм


1 Баитчӧм бӧрын мийӧ лӧсьӧтчим иньдӧтчыны Италияӧ. Павелсӧ мӧд пуксьӧтӧммескӧт сетісӧ Юлий кипод увтӧ. Сія вӧлі Рим ӧксулӧн полкись сё воинӧн веськӧтлісь.
2 Мийӧ пуксим Адрамитісь корабль вылӧ да иньдӧтчим. Мунны лӧсьӧтчим Асия муэз пӧлӧн. Миянкӧт вӧлі Аристарк. Сія вӧлі Македония муын Фессалоника карись.
3 Мӧд лунас сувтчим Сидонын. Юлийыс Павелыскӧт видзсис небыта. Лэдзис сійӧ ветлыны ёрттэс дынӧ да босьтны туйын быдӧс коланасӧ.


4 Сэтчинісь мунӧм бӧрын паныт пӧльтан тӧв кузя ковсис уйны Кипр му пӧлӧн.
5 Саридзсӧ вуджим Киликия да Памфилия муэз пӧлӧн. Мийӧ локтім Ликия муись Мира карӧ.
6 Сэтӧн сё воинӧн веськӧтлісьыс адззис Александрияись корабль. Сія иньдӧтчӧ вӧлі Италияӧ. Мийӧ пуксим сы вылӧ.
7 Жагӧна мунім уна лун сьӧрна. Ӧдва локтім Книд кар весьтӧдз. Тӧлыс вӧлі паныт, сійӧн мийӧ Крит му дынӧ сибӧтчим Салмон мыс сайӧт.
8 Ва дорӧттяс сьӧкыта сибӧтчим Бур Сувтчанін нима кар дынӧ. Сы дынсянь матын вӧлі Ласея кар.


9 Чулаліс уна кад. Одзлань уйӧмись вермис умӧль петны. Чулаліс ни эд арся Кӧслуналӧмыс. Павелыс велӧтіс нійӧ:
10 «Отир, кывзӧ! Ме адзза: одзлань уйӧмыс лоас сьӧкыт. Корабльыс вермас вӧйны, оланным ─ орны».
11 Но сё воинӧн веськӧтлісьыс Павелсӧ эз кывзы. Сія веритіс корабльнас веськӧтлісьыслӧ да кӧзяиныслӧ.
12 Сувтчаніныс абу вӧлі лӧсьӧтӧм тӧвйыны. Сійӧн унаӧн шуисӧ сэтісь мунны. Нія баитісӧ: позяс кӧ, мунам Критыс пӧлӧн Финик сувтчанінӧдз да сэтӧн тӧвьям. Финикыс куйліс лун-рыт да ой-рыт тӧввез паныт.

Саридз вылын лёк тӧв


13 Пондіс пӧльтны лун тӧв. Уйиссес юраныс пыртісӧ: лоис коланаыс. Нія Крит пӧлӧн иньдӧтчисӧ одзлань.
14 Чожа мыйись паныт лэбтісис ой-асыв ладорсянь лёк тӧв.
15 Корабльыс тӧв паныт эз вермы видзсьыны. Лёк тӧлыс сійӧ ёна кутіс да новйӧтіс саридз вылӧттяс.
16 Сэсся вайӧтіс саридз шӧрын Клавда нима му дынӧ. Мийӧ пыжсӧ ӧдва вермим видзны корабльыс вылісь кывтӧмсис.
17 Сійӧ пуктім, кытӧн сулаліс. Корабльсӧ разьсьӧмсис видзӧм понда уджаліссес кӧртавлісӧ геззэзӧн. Нія полісӧ кышасьны Сирт нима лажмытінӧ. Сійӧн лэдзисӧ корабльлісь уялан падмӧтансӧ*а. Сідз корабльсӧ новйӧтіс тӧлыс.
18 Мӧд лунас тӧлыс миянӧс ёна шенталіс ӧтмӧдӧрӧ. Уджаліссес пондісӧ кокньӧтны корабльсӧ, мымдакӧ ректісӧ ваас.
19 Куимӧт лунас мийӧ асланым киэзӧн чапким ваас корабль вывсис быдӧс берсясӧ.
20 Шонді да кӧдзуввез эзӧ тыдалӧ уна лун сьӧрна. Вына тӧлыс дугдывтӧг койис васӧ. Кольччыны ловйӧн юрын эз ни вӧв.


21 Мийӧ дыр эгӧ сёйӧ. Павелыс сувтіс миян коласӧ да висьталіс: «Отир! Коліс керны менам висьталӧм сьӧрті. Эз ков мунны Критыс дынісь. Сэк эгӧ бы пантасьӧ сьӧкытыскӧт, умӧльыскӧт.
22 А ӧні лэбтӧ юррезнытӧ. Тіян коласісь ӧтік морт оз кув, дзир корабльыс вӧяс.
23 Эта ойӧ ме дынӧ вовліс ангел. Сійӧ ыстӧм Еныс, Кӧдалӧ ме сеті ачымӧс да Кӧдалӧ кысъяла.
24 Ангелыс висьталіс: Павел, эн пов! Тэныт колӧ сувтны Римын ӧксу одзӧ. Тэ понда Еныс видзас и тэкӧт уйиссесӧ.
25 Сійӧн лэбтӧ юррезнытӧ! Ме Еныслӧ верита, лоас меным висьталӧм сьӧрті.
26 Миянӧс чапкас саридз шӧрын кытшӧмкӧ му вылӧ».

Саридз вылын ойнас


27 Адриатика саридз вылӧт тӧлыс миянӧс новйӧтіс даснёльӧт ой. Ойшӧр гӧгӧрас корабль вылын уджаліссес казялісӧ: нія сибӧтчӧны кытшӧмкӧ му дынӧ.
28 Нія пешлісӧ ваыслісь пыдынасӧ, вӧлі нёльдас метра. Мымдакӧ мунӧм бӧрын бӧра пешлісӧ пыдынасӧ, сэтӧн вӧлі куимдас метра.
29 Корабль вылын уджаліссес полісӧ сюрны изъяинӧ, сійӧн лэдзисӧ нёль якорь да ёна кеймисӧ, медбы чожажык югдіс.


30 Уджаліссес корабль вывсис лӧсьӧтчӧмась пышшыны. Саридзас пондісӧ лэдзны пыж. Нія керисӧ мог: мӧдӧны пӧ ныр ладорсяняс лэдзны якорь.
31 Павелыс висьталіс сё воинӧн веськӧтлісьлӧ воиннэскӧт: «Пышшасӧ кӧ нія корабль вывсис, сэк тійӧ ловйӧн одӧ кольччӧ».
32 Сэк воиннэс кералісӧ пыж видзан геззэсӧ, и сія усис саридзас.


33 Асъяпоннас Павелыс быдӧннысӧ тшӧктіс сёйны. Сія висьталіс: «Талун даснёльӧт лун ни видзчисьтӧнняныт тійӧ тшыгӧсь, нем эдӧ сёйӧ.
34 Ӧні тшӧкта: сёйӧ, медбы ловьяэзӧн кольччит. Тіян коласісь ӧтіклӧн нельки юрси тылӧпныт оз усь юр вывсиныт».
35 Сідз висьталӧм бӧрын сія босьтіс нянь. Быдӧнныс одзын буркывтіс*б Енсӧ, чегӧтіс да пондіс сёйны.
36 Сэк быдӧнныс гажмисӧ да пондісӧ сёйны.
37 Корабль вылас быдӧсыс нія вӧлісӧ кыксё сизимдас квать*в морт.
38 Быдӧнныс пӧтісӧ. Сэсся пондісӧ кокньӧтны корабльсӧ. Шогдісӧ лэдзисӧ ваас.

Му вылӧ петӧм


39 Локтіс лун. Син одзаным вӧлі кытшӧмкӧ курья*г. Муыс валькыта пырис саридзӧ. Сійӧ мусӧ нія эзӧ тӧдӧ. Сэтчӧ лӧсьӧтчисӧ сувтчыны, вермасӧ кӧ сибӧтчыны корабльнас.
40 Нія орӧтісӧ якорресӧ. Пӧрччалісӧ веськӧтлан пелыссэз*д бердісь геззэсӧ. Лэбтісӧ учӧтик парус. Тӧв ньылат пондісӧ сибӧтчыны му дынӧ.
41 Нія сюрисӧ лажмытінӧ. Корабльыс кышасис ва пыдӧсас. Нырыс сибдіс, эз вермы вӧрзьыны. Ыджыт вынӧн койсьӧм васянь корабльлӧн бӧрыс пондіс разьсьыны.


42 Воиннэс баитчисӧ вийны пукаліссесӧ, медбы му вылас петікӧ эзӧ пышшӧ.
43 Сё воинӧн веськӧтлісьыс падмӧтіс нійӧ, вийны мӧддэскӧт ӧтлаын шедӧ Павелыс да. Уявны кужиссесӧ одзлань тшӧктіс чеччӧвтны ваас да петны му вылас.
44 Мукӧдсӧ му вылас тшӧктіс петны тёссэз вылын, мукӧдсӧ ─ корабльсис кольччӧм торрез вылын. Сідз быдӧнныс петісӧ му вылас.




*а 27.17 уялан падмӧтан ─ плавучий якорь

*б 27.35 буркывтны ─ благодарить

*в 27.37 кыксё сизимдас квать ─ 276

*г 27.39 курья ─ залив

*д 27.40 веськӧтлан пелыссэз ─ рулевые весла





ВЕЖА АПОСТОЛЛЭЗЛӦН КЕРӦММЕЗ
Глава 28

Мальта му вылын


1 Павелкӧт васис мезмӧммес петісӧ му вылӧ. Сія саридз шӧрын муыс вӧлӧм Мальта.
2 Сэтӧн олісь йӧзыс ӧддьӧн бура панталісӧ миянӧс. Сэк зэрис, вӧлі кӧдзыт. Миянӧс шонтны нія керисӧ би.
3 Павелыс ӧктіс уввез да тэчис биас. Сэк бисис петіс кый*а да ӧшӧтчис Павел ки вылӧ.
4 Йӧзыс казялісӧ ки вылӧ ӧшӧтчӧм кыйсӧ. Нія баитісӧ ӧтамӧдныслӧ: «Эта, тыдалӧ, морт вийись. Сія саридзсис мезмис, а вештісись еныс сійӧ оз мӧд кольны ловйӧн».
5 А Павелыс кыйсӧ шупкис биас. Сылӧ сысянь эз ло умӧльыс.
6 Мӧддэс видзчисисӧ, сія пондас пӧ пыктыны, видзчисьтӧг пӧ кулӧм усяс. Нія дыр видзчисисӧ, да адззӧны, умӧльыс сыкӧт эз ло. Сэк нія юраныс пыртісӧ мӧдікӧ, шуисӧ: «Сія ─ ен».


7 Саридз шӧрын Мальта муас юраліс Публий. Сувтчанінным гӧгӧр муэс вӧлӧмась сылӧн. Сія миянӧс босьтіс дынас да куим лун сьӧрна ёрттэзӧс моз вердіс, юкталіс.
8 Публийыслӧн айыс шогаліс. Сія куйліс, кынӧм висьӧмсянь сотчис да. Павелыс пырис сы дынӧ. Сія кеймис да сы вылӧ киэсӧ пуктӧмӧн веськӧтіс сійӧ.
9 Сійӧ веськӧтӧм бӧрын Павелыс дынӧ эта муись вовлывлісӧ мӧдік шогаліссез. Нія быдӧнныс веськавлісӧ.
10 Отирыс миянӧс бурӧ пуктісӧ, сійӧн туйӧ петіканым сетісӧ быдӧс коланасӧ.

Римӧ локтӧм


11 Куим тӧлісь бӧрті мийӧ мунім Александрияись Диоскур нима корабль вылын. Сія тӧвйис эта му вылын жӧ.
12 Корабльнас мийӧ локтім Сиракузаӧ. Сэтӧн олім куим лун сьӧрна.
13 Сэтісь мунӧм бӧрын локтім Ригияӧ. Ӧтік лун бӧрті тӧлыс пондіс пӧльтны лунланьсянь, и мийӧ мӧд лунас ни локтім Путеолӧ.
14 Сэтӧн адззим воннэзнымӧс. Нія корисӧ олыштны ны дынын сизим лун. Сэсся мунім Римӧ.


15 Римас воннэзным кылӧмась миян локтӧм йылісь. Нія петӧмась пантавны миянӧс Аппия отаинӧдз*б, а мукӧдыс локтӧмась Куим Сувтчан Керку*в нима посадӧдз. Нійӧ казялӧмсянь Павелыс гажмис да ошкис Енсӧ.
16 Римӧ локтӧм бӧрын сё воинӧн веськӧтлісьыс пукаліссесӧ сетіс воиннэз вылын юралісьлӧ. А Павелсӧ лэдзисӧ овны торйӧн сы сьӧрын видзӧтісь воинкӧт.

Павел Римын


17 Куим лун бӧрті Павелыс корис иудейеслісь веськӧтліссесӧ. Нія ӧксисӧ. Павелыс нылӧ висьталіс: «Воннэзӧ! Ме эг кер умӧльсӧ миян отирлӧ, айезным моз олӧмлӧ. Но Ерусалимын менӧ кӧрталӧмӧн сетісӧ Рим отир киэзӧ.
18 Римсянь сувтӧтӧм юраліссес быдӧс тӧдмалісӧ ме йылісь. Нія ме сайын эзӧ адззӧ некытшӧм умӧль керӧм. Менӧ вийны могыс эз вӧв. Сійӧн нія менӧ мӧдісӧ лэдзны.
19 Но иудейес тай паныт сувтісӧ. Сэк ме ачым корси Римӧ ӧксу дынӧ, но ме эг лок татчӧ асланым отир вылӧ умӧльсӧ баитӧм могись.
20 Тіянӧс ме ӧкті пантасьлыны да баитны. Менӧ эд ӧні пуксьӧтісӧ сія Морт понда, Кӧда вылӧ Израильыс надейтчӧ».


21 Мӧддэс висьталісӧ сылӧ: «Иудеясянь тэ йылісь гижӧттэз эзӧ вӧлӧ. Вовлывлісӧ воннэзным. Нія эзӧ юӧртӧ тэ йылісь, умӧльсӧ эзӧ баитӧ.
22 Миянлӧ кывсис: сія велӧтӧмлӧ быдлаын паныт мунӧны. Эта йылісь мийӧ тэсянь мӧдам кывны, мый тэ висьталан».


23 Иудейес висьталісӧ сылӧ пантасян лун. Сія лунӧ унаӧн локтісӧ Павеллӧн олан керкуӧ. Павелыс асывсянь рытӧдз нылӧ висьтасис Енлӧн Юралӧм йылісь велӧтӧмсӧ. Осьтіс нылӧ Моисейлӧн Туйдӧт сьӧрті да Енсянь юӧртіссез сьӧрті Исус йылісь гижӧмсӧ.
24 Ӧттэз висьтасьӧмас пондісӧ веритны, а мӧддэз эзӧ веритӧ.
25 Ас коласаныс нія эзӧ вермӧ локны ӧтмоза вежӧртӧмӧдз, сійӧн мунісӧ. Павелыс нійӧ кольлаліс сэтшӧм кыввезӧн: «Бура висьтавлӧм Вежа Лолыс миян айезлӧ Енсянь юӧртісь Исайыс пыр:



26 ─ Мун эта отир дынӧ да висьтав:

Пеллезнаныт кылатӧ, да одӧ вежӧртӧ.

Синнэзнаныт пондатӧ видзӧтны, да одӧ казялӧ.

27 Эта отирлӧн сьӧлӧмныс чорзьӧм,

пеллезнаныс умӧля кылӧны.

Синнэзнысӧ куньӧмась, да озӧ адззӧ.

Пеллезнаныс озӧ кылӧ,

сьӧлӧмнаныс озӧ вежӧртӧ,

озӧ бергӧтчӧ Меланьӧ,

медбы Ме нійӧ веськӧті.




28 Тійӧ ӧні тӧдӧ: Енлӧн сетӧм мезмӧм йылісь юӧрыс ыстӧм мӧдік отирлӧ. Нія кыласӧ».


29 Павеллӧн висьталӧм бӧрын иудейес мунісӧ. Нія ас коласаныс уна етшасисӧ.
30 Павелыс аслас нянь вылын сэтӧн оліс кык во сьӧрна. Сія пантавліс сы дынӧ быд локтӧм мортӧс.
31 Сія повтӧг висьтасис Енлӧн Юралӧм йылісь да Дӧсвидзись Кристос Исус йылісь. Сійӧ эзӧ падмӧтӧ.




*а 28.3 кый ─ змея

*б 28.15 отаин ─ площадь

*в 28.15 сувтчан керку ─ гостиница






ВЕЖА АПОСТОЛ ЯКОВЛӦН ГИЖӦТ


Глава 1


1 Гижӧ Яков, Енлӧн да Дӧсвидзись Кристос Исуслӧн раб. Гижӧтӧс ыста му пасьта отир коласӧ янсалӧм даскык иудей увтырлӧ. Лӧнь олан*а тіянлӧ!

Веритӧм да мывкыда олӧм


2 Воннэзӧ, ёна гажмӧ, кӧр локтӧ тіян вылӧ быдпӧлӧс сьӧкытыс-ылӧтлӧмыс.
3 Тӧдат эд, веритӧмӧн кӧ мунат сьӧкытӧттяс, сэк велалатӧ видзсьыны ыджыт мылаӧн*б.
4 Видзсьыны велалӧмыс тіянӧс быд ладорсянь вынсьӧтас. Сэк тійӧ лоат быдсӧн бурӧсь, тіян сайын умӧльыс нем оз ло.


5 Кинлӧнкӧ тіян коласісь оз кӧ тырмы мывкыдныт, корӧ Еныслісь. Сія сетас. Еныс эд сетӧ ӧмавтӧг*в быд корисьлӧ.
6 Корӧ веритӧмӧн, юраныт эд видзӧ, сетас, а поди, оз. Сэтшӧмсӧ юрас видзисьыс вачкисьӧ саридзын*г ва вылӧ, кӧдӧ тӧлыс лэбтӧ да ӧтмӧдӧрӧ койӧ.
7 Сэтшӧм мортыс ась оз видзчись мыйкӧ босьтны Дӧсвидзисьсянь.
8 Сэтшӧм тӧвбӧрыс*д оланын оз вермы чорыта сулавны кок вылас.


9 Умӧля олісь вон ась гажмӧ, Еныс эд сійӧ вылына лэбтӧ.
10 Бура олісь вон ась гажмӧ, кӧр асьсӧ колӧ улынжыка видзны. И бура олісьыс эд ыб вылын дзоридз моз ӧшас.
11 Петӧ шонді, аслас пым югӧррезӧн турунсӧ косьтӧ. Дзоридзыс киссьӧ, абу ни басӧк. Сідз и бура олісь мортлӧн педзикас*е оланыс видзчисьтӧг орас.


12 Шуда*ж мортыс, кӧда сьӧкытӧттяс-ылӧтанӧттяс мунас да вермас видзсьыны. Сылӧ Еныс сетас козин ─ олан юркытш. Сійӧ Еныс кӧсйӧм сетны Сійӧ радейтіссеслӧ.
13 Ылӧтаныскӧт пантасьӧм коста эн висьтав: Менӧ Еныс ылӧтӧ. Енсӧ умӧльнас он ылӧт, и Ачыс Сія некинӧс оз ылӧт.
14 Быдыс эд ачыс асьсӧ ылӧтӧ. Мортлӧн ӧзйӧтчӧмыс*з кыскӧ керны умӧльсӧ.
15 Ӧзйӧтчӧмыс морт сьӧлӧмӧ лэдзӧ вуджжесӧ, сысянь чужӧ умӧль керӧм, а умӧль керӧмыс вайӧ кулӧм.


16 Менам дона воннэзӧ, асьнытӧ эд бӧбӧтлӧ!
17 Быд бур сетӧмыс, бурся-бур да вына козиныс локтӧ вылісянь. Сійӧ сетӧ югдӧтаннэслӧн Айыс, Кӧда оз вежсьывлы, и Кӧдалӧн югытыс оз пемды.
18 Сылӧ колӧм миянӧс чужтыны Аслас былись Кылӧн, медбы вӧвны миянлӧ Сы аркмӧтӧммез*и коласын медодззаэзӧн.

Енсӧ кывзісьӧм


19 Сідзкӧ, менам дона воннэзӧ, быд морт ась лоӧ чож кывзыны, жаг висьтавны да лӧгасьны.
20 Лӧгувьяныт тійӧ одӧ вермӧ Ен сьӧрті веськыта керны.
21 Сійӧн кольӧ быдӧс сэрпӧсьсӧ да лӧгнытӧ. Рам сьӧлӧмӧн босьтӧ тіянлӧ вайӧм Кывсӧ. Сія эд вына мездыны тіянлісь ловнытӧ.


22 Олӧ сія Кыв сьӧрті. Эд пӧртчӧ дзир Кывсӧ кывзіссезӧ, асьнытӧ бӧбӧтіссезӧ.
23 Кин кывзӧ вайӧм Кывсӧ, а ачыс оз ов сы сьӧрті, сія видзӧтчанын*к асьсӧ видзӧтісь морт кодь.
24 Сія нёджжаліс асьсӧ, вешшис да сэтӧн жӧ вунӧтіс, кытшӧм сія.
25 Но Енлӧн Туйдӧтыс быдсӧн бур. Кин бура видзӧтӧ Енлісь мездӧтан Туйдӧтсӧ, оз вунӧт сійӧ, а олӧ да керӧ сы сьӧрті, сэтшӧм мортсӧ Еныс пондас бласлӧвитны керӧмыс понда.


26 Кин тіян коласісь пуктӧ асьсӧ Енлӧ юрбитісь мортӧ, а оз вермы видзны ассис кывсӧ да уна ковтӧмсӧ баитӧ, сія асьсӧ бӧбӧтӧ. Сылӧн Енлӧ юрбитӧмыс абутӧм туйӧ.
27 Сӧстӧма, умӧльсӧ кертӧг да Енлӧ юрбитӧмӧн олӧмыс сэтшӧм: отсавны, мыйын колӧ айтӧм-мамтӧммезлӧ, дӧваэзлӧ да отирыс коласын овтӧн асьсӧ видзны сэрпӧсьмӧмись. Сэтшӧм олӧмыс Ен Айным сьӧрті.




*а 1.1 лӧнь олан ─ мир

*б 1.3 мыла ─ терпение

*в 1.5 ӧмавны ─ упрекать

*г 1.6 саридз ─ море

*д 1.8 тӧвбӧр ─ человек с двоящимися мыслями

*е 1.11 педзны ─ суетиться

*ж 1.12 шуда ─ счастливый, блаженный

*з 1.14 ӧзйӧтчӧм ─ похоть

*и 1.18 аркмӧтӧм ─ создание

*к 1.23 видзӧтчан ─ зеркало





ВЕЖА АПОСТОЛ ЯКОВЛӦН ГИЖӦТ
Глава 2

Быдсӧ ӧтмоза радейтӧм


1 Менам воннэзӧ, ӧтіккезӧс мӧдіккез одзын эд лэбтӧ. Быдыскӧт лӧсялӧ ӧтмоза. Тійӧ эд веритат миян Кристос Исуслӧ, югьялан Дӧсвидзисьлӧ.
2 Шуам, тіян ӧксьӧм коста пырас дона, бур паськӧма, зарни чунькытша морт. Пырас и бырӧм паськӧма умӧля олісь морт.
3 Тійӧ дона паськӧмаыс вылӧ видзӧттӧн висьталат сылӧ: «Эстӧн бур, пуксьы этчӧ». Умӧль паськӧмаыслӧ висьталат: «Тэ сувт сэтчин». Али сідз висьталат: «Верман пуксьыны менам коккез дынӧ джоджас».
4 Сідз кӧ керат, сэк тійӧ отирсӧ янсӧтат буржыккез да умӧльжыккез вылӧ, а асьнытӧ сувтӧтат умӧля судитіссезӧн.


5 Менам дона воннэзӧ, кывзӧ! Еныс бӧрйис му вывсис умӧля оліссесӧ, медбы сетны нылӧ ёна веритӧмсӧ да Ассис Юраланінсӧ. Этӧ кӧсйис сетны Сійӧ радейтіссезлӧ.
6 А тійӧ умӧля олісьсӧ абутӧм туйӧ пуктітӧ. Озӧ я бура оліссес тіянӧс дзескӧтлӧ? Озӧ я нія кыскалӧ тіянӧс суддэзӧттяс?
7 Озӧ я нія сералӧ тіянлӧ сетӧм бур ним вылын?


8 Вежа Гижӧтас медыджыт, медколана тшӧктӧмыс*а сэтшӧм: «Матісьтӧ радейт асьтӧ моз». Олат кӧ тійӧ сія тшӧктӧм сьӧрті, бурӧ керат.
9 Тійӧ ӧтіккезӧс мӧддэс сьӧрті пуктат кӧ буржыккезӧ, сэк умӧльсӧ керат. Тійӧ одӧ керӧ Туйдӧтас гижӧм тшӧктӧмыс сьӧрті. Сійӧн Туйдӧтыс сьӧрті тійӧ лёк кериссез.
10 Шуам, мортыс олӧ Туйдӧтас тшӧктӧммез сьӧрті, но сэтісь дзир ӧтік тшӧктӧм сьӧрті оз кер, кыдз колӧ. Сэк ӧтікыс кузя сія быдӧс тшӧктӧммез сьӧрті лоӧ лёк керисьӧн.
11 Еныс висьталіс: «Гозйӧн овтӧн ӧтамӧдныт сайсянь эд ветлӧтӧ». Сія висьталіс и сідз: «Эн вий». Тэ гозйӧн овтӧн он ветлӧт, а виян кӧ, сэк тэ Туйдӧтыс сьӧрті лёк керись.


12 Баитӧ да керӧ кыдз отир, кӧднакӧт пондасӧ бӧрйисьны мортсӧ мездӧтан Туйдӧт сьӧрті.
13 Мортыс эз кӧ вӧв небыт сьӧлӧма, сэк сійӧ асьсӧ суд вылас сетасӧ чорыта мыжйыны. Небыт сьӧлӧмсянь керӧмыс эд судитӧмысся вынажык.

Веритӧм да бурсӧ керӧм


14 Менам воннэзӧ, мый бурыс мортлӧ, шуас кӧ сія, ме пӧ верита, аслас керӧмыс оз кӧ мыччав веритӧмсӧ? Вермас я сэтшӧм веритӧмыс мездыны сійӧ мортсӧ?
15 Шуам, сойлӧн, вонлӧн я абу паськӧмыс, абу сёяныс.
16 Тіян коласісь кинкӧ висьталас нылӧ: «Мунӧ лӧнь сьӧлӧмӧн, шонтісьӧ, сёйӧ-юӧ». Асьныт одӧ кӧ сетӧ нылӧ коланасӧ, мый сэтісь бурыс?
17 Сідз и веритӧмыс. Веритӧмыссянь абу кӧ бурсӧ керӧмыс, сэк сія абутӧм туйӧ.


18 Поди, кинкӧ висьталас: «Ӧтіклӧн эм веритӧм, а мӧдіклӧн эм керӧм». Сылӧ висьтала сідз: «Мыччав меным веритӧмтӧ керӧмыттӧг. А ме мыччала веритӧмӧс бурсӧ керӧмнам».
19 Тэ бурӧ керан, веритан кӧ: Еныс ӧтік. И сэрпӧсь ловвес веритӧны да зэгсьӧны-полӧны.


20 Оз я ков тэныт тӧдны, учӧт мывкыда морт: веритӧмыс керӧмыстӧг абутӧм туйӧ?
21 Миян Авраам айным эз я вӧв керӧмыс кузя пуктӧм Ен сьӧрті веськыта олісьӧ? Сія тай езъяланін*б вылас пуктылӧм ассис Исак зонсӧ.
22 Адззан, веритӧмыс сылӧ отсалӧм керны коланасӧ. А керӧмыссянь веритӧмыс вынсялӧм.
23 Петӧм Вежа Гижӧтас висьталӧм сьӧрті: «Авраамыс веритӧм Еныслӧ, сы понда сія вӧлі пуктӧм Ен сьӧрті веськыта олісьӧ». Сійӧн и шуӧмась Авраамсӧ Енлӧн ёртӧн.
24 Адззатӧ, мортыс лоӧ Ен сьӧрті веськыта олісьӧн веритӧмыссянь керӧмыс понда, оз дзир ӧтік веритӧм понда.


25 Сідз и Раав, лэдзчисьӧм инькаыс, керӧмыс понда эз я вӧв пуктӧм Ен сьӧрті веськыта олісьӧ? Сія эд этӧ мусӧ видзӧтісь иудейесӧ лэдзӧм гортас да иньдӧм нійӧ мӧдік туй вылӧт.
26 Мортыс оз кӧ лолав, сія кулӧм. Сідз и мортлӧн веритӧмыс: бурсӧ нем оз кӧ кер, сія кулӧм.




*а 2.8 тшӧктӧм ─ заповедь, повеление

*б 2.21 езъяланін ─ жертвенник





ВЕЖА АПОСТОЛ ЯКОВЛӦН ГИЖӦТ
Глава 3

Кыв йылісь


1 Менам воннэзӧ, унаӧн эд керсьӧ велӧтіссезнас. Тӧдат эд, миянкӧт, велӧтіссескӧт, суд вылас Еныс пондас чорытжыка бӧрйисьны.
2 Мийӧ быдӧнным уна керам умӧльсӧ. Мортыс оз кӧ пыр умӧляс аслас кыв кузя, сія вермӧ асьсӧ быдсӧн видзны быд умӧль керӧмись. Сэтшӧмыс быд ладорсянь ни бур морт.
3 Вӧввес миянӧс медбы кывзісисӧ, мийӧ ӧманыс нылӧ сюйыштам ӧмлӧс*а. Сы отсӧтӧн веськӧтлам быдсӧн вывтырнас.
4 Корабллес ӧддьӧн ыджытӧсь. Вына тӧлыс нійӧ новйӧтӧ саридзӧттяс. Но, кытчӧ колӧ, веськӧтлісьыс учӧтик рульӧн туйдӧтӧ.
5 Сідз и миян кывным: вывтырын сія учӧтик торок, но уна керӧ. Видзӧт, учӧтик биыс кытшӧм уна вӧр сотӧ!
6 И кылыс ─ би, умӧльсӧ ӧктісь. Кылыс вывтыраным быд торрез коласын сідз сулалӧ, нельки быдсӧн вывтырнымӧс сэрпӧсьтӧ. Сія ӧзйӧ адсяняс да сотӧ миянлісь быдӧс оланнымӧс.


7 Мортыс вермӧ раммӧтны да видзны киас вӧрпаэсӧ*б, кайесӧ, виклясиссесӧ да ваын оліссесӧ.
8 А кывсӧ раммӧтны некин оз вермы. Сія лёк керись, виян ядӧн тырӧм.
9 Кывнаным ошкам Ен Айнымӧс. Сійӧн жӧ ёрдам Еныс сьӧрті аркмӧтӧм*в отирсӧ.
10 Ӧтік ӧмись петӧ ошкӧм да ёрдӧм. Воннэзӧ, сідз оз ков керны.
11 Му пытшксис ӧтіклаын вермас я петны чӧскыт да курыт ва?
12 Менам воннэзӧ, инжир пу оз вермы вайны виягӧд*г. Виноград вылын оз быдмы инжир. Сідз и ӧтіклаись оз вермы петны чӧскыт да курыт ва.

Бур мывкыд йылісь


13 Кин ылӧса да мывкыда тіян коласісь, ась мыччалӧ мывкыдсӧ аслас оланӧн. Ась быдӧс керӧ бур мывкыдсянь рама видзсьӧмӧн.
14 Но мӧдік вылӧ видзӧттӧн тіян завид кутӧмнытсянь кӧ сьӧлӧмныт пизьӧ, тійӧ кӧ дзир асьнытӧ радейтат, сэк эд ошшасьӧ. Асланыт бӧбӧтчӧмӧн быльсӧ мӧдӧрӧ эд бергӧтӧ.
15 Сэтшӧм мывкыдыс абу сетӧм вылісянь. Сія му вылісь отирсянь да сэрпӧсь ловвезсянь.
16 Кытӧн эм завидуйтӧм, дзир асьӧс радейтӧм, сэтчин быдӧс арттӧм*е, уна умӧльыс.
17 Вылісянь сетӧм мывкыдыс сӧстӧм, лӧнь, рам, кывзісьӧ, небыт сьӧлӧмсянь бурсӧ керӧ, оз лыддьы ӧтіккезӧс мӧддэзся буржыккезӧн, оз ылӧтлы.
18 Отирсӧ ӧтамӧдкӧт бурӧтіссес-лӧньсьӧтіссес кӧдзӧны лӧнь оланлісь кӧдзыссӧ. Сэтісь воӧмыс ─ Ен сьӧрті веськыта олӧм*ж.




*а 3.3 ӧмлӧс ─ удила

*б 3.7 вӧрпа ─ зверь

*в 3.9 аркмӧтны ─ сотворить

*д 3.12 виягӧд ─ оливка

*е 3.16 арттӧм ─ беспорядок

*ж 3.18 Ен сьӧрті веськыта олӧм ─ праведность





ВЕЖА АПОСТОЛ ЯКОВЛӦН ГИЖӦТ
Глава 4

Ен киӧ асьӧс сетӧм


1 Кысянь тіян ӧтамӧдныткӧт лӧгалӧмныт да етшасьӧмныт? Нія этасянь: вывтыраныт ӧзйӧтчӧммес пессьӧны тіян пытшкын, зника озӧ сетӧ*а.
2 Тіянлӧ мыйкӧ колӧ, но сія абу. Тійӧ виятӧ, завидуйтат, а колӧмсӧ одӧ вермӧ судзӧтны, сійӧн етшасятӧ да лӧгалатӧ. Но тіян абу, одӧ корӧ Еныслісь да.
3 Коратӧ, а корӧмныт абу сійӧн, мыля одӧ корӧ, медбы керны бурсӧ. Коратӧ дзир ас пондасиныт, медбы керны асланыт ӧзйӧтчӧм сьӧрті.


4 Енсӧ колиссез! Одӧ я тӧдӧ, му вылісьыскӧт ёртасьӧмыс ─ Еныс вылӧ лэбтісьӧм*б. Сідзкӧ, тійӧ кӧ ёртасит му вылісьыскӧт, сэк тійӧ Еныс вылӧ лэбтісит.
5 Юраныт поди видзат, Вежа Гижӧтас висьталӧм этадз весись: «Еныс миян пытшкӧ сетӧм ловсӧ радейтӧ вежӧктӧмӧдз»?
6 Сылӧн миянлӧ бурсетӧмыс*в ӧддьӧн уна, сійӧн сідз и Вежа Гижӧтас висьталӧм:



─ Асьнысӧ вылына лэбтіссеслӧ

Еныс паныт сувтӧ.

Рам сьӧлӧмаэслӧ

козьналӧ бурсетӧмсӧ.



7 Сідзкӧ, сетчӧ Еныслӧ, а кульыслӧ лэбтісьӧ паныт! Сэк сія пышшас тіян дынісь.
8 Сибӧтчӧ Еныс дынӧ, и Сія сибӧтчас тіян дынӧ. Умӧльсӧ кериссез, миссьӧтӧ киэзнытӧ! Ылӧтчиссез, сӧстӧмтӧ сьӧлӧммезнытӧ!
9 Тӧждісьӧ, горзӧ, герьясьӧ! Сералӧмнытӧ ась вежӧ горзӧм, гажнытӧ ─ тӧждісьӧм.
10 Дӧсвидзисьыс одзын асьнытӧ лэдзӧ, раммӧтӧ, сэк Сія лэбтас тіянӧс.


11 Воннэзӧ, ӧтамӧдныт йылісь эд баитӧ умӧля. Кин воныс йылісь умӧля баитӧ да сійӧ осудитӧ, сія Туйдӧтыс йылісь умӧля баитӧ, Туйдӧтсӧ осудитӧ. Сэк сія мортыс абу Туйдӧт сьӧрті олісь, но судитісь.
12 Туйдӧтсӧ Сетісьыс да Судитісьыс эд ӧтік. Сія ӧтнас вермӧ мездыны да лов босьтны. А тэ, мӧдік йылісь умӧля баитісь, кин тэ сэтшӧмыс?

Ас вылӧ надейтчӧм йылісь


13 Мукӧдыс тай баитӧны: «Талун, ашын я мунам эта карӧ. Сэтчин олам ӧтік во. Пондам вузасьны да ӧктыны шедтӧм сьӧмсӧ». Ӧні кывзӧ, этадз баитіссез.
14 Тійӧ сідз баитат, а асьныт одӧ тӧдӧ, мый лоас ашын. Мый тіян оланныт? Сія чочком ру кодь, мыччасьӧ недыр кежӧ, сэсся ӧшӧ.
15 Сідз шуӧмныт туйӧ тіянлӧ колӧ висьтавны: «Дӧсвидзисьыс кӧ лэдзас да ловьяӧсь лоам, сэк керам этӧ, мӧдікӧ я».
16 Тійӧ асьнытӧ вылына лэбтӧмсянь ошшасят. Сэтшӧм быд ошшасьӧмыс ─ умӧль керӧм.
17 Сідзкӧ, кин вежӧртӧ бурсӧ керны, да оз кер, сія умӧльсӧ керись.




*а 4.1 зника озӧ сетӧ ─ не дают покоя

*б 4.4 кинкӧ вылӧ лэбтісьӧм ─ вражда

*в 4.6 бурсетӧм ─ благодать





ВЕЖА АПОСТОЛ ЯКОВЛӦН ГИЖӦТ
Глава 5

Бура оліссезлӧ висьталӧм


1 Ӧні кывзӧ тійӧ, бура оліссез, горзӧ да герьялӧ сьӧкытыс-умӧльыс кузя, кӧда локтӧ тіян вылӧ.
2 Тіян ӧктӧмныт быдӧс сісьмӧм. Паськӧмнытӧ кор кералӧм.
3 Зарниныт да эзысьныт тіян сімӧм. Нылӧн сімыс тіян умӧль керӧммез йылісь висьтасьны пондас, тіянлісь вывтырнытӧ би моз сёяс. Тійӧ сьӧмнытӧ ӧктіт медбӧрья луннэз кежӧ.
4 Тіянлісь ыббезнытӧ уджаліссес вундісӧ. Нылісь шедтӧмсӧ тійӧ эдӧ вештӧ, колит аслыныт. Кольӧм сьӧмыс горӧтлӧ. Вундіссеслӧн горзан-норасян шыэзныс локтісӧ Дӧсвидзись Саваоф дынӧдз.
5 Тійӧ му вылас оліт кокнита, быдпӧлӧснас асьнытӧ чӧсмӧтіт, жыв подаӧс начкисян лун кежӧ асьнытӧ вердіт.
6 Ме вичкуыслӧ*а гижлі ни, но нылӧн асьсӧ ыджытӧ пуктісь Диотрефыс оз лэдз миянӧс локны. Тійӧ судитіт да вийит Ен сьӧрті веськыта олісьсӧ. Сія тіянлӧ паныт эз лэбтісь.

Дӧсвидзисьлӧн локтӧмыс матын


7 Воннэзӧ, тійӧ видзчисят Дӧсвидзисьлісь бертӧмсӧ. Сідзкӧ, видзчисьны мыланыт ась оз быр. Босьтам му вылын уджалісьӧс. Сія дыр видзчисьӧ тулысся да арся зэрресӧ, медбы му вывсис босьтны дона воӧмсӧ.
8 Ыджыт мылаӧн видзчисьӧ и тійӧ. Вынсьӧтӧ ассиныт сьӧлӧммезнытӧ, Дӧсвидзисьлӧн локтӧмыс сибалӧ.
9 Воннэзӧ, ӧтамӧдныт вылӧ эд норасьӧ, медбы Еныс эз судит тіянӧс. Судитісьыс эд сулалӧ ыбӧс дорас.


10 Менам воннэзӧ, вайӧтӧ тӧдвыланыт Енсянь юӧртіссесӧ, кӧдна кӧркӧ баитлӧмась Дӧсвидзись нимсянь. Велӧтчӧ нысянь. Нія пессьӧм-мырсьӧм*б коста видзсьӧмась ыджыт мылаӧн.
11 Мийӧ бурнас касьтылам нійӧ, кӧдна ыджыт мылаӧн вермӧмась видзсьыны. Тійӧ кывлітӧ Иовыслісь ыджыт мылаӧн видзсьӧм йылісь да тӧдатӧ, мый сетӧм сылӧ Дӧсвидзисьыс медбӧрын. Дӧсвидзисьыс эд жалейтӧ отирсӧ, Сія небыт сьӧлӧма.
12 Менам воннэзӧ, кывнытӧ эд сетӧ*в немӧн: енӧжӧн, муӧн да и мыйӧнкӧ мӧдікӧн. Шуатӧ кӧ "ну", сэтчӧ нем эд содтӧ. Шуатӧ кӧ "ог", сэтчӧ нем эд содтӧ. Сэк тійӧ одӧ сюрӧ суд вылас.

Кеймӧмлӧн вын


13 Тіян коласісь кин пессьӧ-мырсьӧ кӧ, ась кеймӧ. Кинлӧ гаж, ась ошкӧ-сьылӧтӧ Енсӧ.
14 Тіян коласісь кин шогалӧ кӧ, ась корӧ Вичкусис веськӧтліссесӧ. Нія Дӧсвидзись нимӧн мавтыштасӧ шогалісьсӧ виӧн да кеймасӧ сы понда.
15 Веритӧмӧн кеймӧмыс веськӧтас шогалісьсӧ. Дӧсвидзисьыс сійӧ лэбтас. Умӧльӧ кӧ мый керис, сійӧ проститас.
16 Ӧтамӧдныт одзын висьталӧ умӧль керӧмнытӧ. Кеймӧ ӧтамӧдныт понда, медбы тійӧ веськаліт. Уна вермӧ керны Ен сьӧрті веськыта олісьлӧн вына кеймӧмыс.


17 Енсянь юӧртісь Илляыс вӧлӧм миян кодь морт. Сія кеймисьӧмӧн корӧм, ась пӧ му вылас оз ло зэрыс. Зэрыс му вылас сэк абу вӧлӧм куим во да квать тӧлісь сьӧрна.
18 Илляыс бӧра кеймӧм. Енӧжсянь локтӧм зэрыс. Муыс быдтӧм быдмассэсӧ.

Ылалӧм мортӧс бергӧтӧм


19 Воннэзӧ, тіян коласісь кинкӧ ылалас кӧ быльыс дынісь, а мӧдік сійӧ бӧр бергӧтас,
20 тӧдӧ: ылалӧм туй вывсис умӧль керисьсӧ бергӧтісьыс мездас сылісь ловсӧ да вевттяс уна умӧль керӧм.




*а 5.6 вичку ─ церковь, община верующих

*б 5.10 пессьӧм-мырсьӧм ─ страдание

*в 5.12 сетны кыв ─ поклясться






ВЕЖА АПОСТОЛ ПЕТРАЛӦН МЕДОДЗЗА ГИЖӦТ


Глава 1

Гижны пондӧтӧм


1 Гижӧ Петра, Кристос Исуслӧн апостол. Гижа Енлӧн бӧрйӧммезлӧ, му пасьта паськалӧм Кристос отирлӧ: Понтӧ, Галатияӧ, Каппадокияӧ, Асияӧ да Вифинияӧ локтӧммезлӧ.
2 Ен Айным тіянӧс одззасянь ни вӧлі бӧрйӧм. Аслас Лолӧн Сія тіянӧс керис вежа отирӧн, медбы тійӧ кывзісит Кристос Исуссӧ да Сы Вирӧн сӧстӧммит. Еныслӧн бурсетӧмыс*а да лӧнь оланыс*б тіян ась содасӧ!

Веритӧмӧн видзчисьӧм


3 Ошкам Енсӧ, миян Дӧсвидзись Кристос Исуслісь Айсӧ! Еныс Кристоссӧ ловзьӧтіс, сідз Аслас небыт сьӧлӧмсянь козьналіс миянлӧ виль олан. Сійӧн мийӧ олам Сы вылӧ надейтчӧмӧн.
4 Надейтчам босьтны и Еныслісь миянлӧ лӧсьӧтӧм пайсӧ*в, кӧда сӧстӧм, оз сісьмы да оз рушмы. Сійӧ тіянлӧ видзӧны енӧжас.
5 Тійӧ Еныслӧ веритат. Сійӧн Сылӧн выныс тіянӧс видзӧ-дорйӧ, медбы мездыны. Сія мездӧмыс оссяс медбӧрья кадас.


6 Сідзкӧ, гажмӧ, кӧть быдпӧлӧс сьӧкытыс кузя тіянлӧ ӧні и ковсяс невна пессьыны-мырсьыны*г.
7 Зарнисӧ би пырйӧт нуӧтӧны, медбы вӧлі буржык, а и сія эд бырӧ. А тіян пессьӧм-мырсьӧм коста тӧдмалӧм-видзӧтӧм веритӧмныт лоӧ зарниысся донажык. Кристос Исуслӧн локтан Лунӧ тіянӧс ошкасӧ, бурӧ пуктасӧ*д, югьялӧмас сюрӧтасӧ.
8 Тійӧ Кристоссӧ эдӧ адззылӧ и ӧнӧдз одӧ адззӧ, но радейтат Сійӧ. Тійӧ Сылӧ веритат да гажӧтчат ыджытся-ыджыт гажӧн. Эта гаж йылісь висьтавны и кыввез озӧ тырмӧ.
9 Тійӧ эд асланыт веритӧмӧн и локтат мезмӧмӧдззас.


10 Эта мезмӧм йылісь эд кӧркӧ Енсянь юӧртіссес тӧдмавлӧмась-кошшисьӧмась. Нія одзжык ни висьтавлӧмась тіян понда лӧсьӧтӧм бурсетӧмыс йылісь.
11 Нія тӧдмавлӧмась, кин вылӧ да кытшӧм кад вылӧ мыччавлӧм ны пытшкын олісь Кристослӧн Лолыс. Лолыс висьтавлӧм одзланьсясӧ: Кристослісь пессьӧм-мырсьӧмсӧ да сы бӧрся югьялӧмсӧ.
12 Енсянь юӧртіссеслӧ вӧлі осьтӧм: Кристос йылісь юӧртӧм коста нія эзӧ кысъялӧ*е аслыныс, а тіянлӧ. Ӧні этӧ Бур Юӧрсӧ висьтасисӧ тіянлӧ енӧжсянь ыстӧм Вежа Лов вынӧн. Сійӧ керсьӧмсӧ нельки ангеллэс вежӧртӧны бы.

Лоӧ вежаӧсь


13 Сідзкӧ, лоӧ лӧсьӧтчӧмӧсь, медбы уджӧтны вежӧрнытӧ да овны садь юрӧн. Пыр олӧ Енлӧн бурсетӧм вылӧ надейтчӧмӧн. Бурсетӧмсӧ тіянлӧ козьналасӧ Кристос Исуслӧн локтан лунӧ.
14 Одзжык тійӧ эдӧ тӧдӧ, мый бур, мый умӧль. Сэк умӧльсӧ керны ӧзйӧтчӧмныт*ж ыждаліс тіян вылын. Ӧні лоӧ кывзісь челядь кодьӧсь, эд керӧ умӧльсӧ одззамоз.
15 Тіянӧс Корисьыс ─ вежа. Быд керӧмнаныт мыччалӧ: тійӧ ─ вежаӧсь.
16 Вежа Гижӧтас висьталӧм: «Лоӧ вежаӧсь, Ме эд вежа».


17 Еныс оз видзӧт чужӧм вылӧ, Сія керӧммез сьӧрті веськыта судитӧ. Сійӧ тійӧ шуат Айӧн. Сідзкӧ, эта му вылын олӧм коста кадсӧ чулӧтӧ Сыись полӧмӧн.
18 Айезныт айезсянь тіянлӧ дӧнзис педзан олан*и. Тійӧ эд тӧдатӧ, сэтшӧм олансис тійӧ эдӧ вӧлӧ небӧмӧсь эзысь да зарни вылӧ, кӧдна бырӧны.
19 Тійӧ небӧмӧсь Кристослӧн дона вирӧн, Сія эд вӧлі сӧстӧм бур Дзельыс.
20 Отирсӧ мездыны Сія вӧлі сувтӧтӧм быдӧс аркмӧтӧмӧдз*к. Тіян понда Сія локтіс медбӧрья кадас.
21 Тійӧ Кристосыс пыр пондіт веритны Еныслӧ. Сія Кристоссӧ ловзьӧтіс да сетіс Сылӧ Ассис югьялӧмсӧ, медбы и тійӧ веритіт да надейтчит Еныс вылӧ.


22 Быльсӧ кывзісьӧмӧн да Лов отсӧтӧн тійӧ сӧстӧммит, медбы воннэзнытӧ быдӧннысӧ радейтны ӧтмоза. Сӧстӧм сьӧлӧмсянь ӧтамӧднытӧ радейтӧмныт ась оз кус.
23 Тійӧ вились чужит Ен Кывсянь, эдӧ чужӧ сісьман кӧдзыссянь. А Енлӧн Кылыс ловья да пыр олӧ.
24 Вежа Гижӧтыс эд висьталӧ:



─ Быд мортыс турун кодь,

мортлӧн басӧкыс ─ турун вылын дзоридз.

Туруныс косьмис, дзоридзыс киссис,

25 а Дӧсвидзисьлӧн Кылыс пыр олӧ.




Сія Кылыс ─ тіянлӧ висьтасьӧм Бур Юӧрыс.




*а 1.2 бурсетӧм ─ благодать

*б 1.2 лӧнь олан ─ мир

*в 1.4 лӧсьӧтӧм пай ─ наследство

*г 1.6 пессьыны-мырсьыны ─ страдать

*д 1.7 бурӧ пуктыны ─ уважать

*е 1.12 кысъявны ─ служить

*ж 1.14 ӧзйӧтчӧм ─ похоть

*и 1.18 педзан олан ─ суетная жизнь

*к 1.20 аркмӧтӧм ─ сотворение





ВЕЖА АПОСТОЛ ПЕТРАЛӦН МЕДОДЗЗА ГИЖӦТ
Глава 2

Тійӧ кыдз ловья иззэз


1 Сідзкӧ, кольӧ быдпӧлӧс лӧгалӧмнытӧ, бӧбӧтчӧмнытӧ, ылӧтлӧмнытӧ. Дугдӧ завидуйтны, весись морт вылӧ баитны.
2 Чужӧм челядьыс радейтӧны мамлісь йӧв. Тійӧ ны моз радейтӧ да кошшӧ Еныслісь кывсӧ. Сысянь зорамат, локтат мезмӧмӧдз.
3 Тійӧ эд вежӧртіт: Дӧсвидзисьыс ─ бур.


4 Сія ─ ловья из. Отирыс тай Сійӧ абутӧм туйӧ пуктісӧ, а Сія Еныслӧн бӧрйӧмыс, донася-донаыс. Локтӧ Сы дынӧ.
5 Тійӧ и асьныт кыдз ловья иззэз. Ась и тіянісь Еныс лэбтӧ Аслас Ловлӧ оланінсӧ. Сэк тійӧ лоат вежауджаліссезӧн*а да Кристос Исусыс пыр, Ен Лов отсӧтӧн пондат вайны езъялан козиннэсӧ*б, кӧдна Еныслӧ сьӧлӧмви.
6 Вежа Гижӧтас тай висьталӧм:



─ Сион*в вылас Ме пукта пельӧс из*г.

Сія бӧрйӧм да донася-дона.

Сылӧ веритісьыслӧ Сія абу рожа кулян.




7 Сідзкӧ, тіянлӧ, веритіссеслӧ, Кристосыс донася-дона. Вериттӧммеслӧ Сія из, «кӧдӧ керку лэбтіссес абутӧм туйӧ пуктісӧ, а Сія эд лоис пельӧс изӧн. Сія изӧ нія падмӧны да усьӧны».
8 Нія и падмӧны, озӧ кывзісьӧ Еныслісь Кывсӧ да. Сідз нылӧ шуӧм лоны.


9 А тійӧ Енлӧн бӧрйӧм увтыр, Ӧксулӧн вежауджаліссез. Еныс босьтіс тіянӧс Аслас вежа отирӧн. Сія тіянӧс пемытсис корис адззывлытӧм*д югытас. Тійӧ ӧні сувтӧтӧмӧсь висьтасьны Сылісь бурся-бур керӧмсӧ.
10 Одзжык тіянӧс отирӧ эзӧ пуктӧ, ӧні тійӧ Енлӧн отир. Одзжык тійӧ эдӧ тӧдӧ Еныслісь небыт сьӧлӧмсӧ, ӧні Сія Аслас небыт сьӧлӧмсянь тіянӧс проститіс.

Юраліссезӧс кывзісьны тшӧктӧм*е


11 Донаэзӧ! Му вылас тійӧ дзир локтісь-муніссез. Сійӧн кора тіянӧс: эдӧ ни керӧ вывтырныт ӧзйӧтчӧммез сьӧрті умӧльсӧ. Ловныткӧт нія пессьӧны.
12 Енсӧ тӧдтӧммес тіянӧс видӧны лёк кериссезӧс моз. Ны коласын овтӧн керӧ нылӧ бурсӧ. Нія пондасӧ адззыны нылӧ бурсӧ керӧмнытӧ да ошкасӧ Енсӧ Сылӧн локтан Лунӧ.


13 Керӧ Дӧсвидзисьыс сьӧрті: му вывсис быд юралісьсӧ кывзісьӧ. Кывзісьӧ и ӧксусӧ, сія быдӧнныс вылын юралӧ.
14 Быдпӧлӧс юраліссес сувтӧтӧмӧсь мыжйыны*ж лёк кериссесӧ да ошкыны бурсӧ кериссесӧ. Нійӧ кывзісьӧ.
15 Еныслӧ эд сідз колӧ, медбы тійӧ бурсӧ керӧмнаныт пӧдналіт ӧммезнысӧ мывкыдтӧм отирлісь, кӧдна тӧдтӧг баитӧны вӧвлытӧмсӧ.
16 Еныс тіянӧс мездӧтіс, но мездӧтчӧмныт*и ась оз ло умӧль керӧммезнытӧ сайӧвтанӧн. Тіянлӧ эд колӧ овны кыдз Енлӧн раббезлӧ.
17 Быдӧннысӧ бурӧ пуктӧ, воннэзнытӧ радейтӧ, Енсис полӧ, ӧксусӧ кывзӧ.

Веритісь раббезӧс велӧтӧм


18 Раббез, полӧмӧн кывзісьӧ ассиныт кӧзяиннэзнытӧ. Кывзісьӧ и лӧггесӧ, а не дзир раммесӧ*к да бурресӧ.
19 Мортыс Енсӧ юрас кӧ видзӧ да умӧльсӧ кертӧг пессьӧ-мырсьӧ, сія сылӧ Енсянь бурсетӧм.
20 Тійӧ кӧ терпитат, кӧр тіянӧс вартлӧны умӧльсӧ керӧмныт понда, мый понда сэк тіянӧс ошкыны? Бурсӧ кӧ керат да пессьӧм-мырсьӧм коста вермат видзсьыны, сія Еныс сьӧрті.
21 Тійӧ корӧмӧсь сідз овны. Ачыс Кристосыс эд пессис-мырсис миян понда. Сія миянлӧ мыччаліс, кыдз миянлӧ мунны Сы туй вылӧт.



22 ─ Сія эз кер нем умӧльсӧ.

Сы ӧмись эз петлы бӧбӧтчӧмыс.




23 Кристоссӧ быднёж видісӧ. Сія паныт шы эз сет. Пессьӧм-мырсьӧм коста эз кӧсйись вештісьны умӧльнас. Сія быдӧс сетіс веськыта Судитісь Ен киӧ.
24 Аслас вывтырӧн Сія миянлісь умӧль керӧммезнымӧс лэбтіс крест вылас, медбы мийӧ дугдім керны умӧльсӧ да пондім овны Ен сьӧрті веськыта. Сылӧн дойманіннэс тіянӧс веськӧтісӧ.
25 Тійӧ вӧліт ӧшӧм баляэз кодьӧсь. Ӧні бертіт тіян сьӧрын Видзӧтісь дынӧ, тіянлісь ловнытӧ Видзись дынӧ.




*а 2.5 вежауджалісь ─ священник

*б 2.5 езъялан козин ─ жертвенный дар, жертва

*в 2.6 Сион ─ Ерусалимлӧн, Енлӧн вежа карлӧн, мӧд нимыс. Сія нимӧн гижисӧ и Ерусалимын оліссез йылісь.

*г 2.6 пельӧс из ─ краеугольный камень

*д 2.9 адззывлытӧм ─ невиданный

*е 2.11 тшӧктӧм ─ заповедь, повеление

*ж 2.14 мыжйыны ─ наказать

*и 2.16 мездӧтчӧм ─ свобода

*к 2.18 рам ─ кроткий





ВЕЖА АПОСТОЛ ПЕТРАЛӦН МЕДОДЗЗА ГИЖӦТ
Глава 3

Гозйӧн олӧм йылісь


1 Иннез, кывзісьӧ жӧниккезнытӧ. Мукӧдыслӧн жӧниккезныс озӧ кывзісьӧ Еныслісь Кывсӧ. Нія ась иннезныс вылӧ видзӧтӧмӧн, висьтавтӧг да велӧттӧг локтасӧ Кристосыс дынӧ.
2 Нія эд пондасӧ адззыны тіянлісь Енісь полӧмӧн сӧстӧма олӧмнытӧ.
3 Эд тӧждісьӧ асьнытӧ баситны*а вевдӧрсяняс: басӧка юрсинытӧ лӧсьӧтӧмӧн, зарниись берсясӧ кышавлӧмӧн, дона паськӧмӧн я.
4 Еныслӧ эд дона мортыслӧн пытшкисьыс: рам сьӧлӧм да асьсӧ лӧня видзны кужӧм. Сія басӧкыс оз ӧш.
5 Сідз кӧркӧ асьнысӧ баситлӧмась вежа инькаэз. Нія жӧниккезнысӧ кывзісьӧмӧн надейтчӧмась дзир Ен вылӧ.
6 Сідз Сарраыс кывзісьӧм Авраамсӧ. Сійӧ шувлӧм: «Менам кӧзяинӧ». Тійӧ Сарралӧн ныввес, керат кӧ бурсӧ да немись одӧ полӧ.


7 Сідз и тійӧ, жӧниккез, олӧ иннезныткӧт бур мывкыдӧн, лебезнӧй дозкӧт моз, нія эд вынтӧмжыкӧсь. Нійӧ буррезӧ пуктӧ. Нылӧ эд тіянкӧт ӧтлаын сетӧны Енлісь лӧсьӧтӧм пайсӧ*б ─ бурсетӧмсӧ да олансӧ. Сідз кӧ олат, сэк кеймыны тіянӧс нем оз понды падмӧтны.

Бурсӧ керӧм да пессьӧм-мырсьӧм


8 Медбӧрын содта: тіян вежӧртӧмныт да юраныт видзӧмныт ась лоӧ ӧткодь. Ӧтамӧд понда тӧждӧ, ӧтамӧдӧс радейтӧ да бур мывкыдӧн кывзісьӧ, отсасьӧ да ас коласаныт лӧсялӧ.
9 Умӧльыс понда умӧльнас эд вештісьӧ. Тіянӧс видасӧ кӧ, эд видчӧ, а бласлӧвитӧ. Тійӧ эд сідз керны корӧмӧсь. Сэк и тіянлӧ Еныс сетас лӧсьӧтӧм пайсӧ ─ бласлӧвитӧмсӧ.



10 ─ Кин радейтӧ олансӧ

да мӧдӧ адззывны бур луннэз,

сія ась видзӧ ассис кывсӧ умӧльсис,

ассис ӧмсӧ ылӧтлӧмӧн баитӧмсис.

11 Ась оз кер умӧльсӧ,

а керӧ бурсӧ,

кошшӧ отиркӧт лӧсялӧмсӧ

да быдӧс керӧ лӧнь олан понда.

12 Дӧсвидзисьыслӧн синнэс видзӧтӧны

Сы сьӧрті веськыта оліссес вылӧ.

Сылӧн пеллес кывзӧны нылісь кеймӧмнысӧ.

А лёк кериссес вылӧ Дӧсвидзисьыс лэбтісьӧ,

медбы паздыны нійӧ, дзимлявны му вывсис.




13 Тійӧ кӧ пыр пондат кошшыны керны бурсӧ, кин сэк тіянлӧ керас умӧльсӧ?
14 Пессят-мырсят кӧ Ен сьӧрті веськыта олӧм*в понда, сэк тійӧ шудаӧсь*г. «Некинісь эд полӧ, и тіянӧс ась нем оз повзьӧт».
15 Асланыт сьӧлӧммезын Енсӧ лыддьӧ вежа Дӧсвидзисьӧн. Кин юалас кӧ надеяныт йылісь, пыр лоӧ лӧсьӧтчӧмӧсь мортыслӧ висьтавны очакыв*д. Баитӧ рама видзсьӧмӧн, Енсис полӧмӧн.
16 Пыр олӧ сӧстӧм сьӧлӧмӧн. Сэк тіян йылісь умӧля баитіссеслӧ ковсяс гӧрдӧтны асланыс кыввезсянь. Нія эд умӧльтӧны Кристоскӧт бытшӧма олӧмнытӧ.


17 Енлӧ колӧ кӧ, медбы мийӧ пессим-мырсим, буржык эд, бурсӧ керӧм понда кӧ пессям-мырсям. Абу бурыс, мийӧ кӧ лёк керӧмным понда пессям-мырсям.
18 Ачыс Кристосыс эд миян умӧль керӧммез понда ӧтпыр пессис-мырсис, медбы миянӧс вайӧтны Еныс дынӧ. Веськыта Олісьыс сетіс ловсӧ умӧльсӧ кериссез понда. Сылісь вывтырсӧ вийисӧ, но Енлӧн Лолыс ловзьӧтіс.
19 Ловнас Кристосыс лэдзчылӧм пемытінас йӧртӧм ловвес дынӧ, медбы нылӧ висьтасьны юӧрсӧ.
20 Кӧркӧ нія Енсӧ абу кывзісьӧмась. Нойлӧн ыджыт пыжсӧ керӧм коста Еныс ыджыт мылаӧн*е видзсьӧм. Сэк етша кольччӧмась ловйӧн. Пыжас васис мезмӧмась дзир кыкьямыс морт.
21 Сія шогмӧмыс висьталӧ ӧнняся пыртчӧм йылісь. Сія абу нятьӧсь вывтыр миссьӧтӧм, а сӧстӧм сьӧлӧмӧн овны Енлӧ кӧсйисьӧм. Пыртчӧмным пыр мийӧ ӧні мезмам Кристос Исуслӧн ловзьӧм кузя.
22 Кристосыс лэбтісис енӧжас да Еныскӧт пуксис веськыт ладорас. Сійӧ кывзісьӧны ангеллэс, енӧжсис юраліссес да выннэс.




*а 3.3 баситны ─ украшать

*б 3.7 лӧсьӧтӧм пай ─ наследство

*в 3.14 Ен сьӧрті веськыта олӧм ─ праведность

*г 3.14 шуда ─ счастливый, блаженный

*д 3.15 очакыв ─ ответ

*е 3.20 мыла ─ терпение





ВЕЖА АПОСТОЛ ПЕТРАЛӦН МЕДОДЗЗА ГИЖӦТ
Глава 4

Ен сьӧрті олӧм


1 Кристосыс миян понда Аслас вывтырӧн уна пессис-мырсис. Сідзкӧ, и тійӧ лоӧ лӧсьӧтчӧмӧсь пессьыны-мырсьыны. Вывтырнас пессись-мырсись мортыс дугдӧ керны умӧльсӧ.
2 Кольччӧм оланнытӧ овтӧн эдӧ ни керӧ вывтырныт ӧзйӧтчӧм сьӧрті. Олӧ сідз, кыдз Енлӧ колӧ.
3 Тійӧ и сідз одзжык оліканыт керит Енсӧ тӧдтӧммес моз: оліт лэдзчисьӧмӧн, ӧзйӧтчӧмӧн керит умӧльсӧ (мужик мужиккӧт гозйӧн моз оліт, нельки подакӧт сідз оліт, ковтӧмсӧ юрӧ пыртліт), кодаліт, быд моз гажӧтчит, пӧтлытӧммез моз уна сёйит-юит, нылӧн ас керӧм еннэз одзын ковтӧмсӧ да сэрпӧсьсӧ керит.
4 Ӧні отирыс озӧ вермӧ вежӧртны, мыля тіянӧс оз кыскы ӧтлаын ныкӧт лэдзчисьӧмӧн умӧльсӧ керны. Сійӧн нія тіянӧс и видӧны.
5 Судитісьыс одзын нылӧ ковсяс ас понданыс кыв видзны. Ловьяэсӧ кулӧммескӧт судитны Сылӧн быдӧс лӧсьӧтӧм ни.
6 Мыйлӧ вӧлі Бур Юӧрыс висьтасьӧм кулӧммеслӧ? Нія вӧлісӧ мӧдік отир моз мыжйӧмӧсь вывтырнаныс. А ӧні ловнаныс ась олӧны Еныс сьӧрті.


7 Чожа эстӧн быдӧс чулалас-ӧшас. Сідзкӧ, олӧ бур мывкыдӧн да садь юрӧн, медбы пыр вермит кеймыны.
8 Сьӧлӧмсянь радейтӧ ӧтамӧднытӧ. Радейтӧмыс эд медколана, сія уна умӧль керӧм вевттьӧ.
9 Ӧтамӧднытӧ кокнит сьӧлӧмӧн норасьтӧг рочалӧ горттэзаныт.
10 Отсалӧ ӧтамӧднытлӧ сія верман-кужан козинӧн*а, мый быдӧннытлӧ вӧлі сетӧм. Кыдз керкуын бур веськӧтліссез Енлісь быдпӧлӧс бурсетӧммесӧ видзӧ кужӧмӧн.
11 Кин баитӧ, ась баитӧ Енлӧн сетӧм кыввезӧн. Кин мый керӧ, ась керӧ Енсянь сетӧм вынӧн. Кристос Исус пыр быдӧсісь ась петӧ ошкӧмыс Енлӧ. Сылӧн эд югьялӧмыс да юралӧмыс пырся-пыр. Аминь.

Пессьӧм-мырсьӧм коста гажмыны тшӧктӧм


12 Донаэзӧ, тійӧ сьӧкыта пессят-мырсят, кыдз би пырйӧт мунат. Сысянь ась диво тіянӧс оз кут. Сія сьӧкыта пессьӧм-мырсьӧмыс локтӧ тіянӧс тӧдмавны-видзӧтны.
13 Тіян вылӧ усьӧ Кристосыслӧн пессьӧм-мырсьӧмыс, сысянь гажмӧ. Тійӧ эд ёна пондат гажӧтчыны, кӧр мыччисяс Сылӧн югьялӧмыс.
14 Кристос ним понда тіянӧс видӧны кӧ, тійӧ шудаӧсь. Еныслӧн югьялан Лолыс эд тіянкӧт. Отирыс Сійӧ видӧны, а тійӧ Сійӧ ошкат.
15 Тіян коласісь некин ась оз пессьы-мырсьы вийӧм понда, гусясьӧм понда, лёк керӧм понда да мырддьӧм понда.
16 Ковсяс кӧ тіянлӧ пессьыны-мырсьыны кыдз Кристос отирлӧ, то эдӧ гӧрдӧтӧ, а ошкӧ Енсӧ.


17 Судыслӧн кадыс сибаліс. Еныс медодз пондас бӧрйисьны Аслас отиркӧт. Миянсянь кӧ пондӧтчас, мый сэк видзчисьны нылӧ, кӧдна озӧ кывзӧ Еныслісь Бур Юӧрсӧ?



18 ─ Ен сьӧрті веськыта олісьлӧ кӧ сьӧкыт мезмыны,

кытчӧ сэк сюрасӧ умӧльсӧ кериссес, Ентӧг оліссес?



19 Енлӧ колӧм сьӧрті кӧ мортыс пессьӧ-мырсьӧ, сія ась сетӧ асьсӧ Сы киэзӧ да одзлань керӧ бурсӧ. Аркмӧтісьыс эд оз веж Ассис кывсӧ.




*а 4.10 верман-кужан козин ─ дарование, духовный дар



ВЕЖА АПОСТОЛ ПЕТРАЛӦН МЕДОДЗЗА ГИЖӦТ
Глава 5

Вичкуын*а юраліссезӧс велӧтӧм


1 Гижа вичкуын веськӧтліссезлӧ. Ме и ачым тіян кодь веськӧтлісь. Ачым адззылі Кристослісь пессьӧм-мырсьӧмсӧ. Ме лоа Сыкӧт ӧтлаын югьялӧмас, кӧда чожа оссяс. Ме кеймися тіянлӧ:
2 видзӧтӧ тіян киӧ сетӧм Енлӧн отир сьӧрын, кыдз баля видзӧтісь видзӧтӧ баля чукӧрыс сьӧрын. Эд тӧждісьӧ ны понда дзир тшӧктӧмсянь, ась сія Ен сьӧрті керӧмыс петӧ ассяняныт. Эд лӧсьӧтчӧ сэтісь мыйкӧ аслыныт босьтны, быдӧс керӧ радейтан сьӧлӧмсянь.
3 Эд ыждалӧ тіян киӧ сетӧм Енлӧн отир вылын. Асьныт мыччалӧ, кыдз колӧ овны.
4 Кӧр локтас тіян сьӧрын медвылісь Видзӧтісьыс, тійӧ босьтат югьялан юркытш. Сія некӧр оз рушмы.

Веритіссезӧс велӧтӧм


5 Сідз и томжыккез, кывзісьӧ вичкуас веськӧтліссезнытӧ. Ӧтамӧдныткӧт лӧсялӧ, ӧтамӧднытӧ кывзісьӧ. Асьнытӧ видзӧ рама. Вежа Гижӧтас висьталӧм:



─ Асьнысӧ вылына лэбтіссеслӧ

Еныс паныт сувтӧ,

а рам сьӧлӧмаэслӧ

козьналӧ бурсетӧмсӧ.




6 Сідзкӧ, асьнытӧ сетӧ Енлӧн вына кипод увтӧ. Аскадӧ Сія тіянӧс лэбтас.
7 Ассиныт быдӧс тӧждісьӧмнытӧ сетӧ Сы киӧ. Сія и Ачыс эд тӧждісьӧ тіян понда.


8 Олӧ садь юрӧн, пыр лоӧ лӧсьӧтчӧмӧсь. Тіян вылӧ лэбтісисьыс ─ куль. Сія эрзісь лев моз ветлӧтӧ, кошшӧ, кинӧс позьӧ ньылыштны.
9 Кульыслӧ паныт сувтӧ чорыта веритӧмнаныт. Тійӧ эд тӧдат: сэтшӧм пессьӧм-мырсьӧмыс усьӧ и мӧдіклаись воннэзнытлӧ.


10 Тійӧ ӧні мыйкӧ дырна пессят-мырсят. Но быдӧс бурсетӧмыс локтӧ Енсянь. Сія тіянӧс Кристос Исусыс пыр корис Аслас пырся югьяланінӧ. Ӧні Сія Ачыс керас тіянӧс быдсӧн бурресӧн*б, лэбтас да вынсьӧтас, велӧтас чорыта видзсьыны.
11 Сылӧн эд югьялӧмыс да юралӧмыс пырся-пыр! Аминь.

Медбӧрья юӧррез


12 Этӧ дженытик гижӧтсӧ менам висьтавлӧм сьӧрті гижис Силуан, кӧдӧ ме шуа надейнӧй вонӧн. Ме гижи, медбы тіянӧс вынсьӧтны. Менам гижӧмӧ и эм Енлӧн былись бурсетӧмыс. Сы бердӧ чорыта видзсьӧ!
13 Тіянлӧ юӧр ыстӧны Вавилон вичкуись веритіссез. И нійӧ Еныс бӧрйӧм тіянӧс моз. Юӧр ыстӧ Марк, кӧда меным зон туйӧ.
14 Ӧтамӧднытӧ радейтан сьӧлӧмсянь окалӧ. Лӧнь олан быдӧннытлӧ, кин олат Кристос Исускӧт ӧтлаасьӧмӧн! Аминь.




*а 5.1 вичку ─ церковь, община верующих

*б 5.10 быдсӧн бур ─ совершенный






ВЕЖА АПОСТОЛ ПЕТРАЛӦН КЫКӦТ ГИЖӦТ


Глава 1

Гижны пондӧтӧм


1 Гижӧ Симон-Петра, Кристос Исуслӧн апостол да раб. Гижӧмӧс ыста тіянлӧ, дона веритӧмсӧ миян моз сьӧлӧманыт босьтіссезлӧ. Веритӧмыс миянлӧ вӧлі сетӧм Ен да Мездӧтісь Кристос Исуснымлӧн веськыта керӧмсянь.


2 Енсӧ да миянлісь Дӧсвидзись Кристос Исуссӧ буржыка тӧдмалӧмсянь бурсетӧмыс*а да лӧнь оланыс*б тіян ась содасӧ!

Еныс тіянӧс бӧрйӧм да корӧм


3 Кристослӧн Ен выныс козьналіс быдӧс коланасӧ, медбы миянлӧ овны да Енлӧ юрбитны. Мийӧ эд тӧдмалім Сійӧ, Кӧда корис миянӧс Аслас югьялӧмӧн да бурсӧ керӧмӧн.


4 Миянлӧ козьналӧмась ыджыт дона кӧсйӧммез, медбы ны отсӧтӧн тійӧ пондіт вачкисьны Еныс вылӧ да пышшит умӧльсӧ керны ӧзйӧтчӧмись*в, кӧда отирсӧ изводалӧ*г.


5 Сійӧн керӧ быдӧс, медбы веритӧмныт мыччаліс бурсӧ керӧмнытӧ, бурсӧ керӧмныт ─ тӧдӧмнытӧ,
6 тӧдӧмныт ─ видзсьыны кужӧмнытӧ*д, видзсьыны кужӧмныт ─ ыджыт мыланытӧ*е. Ыджыт мыланыт ась мыччалӧ Енлӧ юрбитӧмнытӧ,
7 Енлӧ юрбитӧмныт ─ воннэзӧс радейтӧмнытӧ, воннэзнытӧ радейтӧмныт ─ быдӧннысӧ радейтӧмнытӧ.
8 Сія быдӧс кӧ тіян эм да содӧ, сэк миянлісь Дӧсвидзись Кристос Исуссӧ тӧдӧмныт оз ло весись, тійӧ одӧ кольччӧ бур воӧмтӧг.
9 Кинлӧн эта абу, сія куньӧм синнэсӧ, оз адззы. Мортыс вунӧтіс, кыдз сія одзза умӧль керӧммезісь сӧстӧммис.


10 Воннэзӧ, быд керӧмнаныт вынсьӧтчӧ мыччавны: тіянӧс былись Еныс бӧрйис да корис. Сідз кӧ пондат керны, сэк некӧр одӧ падмӧ.
11 Сідз оссяс тіянлӧ пыраніныс миян Мездӧтісь Кристос Исуслӧн пырся Юраланінӧ. Сія эд миян Дӧсвидзисьным.

Енсянь юӧртіссезлӧн былись висьтавлӧммез


12 Тійӧ и тӧдат, и вынсьӧтӧмӧсь эта велӧтӧмын. А ме некӧр ог дугды казьмӧтлыны тіянлӧ эта йылісь.
13 Эта вывтырись лолӧ петтӧдз ме тіянлӧ ог сет сунасьны, казьмӧтлӧммезнам саймӧта. Ме шуа, меным сідз и колӧ керны.
14 Тӧда эд, чожа меным ковсяс кольны этӧ му вылісь гортӧс ─ вывтырӧс. Меным сійӧ осьтіс миян Дӧсвидзись Кристос Исусным.
15 Ме кера быдӧс, медбы тійӧ менам кулӧм бӧрын этӧ быдӧс пыр уськӧтліт тӧдвыланыт.


16 Мийӧ тіянлӧ юӧртім миян Дӧсвидзись Кристос Исуслӧн вын йылісь да Сы локтӧм йылісь. Мийӧ эгӧ висьтасьӧ кинсянькӧ кылӧм висьттэз, кӧдна морт юрись петісӧ. Мийӧ эд асьным адззылім Сылісь ыджыт вынсӧ.
17 Ен Айыс вылына лэбтіс Зонсӧ да сетіс Сылӧ югьялан вын. Еныс Аслас югьяланінсянь юӧртіс сэтшӧм кыввезӧн: «Сія Менам дона Зонӧ, сьӧлӧм гажӧ».
18 Енӧжсянь сійӧ висьталӧмсӧ мийӧ кылім. Сэк эд мийӧ Сыкӧт вӧлім вежа керӧс вылас.
19 Миян эмӧсь и Енсянь юӧртіссезлӧн былись висьтавлӧммез. Тійӧ бурӧ керат, кывзат кӧ нылісь висьтавлӧммесӧ. Нія эд пемытінас югдӧтаннэз моз югдӧтӧны луныс локтытӧдз да кытчӧдз оз пет асывся кӧдзулыс*ж тіян сьӧлӧммезын.
20 Тійӧ тӧдӧ: Вежа Гижӧтсис Енсянь юӧртісьлісь висьталӧмсӧ мортыс аслас мывкыдӧн оз вермы вежӧртӧтны.
21 Енсянь юӧртӧмыс некӧр эз вӧв висьталӧм мортлӧ колӧм сьӧрті. Нійӧ висьтавлісӧ Вежа Лов ӧзйӧтӧмсянь Енлӧн вежа отир.




*а 1.2 бурсетӧм ─ благодать

*б 1.2 лӧнь олан ─ мир

*в 1.4 ӧзйӧтчӧм ─ похоть

*г 1.4 изводавны ─ губить

*д 1.6 видзсьыны кужӧм ─ умение владеть собой, воздержание

*е 1.6 мыла ─ терпение

*ж 1.19 кӧдзув ─ звезда





ВЕЖА АПОСТОЛ ПЕТРАЛӦН КЫКӦТ ГИЖӦТ
Глава 2

Бӧбӧтчись велӧтіссез


1 Израиль отир коласын вӧлӧмась бӧбӧтчиссез, кӧдна асьнысӧ пуктывлӧмась Енсянь юӧртіссезӧ. И тіян коласісь лэбтісясӧ бӧбӧтӧмӧн велӧтіссез. Нія пыртасӧ ылӧтан велӧтӧммезнысӧ, кӧдна кулӧмӧдз вайӧтасӧ. Нія нельки нійӧ небись Юралісьсӧ абутӧм туйӧ пуктасӧ. Сійӧн нія асьнысӧ чожа вайӧтасӧ кулӧмӧдз.
2 Ны вылӧ видзӧтӧмӧн унаӧн лэдзчисясӧ. Ны кузя Енлӧн быль туй йылісь пондасӧ умӧльсӧ висьтавлыны.
3 Горшасьӧмныс кузя басӧка баитӧмнаныс пондасӧ бӧбӧтлыны тіянлісь, мый нылӧ колӧ. Енлӧн судыс важын ни лӧсьӧтӧм мыжйыны*а нійӧ. Нылӧн изводасьӧмныс*б оз сунась.


4 Умӧльсӧ керись ангеллэсӧ Еныс тай абу жалейтӧм. Домалӧм нійӧ пемыт адас домӧттэзӧн. Сэтчин тшӧктӧм*в видзны Суд Лунӧдз, медбы мыжйыны.
5 Абу жалейтӧм и одзза отирсӧ. Ентӧг оліссесӧ ваын вӧтьӧм. Дзир Нойсӧ увтырыскӧт кыкьямыс мортӧс кольӧм. Нойыс эд вӧлӧм Ен сьӧрті веськыта олӧм*г йылісь висьтасись.
6 Содом да Гоморра каррез вылын мыччалӧм вӧлі, мый одзлань видзчисьны Ентӧг оліссеслӧ. Еныс эд нійӧ мыжйӧм му вывсис дзимлялӧмнас. Нійӧ пӧртӧм пӧимӧ.
7 А веськыта олісь Лотсӧ петкӧтӧм. Сія эд мыдзӧм вӧлі овны Ентӧг оліссез коласын, кӧдна лэдзчисьӧмныссянь бӧбись*д кыскасьӧмась.
8 Эта веськыта олісьлӧн лолыс быд лун лёк керӧммезнысӧ адззикӧ да кылікӧ ёна пессьӧм-мырсьӧм*е.


9 Дӧсвидзисьыс эд тӧдӧ, кыдз мездыны Енлӧ юрбитісь мортсӧ ылалӧмсис. А умӧльсӧ кериссесӧ кужӧ видзны, медбы мыжйыны Суд Лунас.
10 Эта висьталӧм ны йылісь, кӧдна олӧны вывтырныс ӧзйӧтчӧм сьӧрті сэрпӧсьсӧ керӧмӧн да абутӧм туйӧ пуктӧны Енлісь веськӧтлӧмсӧ. Нія асныраӧсь, озӧ полӧ видны енӧжись выннэсӧ.
11 Ангеллэс эд нысся унаӧн вынажыкӧсь, унажык вермӧны керны. И ангеллэс Дӧсвидзисьыс одзын сэтшӧм отирсӧ озӧ видӧ, озӧ осудитӧ.
12 Сэтшӧм отирыс мывкыдтӧм пода кодьӧсь, кӧднӧ чужтӧмась кыйны да вийны. Пода моз нія олӧны вывтырныс кыскӧм сьӧрті. Умӧльсӧ баитӧны сы йылісь, мый озӧ вежӧртӧ. Пода моз нія и куласӧ.
13 Нія умӧль керӧмныс понда босьтасӧ вештісьӧмсӧ. Лунісь лунӧ нія гажӧтчӧны да чӧскыта олӧны. Нія лэдзчисьӧмась да сэрпас пырӧмась. Тіянкӧт ӧтлаын пызан саяс пукавтӧн асланыс бӧбӧтчӧмӧн сьӧлӧмнысӧ бурмӧтӧны*ж.
14 Нылӧн синнэзныс кошшӧны, кинкӧт позьӧ кыскасьны. Нія умӧльсӧ керӧны пӧтлытӧг, ылӧтӧны етша велӧтӧм отирсӧ. Нылӧн сьӧлӧм выланыс ӧтік горшасьӧм. Нія эд ёрдӧмӧсь ни.
15 Нія колисӧ веськыт туйсӧ да ӧшисӧ, Восорлӧн Валаам зоныс сьӧрӧ мунӧны. Сылӧ тай умӧльсӧ керӧмыс понда вештӧмыс вӧлӧм сьӧлӧмви.
16 Енсянь юӧртісь Валаамлӧ умӧль керӧмыс йылісь вӧлі висьталӧм. Иньпӧв осёл морт кылӧн ӧлӧм сійӧ, панӧвтӧм мывкыдтӧг керӧмсис.


17 Бӧбӧтӧмӧн велӧтіссес кыдз ватӧм юкмӧссэз*з да тӧвнырӧн нуӧтӧм кымӧррез. Нылӧ лӧсьӧтӧм са пемытіныс.
18 Нія вышитчӧмӧн абутӧмсӧ баитӧны. Сідз нія ызйӧтӧны ковтӧмсӧ керны да лэдзчисьӧмӧн овны нійӧ, кӧдна неважын янсӧтчисӧ ылалӧммез дынісь.
19 Бӧбӧтӧмӧн велӧтіссес отирлӧ кӧсйӧны мездӧтчӧм*и, но нія асьныс раббез лэдзчисьӧм-кыскасьӧмыслӧн. Мортсӧ эд кин вермӧ, сылӧн сія и раб.
20 Миянлісь Дӧсвидзисьсӧ, Мездӧтісь Кристос Исуссӧ, нія пондісӧ тӧдны. Сійӧн нія му вылісь сэрпсис мезмисӧ, но сэсся бӧра сэтчӧ сюрӧны да умӧльыс вермӧ нійӧ. Сэтшӧммеслӧ медбӧрьяыс лоас одззаыс сьӧрті умӧльжык.
21 Буржык бы вӧлі, кӧбы нія эзӧ пондӧ тӧдны Ен сьӧрті веськыта олӧмлісь туйсӧ. Но нія вежа тшӧктӧмсӧ пондісӧ тӧдны да бӧр бергӧтчисӧ мӧдӧрӧ.
22 Ныкӧт петӧ отирлӧн бура висьталӧм сьӧрті: «Пон бертӧ аслас ӧс дынӧ» да «Миссьӧтӧм порсь пырӧ туплясьны нятьӧ».




*а 2.3 мыжйыны ─ покарать

*б 2.3 изводасьӧм ─ гибель, погибель

*в 2.4 тшӧктӧм ─ заповедь, повеление

*г 2.5 Ен сьӧрті веськыта олӧм ─ праведность

*д 2.7 бӧбись ─ неистово

*е 2.8 пессьӧм-мырсьӧм ─ страдание

*ж 2.13 сьӧлӧм бурмӧтны ─ удолетвориться, успокоить сердце

*з 2.17 юкмӧс ─ колодец

*и 2.19 мездӧтчӧм ─ свобода





ВЕЖА АПОСТОЛ ПЕТРАЛӦН КЫКӦТ ГИЖӦТ
Глава 3

Дӧсвидзисьлӧн Луныс локтас


1 Донаэзӧ, этӧ ме мӧдпырись ни гижа тіянлӧ. Кыкнан гижӧтас казьмӧтлӧммезнам ӧзйӧта тіянӧс, юраныт авйӧмныт*а медбы вӧлі сӧстӧм.
2 Видзӧ юраныт Енлӧн вежа юӧртіссезлісь кӧркӧ висьтавлӧмсӧ да Дӧсвидзись Мездӧтісьлісь тшӧктӧмсӧ, кӧдӧ тіянлӧ висьтасисӧ апостоллэзныт.


3 Ӧнісянь тіянлӧ колӧ тӧдны: медбӧрья кадас лэбтісясӧ згальниккез*б. Нійӧ нем оз понды видзны. Нія пондасӧ керны асланыс ӧзйӧтчӧммез сьӧрті.
4 Нія пондасӧ шуны: «Кытӧн нӧ Сія, Кӧда кӧсйисис локны? Миян айезлӧн айес кулісӧ, а быдӧс аркмӧтӧмсянь*в сё тай кольччӧ важ моз».
5 Сідз баитіссес тай жыв озӧ тӧдӧ, Еныс Кылӧн эд кӧркӧ вӧлі аркмӧтӧм муыс енӧжнас, аркмӧтӧм ваӧн да васис.
6 Нія жыв озӧ тӧдӧ, кыдз одзза олансӧ Еныс орӧтіс ваӧн вӧтьӧмӧн.
7 А ӧнняся енӧжыс да муыс видзсьӧны сія жӧ Кылӧн. Еныс нійӧ видзӧ, медбы сотны биын Суд Лунӧ. Сія лунӧ Ентӧг оліссесӧ изводаласӧ.


8 Менам донаэзӧ, этӧ тіянлӧ оз ков вунӧтны: Еныслӧн ӧтік луныс кыдз сюрс во*г, сюрс воыс кыдз ӧтік лун.
9 Кӧсйӧмсӧ керны Дӧсвидзисьыс оз падмӧтчы. Мукӧдыс тай сійӧ шуӧны падмӧтчӧмӧн. Сія миянӧс ыджыт мылаӧн видзчисьӧ. Сылӧ оз ков, медбы кинкӧ ӧшис, а видзчисьӧ Сылань быдӧннымлісь бергӧтчӧмсӧ, умӧльсӧ керны дугдӧмсӧ.
10 Дӧсвидзисьлӧн Луныс локтас видзчисьтӧг, ойӧн гусясись моз. Сэк енӧжыс ыджыт шыӧн ӧшас. Быдӧс, мый эм енӧжас, сылас биын. Сідз и муыс сы вылісьнас быдсӧн сотчас.
11 Сідз кӧ быдӧс разьсяс, то кытшӧм вежа отирӧн да Енлӧ юрбитіссезӧн сэк тіянлӧ колӧ лоны?
12 Тійӧ видзчисят, тэрмасят адззывны Еныслісь Лунсӧ. Сія лунӧ ӧзйӧм енӧжжес разьсясӧ, и быдӧс, мый эм енӧжас, сылас биас.
13 Висьтавны кӧ, мийӧ видзчисям Еныслісь кӧсйӧмсӧ: виль енӧж да виль му. Сэтчин быдӧнныс олӧны Ен сьӧрті веськыта.


14 Сідзкӧ, донаэзӧ, видзчисьӧмныт коста вынсьӧтчӧ Сы одзӧ локны сӧстӧмӧсь, медбы тіян сайын эз ло некытшӧм умӧль керӧм, а сьӧлӧм выланыт вӧлі лӧнь.
15 Миян Дӧсвидзисьлісь ыджыт мылаӧн видзчисьӧмсӧ лыддьӧ аслыныт мезман кадӧн. Дона Павел вонным Енсянь сетӧм мывкыдӧн эта йылісь тіянлӧ гижліс ни.
16 Эта йылісь сія быд гижӧтын баитӧ. Сы гижӧттэзісь мукӧдсӧ сьӧкыт вежӧртны. Етша тӧдіссес да етшаӧ велалӧммес сійӧ гижӧмсӧ бергӧтӧны мӧдӧрӧ. Нія и мӧдік Вежа Гижӧттэзкӧт сійӧ керӧны. Сідз асланыс юр вылӧ кулӧмсӧ вайӧтӧны.


17 Донаэзӧ, тійӧ эта йылісь пондіт тӧдны одзжык. Сідзкӧ, видзӧтчӧ, медбы умӧльсӧ кериссес ылалӧмсянь асьныт эдӧ ылалӧ да эдӧ кежӧ сэтісь, мыйын тійӧ чорыта сулалат.
18 Зорамӧ миянлісь Дӧсвидзисьсӧ, Кристос Исус Мездӧтісьсӧ тӧдӧмын да Сылӧн бурсетӧмын. Сылӧ ӧні да и Пырся Лунӧ*д ошкӧм! Аминь.




*а 3.1 авйыны ─ смыслить

*б 3.3 згальник ─ насмешник, ругатель

*в 3.4 аркмӧтӧм ─ сотворение

*г 3.8 сюрс во ─ тысяча лет

*д 3.18 Пырся Лун ─ Вечный День






ВЕЖА АПОСТОЛ ИОАНЛӦН МЕДОДЗЗА ГИЖӦТ


Глава 1

Кристос Исусыс ─ Олан Кыв


1 Мийӧ висьтасям сы йылісь, мый вӧлі одззасянь, мый мийӧ кылім, мый адззылім асланым синнэзӧн, мый видзӧтім, мый бердӧ киэзнаным павкӧтчылім. Висьтасям Олан Кыв йылісь.
2 Оланыс мыччасис. Сійӧ мийӧ адззылім. Ӧні сія пырся Олан*а йылісь висьтасям тіянлӧ. Сія вӧлӧм Айыскӧт. Ӧні Сія мыччасис миянлӧ.
3 Адззылӧмным да кылӧмным йылісь мийӧ висьтасям тіянлӧ, медбы и тійӧ вӧліт миянкӧт ӧтвыв. Мийӧ эд ӧтвыв Айнымкӧт да Сылӧн Кристос Исус Зонкӧт.
4 Мийӧ этӧ гижам тіянлӧ, медбы и тіян вӧлі ыджытся-ыджыт гаж.

Югытын овны тшӧктӧм*б


5 Этӧ Бур Юӧрсӧ мийӧ кылімӧ Кристос Исуссянь. Ӧні сійӧ висьтасям тіянлӧ: Еныс ─ югытыс, Сыын некытшӧм пемыт абу.
6 Шуам кӧ, мийӧ пӧ Сыкӧт ӧтвылісь, а асьным олам пемытінас, сэк мийӧ бӧбӧтчам, огӧ олӧ быльыс сьӧрті.
7 Еныс олӧ югытас. Сы моз олам кӧ югытас, сэк мийӧ ӧтамӧднымкӧт ӧтвылісь. Ен Зон Кристос Исуслӧн вирыс сӧстӧмтӧ миянӧс быдкодь умӧль керӧмись.


8 Шуам кӧ, абу пӧ миян некытшӧм умӧль керӧм, сідз баитӧмнаным мийӧ асьнымӧс ылӧтлам. Быльыс сэк абу миян пытшкын.
9 Висьталам кӧ Еныслӧ ассиным умӧль керӧммезнымӧс, нійӧ Сія проститас, миянӧс весӧтас быд умӧль керӧмись. Сія эд веськыта керӧ, оз вежлы кывсӧ.
10 Шуам кӧ, мийӧ эгӧ керӧ умӧльсӧ, сэк Енсӧ пуктам бӧбӧтчисьӧ. Сылӧн кылыс миян пытшкын абу.




*а 1.2 пырся олан ─ вечная жизнь

*б 1.5 тшӧктӧм ─ заповедь, повеление





ВЕЖА АПОСТОЛ ИОАНЛӦН МЕДОДЗЗА ГИЖӦТ
Глава 2

Кристосыс ─ миян Дорйись


1 Менам челядьӧ! Этӧ гижа тіянлӧ, медбы умӧльсӧ эд керӧ. Но кинкӧ керис кӧ умӧльсӧ, миян эд эм Ен Айным одзын Дорйись ─ Кристос Исус, веськыта Олісь.
2 Сія эд миян умӧль керӧммезным понда вештісис ─ сетіс Ассис олансӧ. Эз дзир миян понда, а и быдӧс отирлӧн умӧль керӧммезныс понда вештісис.


3 Тӧдам я мийӧ Сійӧ, тӧдчӧ эд. Олам кӧ Сы тшӧктӧммез сьӧрті, сэк Сійӧ тӧдам.
4 Кин баитӧ, ме пӧ Сійӧ тӧда, а ачыс тай оз ов Сы тшӧктӧммез сьӧрті, сія мортыс бӧбӧтчись. Сы пытшкын абу быльыс.
5 Ен кыв сьӧрті олісь мортын Еныслӧн радейтӧмыс поздісьӧм ни. Сідз мийӧ тӧдамӧ: мийӧ Сыкӧт ӧтлаасим.
6 Кин баитӧ, ме пӧ Сыкӧт ӧтлааси, мортыслӧ сэк и овны колӧ Кристосыс моз.

Виль тшӧктӧм


7 Донаэзӧ! Ме ог гиж тіянлӧ виль тшӧктӧм. Эта тшӧктӧмыс важся-важ. Миянсянь кылӧм кылыс и эм сія важ тшӧктӧмыс. Сійӧ важ тшӧктӧмсӧ тійӧ тӧдіт одззасянь ни.
8 Тіянлӧ гижӧмӧ ӧтлаын и виль тшӧктӧм. Сія тшӧктӧмыс былись эм и Кристослӧн оланын, и тіян оланын. Пемытыс вешшӧ, былись югытыс югдӧтӧ ни.


9 Мортыс асьсӧ пуктӧ югытын олісьӧ, а ачыс воныс вылӧ синӧн оз вермы видзӧтны. Сія сэк ӧнӧдз пемытын олӧ.
10 Мортыс радейтӧ кӧ вонсӧ, сэк сія олӧ югытын. Сы пытшкын абу ни умӧльыс, мыйсянь бы мӧдік ылаліс.
11 Мортыс синӧн оз кӧ вермы видзӧтны воныс вылӧ, сэк сія олӧ пемытын. Сія оз тӧд ассис туйсӧ, пемытын ветлӧтӧ. Пемытыс куньӧм сылісь синнэсӧ.

Айезлӧ да томмезлӧ висьталӧм

12 Гижа тіянлӧ, челядь.

Тіян умӧль керӧммезныт Кристос ним понда проститӧмӧсь.

13 Гижа тіянлӧ, айез.

Тійӧ пондіт тӧдны Сійӧ, Кӧда одззасянь вӧлі ни.

Гижа тіянлӧ, том зоннэз.

Тійӧ вермитӧ умӧльсӧ.

Гижа тіянлӧ, челядь.

Тійӧ пондіт тӧдны Айнытӧ.

14 Ме гижи тіянлӧ, айез.

Тійӧ эд пондіт тӧдны Сійӧ, Кӧда пыр вӧлі.

Ме гижи тіянлӧ, зонкаэз.

Тійӧ эд вынаӧсь.

Еныслӧн кылыс олӧ тіян пытшкын.

Тійӧ вермит ылӧтлісьсӧ.

Эд радейтӧ му вылісьсӧ


15 Эд радейтӧ му вылісьсӧ да сійӧ, мый эстӧн керсьӧ. Му вылісьсӧ радейтісьыс оз радейт Айсӧ.
16 Му вылас керсьӧмыс: вывтырлӧн ӧзйӧтчӧм*а, синнэзлӧ колӧм, асьӧс лэбтӧм, нія абу Ен Айсянь, а отирсянь.
17 Быдӧс, мый эм му вылас, сія ӧшӧ. Ӧшӧны и му вылісь отирлӧн ӧзйӧтчӧммезныс. А Енлӧ колӧм сьӧрті керисьыс олӧ пыр.

Антикрист, Кристос вылӧ лэбтісись


18 Челядь! Ӧні бӧрья кад. Тійӧ кылітӧ, Кристос вылӧ лэбтісись, антикрист, пӧ локтас. Ӧні ни адззамӧ, Сы вылӧ унаӧн лэбтісисӧ. Сы сьӧрті и тӧдамӧ медбӧрья кадсӧ.
19 Нія петісӧ миян дынісь, а миянкӧт ӧтдор нія эзӧ вӧлӧ. Вӧлісӧ бы нія мияніссезӧн, сэк кольччисӧ бы миянкӧт. Ны петӧм сьӧрті казялім: абу быдӧнныс миянкӧт ӧтвылісь.


20 Тіянӧс Вежаыс мавтіс*б, и тійӧ быдӧс тӧдат.
21 Ме тіянлӧ гижа не сійӧн, жыв тійӧ одӧ тӧдӧ быльсӧ. Тійӧ быльсӧ тӧдат, сійӧн и гижи. Тійӧ тӧдат: быльыссянь оз пет бӧбӧтчӧмыс.


22 Бӧбӧтчисьыс сія, кӧда Исуссӧ оз пукты Кристосӧ ─ кӧсйӧм Мездӧтісьӧ. Сія Кристосыс вылӧ лэбтісьлӧ. Сія Айсӧ да Зонсӧ абутӧм туйӧ пуктӧ.
23 Кристоссӧ мортыс оз кӧ пукты Ен Зонӧ, сылӧн абу и Ен Айыс. Кристоссӧ Ен Зонӧ пуктісьыслӧн эм и Айыс.


24 Сідзкӧ, мый тійӧ кыліт одззасянь, сійӧ видзӧ юраныт. Одззасянь кылӧмсӧ пыр пондат кӧ видзны юраныт, сэк тійӧ пыр лоат ӧтлаасьӧмӧсь Зоныскӧт да Айыскӧт.
25 Миянлӧ Сія кӧсйис сетны пырся олан.


26 Одзас ме гижи тіянӧс ылӧтліссез йылісь.
27 Кристосыслӧн мавтӧмыс тіян пытшкын. Сійӧн тіянлӧ озӧ колӧ мӧдік велӧтіссез. Сія мавтӧмыс тіянӧс быдӧсӧ велӧтӧ. Сія и эм бӧбӧтчытӧг быляс велӧтісьыс. Кыдз сія тіянӧс велӧтіс, сідз и олӧ Кристоскӧт ӧтлаасьӧмӧн.

Мийӧ ─ Енлӧн челядь


28 Челядь, сідзкӧ олӧ Кристоскӧт ӧтлаасьӧмӧн, медбы Сы локтӧм коста мийӧ вермим повтӧг сувтны Сы одзӧ и Сы одзын эз ковсьы гӧрдӧтны.
29 Тійӧ тӧдат Сійӧ веськыта олісьӧн. Тӧдӧ и этӧ: Быд веськыта керись шогмис Сысянь.




*а 2.16 ӧзйӧтчӧм ─ похоть

*б 2.20 мавтны ─ помазать





ВЕЖА АПОСТОЛ ИОАНЛӦН МЕДОДЗЗА ГИЖӦТ
Глава 3


1 Видзӧтӧ, кытшӧм ёна радейтӧ миянӧс Айным. Сія миянӧс пуктіс Аслас челядьӧ. Миянӧс и шуӧны Енлӧн челядьӧн. Му выліссес озӧ тӧдӧ Сійӧ, сійӧн и миянӧс озӧ тӧдӧ.
2 Донаэзӧ, мийӧ ӧні Енлӧн челядь, а кытшӧмӧсь лоам, ӧні огӧ на тӧдӧ. Тӧдам дзир ӧтікӧ: Сы локтӧм коста асьным лоам Сы кодьӧсь. Сэк асланым синнэзӧн казялам, кытшӧм Сія.
3 Быдыс, кин сідз надейтчӧ Сы вылӧ, асьсӧ сӧстӧмтӧ, медбы лоны Сы кодь сӧстӧмӧн.


4 Умӧльсӧ керисьыс Туйдӧт вылӧ лэбтісьӧ. Умӧльсӧ керӧмыс ─ Туйдӧт вылӧ лэбтісьӧм.
5 Тійӧ эд тӧдат, Ачыс Кристосыс эз кер нем умӧльсӧ. Сія локтіс босьтны миянлісь умӧль керӧммезнымӧс.
6 Быдыс, кин Сыкӧт ӧтлаасис, оз кер умӧльсӧ. Умӧльсӧ быд керисьыс Сійӧ эз адззыв, оз тӧд Сійӧ.


7 Челядь, асьнытӧ ылӧтны некинлӧ эд лэдзӧ. Кин веськыта керӧ, сія мортыс Кристосыс моз Ен сьӧрті веськыта олісь.
8 Умӧльсӧ керисьыс кульсянь. Медодз кадсянь ӧнӧдз сія керӧ умӧльсӧ. А Ен Зон локтіс, медбы разьны сылісь уджсӧ.


9 Енсянь шогмӧмыс оз кер умӧльсӧ. Еныслісь кӧдзӧмсӧ эд сія видзӧ пытшкас. Оз вермы сія керны умӧльсӧ, Енсянь шогмӧм да.
10 Мортыс оз кӧ кер веськыта да оз радейт вонсӧ, сія абу Енсянь. Сы сьӧрті позьӧ тӧдны кульыслісь да Еныслісь челядьсӧ.

Ӧтамӧдӧс радейтны тшӧктӧм


11 Сідз эд тіянлӧ вӧлі висьталӧм: «Радейтӧ ӧтамӧднытӧ». Сійӧ висьталӧмсӧ тійӧ кывліт одззасянь ни.
12 Эд лоӧ Каиныс кодьӧсь. Сія эд вӧлӧм умӧльыссянь да вийӧм вонсӧ. Мый понда нӧ вийӧм? Воныс сылӧн керӧм бурӧ, Каиныс умӧльӧ.


13 Воннэзӧ, тіянӧс ась диво оз кут, му вылісь отирыслӧ син вылӧ кӧ одӧ колӧ.
14 Мийӧ тӧдам: мийӧ кулӧмсис вуджим оланас. Мийӧ радейтам воннэзнымӧс. Мортыс оз кӧ радейт вонсӧ, сія кольччӧ кулан выныс кипод увтын.
15 Морт воныс вылӧ кӧ синӧн оз вермы видзӧтны, сэк сія морт вийись. Тӧдат эд: морт вийись пытшкын пырся оланыс абу.
16 Исусыс миян понда сетіс Ассис олансӧ. Сы сьӧрті мийӧ пондім тӧдны радейтӧмсӧ. Сідз и миянлӧ воннэзным понда колӧ сетны ассиным оланнымӧс.
17 Шуам, мортыслӧн быдӧс эм тырмӧмви. Сія воныслісь умӧль олансӧ адззӧ да куньӧ синнэсӧ, оз отсав сылӧ. Вермас разь сы сьӧлӧмын вӧвны Еныслӧн радейтӧмыс?
18 Менам челядьӧ! Пондам радейтны быльыс сьӧрті да асланым керӧммезӧн, а не дзир кывнаным баитӧмӧн.


 
19-20 Сы сьӧрті тӧдам, мийӧ быльыслӧн. Ӧмалӧ*а кӧ миянӧс сьӧлӧмным, мийӧ вермам сійӧ лӧньсьӧтны Еныс одзын. Сія эд миян сьӧлӧмся ыджытжык, быдӧс тӧдӧ.
21 Донаэзӧ, сьӧлӧмным миянӧс оз кӧ ӧмав, мийӧ Еныс одзӧ вермам локны повтӧг.
22 И быдӧс, мый корам Еныслісь, Сія миянлӧ сетас. Мийӧ эд олам Сы тшӧктӧммез сьӧрті, Сы сьӧлӧм сьӧрті керам бурсӧ.
23 Еныс тшӧктіс, медбы мийӧ веритім Сылӧн Кристос Исус Зонлӧ да радейтім ӧтамӧднымӧс.
24 Мортыс олӧ кӧ Енлӧн тшӧктӧммез сьӧрті, сэк сія олӧ Енкӧт ӧтлаасьӧмӧн, а Еныс олӧ сы пытшкын. Олӧ я Еныс миян пытшкын, тӧдам Лолыссянь, Кӧдӧ миянлӧ сетіс Еныс.




*а 3.19-20 ӧмавны ─ упрекать





ВЕЖА АПОСТОЛ ИОАНЛӦН МЕДОДЗЗА ГИЖӦТ
Глава 4

Былись Лов да ылӧтлісь лов


1 Донаэзӧ, быд ловлӧ эд веритӧ. Ловвесӧ тӧдмалӧ-видзӧтӧ, Енсянь я нія. Му вылас уна лоисӧ асьнысӧ Енсянь юӧртіссезӧ пуктіссес.
2 Ен Ловсӧ тӧдны позьӧ сідз: висьтасьӧ кӧ кин Кристос Исусыс йылісь ─ Сія локтіс пӧ морт вывтырын, то сія лолыс Енсянь.
3 Морт вывтырын локтӧм Кристос Исус йылісь лолыс оз кӧ висьтась, сія абу Енсянь, сія Кристос вылӧ лэбтісись антикристсянь. Тійӧ сы йылісь кывліт ни, сія пӧ локтас. Ӧні сія му вылас ни.


4 Челядь, тійӧ Енсянь. Тійӧ вермит нійӧ, кӧдна асьнысӧ пуктӧны Енсянь юӧртіссезӧ. Тіян пытшкын Олісьыс эд вынажык му вылісьысся.
5 Нія му вылісьыссянь. Сійӧн и баитӧны му выліссес сьӧрті и му выліссес кывзӧны нійӧ.
6 А мийӧ Еныссянь. Енсӧ тӧдіссес миянӧс кывзӧны. Абу кӧ кин Енсянь, сія оз кывзы миянӧс. Сы сьӧрті позьӧ тӧдны быльыслісь ловсӧ да ылӧтлісьыслісь ловсӧ.

Енлӧн радейтӧм


7 Донаэзӧ, пондам радейтны ӧтамӧднымӧс. Радейтӧмыс эд локтӧ Енсянь. Быд радейтісьыс шогмис Енсянь, тӧдӧ Енсӧ.
8 Оз кӧ кин радейт, сія оз тӧд Енсӧ. Еныс эд и эм радейтӧмыс.
9 Еныс миянлӧ мыччаліс Ассис радейтӧмсӧ. Сія ыстіс му вылас Ассис ӧтка Зонсӧ, медбы Сы пыр сетны миянлӧ олан.
10 Енсӧ миян радейтӧмным абу радейтӧм. Былись радейтӧмыс то мыйын: Еныс миянӧс радейтӧ. Сія ыстіс Ассис Зонсӧ вештісьны миян умӧль керӧммез понда.


11 Донаэзӧ, Еныс кӧ сідз радейтӧ миянӧс, и миянлӧ колӧ радейтны ӧтамӧднымӧс.
12 Енсӧ некӧр некин эз адззыв. Радейтам кӧ ӧтамӧднымӧс, сэк Еныс олӧ миян пытшкын. Сэк и Сылӧн радейтӧмыс поздісьӧм ни миян пытшкын.


13 Олӧ я Еныс миян пытшкын, а мийӧ Сы пытшкын, тӧдам Лолыс сьӧрті. Еныс миянлӧ сетіс Ассис Ловсӧ.
14 Мийӧ адззылімӧ да висьталамӧ: Айыс ыстіс Зонсӧ мездыны отирсӧ.
15 Мортыс шуӧ кӧ Исуссӧ Енлӧн Зонӧн, сэк Еныс олӧ сія морт пытшкын, a сія ─ Еныс пытшкын.
16 Мийӧ пондім тӧдны да веритны: Еныс миянӧс радейтӧ.


Еныс ─ радейтӧм. Радейтӧмын олісьыс олӧ Еныс пытшкын, а Еныс олӧ сы пытшкын.
17 Радейтӧмыс миян пытшкын поздісис. Сідзкӧ, мийӧ повтӧг панталамӧ Суд Лунсӧ. Мийӧ эд эстӧн му вылас вачкисям Кристосыс вылӧ.
18 Радейтӧмын абу полӧмыс. Вынася-вына радейтӧмыс вашӧтӧ полӧмсӧ. Мортыс кӧ полӧ мыжйӧмись, радейтӧмыс абу на поздісьӧм сыын.


19 Пондам радейтны Енсӧ, одзжык эд Сія пондіс радейтны миянӧс.
20 Баитӧ кӧ кин, ме пӧ радейта Енсӧ, а ачыс тай синӧн оз вермы видзӧтны воныс вылӧ, сія мортыс бӧбӧтчись. Сія оз радейт син одзас олісь вонсӧ. Вермас я сія радейтны адззывлытӧм Енсӧ?
21 Миян эм Сылӧн сэтшӧм тшӧктӧм: Енсӧ радейтісьыс ась радейтӧ и вонсӧ.






ВЕЖА АПОСТОЛ ИОАНЛӦН МЕДОДЗЗА ГИЖӦТ
Глава 5

Веритӧмӧн умӧльсӧ вермӧм


1 Веритӧ кӧ мортыс: Исусыс пӧ Кристос-Мездӧтісь, сія мортыс чужӧм Енсянь. Чужтісьсӧ радейтісьыс радейтӧ и Сысянь чужӧмсӧ.
2 Радейтам кӧ мийӧ Енсӧ да олам Сы тшӧктӧммез сьӧрті, сы сьӧрті тӧдам ─ мийӧ радейтам и Еныслісь челядьсӧ.
3 Енлӧн тшӧктӧммез сьӧрті олӧмным мыччалӧ Сійӧ радейтӧмнымӧс. Еныслӧн тшӧктӧммес эд абу сьӧкытӧсь.
4 Енсянь шогмӧмыс вермӧ му вылісь умӧльсӧ. Сійӧ мийӧ вермам асланым веритӧмӧн.
5 Кин вермӧ му вылісь умӧльсӧ? Вермӧ дзир сія, кин веритӧ: Исусыс ─ Енлӧн Зон.

Еныс висьталӧ Аслас Зон йылісь


6 Кристос Исусыс локтіс ваӧн, вирӧн да Лолӧн. Эз лок ӧтік ваӧн, локтіс ваӧн да вирӧн. Сы йылісь висьталӧ Лолыс, а Лолыс ─ быльыс.
7 Енӧжас эта йылісь висьталӧны куимӧн: Ай, Кыв да Вежа Лов. Нія куимыс ─ ӧтік.
8 И му вылас куимӧн висьталӧны: Лов, ва да вир. Нія висьталӧны сійӧ жӧ ӧтіксӧ.
9 Мийӧ веритам морт висьталӧмӧ. Еныслӧн висьталӧмыс эд вынажык, сійӧ эд Ачыс Еныс висьталӧ Аслас Зон йылісь.
10 Ен Зонлӧ веритісьлӧн сія висьталӧмыс сьӧлӧмас. Еныслӧ оз кӧ верит мортыс, сэк Сійӧ пуктӧ бӧбӧтчись туйӧ. Сія мортыс оз верит эд Зоныс йылісь Енлӧн висьталӧмӧ.
11 Сія висьталӧмыс сэтшӧм: Еныс козьналіс миянлӧ пырся олан. Сія оланыс Сы Зонын.
12 Босьтіс кӧ мортыс Сылісь Зонсӧ сьӧлӧмас, босьтіс олан. Кӧда эз босьт Ен Зонсӧ сьӧлӧмас, сылӧн оланыс абу.

Умӧльсӧ кериссез понда кеймыны тшӧктӧм


13 Ме этӧ гижи тіянлӧ, Ен Зонлӧ веритіссеслӧ, медбы тійӧ тӧдіт: Ен Зонлӧ веритат кӧ, тіян эм пырся олан.
14 Мийӧ вермам повтӧг локны Сы одзӧ. Мый мийӧ корамӧ, Сія кывзӧ, корӧмным кӧ Сы сьӧрті.
15 Тӧдам эд, Сія миянлісь кылӧ быд корӧмнымӧс. И тӧдамӧ, Сія сетас корӧмсӧ.


16 Казялас кӧ кин воныслісь умӧль керӧмсӧ, кӧда оз вайӧт кулӧмас, ась кеймӧ воныс понда. Еныс сылӧ сетас олансӧ. Эстӧн висьтала: эмӧсь сэтшӧм умӧль керӧммез, кӧдна озӧ вайӧтӧ кулӧмас. Эмӧсь и кулӧмас вайӧтан умӧль керӧммез. Сэтшӧм умӧль керись понда ме ог тшӧкты кеймыны.
17 Быд лёк керӧмыс ─ умӧль керӧм. Но быд умӧль керӧмыс оз вайӧт кулӧмас.

Бӧрья кыв


18 Мийӧ тӧдамӧ: Енсянь шогмӧмыс оз кер умӧльсӧ. Енсянь шогмӧмыс асьсӧ видзӧ умӧльсис, и ылӧтлісьыс сійӧ оз вӧрзьӧт.
19 Мийӧ тӧдамӧ: мийӧ Енсянь. А му вылісьыс тай быдсӧн тырӧм умӧльнас.


20 Мийӧ тӧдам: Еныслӧн Зоныс локтіс, югдӧтіс миянӧс да сетіс мывкыдсӧ, медбы пондім тӧдны былись*а Енсӧ да ӧтлаасим Сылӧн былись Зонкӧт, Кристос Исускӧт. Сія и эм эд былись Еныс да пырся оланыс.


21 Челядь, ас керӧм еннэз дынісь видзӧ асьнытӧ ылынжыка. Аминь.




*а 5.20 былись ─ истинный






ВЕЖА АПОСТОЛ ИОАНЛӦН КЫКӦТ ГИЖӦТ


Глава 1


1 Ме, вичкуын*а веськӧтлісь, гижа сойӧлӧ*б да сы челядьлӧ. И тэ Еныслӧн бӧрйӧмыс. Ме тіянӧс сьӧлӧмсянь радейта. Тіянӧс радейтӧны и Еныслісь быльсӧ быдӧс тӧдіссес.
2 Сія быльыс олӧ миян сьӧлӧммезын да пыр миянкӧт лоас.


3 Ась сетас тіянлӧ Ен Айным небыт сьӧлӧмсянь бурсетӧмсӧ*в да лӧньсӧ овны быльнас да радейтӧмнас.

Ӧтамӧдӧс радейтӧм йылісь


4 Ме ёна гажми тэнчит челядьтӧ казялікӧ. Мукӧдыс ны коласісь олӧны быльыс сьӧрті, кыдз миянлӧ вӧлі тшӧктӧм*г Енӧжись Айным.
5 Ӧні кора тэнӧ, дона сойӧ, пондам радейтны ӧтамӧднымӧс. Эта гижӧмӧ абу кытшӧмкӧ виль тшӧктӧм. Сія миянлӧ вӧлі висьталӧм одззасянь ни.
6 Радейтӧмыс эд и эм Сы тшӧктӧм сьӧрті олӧмыс. Этӧ тшӧктӧмсӧ тійӧ кыліт одззасянь. Ен тшӧктӧм сьӧрті и колӧ овны.

Ылӧтліссез йылісь висьталӧм


7 Уна эд ылӧтліссес ӧні отирыс коласын лэбтісисӧ. Нія озӧ веритӧ Кристос Исуслӧн морт вывтырын локтӧмӧ. Сэтшӧм мортыс отирсӧ ылӧтлісь, Кристос вылӧ лэбтісись.
8 Видзӧтӧ ас сьӧраныт, медбы мийӧ эгӧ ӧштӧ сійӧ, мый понда уджалімӧ да медбы быдсӧн вермим босьтны шедтӧм козинсӧ.


9 Быдыс, кин оз ов Кристослӧн велӧтӧм сьӧрті, оз видзсьы сы бердӧ, сія Ентӧг олісь. Кристослӧн велӧтӧм сьӧрті олісьлӧн эм и енӧжись Айыс и Сылӧн Зоныс.
10 Тіян дынӧ локтісь морт вайӧ кӧ мӧдік велӧтӧм, сійӧ эдӧ лэдзӧ керкуӧ. Пантасьтӧн и кинытӧ эд сетӧ.
11 Умӧльсӧ керисьыслӧ кисӧ сетісь мортыс сыкӧт умӧльсӧ керӧ.

Бӧрья кыв


12 Уна мый колӧ гижны тіянлӧ, да ог ни понды ӧні чернилоӧн гижны бумага вылӧ. Чайта*д локны тіян дынӧ да паныт пуксьӧмӧн тіянкӧт баитны. Сэк и сьӧлӧммезным ёнжыка гажмасӧ.


13 Пым юӧр тэныт ыстӧны бӧрйӧм сойытлӧн*е челядьыс. Аминь.




*а 1.1 вичку ─ церковь, община верующих

*б 1.1 сой ─ Иоан висьталӧ вичку йылісь

*в 1.3 бурсетӧм ─ благодать

*г 1.4 тшӧктӧм ─ заповедь, повеление

*д 1.12 чайтны ─ думать

*е 1.13 бӧрйӧм сой ─ Иоан висьталӧ мӧдік вичку йылісь






ВЕЖА АПОСТОЛ ИОАНЛӦН КУИМӦТ ГИЖӦТ


Глава 1


1 Вичкуын*а веськӧтлісьсянь менам дона Гайлӧ. Ме тэнӧ былись радейта.


2 Дона мортӧ, ме кейма, ась тэнат быдӧс бура мунӧ. Ась тэнат и вывтырыт ёна вынсялӧ, кыдз и лолыт тэнат вына.
3 Ме ӧддьӧн гажми, кӧр локтісӧ воннэзным да висьтасисӧ тэ йылісь. Тэ пӧ олан велӧтӧмыс сьӧрті, быляс видзсян.
4 Менам абу унажык гажыс, кыдз кывны: менам челядьӧ пӧ олӧны быльыс сьӧрті.

Бур Юӧр вайиссез понда тӧждісьӧм


5 Донаӧ, воннэтлӧ да и мӧдіклаись локтӧммеслӧ тэнат бурсӧ керӧмыт мыччалӧ, тэ надейнӧй.
6 Вичкуын Кристос отир одзын нія висьтасисӧ тэнат радейтӧм йылісь. Бур лоас, тэ кӧ кольлалан нійӧ, кыдз колӧ Енлӧ.
7 Нія эд туйӧ петісӧ Кристос ним понда и Енсӧ тӧдтӧм отирлісь нем эзӧ босьтӧ.
8 Миянлӧ колӧ отсавны сэтшӧммеслӧ. Сідз мийӧ вермам отсавны паськӧтны быльсӧ.

Диотреф да Димитрий


9 Ме вичкуыслӧ гижлі ни, но нылӧн асьсӧ ыджытӧ пуктісь Диотрефыс оз лэдз миянӧс локны.
10 Сійӧн, верма кӧ локны, висьтася сылісь керӧмсӧ. Сія миян йылісь умӧль кыввезӧн вӧвлытӧмсӧ висьтасьӧ. Оз лэдз локны воннэзнымӧс. Сылӧ сія етша, дак сія и мӧдіккезлӧ оз лэдз рочавны горттэзаныс. Нійӧ нельки вашӧтӧ вичкусис.


11 Донаӧ, эн кер лёк кериссес моз, кер бурсӧ кериссес моз. Бурсӧ керисьыс Енсянь. Умӧльсӧ керисьыс эз адззыв Енсӧ.
12 Димитрийыс йылісь быдӧнныс баитӧны бурӧ. Сідз и ачыс быльыс висьталӧ, и мийӧ сідз висьталам. Тійӧ эд тӧдат, мийӧ огӧ бӧбӧтчӧ.

Бӧрья кыв


13 Уна мый эм гижны, но ог понды чернилоӧн да бордтылӧн.
14 Видзчися чожа адззисьлыны тэкӧт да сёрнитчыны паныт пуксьӧмӧн.


15 Лӧнь олан*б тэныт! Пым юӧр тэныт ыстӧны ёрттэт. И тэ миянсянь сет юӧр воннэзнымлӧ, быдыслӧ аслыс. Аминь.




*а 1.1 вичку ─ церковь, община верующих

*б 1.15 лӧнь олан ─ мир






ВЕЖА АПОСТОЛ ИУДАЛӦН ГИЖӦТ

Глава 1


1 Гижӧ Иуда, Кристос Исуслӧн раб, Яковлӧн вон. Гижӧмӧс ыста Енлӧн корӧммезлӧ*а. Ен Айным керис тіянӧс вежа отирӧн, а Кристос Исусыс видзӧ тіянӧс.
2 Еныслӧн бурсетӧмыс*б, лӧнь оланыс*в да радейтӧмыс тіян ась содасӧ!

Ылӧтісь велӧтіссез


3 Донаэзӧ! Ме ӧддьӧн мӧді гижны миян ӧтлаын мезмӧмным йылісь. Но шуи, коланажык лоас, велӧта кӧ тіянӧс дорйыны веритӧмнытӧ. Сійӧ Еныс ӧтпыр сетӧм вӧлі вежа отирлӧ.
4 Тіян коласӧ эд казявтӧг пырисӧ Ентӧг оліссез. Миян Енным отирыс дынӧ небыт сьӧлӧма, сійӧн нія шуӧны, лэдзчисьӧмӧдз пӧ быдӧс позьӧ керны. Ӧтік Юралісь Енсӧ да миянлісь Дӧсвидзись Кристос Исуссӧ нія абутӧм туйӧ пуктӧны. Кӧркӧсянь эд вӧлі гижӧм: сэтшӧм отирсӧ лӧсьӧтӧмась Енлӧн суд вылын мыжйыны.


5 Тійӧ этӧ тӧдатӧ. Ме мӧда тіянлӧ дзир казьмӧтны. Дӧсвидзисьыс Израиль отирсӧ Египет мусис петкӧтӧм. Ны коласісь мукӧдыс абу веритӧмась. Сійӧн нылісь оланнысӧ Сія бӧрынжык орӧтӧм.
6 Тӧдат и ангеллэз йылісь. Нія вӧлісӧ вылына пуктӧмӧсь, но нылӧ сетӧмсӧ нія абу видзӧмась да кольӧмась ассиныс оланіннысӧ. Дӧсвидзисьыс нійӧ пемытінас видзӧ пырся домӧттэзын ыджыт Суд Лунӧдз.
7 Тійӧ тӧдатӧ и Содомын, Гоморраын да ны гӧгӧр каррезын оліссез йылісь. Кывзісьтӧм ангеллэс моз нія олӧмась лэдзчисьӧмӧн: мужиккез мужиккезкӧт кыскасьӧмась. Эта понда нійӧ сотӧмась куслытӧм биӧн. Ны йылісь гижӧмыс миянӧс велӧтӧ.


8 Сідз петас и этнакӧт, вӧтын моз оліссескӧт. Нія эд сэрпӧсьтӧны ассиныс вывтырнысӧ. Юралӧмсӧ абутӧм туйӧ пуктӧны, енӧжись выннэсӧ видӧны.
9 Микаил Аркангелыс кульыскӧт Моисейыс вывтыр понда вермасьӧм. И сія абу лысьтӧм кульсӧ ӧмавны-видны. Сія висьталӧм: Дӧсвермисьыс ась ӧлӧ-падмӧтӧ тэнӧ.
10 А этна эд умӧльсӧ баитӧны сы йылісь, мый озӧ тӧдӧ. Нылӧ шогмӧмсянь сетӧм тӧдны мукӧдсӧ мывкыдтӧм подалӧ моз. Этӧн нія асьнысӧ изводалӧны*г.
11 Ӧддьӧн умӧль нылӧ лоас! Нія мунӧны Каиныс сьӧрӧ. Сьӧмыс кузя нія ылалісӧ Валаамыс моз. Корейыс моз асныралӧмныс кузя асьнысӧ вийсьӧмӧдз вайӧтӧны.
12 Ӧксьывлӧммезныт коста сэтшӧм отирыс тіян коласын кыдз ляккез. Радейтӧмӧн сёян дорын рытъялӧмныт*д коста нія тіянкӧт ӧтлаын повтӧг сёйӧны-юӧны, дзир ас йывсиныс тӧждісьӧны. Нія кыдз тӧлӧн новйӧтан зэртӧм кымӧррез. Нія кыдз арся пуэз, кӧдна нем эзӧ сетӧ воӧмсӧ, вудж сорнас шедтӧмӧсь, кыкись кулӧмӧсь.
13 Нія саридз*е вылын лёк тӧлӧн койӧм ва кодьӧсь, нятьӧсь быгыс моз сэрпнысӧ лэбтӧны. Нія енӧжись кӧдзуввез*ж кодьӧсь, кӧдна туй вывсис ӧшӧмась. Нылӧ эд пыр кежӧ лӧсьӧтӧм пемытіныс.


14 Енокыс Адамсянь сизимӧт ай. Сія одзланьсясӧ висьтавлӧм сідз: «Видзӧт! Локтӧ Дӧсвидзисьыс Аслас лыдтӧм*з вежа ангеллэзкӧт.
15 Сія локтӧ чулӧтны судсӧ быдӧнныс вылын, медбы осьтны умӧль керӧмнысӧ Ентӧг оліссеслісь, мыжйыны нійӧ умӧльсӧ керӧмныс понда да Сы йылісь лёк кылӧн баитӧмныс понда».
16 Нія пыр боньгӧны да норасьӧны. Керӧны дзир асланыс ӧзйӧтчӧм*и сьӧрті: Ентӧг олӧны, Сылісь Туйдӧтсӧ абутӧм туйӧ пуктӧны, баитӧмнаныс асьнысӧ лэбтӧны. Колӧ кӧ мыйкӧ мортыссянь, сійӧ бура ошкӧны. Нысянь эд эм мый босьтны.

Туйдӧтӧммез


17 Тійӧ, менам донаэзӧ, видзӧ тӧдвыланыт миян Дӧсвидзись Кристос Исуслӧн апостоллэзлісь одзланьсяыс йылісь висьталӧмсӧ.
18 Нія тіянлӧ висьтавлісӧ, медбӧрья кадас пӧ лоасӧ згальниккез*к. Нія пондасӧ керны умӧльсӧ асланыс ӧзйӧтчӧм сьӧрті.
19 Ны кузя веритіссес пондасӧ янсӧтчыны. Нія олӧны вывтырныс сьӧрті, Енлӧн Лолыс ны пытшкын абу.


20 Донаэзӧ, тійӧ кеймиканыт ӧтлаасьӧ Вежа Лолыскӧт, вежа веритӧмас асьнытӧ вынсьӧтӧ!
21 Видзсьӧ Енлӧн радейтӧмын. Видзчисьӧ сійӧ кадсӧ, кӧр миян Дӧсвидзись Кристос Исусным Аслас небыт сьӧлӧмсянь вайӧтас миянӧс пырся оланӧ*л.
22 Мукӧдыслӧ небыт сьӧлӧмсянь отсалӧ, но бура авйӧмӧн-видзӧтӧмӧн.
23 Мукӧдсӧ мездӧтӧ повзьӧтлӧмӧн, кыскӧ нійӧ бисис. Висьталӧ умӧль керӧммезныс йылісь, но полӧмӧн видзӧтчӧ. Брезгуйтӧ нельки паськӧмнысӧ, кӧда сэрпӧсьмис вывтырныссянь.

Енсӧ ошкӧм


24 Ошкӧ Сійӧ, Кин вермас видзны тіянӧс усьӧмись. Еныс вермас тіянӧс вайӧтны Аслас югьяланінӧ сӧстӧммезӧн да гажӧтчиссезӧн.
25 Ошкӧ адззывлытӧм мывкыда ӧтка Енсӧ! Сія эд миянӧс мездіс Дӧсвидзись Кристос Исусным пыр. Сылӧ ошкӧм-сьылӧтӧмыс! Сылӧн выныс да юралӧмыс кадыс пондӧтчӧмсянь, ӧні да пырся-пыр! Аминь.




*а 1.1 корӧммез ─ призванные

*б 1.2 бурсетӧм ─ благодать

*в 1.2 лӧнь олан ─ мир

*г 1.10 изводавны ─ погубить, уничтожить

*д 1.12 радейтӧмӧн сёян дорын рытъялӧм ─ вечеря любви

*е 1.13 саридз ─ море

*ж 1.13 кӧдзув ─ звезда

*з 1.14 лыдтӧм ─ бессчётный

*и 1.16 ӧзйӧтчӧм ─ похоть

*к 1.18 згальник ─ насмешник, ругатель

*л 1.21 пырся олан ─ вечная жизнь






ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ


Глава 1

Павел ас йывсис


1 Гижӧ Павел, Кристос Исуслӧн раб. Менӧ бӧрйис Еныс. Сія сувтӧтіс менӧ нуӧтны апостоллісь удж ─ юӧртны отирлӧ Ассис Бур Юӧрсӧ.
2 Сійӧ Юӧрсӧ Еныс одзжык кӧсйӧм вӧлі Аслас юӧртіссез пыр. Нылӧн висьтавлӧммес гижӧмась Вежа Гижӧттэзын*а.
3 Бур Юӧрыс висьтасьӧ Енлӧн Зон йылісь. Шогмӧмыс сьӧрті Сія вӧлі Давид увтырись.
4 А Вежа Лов сьӧрті Сія ─ Енлӧн вына Зон, Кристос Исус, миян Дӧсвидзись. Эта быдӧс оссис Сылӧн ловзьӧм пыр.


5 Кристос пыр Еныс сетіс миянлӧ бурсетӧмсӧ*б да апостоллісь уджсӧ: мийӧ Кристос нимӧн быд кыв вылын баитісь йӧзсӧ вайӧтам веритӧмӧдз да Енсӧ кывзісьӧмӧдз.
6 Ӧні и тійӧ пондіт веритны, Кристос Исусыс тіянӧс корис да.
7 Гижа Римын оліссезлӧ, Енлӧн дона отирлӧ. Тійӧ ─ Сылӧн бӧрйӧм вежа отир. Бурсетӧм да лӧнь олан*в тіянлӧ Ен Айнымсянь да Дӧсвидзись Кристос Исуссянь!

Павел лӧсьӧтчӧ висьтасьны Бур Юӧрсӧ Римын


8 Медодз висьтала: Кристос Исус нимӧн буркывта*г ассим Енӧс быдӧнныт понда. Кристослӧ веритӧмныт йылісь юӧрыс паськалӧ эд муыс пасьта.
9 Еныс тӧдӧ, ме пыр видза тіянӧс тӧдвылам. Сылӧ ме кысъяла*д. Быдсӧн лолӧс пукта Сы уджӧ, висьтася Ен Зон йылісь Бур Юӧрсӧ.
10 Кеймикам пыр кора Еныслісь, медбы ме верми кӧркӧ вовлыны тіян дынӧ, но ась быдӧс лоас, кыдз Енлӧ колӧ.
11 Ме тіянӧс ӧддьӧн бы адззыла. Ловсянь босьтӧм бурсетӧмись мӧда тіянлӧ мымдакӧ сетыштны да сійӧн тіянӧс вынсьӧтны.
12 Пантасиканым мийӧ вермам ӧтамӧднымлісь бурмӧтны*е сьӧлӧммезнымӧс Кристослӧ веритӧмнаным.


13 Висьтала тіянлӧ: ме унаись лӧсьӧтчывлі локны тіян дынӧ, но ӧнӧдз менӧ пыр мыйкӧ падмӧтлывліс. Ме и тіян дынын мӧда адззыны велӧтӧмсим бур воӧмсӧ*ж мӧдік отирын моз.
14 Меным колӧ висьтасьны Бур Юӧрсӧ быдӧнныслӧ: греккезлӧ, мӧдік муэзісь йӧзлӧ, мывкыдаэслӧ да етша мый тӧдіссеслӧ.
15 Сійӧн ме лӧсьӧтчи висьтасьны Бур Юӧрсӧ и тіянлӧ, Римын оліссезлӧ.


16 Меным абу рожа кулян висьтасьны Кристосыс йылісь Бур Юӧрсӧ. Бур Юӧрыс эд Енлӧн вын, мездӧ быд веритісь мортсӧ: медодз иудейесӧ, сэсся ─ быд кыв вылын баитісь отирсӧ.
17 Бур Юӧрыс мыччалӧ, кыдз Еныс керӧ мортсӧ веськыта олісьӧн веритӧмыс понда да веритӧмыс пыр. Вежа Гижӧтас тай шуӧм: «Веськыта олісьыс*з веритӧмнас пондас овны».

Отирлӧн ылалӧм


18 Отирыс бӧбӧтчӧмнаныс Еныслісь быльсӧ пӧдтӧны. Сійӧн Еныслӧн лӧгыс енӧжсянь оссьӧ быд умӧль керӧмлӧ да бӧбӧтчӧмлӧ.
19 Мый позьӧ тӧдны Еныс йылісь, нія тӧдӧны. Сія эд нылӧ сійӧ мыччаліс.
20 Отирыслӧ Еныслӧн бырсьывлытӧм выныс мыччалӧм мусӧ керӧмсянь ни. Сія тыдалӧ быдӧс аркмӧтӧмын*и. Отирыслӧ оссьӧ тыдавтӧмыс: Аркмӧтісьыс и эм былись Еныс. Сідзкӧ, отирыс асьнысӧ озӧ вермӧ дорйыны Еныс одзын.


21 Нія Енсӧ тӧдікӧ эзӧ ошкӧ Сійӧ кыдз Енӧс, эзӧ буркывтӧ Сійӧ, асланыс юрӧ пыртісӧ, кӧдӧ оз ков. Сійӧн дзугсис-ӧшис нылӧн вежӧрныс.
22 Ас йывсиныс нія шуисӧ, мийӧ пӧ мывкыдаӧсь. Асьныс тай вежӧрнысӧ ӧштісӧ.
23 Пырся Енсӧ коліс ошкыны. Нія Сы туйӧ асьныс аслыныс керисӧ еннэсӧ: кулан морт да кай коддезӧ, нёль кокаэз да виклясись коддезӧ. Нылӧ пондісӧ копрасьны.
24 Сійӧн Еныс колис нійӧ керны сьӧлӧмсиныс петӧмсӧ ─ ӧзйӧтчӧмныс*к сьӧрті сэрпӧсьсӧ. Сысянь асьныс сэрпӧсьтісӧ ассиныс вывтырнысӧ.
25 Еныслісь быльсӧ нія вежисӧ бӧбӧтчӧм вылӧ. Нія копрасисӧ да уджалісӧ аркмӧтӧмыслӧ. Эзӧ копрасьӧ Аркмӧтісьыслӧ, Кӧдӧ колӧ ошкыны пырся-пыр! Аминь.
26 Сійӧн Еныс колис нійӧ сьӧлӧмныс ӧзйӧтчӧм сьӧрті рожа кулянсӧ керны. Нылӧн инькаэзныс гозъя коласын лӧсьӧтӧм олансӧ вежисӧ. Керӧны ковтӧмсӧ ─ ӧтамӧдкӧт узьлӧны.
27 Сідз и ай отир озӧ олӧ колана моз инькаэзныскӧт. Нія ӧтамӧдныс вылӧ асьнысӧ ӧзйӧтӧны. Ай морт ай морткӧт узьлӧ. Ылалӧмныс кузя сэрпсӧ керӧны. Сійӧн сэрпсӧ керӧмныс понда ассяняныс умӧльсӧ босьтӧны.


28 Нія эзӧ тӧждісьӧ видзны Енсӧ юраныс. Сійӧн Еныс колис нійӧ керны ковтӧмсӧ тшыксьӧм вежӧрнаныс.
29 Нія озӧ вермӧ овны умӧльсӧ кертӧг: кыскасьӧны, ылӧтлӧны, горшасьӧны*л, лӧгалӧны, вийӧны, видчӧны, бӧбӧтчӧны, нійӧ завидныс кутӧ, быдлаын лӧгныс вермӧ.
30 Нія син сайын морт йылісь умӧля баитӧны, морт вылӧ весись висьтавлӧны, Ен йылісь пельӧн бы озӧ кылӧ, отирыс вылын ыждалӧны. Нія асьнысӧ ошкӧны, вылына пуктӧны, ай-мамӧс озӧ кывзісьӧ, умӧльсӧ быдмоза кужӧны керны.
31 Нія мывкыдтӧмӧсь, чорыт сьӧлӧмаӧсь, сетӧм кывнысӧ озӧ видзӧ, отирлӧ озӧ отсасьӧ, нылӧн абу радейтӧмныс.
32 Енлӧн веськыта висьталӧм сьӧрті нія тӧдӧны, мый нійӧ видзчисьӧ умӧльсӧ керӧмныс понда. Сэтшӧмсӧ кериссезлӧ кольччӧ дзир кулӧм. Но нія асьныс умӧльсӧ керӧны да и ошкӧны умӧльсӧ кериссесӧ.




*а 1.2 Вежа Гижӧттэз ─ Святые Писания

*б 1.5 бурсетӧм ─ благодать

*в 1.7 лӧнь олан ─ мир

*г 1.8 буркывтны ─ благодарить

*д 1.9 кысъявны ─ служить

*е 1.12 бурмӧтны сьӧлӧм ─ утешить, успокоить сердце

*ж 1.13 воӧм ─ плод

*з 1.17 веськыта олісь ─ праведный

*и 1.20 аркмӧтӧм ─ сотворение

*к 1.24 ӧзйӧтчӧм ─ похоть

*л 1.29 горшасьны ─ жадничать





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 2

Еныс быдӧнныслӧ сетас керӧмныс сьӧрті


1 Он вермы дорйыны асьтӧ, мӧдікӧс осудитісь морт. Мӧдікӧс осудитӧмыт эд висьталӧ ас йывсит. Тэ эд ачыт сійӧ жӧ керан.
2 Мийӧ тӧдам, сідз кериссесӧ Еныс веськыта судитӧ.
3 Тэ осудитан сэтшӧма кериссесӧ, ачыт тай сідз жӧ керан. Он я тэ видз юрат: ог пӧ сюр Енлӧн суд вылӧ.
4 Поди, тэ абутӧм туйӧ пуктан Еныслісь небыт сьӧлӧмсянь бур керӧмсӧ да мылаыс*а быртӧг дыр видзчисьӧмсӧ, а ачыт тай он вежӧрт керсьӧмсӧ. Еныслӧн небыт сьӧлӧмсянь керӧмыс эд вайӧтӧ тэнӧ умӧль керӧммет дынісь Енлань бергӧтчӧмӧдз.
5 Тэ он тӧждісь умӧльсӧ керӧмыт кузя. Аслат мугсьӧм*б понда тэ ачыт аслыт ӧктан лӧгсӧ, кӧда локтас тэ вылӧ Лӧг лунас Еныслӧн веськыта судитӧм коста.
6 Еныс эд быд мортлӧ сетас олікӧ керӧмыс сьӧрті.
7 Пырся олансӧ*в Сія сетас бурсӧ дугдывтӧг керись отирлӧ. Нія эд кошшӧны ошкӧмсӧ, бурӧ пуктӧмсӧ*г да пырсясӧ.
8 А лёкыс да лӧгыс дӧнзясӧ асьнысӧ вылына лэбтіссеслӧ. Нія озӧ кывзісьӧ Еныслісь быльсӧ, лэдзчисьӧмась ылӧтчыны.
9 Шогсьӧм-мырсьӧм*д дӧнзяс быд лёк керись мортлӧ: медодз ─ иудейезлӧ, сэсся ─ мӧдіккезлӧ.
10 Бурӧ пуктӧм, ошкӧм да лӧнь олан босьтасӧ бурсӧ кериссес: медодз ─ иудейес, сэсся ─ мӧдіккес.
11 Еныс эд оз видзӧт чужӧм сьӧрті.

Туйдӧт сьӧрті да сытӧг олӧм


12 Шуам: мортыс керис умӧльӧ. Сія Моисейлӧн Туйдӧтісь*е тшӧктӧммесӧ*ж эз тӧд. Сылӧн оланыс Туйдӧтыстӧг и орас. Моисейлӧн Туйдӧтісь тшӧктӧммесӧ мортыс тӧдӧ кӧ, да керӧ умӧльсӧ ─ сійӧ Туйдӧтыс сьӧрті и пондасӧ судитны.
13 Ен сьӧрті веськыта оліссес*з нія, кӧдна олӧны Туйдӧтыс сьӧрті. Абу нія, кӧдна дзир кывзӧны Туйдӧтсис тшӧктӧммесӧ.
14 Туйдӧтыс эм дзир Израиль отирлӧн, мӧдік отирлӧн сія абу. Асланыс оланныс тай мунӧ Туйдӧтас висьталӧм сьӧрті. Сійӧн нія мыччалӧны: нія Туйдӧттӧг тӧдӧны, мый позьӧ керны, мый оз.
15 Мийӧ адззам: Туйдӧтыслӧн тшӧктӧммес гижӧмась нылӧн сьӧлӧманыс. Эта йылісь и висьталӧ нылӧн сьӧлӧмныс*и. Юраныс пуктӧммезныс керӧмныс понда кӧр видӧны, кӧр дорйӧны мортсӧ.
16 Но лоас лун, кӧр Кристос Исус отсӧтӧн Еныс пондас судитны отирсӧ гусьӧна керӧммезныс понда. Эта йылісь ме баитлі Бур Юӧрсӧ висьтасьӧмӧ коста.

Иудейез да Туйдӧт


17 Тэ шуан, ме пӧ иудей. Асьтӧ дорьян Туйдӧтыс бердӧ видзсьӧмнат, ошшасян Енӧн.
18 Тӧдан, кыдз керны Еныс сьӧрті, оланын кужан бӧрйыны буржыксӧ. Этаӧ тэ велалін Туйдӧтісь тшӧктӧммезсянь.
19 Ачыт юрат тай видзан: «Ме синтӧммесӧ новйӧта, пемытас оліссеслӧ югдӧта,
20 етша тӧдіссесӧ туйдӧта, поснит челядьсӧ велӧта». Тэ тӧдан: Туйдӧтас эд быдӧс висьталӧм, кыдз тэныт овны.
21 Мыля нӧ тэ мӧдіккезӧс велӧттӧн он велӧт асьтӧ?
22 Велӧтан гусясьтӧг овны, ачыт тай гусясян. Тэ шуан: «Гозйӧн овтӧн ӧтамӧдныт сайсянь эд ветлӧтӧ», а ачыт ветлӧтан. Ас керӧм еннэз вылӧ он вермы видзӧтны, ачыт нылісь кейманіннэзнысӧ петкӧтан-куштан.
23 Тэ ошшасян Туйдӧтнас, ачыт тай Туйдӧтас видзӧттӧг керӧмнат Енсӧ абутӧм туйӧ пуктан.
24 Сідз гижӧм Вежа Гижӧтас: «Тіян кузя мӧдік отир умӧля баитӧны Еныс йылісь».


25 Вундыштыштӧмыс*к колӧ, олан кӧ Туйдӧтыс сьӧрті. Он кӧ ов Туйдӧтас сетӧм тшӧктӧммез сьӧрті, сэк тэнат вундыштыштӧмыт абутӧм туйӧ.
26 Шуам: мортыс абу вундыштыштӧм. Ачыс тай олӧ Туйдӧтас тшӧктӧммез сьӧрті. Сэк оз я позь мортыс йылісь шуны, сія пӧ вундыштыштӧм?
27 Мортыс абу вундыштыштӧм, а олӧ Туйдӧтыс сьӧрті. Тэ тай колан кадӧ вундыштыштӧм, тӧдан Туйдӧтсӧ, а ачыт он ов сы сьӧрті. Оз я вермы сія мортыс осудитны тэнӧ?
28 Абу сія иудей, кӧда шогмис иудейӧн. Абу сія вундыштыштӧм, кӧда вывтыр вылас керӧм.
29 Былись иудейыс сія, кӧда сьӧлӧмнас сэтшӧм. Былись вундыштыштӧмыс абу керӧм Туйдӧтас гижӧм сьӧрті, а керӧм Ен Ловсянь, морт сьӧлӧмын. Сэтшӧм мортсӧ оз ошкы отир, Еныс ошкӧ.




*а 2.4 мыла ─ терпение

*б 2.5 мугсьыны ─ упрямиться

*в 2.7 пырся олан ─ вечная жизнь

*г 2.7 бурӧ пуктӧм ─ честь, уважение

*д 2.9 шогсьӧм ─ скорбь

*е 2.12 Туйдӧт ─ закон

*ж 2.12 тшӧктӧм ─ заповедь, повеление

*з 2.13 Ен сьӧрті веськыта олісь ─ праведный

*и 2.15 сьӧлӧмлӧн висьталӧм ─ совесть

*к 2.25 вундыштыштны ─ совершить обряд обрезания



ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 3

Быд мортыс ─ умӧльсӧ керись


1 Мый бурыс лоны иудейӧн? Мый сетӧ вундыштыштӧмыс?
2 Сія ─ быд ладорсянь бур. Медодз висьтала: иудейеслӧ вӧлі сетӧм Еныслӧн Кылыс.
3 Иудейес коласісь мукӧдыс кӧ эзӧ пондӧ кывзыны Енсӧ, мый сэтісь? Ны ылалӧм кузя Еныс вежас разь Ассис кӧсйӧмсӧ?
4 Оз эд. Быд мортыс ─ бӧбӧтчись, но Еныс оз вежлы Ассис висьталӧмсӧ. Вежа Гижӧтас тай висьталӧм:



─ Тэ висьталан веськыта, кыдз эм.

Аслат суд вылын бӧрйисьӧмыт коста тэ верман.



5 Миян умӧль керӧмным кӧ мыччалӧ Еныслісь бура керӧмсӧ, мый сэтчӧ шуам? Мукӧдыс баитӧны: «Еныс умӧльӧ керӧ, кӧр миян вылӧ вайӧтӧ Ассис лӧгсӧ».
6 Оз эд умӧльсӧ кер! Кыдз нӧ сэк Еныслӧ суд вылас быдӧнныскӧт бӧрйисьны?
7 Менам бӧбӧтӧмсянь Еныслӧн быльыс буржыка кӧ тыдалӧ, и сы понда ӧддьӧнжык ошкӧны Енсӧ, сэк мый понда менӧ судитны кыдз умӧль керисьӧс?
8 Мукӧдыс умӧльсӧ весись баитӧны миян йылісь. Мийӧ пӧ велӧтамӧ: «Пондам керны умӧльсӧ, медбы петіс бурыс». Сэтшӧма баитіссеслӧ дӧнзяс Енлӧн суд вылын веськыта мыжйӧм.

Некин оз кошшы Енсӧ


9 Мый нӧ сэк петӧ? Мийӧ, иудейес, мӧдіккезся буржыкӧсь? Абу эд. Мийӧ эта одзын висьталім тай: иудейес да и мӧдік отирыс быдӧнныс умӧль керӧмыс кипод увтын.
10 Вежа Гижӧтсис лыддьӧтам:



─ Ен сьӧрті веськыта олісьыс ӧтік абу.

11 Абу вежӧртіссес,

абу Енсӧ кошшиссес.

12 Быдӧнныс ылалісӧ туй вывсис,

ӧтікӧдз озӧ туйӧ.

Абу бурсӧ кериссес, ӧтік абу.

13 Нылӧн горшныс ─ осьта шойна*а.

Кыв выланыс ӧтік бӧбӧтчӧм.

Асланыс кыввезӧн кый*б моз чушкӧны.

14 Ӧмсиныс петӧм ёрдӧмнаныс

да лёк курыт кыввезнаныс дойдӧны.

15 Нія ӧддьӧн чожӧсь кисьтны вирсӧ.

16 Ны мунӧм бӧрын кольччӧ разьсьӧм да пессьӧм-мырсьӧм*в.

17 Лӧнь оланӧ вайӧтан туйсӧ нія озӧ тӧдӧ.

18 Сьӧлӧманыс нылӧн абу Енісь полӧмыс.



19 Мийӧ тӧдам: Туйдӧтас тшӧктӧммес висьталӧмась Туйдӧтыс кипод увтын оліссезлӧ. Отирыс сэтісь тӧдӧны, Еныс пондас бӧрйисьны быдӧнныскӧт. Сысянь быд ӧм пӧднассьӧ.
20 Еныс одзын эд Туйдӧт сьӧрті олӧмнас мортыс оз ло Ен сьӧрті веськыта олісьӧн. Туйдӧтас висьталӧм сьӧрті дзир тӧдамӧ умӧль керӧмнымӧс.

Ен сьӧрті веськыта олӧмыс*г ─ веритӧмсянь


21 Ӧні Еныс отирыслӧ осьтіс: мортыс лоӧ Ен сьӧрті веськыта олісьӧн Туйдӧтыстӧг. Эта йылісь висьталӧны Туйдӧтыс да Енсянь юӧртіссезлӧн гижӧттэс.
22 Быд морт, кин бы сія эз вӧв, Кристос Исуслӧ веритӧмыс понда лоас Ен сьӧрті веськыта олісьӧн.
23 Быдӧнныс эд умӧльсӧ керисӧ да ӧштісӧ Енлӧн югьялӧмын олӧмсӧ.
24 Но Енлӧн бурсетӧмсянь отирыс лоасӧ Ен сьӧрті веськыта оліссезӧн. Нылӧ сы понда оз ков вештісьны. Кристос Исусыс эд быд морт туйӧ вештісис Аслас оланӧн.
25 Отиркӧт бурасьӧм понда Еныс сетіс кисьтны Кристослісь вирсӧ. Сылӧн кисьтӧм вирыс мездӧ Сылӧ быд веритісьсӧ. Одззася умӧль керӧммезнымӧс Еныс проститіс.
26 Мийӧ нійӧ керим, кӧр Еныс мылаыс быртӧг видзчисис отирсӧ. Ӧні Еныс мыччаліс ─ Сія быдӧс керис веськыта. Сія Ачыс веськыта Олісь и керӧ веськыта олісьӧн Исуслӧ быд веритісьсӧ.


27 Кытӧн сія, мыйӧн позьӧ ошшасьны? Сія разьӧм. Мыйӧн? Туйдӧт сьӧрті керӧмнас? Абу, веритӧмӧн эд.
28 Мийӧ вежӧртім: мортсӧ Еныс керӧ Сы сьӧрті веськыта олісьӧн Кристослӧ веритӧм понда, Туйдӧт сьӧрті керӧм вылӧ видзӧттӧг.
29 Абу я Еныс дзир иудей отирлӧн Ен? Сія абу мӧдік отирлӧн Ен? Сія Ен и мӧдік отирлӧн!
30 Еныс эд ӧтік. Сія иудейесӧ да и мӧдік отирсӧ керӧ веськыта оліссезӧн дзир веритӧмныс понда. Еныс оз видзӧт вундыштыштӧм вылӧ.
31 Сідзкӧ, огӧ я мийӧ разьӧ Туйдӧтсӧ веритӧмнаным? Огӧ эд. Мийӧ Туйдӧтсӧ вынсьӧтам.




*а 3.13 шойна ─ могила

*б 3.13 кый ─ змея

*в 3.16 пессьӧм-мырсьӧм ─ страдание

*г 3.21 Ен сьӧрті веськыта олӧм ─ праведность





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 4

Авраам йылісь


1 Мый шуам Авраам айным йылісь? Мый сія босьтіс олікас?
2 Авраамсӧ Еныс шуӧм кӧ веськыта олісьӧн мыйкӧ керӧм понда, сэк сылӧн вӧлі мыйӧн ошшасьны отирыс одзын. А Еныс одзын тай ошшасьны абу вӧлӧм мыйӧн.
3 Мый шуӧ Вежа Гижӧтыс? «Авраамыс веритӧм Еныслӧ. Эта понда Еныс сійӧ шуӧм веськыта олісьӧн».


4 Уджалісьлӧ вештӧмыс абу козин, сылӧ вештӧны керӧм удж понда.
5 Шуам, мортыс оз надейтчы аслас керӧм вылӧ, но веритӧ Енлӧ, Кӧда керӧ умӧль керисьсӧ веськыта олісьӧн. Сэк сылісь веритӧмсӧ Еныс шуӧ веськыта олӧмӧн.
6 Эта йылісь и висьтавлӧм кӧркӧ Давидыс. Сія шуӧм шудаӧн*а сійӧ мортсӧ, кӧдӧ Еныс шуӧ веськыта олісьӧн мортлӧн керӧм вылӧ видзӧттӧг:



7 ─ Шудаӧсь нія,

кӧдналісь лёк керӧммезнысӧ Еныс проститіс.

Шудаӧсь,

кӧдналісь умӧль керӧммесӧ Сія лэдзис.

8 Шуда мортыс,

оз кӧ Еныс вайӧт сы юр вылӧ умӧль керӧмсӧ.



9 Эта шудыс дзир нылӧ, кӧдна вундыштыштӧмӧсь? Сетӧм я сія и мӧдіккезлӧ, кӧдна абу вундыштыштӧмӧсь? Мийӧ шуам: веритӧмыс понда Авраамсӧ Еныс шуӧм веськыта олісьӧн.
10 Кӧр Авраамыс вӧлі шуӧм веськыта олісьӧн? Вундыштыштӧм одзас, сы бӧрын я? Эта вӧлӧм эшӧ сы одзын.
11 Веськыта олісьӧн сія лоӧм вундыштыштӧм одзас веритӧмыс понда. А вундыштыштӧмыс вӧлі сетӧм тыдалан пасӧн*б бӧрынжык. Сэк сійӧ Еныс шуӧм ни вӧлі веськыта олісьнас. Сійӧн ӧні Авраамыс ай быдӧнныслӧн, кӧдна абу вундыштыштӧмӧсь да веритӧны Кристослӧ, медбы и нійӧ веритӧмныс понда Еныс шуис веськыта оліссезӧн.
12 Авраамыс ай и вундыштыштӧммеслӧн, кӧдналӧн вундыштыштӧмысся эм и сэтшӧм веритӧм, кытшӧм вӧлі Авраам айнымлӧн вундыштыштӧм одзас.

Авраамлӧ кӧсйӧмыс ─ быд веритісьлӧ


13 Авраамыслӧ да сысянь йылӧм увтырлӧ Еныс кӧсйӧм сетны быдсӧн мусӧ. Сійӧ абу кӧсйӧм Туйдӧт сьӧрті олӧм понда, кӧсйӧм веритӧмыс понда. Веритӧмыс понда Авраамсӧ Еныс эд и шуӧм вӧлі веськыта олісьӧн.
14 Кӧсйӧмсӧ позьӧ кӧ босьтны Туйдӧт сьӧрті олӧмӧн, сэк веритӧмыс весись да и кӧсйӧмыс абутӧм туйӧ.
15 Туйдӧтыс вайӧ умӧль керӧм понда вештісьӧм. Абу кӧ Туйдӧтыс, сэк оз позь висьтавны, эта пӧ умӧль керӧм.


16 Эта кӧсйӧмыс веритӧм понда. Сія Енсянь бурсетӧм. Сія сетӧм Авраам увтырись быд мортлӧ. Сетӧм и Туйдӧт сьӧрті оліссезлӧ, сетӧм и Авраам моз веритіссезлӧ. Авраамыс эд миян быдӧннымлӧн ай.
17 Вежа Гижӧтас тай сідз висьталӧм: «Ме сувтӧті тэнӧ айӧн унася-уна быдкодь отирлӧ». Авраамыс эд веритӧм кулӧммесӧ Ловзьӧтісь Енлӧ, вӧвлытӧмсӧ оланӧ Пыртісьлӧ.
18 Авраамыс веритӧм да видзчисьӧм, кӧр нем ни вӧлӧм бурсӧ видзчисьны, но сія надейтчӧмӧн веритӧм Енлӧ. Сійӧн сія лоис айӧн уна отирлӧ Вежа Гижӧтісь кыввез сьӧрті: «Сэтшӧм уна лоас тэнат увтырыт!»
19 Авраамыс вежӧртӧм: сылӧн абу ни олан выныс, сылӧ эд чожа тырас сё во*в. И Сарра иньыс пӧрись ни ваясьны. Нельки и сэк сылӧн веритӧмыс абу бырӧм.
20 Сія дугдывтӧг видзчисьӧм Еныслісь кӧсйӧмсӧ. Видзчисикас ёна веритӧм да ошкӧм Енсӧ.
21 Сія бура тӧдӧм: Еныс вермас аркмӧтны Ассис кӧсйӧмсӧ.
22 Сійӧн эта веритӧм понда Авраамсӧ Еныс и шуӧм веськыта олісьӧн.


23 «Еныс шуис сійӧ веськыта олісьӧн» ─ эна кыввес висьталӧмась кыдз Авраамыс йылісь,
24 сідз и миян йылісь. Миянӧс шуасӧ Ен сьӧрті веськыта оліссезӧн. Мийӧ эд веритам миянлісь Дӧсвидзись Исуссӧ Ловзьӧтісь Енлӧ.
25 Исусыс вӧлі сетӧм вийны умӧль керӧммезным кузя. Сія ловзис, медбы мийӧ лоим Ен сьӧрті веськыта оліссезӧн.




*а 4.6 шуда ─ счастливый, блаженный

*б 4.11 пас ─ знак

*в 4.19 сё во ─ 100 лет





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 5

Енкӧт бурасьӧм


1 Веритӧмным понда Еныс миянӧс керис веськыта оліссезӧн. Мийӧ Еныскӧт бурасим Дӧсвидзись Кристос Исус пыр.
2 Сы пыр веритӧмнаным босьтім и бурсетӧмсӧ, кӧдаын ӧні олам. Мийӧ надейтчам локны Енлӧн югьяланінӧ, сійӧн ӧні гажӧтчам.
3 Мийӧ гажаӧсь и пессьӧм-мырсьӧмным коста. Мийӧ эд тӧдам: сысянь мыланым вынсялӧ.
4 Бырлытӧм мылаӧн видзсьӧмсянь велалам мунны пессьӧм-мырсьӧм пыр. Сысянь вынсялӧ надеяным.
5 Мийӧ огӧ видзчисьӧ бурсӧ весись. Еныс эд сетіс миянлӧ Вежа Ловсӧ да Сы пыр кисьтіс миян сьӧлӧммезӧ Ассис радейтӧмсӧ.


6 Мийӧ асьным нем эгӧ вермӧ. Сэк Енӧн висьталӧм кадӧ Кристосыс куліс Ентӧг оліссез понда.
7 Ен сьӧрті веськыта олісь понда кулас я кинкӧ отирыс коласісь? Буди*а, бурсӧ керись понда кинкӧ и вермас кувны.
8 А Кристосыс эд куліс миян понда, кӧр мийӧ олім умӧльсӧ керӧммезнаным. Сійӧн Еныс мыччаліс миянлӧ Ассис радейтӧмсӧ.
9 Кристослӧн кисьтӧм вирӧн мийӧ ӧні лоим Ен сьӧрті веськыта оліссезӧн. Мийӧ тӧдам: Сы отсӧтӧн мезмам локтан лӧгсис.
10 Мийӧ одзжык Еныс вылӧ лэбтісьлім*б. Но миян понда куліс Сылӧн Зоныс. Сы кулӧм пыр мийӧ Еныскӧт бурасим. Ӧні мийӧ, Еныскӧт бурасьӧм бӧрас, мезмам ни Кристосыс олӧм пыр.
11 Но эта абу быдӧс. Миян гажным и Енсянь, миян Дӧсвидзись Кристос Исус отсӧтӧн эд мийӧ Сыкӧт бурасим.

Адам да Кристос йылісь


12 Му вылас умӧль керӧмыс локтіс ӧтік мортсянь. Умӧль керӧмыссянь локтіс кулӧм. Сія кулӧмыс вуджис быд морт вылӧ, быдӧнныс эд умӧльсӧ керисӧ.
13 Му вылас умӧльсӧ керисӧ и Туйдӧтсӧ сеттӧдз. Абу кӧ Туйдӧтыс, сэк он вермы висьтавны, мортыс пӧ умӧльӧ керис.
14 Адамыс Енсӧ абу кывзісьӧм, умӧльӧ керӧм. А Адамыссянь Моисейӧдз кулан выныс эд вӧлӧм и ны вылын, кин абу керӧм Адамыс моз. Адамыслӧн оланыс мыччалӧ одзланьсясӧ ─ Локтісьсӧ.


15 Еныслӧн бурсетӧмыс эд абу Адамлӧн умӧль керӧм кодь. Ӧтік мортлӧн умӧльсӧ керӧм кузя ӧддьӧн уна кулісӧ. А Еныслӧн бурсетӧмыс ─ козин. Ӧтік Морт, Кристос Исус, сійӧ лыдтӧг*в вайис уналӧ.
16 Ӧтік мортлӧн умӧльсӧ керӧмсянь аркмӧмыс да Енлӧн бурсетӧмсянь аркмӧмыс абу ӧткодьӧсь. Ӧтік умӧль керӧмыс вайис отирлӧ Енлӧн суд вылын мыжйӧм. А бурсетӧмсӧ Еныс козьналӧ. Аслас бурсетӧмӧн Сія проститӧ уна умӧль керӧммез да мортсӧ керӧ веськыта олісьӧн.
17 Дзир ӧтік мортлӧн лёк керӧмсянь пондӧм юравны кулӧмыс*г. Сэк мымдаӧн вынажык ӧтік Мортлӧн, Кристос Исуслӧн, бурсетӧмыс! Еныслісь этӧ дона бурсетӧм козинсӧ да Ен сьӧрті веськыта олӧмсӧ*д босьтіссес пондасӧ овны да юравны Енкӧт.


18 Сідзкӧ, ӧтік мортлӧн лёк керӧмыс быдӧс отирсӧ вайӧтіс суд вылын мыжйӧмӧдз. А ӧтік мортлӧн веськыта керӧм понда быд морт вермӧ лоны Ен сьӧрті веськыта олісьӧн да босьтны виль олан.
19 Адамыс эз кывзісь Енсӧ, сы кузя быдӧс отирыс лоисӧ умӧльсӧ кериссезӧн. А Исусыс быдӧс керис Енсӧ кывзісьӧмӧн. Сы кывзісьӧмсянь унаӧн лоасӧ Ен сьӧрті веськыта оліссезӧн.
20 Туйдӧтыс вӧлі сетӧм мыччавны, кытшӧм уна умӧльсӧ керӧны отирыс. Кытӧн уна умӧль керӧмыс, сэтӧн Еныслӧн бурсетӧмыс унажык.
21 Умӧльсӧ керӧммес вайӧтлісӧ кулӧмӧдз. Ӧні бурсетӧм вынӧн Ен сьӧрті веськыта олӧмыс вайӧтӧ пырся оланӧ. Сія локтӧ Кристос Исуссянь, миян Дӧсвидзисьсянь.




*а 5.7 буди ─ разве только

*б 5.10 кинкӧ вылӧ лэбтісьны ─ быть врагом

*в 5.15 лыдтӧг ─ бессчётно

*г 5.17 кулӧм ─ смерть

*д 5.17 Ен сьӧрті веськыта олӧм ─ праведная жизнь, праведность





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 6

Пыртчӧм да виль олан


1 Мый висьтавны? Одзлань пондам керны умӧльсӧ Енлӧн бурсетӧмыс содӧм понда? Огӧ пондӧ!
2 Умӧльсӧ керны мийӧ кулӧмӧсь! Кыдз сэк миянлӧ одзлань овны умӧльсӧ керӧмӧн?
3 Одӧ разь тійӧ тӧдӧ? Мийӧ Кристос Исус нимӧн пыртчиканым ӧтлаасим Сыкӧт да Сылӧн кулӧмкӧт*а.
4 Сідзкӧ, пыртчӧмным коста мийӧ кулім, Кристосыскӧт вӧлім дзебӧмӧсь. Айыслӧн югьялан вынӧн Кристосыс ловзис. Сідз и мийӧ пондім овны вильмоза.
5 Мийӧ ӧтлаасим кӧ Кристоскӧт Сы моз кулӧм пыр, сэк Сы моз и ловзям.
6 Тӧдамӧ: мийӧ одззаэс дорӧмӧсь Сыкӧт, медбы миян вывтырным ӧштіс вынсӧ керны умӧльсӧ. Умӧль керӧмыс ась оз ни видз сэсся миянӧс аслас домӧттэзын.
7 Кулӧм мортнас умӧль керӧмыс эд оз ни вермы веськӧтлыны.
8 Мийӧ Кристосыскӧт кулім кӧ, веритам: и овны пондам Сыкӧт.
9 Тӧдам эд: Кристосыс кулӧм бӧрас ловзис. Сія оз ни кув. Сы дорӧдз кулӧмыслӧн выныс абу ни.
10 Сія ӧтпырись кулӧмнас вермис умӧль керӧмсӧ пыр кежӧ. Ӧні Сія ловья да олӧ Ен понда.
11 Тійӧ миян Дӧсвидзись Кристос Исускӧт ӧтлаасит. Сідзкӧ, умӧльсӧ керӧмыслӧ шуӧ асьнытӧ кулӧммезӧн, а Еныслӧ ─ ловьяэзӧн.


12 Умӧльсӧ керны лэдзчисьӧмыс ась оз веськӧтлы тіян кулан вывтырӧн, медбы ӧзйӧтчӧмӧн керны сы сьӧрті.
13 Вывтырсиныт ӧтік торлӧ эд лэдзӧ керны умӧльсӧ. Тійӧ эд кулӧммезісь ловзьӧмӧсь. Асьнытӧ быдсӧн сетӧ Еныслӧ. Вывтырсиныт быд торныт ась керӧ Ен сьӧрті веськыта.
14 Умӧльыс ась оз вермы тіянӧс. Тійӧ эд абу Туйдӧтыс вын увтын, тійӧ эд Енлӧн бурсетӧм увтын.

Ӧні тійӧ Енлӧн раббез


15 Ӧні мийӧ олам Енлӧн бурсетӧмӧн, мийӧ абу Туйдӧт увтын. Мый сэк, пондам я керны умӧльсӧ? Огӧ пондӧ.
16 Одӧ я тӧдӧ: кинлӧ асьнытӧ сетіт, тійӧ нылӧн раббез, нійӧ и кывзісят. Умӧль керӧмыс видзӧ кӧ тіянӧс аслас кӧртӧттэзын, то мунат кувны. Енсӧ кӧ кывзісят, лоат Сы сьӧрті веськыта оліссезӧн.
17 Ошка Енсӧ тіян понда. Ӧні эд сьӧлӧмсянь пондіт овны велӧтӧмыс сьӧрті, кӧдӧ тіянлӧ висьтасисӧ. Одзжык тійӧ вӧлітӧ умӧль керӧмыслӧн раббез.
18 Умӧль керӧммезісь мезмӧм бӧрсянь тійӧ асьнытӧ быдсӧн сетіт овны Ен сьӧрті веськыта.
19 Ме баита быд лунся сёрниӧн умӧля вежӧртӧмныт кузя. Одзжык тійӧ лэдзліт вывтырсиныт быд торлӧ керны умӧльсӧ, сэрпӧсьсӧ да ковтӧмсӧ. Ӧні вывтырсиныт быд торныт ась олӧ Ен сьӧрті веськыта да керӧ вежа уджсӧ.


20 Умӧль керӧмыслӧн домӧттэзын олӧмныт коста тійӧ эдӧ вермӧ овны Ен сьӧрті веськыта.
21 Кытшӧм воӧм сэк тіян вӧлі? Тійӧ сійӧ керліт, кӧднасянь ӧні асьныт гӧрдӧтат. Сія эд вайӧтӧ кулӧмӧ.
22 Ӧні тійӧ мезмит умӧль керӧмыслӧн домӧттэзісь, лоит Енлӧн раббез. Тіян бур воӧмныт*б ─ вежа олан. А вежа олансянь ─ пырся олан.
23 Умӧль керӧм понда вештісьӧмыс ─ кулӧм, а Енлӧн козиныс ─ пырся олан миян Дӧсвидзись Кристос Исускӧт ӧтлаасьӧмын.




*а 6.3 кулӧм ─ смерть

*б 6.22 воӧм ─ плод





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 7

Туйдӧт вын увтісь мезмӧм


1 Воннэзӧ, менам этна кыввезӧ Туйдӧтсӧ тӧдіссезлӧ. Тійӧ эд тӧдат: Туйдӧтыслӧн выныс морт вылын сэтчӧдз, кытчӧдз мортыс ловья.
2 Видзӧтам этӧ: Туйдӧтас висьталӧм сьӧрті инь домалӧм жӧникыс бердӧ. Жӧникыс кӧ кулас, сэк сія Туйдӧтыс сьӧрті ӧтлаасьӧмсис мезмӧ.
3 Ловья жӧникыс дырни петас кӧ мӧдік сайӧ, сэк сія лоӧ жӧник сайсянь ветлӧтісьӧн. Кулас кӧ жӧникыс, сэк сійӧ Туйдӧтыс оз ни видз. Сэк петас кӧ мӧдік сайӧ, сія оз ло жӧник сайсянь ветлӧтісьӧн.
4 Воннэзӧ, сідз и тійӧ: Кристослӧн вывтырӧ ӧтлаасит да Сыкӧт куліт. Сійӧн мезмит Туйдӧтыс вын увтісь. Ӧні тійӧ Мӧдіклӧн, кулӧмись Ловзьӧмлӧн, медбы вайны Еныслӧ бур воӧм.


5 Одзжык мийӧ керим ковтӧмсӧ вывтырным ӧзйӧтчӧм-кыскӧм сьӧрті. Умӧльсӧ керны ӧзйӧтчӧммес керисӧ ассиныс уджнысӧ вывтыраным быдлаын. Туйдӧтыс ызйӧтліс миянӧс керны умӧльсӧ. Миян керӧмным вайӧтліс кулӧмас.
6 Ӧні мийӧ кулім Туйдӧтыслӧ, мезмим Сы кӧртӧттэзісь. Сія миянӧс оз ни видз. Мийӧ уджалам Еныслӧ вильмоза, Ен Лов сьӧрті, огӧ уджалӧ одззамоз, Туйдӧтас гижӧм сьӧрті.

Туйдӧт да умӧль керӧм


7 Мый висьталам? Туйдӧтыс разь умӧль керӧм? Абу эд сідз. Туйдӧтыстӧг ме бы эг и тӧд, мый сія умӧль керӧмыс. Туйдӧтыс тай висьталӧ: «Эн ӧзйӧтчы босьтны мӧдіклісь». Этӧ босьтны ӧзйӧтчӧмсӧ Туйдӧтыстӧг ме эг бы и вежӧрт.
8 Туйдӧтыс тшӧктӧмись умӧльыс керис мог, медбы ӧзйӧтны меын быдпӧлӧс ковтӧм колӧмсӧ. Туйдӧтыстӧг умӧль керӧмыс вынтӧм да кулӧм.
9 Одзжык ме олі Туйдӧтыстӧг. Туйдӧтсис тшӧктӧммесӧ тӧдӧм бӧрсянь ме вежӧрті: ме уна кера умӧльсӧ
10 и муна кулӧмас. Туйдӧтлӧн тшӧктӧммезлӧ коліс вайны миянлӧ олан. Сія тай менӧ вайӧтіс кулӧмӧдз.
11 Умӧль керӧмыс босьтіс Туйдӧтсис тшӧктӧмсӧ да сійӧн менӧ бӧбӧтіс. Сы отсӧтӧн менӧ вийис.
12 Сетӧм Туйдӧтыс тшӧктӧммезнас вежа. Тшӧктӧммес висьталӧмась веськыта, нія бурӧсь.


13 Сідзкӧ, бурыс разь вайӧтіс менӧ кулӧмӧдз? Эз эд. Умӧль керӧмыс босьтіс бурсӧ да сы отсӧтӧн вайӧтіс менӧ кулӧмӧдз. Сідз сія мыччаліс асьсӧ, кытшӧм сія. Сідзкӧ, Туйдӧтісь тшӧктӧммез сьӧрті мийӧ адззам, кытшӧм лёкся-лёк умӧль керӧмыс.

Енлӧн Туйдӧт да умӧль керӧмлӧн туйдӧт


14 Мийӧ тӧдам, Туйдӧтыс сетӧм Ен Ловсянь. Ме тай дзир вывтыра морт, умӧль керӧмыс видзӧ менӧ аслас кӧртӧттэзын.
15 Ачым ог вежӧрт, мый кера: мый меным колӧ, ог кер. Ме кера сійӧ, кӧда син вылӧ оз ков.
16 Кера кӧ сійӧ, мый ог бы кер, сэк ме вежӧрта: Туйдӧтыс бур.
17 Ме ачым ог ни бы умӧльсӧ кер, менӧ кыскӧ ме пытшкын поздісьӧм умӧль керӧмыс.
18 Ме эд тӧда: меын, ылалӧм вывтырам, абу бурыс. Бурсӧ ме кера бы, да ог вермы.
19 Бурсӧ, кӧдӧ кера бы, ог кер, а умӧльсӧ, кӧдӧ ог бы кер, кера.
20 Кера кӧ сійӧ, мый ог бы кер, сія керӧмыс абу ассяням. Сія петӧ меын поздісьӧм умӧль керӧмсянь.


21 Ме казялі, менам петӧ сідз: лӧсьӧтча кӧ керны бурсӧ, умӧльыс сэтӧн ни.
22 Ме адзза: Енлӧн Туйдӧтсянь сьӧлӧм вылам долыт.
23 А вывтырам тай адзза мӧдік туйдӧт. Сія менам сьӧлӧмлӧ паныт лэбтісьӧ. Менам вывтырын поздісьӧм умӧль керӧмыс видзӧ менӧ домӧттэзын аслас туйдӧтӧн.
24 Шудтӧм*а ме морт! Кин менӧ мездас эта кулан вывтырись?
25 Ошка ассим Енӧс миян Дӧсвидзись Кристос Исус понда, Сія эд этӧ керӧ! Сідзкӧ, ме сэтшӧм морт: Менам сьӧлӧмӧ кывзісьӧ Енлісь Туйдӧтсӧ, а вывтырӧ ─ умӧль керӧмлісь туйдӧтсӧ.




*а 7.24 шудтӧм ─ несчастный





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 8

Ен Лов сьӧрті олӧм


1 Сідзкӧ, ӧні он висьтав некытшӧм судитан кыв Кристос Исускӧт ӧтлаасьӧммез вылӧ. Нія эд озӧ олӧ вывтырныс кыскӧм сьӧрті, олӧны Ен Лов туйдӧтӧм сьӧрті.
2 Кристос Исускӧт ӧтлаасьӧмсянь Ловлӧн туйдӧтыс сетӧ олан. Сія эд мездіс менӧ умӧльсӧ керӧмлӧн да кулӧмлӧн туйдӧтісь.
3 Моисейлӧн Туйдӧтыс эз вермы миянӧс мездыны. Умӧляс кыскан вывтырным кузя Туйдӧтыслӧн мездан выныс эз тырмы. Мый Туйдӧтыс эз вермы керны, сійӧ керис Еныс. Сія ыстіс Ассис Зонсӧ му вылас вештісьны умӧль керӧммезным понда. Сылӧ сетіс сэтшӧм вывтыр, кытшӧм вывтырыс умӧль керись мортлӧн. Сідз Сія судитіс морт вывтырын поздісьӧм умӧль керӧмсӧ.
4 Еныс керис сідз, медбы мийӧ олім Ен сьӧрті веськыта: пыртім оланӧ Туйдӧтас гижӧмсӧ. Мийӧ эд огӧ олӧ умӧльсӧ керан вывтырным сьӧрті, оламӧ Ен Лов сьӧрті.


5 Умӧльсӧ керан вывтыр сьӧрті оліссес эд вывтырныс кыскӧм сьӧрті керӧмсӧ юрӧ пыртӧны. Лов сьӧрті оліссес Лов сьӧрті керӧмсӧ юрӧ пыртӧны.
6 Юрӧ пыртан кӧ вывтыр сьӧрті керны, сія вайӧтӧ кулӧмӧ. Юрӧ пыртӧмыс кӧ Лов сьӧрті, сія лӧньсьӧтӧ сьӧлӧм да сетӧ олан.
7 Умӧльсӧ керан вывтыр сьӧрті юрӧ пыртӧмыс ─ Ен вылӧ лэбтісьӧм. Сэтшӧмсӧ юрӧ пыртіссес озӧ олӧ Ен Туйдӧт сьӧрті да и озӧ вермӧ.
8 Сійӧн умӧльсӧ керан вывтыр сьӧрті оліссес озӧ вермӧ керны Еныс сьӧрті.


9 Олӧ кӧ Еныслӧн Лолыс тіян пытшкын, сэк тійӧ одӧ ни олӧ вывтырныт сьӧрті. Кинлӧн абу Кристослӧн Лолыс, сія мортыс абу Сылӧн.
10 Кристосыс кӧ тіян пытшкын, сэк ловныт олӧ Ен сьӧрті веськыта олӧм понда, кӧть умӧльсӧ керӧмныт кузя вывтырныт и кулӧ.
11 Еныс Кристоссӧ ловзьӧтіс кулӧмсис. Олӧ кӧ тіян пытшкын Енлӧн Лолыс, Еныс и тіянлісь кулӧм вывтыррезнытӧ ловзьӧтас Аслас Лолӧн. Ӧні Сія Лолыс олӧ пытшканыт.

Тійӧ ─ Енлӧн челядь


12 Воннэзӧ, мийӧ умӧльсӧ керан вывтырнымлісь нем эгӧ одзӧстӧ, и миянлӧ оз ков овны сы сьӧрті керӧмӧн.
13 Олат кӧ умӧльсӧ керан вывтырныт сьӧрті, сэк кулат. Ен Лолыс отсӧтӧн кӧ вайӧтат вывтырнытлісь умӧль керӧмсӧ кулӧмӧдз, сэк пондат овны.
14 Ен Лов туйдӧтӧм сьӧрті оліссес ─ Енлӧн челядь.
15 Тіянлӧ сетӧм Ловсянь оз ков полӧмӧн овны-мырсьыны. Сія тіянӧс оз видз домӧттэзын. Тійӧ босьтіт сэтшӧм Лов, кӧда тіянӧс пуктӧ Енлӧн челядьӧ. Сія туйдӧтӧ миянӧс корны Енсӧ: «Авва*а, Айӧ!»
16 Сія Вежа Лолыс и висьталӧ миян ловлӧ: мийӧ ─ Енлӧн челядь.
17 Сылӧн челядь кӧ, сэк и мийӧ Кристосыс моз Еныс увтырись. И мийӧ сэк ӧтвылісь Кристосыскӧт босьтам Сылісь кӧсйӧмсӧ. Кристоскӧт ӧтлаын кӧ пессям-мырсям, сэк югьяланінас Сыкӧт ӧтлаын лоам.

Одзланься югьялӧмсӧ видзчисьӧм


18 Ме юрам видза: ӧнняся пессьӧм-мырсьӧмным одзланься югьялӧмыс сьӧрті абутӧм туйӧ. Сія югьялӧмыс миянӧс видзчисьӧ.
19 Быдӧс аркмӧтӧмыс оз ни вермы видзчисьны, кӧр Еныс мыччалас Ассис челядьсӧ.
20 Аркмӧтӧмыс ачыс асьсӧ эз вайӧт сэтшӧм оланӧдззас, кӧдасянь нем бурыс абу. Сідз лоны Еныс вӧлі шуӧм. Но быдӧс аркмӧтӧмыс видзчисьӧ бурсӧ.
21 Локтас кад, кӧр аркмӧтӧмыс мездӧтчас разьсьӧм-сісьмӧмсис да пырас югьялӧмас. Сійӧ югьялӧмсӧ Еныс козьналас Аслас челядьлӧ.
22 Тӧдам эд: быдӧс аркмӧтӧмыс зубытсяняс ӧнӧдз ойзӧ-мырсьӧ кага вайись инька моз.
23 Аркмӧтӧмыскӧт ӧтлаын и мийӧ, кинлӧн эм ни Вежа Лолыс ─ Енсянь медодзза козиныс, асьным быдсӧн пытшкнаным ойзам. Мийӧ видзчисям, кӧр Еныс миянӧс босьтас дынас Аслас челядьӧн да мездас вывтырнымӧс.
24 Мийӧ ӧні мездӧтӧмӧсь бурсӧ видзчисьӧмным пыр. Мый видзчисян, да сія син одзын кӧ, сія абу ни видзчисьӧм. Адззан кӧ, мый ни сэк видзчисьны?
25 Кӧр видзчисям тыдавтӧмсӧ, видзчисям сійӧ мыла быртӧг.


26 Миян вынным оз кӧ тырмы, сэк Ачыс Лолыс отсалӧ миянлӧ. Мийӧ эд огӧ тӧдӧ, кыдз да мый понда колӧ кеймыны. Ышлолалӧммезӧн*б, кыввез висьтавтӧг Ачыс Лолыс корӧ миян понда.
27 Еныс тӧдӧ, мый морт сьӧлӧмын да мый корӧ Лолыс. Сія эд корӧ вежа отир понда сійӧ, мый Еныс сьӧрті.
28 Мийӧ тӧдамӧ: Енсӧ радейтіссеслӧ, Сылӧн висьталӧм сьӧрті корӧммеслӧ, оланын быдӧс керсьӧ бур вылӧ.
29 Кинӧс Сія одзлань тӧдіс, нійӧ и бӧрйис лоны Аслас Зон вылӧ вачкисянаэзӧн. Сідзкӧ, уна воннэз коласын Зоныс ─ медодз Чужӧмыс*в.
30 Кинӧс Еныс бӧрйис, нійӧ и корис. Кӧднӧ корис, нійӧ и керис Сы сьӧрті веськыта оліссезӧн. Кӧднӧ керис Сы сьӧрті веськыта оліссезӧн, нылӧ сетіс Ассис югьялӧмсӧ.

Енлӧн радейтӧм


31 Мый сэтчӧ висьталам? Еныс кӧ миян дор, кин сэк миянлӧ паныт?
32 Сылӧ нельки Ассис Зонсӧ ковсис сетны быдӧннымӧс мездӧм понда. Сэк Сыкӧт оз разь козьнав быдӧссӧ?
33 Кин пондас висьтавлыны Енлӧн бӧрйӧммез вылӧ умӧльсӧ? Ачыс Еныс эд нійӧ керӧ Сы сьӧрті веськыта оліссезӧн.
34 Кин вермас нійӧ судитны? Некин оз. Кристос Исусыс куліс да ловзис. Ӧні Сія Еныскӧт веськыт ладорас кеймисьӧ миян понда.


35 Мый вермас миянӧс янсӧтны Енлӧн радейтӧм дынісь? Поди, шогсьӧм, дзескӧтлӧм, вашӧтлӧм янсӧтас? Поди, тшыгьялӧм, кӧмтӧг-паськӧмтӧг кольччӧм, умӧльыскӧт пантасьӧм, шыпуртсянь*г кулӧм?
36 Вежа Гижӧтас тай висьталӧм: «Тэ понда миянӧс быд лун кулӧмӧдз воштӧны. Миянӧс пуктӧны баляэз туйӧ, кӧднӧ лӧсьӧтӧмась начкывны».


37 Но миян вылӧ умӧль локтӧмсӧ быдӧс вермывлам*д миянӧс Радейтісь отсӧтӧн.
38 Ме бура тӧда: кулӧм, олан, ангеллэз, енӧжсис веськӧтліссез да выннэз, ӧннясяыс, одзланьсяыс,
39 вылынаыс, пыдынаыс да и кытшӧмкӧ мӧдік аркмӧтӧмыс ─ оз вермы миянӧс янсӧтны Енлӧн радейтӧм дынісь. Сія радейтӧмыс миян Дӧсвидзись Кристос Исускӧт ӧтлаасьӧмсянь.




*а 8.15 Авва ─ арамей кылісь кыв, вежӧртӧтӧ: "дона айӧ"

*б 8.26 ышлолавны ─ вздыхать, вздохнуть

*в 8.29 медодз Чужӧм ─ Первенец

*г 8.35 шыпурт ─ меч

*д 8.37 вермывлыны ─ преодолевать





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 9

Иудейез ─ Енлӧн бӧрйӧм отир


1 Ме, Кристослӧн морт, висьтала быльсӧ и менам сьӧлӧмӧ ӧтлаын Вежа Ловкӧт висьталӧ: ме ог бӧбӧт.


2 Ме ёна тӧждіся да сьӧлӧмӧ дугдывтӧг висьӧ асланым отир понда.
3 Воннэзӧ понда меным бы аслым лоны ёрдӧмӧн да янсӧтӧмӧн Кристосыс дынісь, отсалас кӧ эта нылӧ.


4 Нія Израиль отир. Нійӧ Еныс пуктӧм Аслас зоннэзӧ, нылӧ мыччалӧм Ассис югьялӧмсӧ*а. Ныкӧт Сія керлӧм йитӧттэз*б. Нылӧ вӧлі сетӧм Туйдӧтыс. Нійӧ сувтӧтӧмась Енлӧн Вежа Керкуын уджавны, нылӧ Еныс и кӧсйӧм вӧлі уна.
5 Эта увтырлісь айесӧ быдӧнныс тӧдӧны. Ны увтырись морт моз чужис и Кристосыс. Сія ─ быдӧс вылын Ен. Сылӧ пырся-пыр ошкӧм! Аминь.


6 Он эд висьтав: Енлӧн висьталӧм сьӧрті эз пет. Израиль айсянь чужӧммес абу эд быдӧнныс Израиль отир.
7 Да и Авраамсянь чужӧммес абу быдӧнныс сылӧн челядь. Еныс тай Авраамыслӧ висьтавлӧм: «Тэнат увтырӧн пондасӧ шуны дзир Исак зоныт вужсянь чужӧммесӧ».
8 Сідзкӧ, Авраамсянь чужӧммес абу быдӧнныс Енлӧн челядь. Енлӧн челядьӧн лыддьӧны Сы кӧсйӧм сьӧрті чужӧммесӧ.
9 Еныслӧн кӧсйӧмыс вӧлӧм сэтшӧм: «Мӧдпыр эта жӧ кадӧ локта, сэк Сарраыслӧн чужас зон».


10 Абу эд дзир ӧтік эта кӧсйӧмыс. Сідз вӧлӧм и Ревеккакӧт. Ӧтік кадӧ миян увтырлӧн Исак айсянь сія сьӧктӧм вӧлі кык зонӧн.
 
11-12 Зонкаэс абу керӧмась бурсӧ, абу керӧмась умӧльсӧ, абу на вӧлі шогмӧмась да. Эшӧ сэк Еныс вӧлі висьталӧм Ревеккаыслӧ: «Ыджытжыкыс лоас учӧтжыкыс кипод увтын». Сідз висьталӧмнас Еныс мыччалӧм: бӧрйӧмыс Сы сайын. Сія мортсӧ оз кор сылӧн керӧммез сьӧрті, корӧ Аслас бӧрйӧм сьӧрті.


13 Вежа Гижӧтас сідз висьталӧм: «Яковсӧ Ме радейті, а Исавыс син вылӧ эз ков».


14 Мый сэтчӧ шуам? Еныс мыйкӧ умӧльӧ керис? Огӧ сідз шуӧ.
15 Моисейлӧ Еныс сідз висьтавлӧм: «Кинкӧ дынӧ Ме лоа небыт сьӧлӧма. Кинӧскӧ Ме жалейта. Кера, кыдз Меным колӧ».
16 Сідзкӧ, быдӧс керсьӧ Енлӧн небыт сьӧлӧмсянь, оз мортлӧ колӧмсянь да сылӧн вынсьӧтчӧмсянь.
17 Вежа Гижӧтсис лыддьӧтам: Египетісь фараонлӧ Еныс висьталӧм: «Тэнӧ Ме сувтӧті сы понда, медбы тэ вылын мыччавны Ассим вынӧс. Сысянь Менчим нимӧс пондасӧ тӧдны быдсӧн му пасьта».
18 Сідзкӧ, Еныс небыт сьӧлӧма Сылӧ колан морт дынӧ. Кинӧс колӧ лӧгӧтны, кольӧ лӧгӧн.

Енлӧн лӧг да небыт сьӧлӧм йылісь


19 Тэ меным висьталан: «Мый понда нӧ сэк Еныс менӧ пуктӧ умӧль керисьӧ? Кин вермас сувтны паныт Енлӧн висьталӧмлӧ?»
20 Морт, кин тэ сэтшӧмыс, Еныскӧт кутчисян етшасьны? Керӧмыс вермас разь висьтавны керисьыслӧ: мыля тэ менӧ сэтшӧмӧ керин?
21 Оз разь вермы гырнич керисьыс сёйсис керны, мый сылӧ колӧ? Ӧтік сёй торсис сія вермӧ керны кык доз: ӧтсӧ ─ бур дона доз, мӧдсӧ ─ пыр видзан доз.
22 Сідз вермӧ керны и Еныс. Сія мӧдӧ мыччавны Ассис лӧгсӧ да вынсӧ. Но Сія ыджыт мылаӧн видзчисьӧ, эз понды жугдыны Сійӧ лӧгӧтлісь доззэсӧ, кӧдна лӧсьӧтӧмась жугдыны.
23 Но Ассис вынася-вына югьялӧмсӧ Сія лӧсьӧтчӧм мыччавны нія доззэз вылын, кӧдна дынӧ Сія небыт сьӧлӧма. Нійӧ доззэсӧ Еныс одзжык ни лӧсьӧтчӧм тыртны Аслас югьялӧмӧн.
24 Этна доззэс ─ мийӧ. Еныс Ачыс миянӧс корис кыдз иудей отирись, сідз и мӧдік отирись.
25 Осия небӧгын*в гижӧм тай:



─ Аслам отирӧн шуа отирӧс,

кӧдна эзӧ вӧлӧ Менам.

Шуа донаэзӧн,

кӧдна вылӧ одзжык эг и видзӧт.



26 Сэтӧн, кытӧн нылӧ вӧлі висьталӧм: «Тійӧ абу Менам отир», сэтчин жӧ пондасӧ шуны: «Тійӧ ловья Енлӧн челядь».



27 Енсянь юӧртісь Исай сідз висьталӧм Израильыс йылісь:



─ Лоасӧ кӧ Израильыслӧн зоннэс

саридзын*г песӧк мымда,

ны коласісь мезмас дзир кытшӧмкӧ тор.

28 Дӧсвидзисьыс чожа му вылас уджсӧ ештӧтас.

Аслас висьталӧм кыв сьӧрті веськыта керас.



29 Исайыс одзланьсясӧ висьтавлӧм и сідз:



─ Мийӧ пӧртчимӧ бы Содомӧ,

лоимӧ Гоморра кодьӧсь,

локтімӧ бы разьсьӧмӧдз,

Дӧсвидзись Саваофыс*д эз кӧ коль бы бӧрйӧммесӧ.



Израиль отир да Ен сьӧрті веськыта олӧм


30 Мый сэтчӧ вермам висьтавны? Ентӧдтӧммес тай эзӧ кошшӧ Ен сьӧрті веськыта олӧмсӧ, но адззисӧ. Веритӧмныс понда Еныс керӧ нійӧ веськыта оліссезӧн.
31 А Израиль отирыс Ен сьӧрті веськыта олӧмсӧ кошшис Туйдӧтсис, да эз адззы.
32 Мыля нія эзӧ адззӧ? Нія эзӧ веритӧ. Мӧдісӧ асьныс Ен сьӧрті веськыта олӧмсӧ шедтыны Туйдӧт сьӧрті керӧмнаныс. Сійӧн чужйисисӧ «падмӧтан изас».
33 Эта йылісь Гижӧтас сідз висьталӧм:



─ Сион*е вылас сувтӧта падмӧтан из.

Сэтчӧ унаӧн чужйисясӧ.

Сы кузя унаӧн усясӧ.

А быд мортлӧ, кин Сылӧ веритӧ,

оз понды ковны гӧрдӧтны.





*а 9.4 югьялӧм ─ слава

*б 9.4 йитӧт ─ союз, завет, договор

*в 9.25 небӧг ─ книга

*г 9.27 саридз ─ море

*д 9.29 Саваоф ─ Енлӧн ниммез коласісь ӧтік ним. Сія лоӧ "тышкасян выннэзӧн веськӧтлісь".

*е 9.33 Сион ─ Ерусалимлӧн, Енлӧн вежа карлӧн, мӧд нимыс. Сія нимнас гижисӧ и Ерусалимын оліссез йылісь.





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 10

Израиль отир понда тӧждісьӧм


1 Воннэзӧ! Ме сьӧлӧмсянь кейма да кора Енсӧ мездыны Израиль отирсӧ.
2 Ме тӧда: нія быд вынісь кошшӧны Енсӧ, но нылӧн оз тырмы вежӧртӧмныс.
3 Нія озӧ вежӧртӧ Ен сьӧрті веськыта олӧмсӧ. Вынсьӧтчӧны асланыс керӧмӧн лоны Ен сьӧрті веськыта оліссезнас. Нія эзӧ сетчӧ Еныслӧ, медбы Сія керис нійӧ сэтшӧммезнас.
4 Кытшӧм могӧн вӧлі сетӧм Туйдӧтыс, сійӧ быдӧс керис Кристосыс. Сідзкӧ, Сылӧ быд веритісь лоӧ Ен сьӧрті веськыта олісьӧн.

Мезмӧмыс ─ быдӧнныслӧ


5 Туйдӧтыссянь Ен сьӧрті веськыта олісьӧн лоӧм йылісь Моисейыс гижӧм сідз: «Туйдӧт сьӧрті керись мортлӧ Туйдӧтыс сетас олан».
6 Веритӧм понда Ен сьӧрті веськыта олісьӧ пуктӧм йылісь гижӧм сідз: «Ассит эн юась: "Кин каяс енӧжас?"» ─ Сэтчинісь Кристоссӧ лэдзчӧтны.
7 «И сідз эн юась: "Кин лэдзчас пыдӧстӧминас?"» ─ Кристоссӧ кулӧммес коласісь лэбтыны.
8 Мый шуӧ Вежа Гижӧтыс?



─ Кылыс матын тэ дынын,

тэнат ӧмын,

тэнат сьӧлӧмын.



Эта кылыс ─ веритӧм йылісь юӧр. Мийӧ сійӧ висьтасям.
9 Тэ аслат кылӧн пондан кӧ висьтасьны: «Исусыс ─ Дӧсвидзись», да сьӧлӧмсянь веритан кӧ: Еныс Исуссӧ ловзьӧтіс кулӧмись, сэк мезман.
10 Исуслӧ сьӧлӧмсянь веритӧмыс керӧ тэнӧ Ен сьӧрті веськыта олісьӧн. Мӧдіккезлӧ Сы йылісь висьтасян кӧ, сэк мезман.
11 Вежа Гижӧтыс эд висьталӧ: «Сылӧ веритісьлӧ оз понды ковны гӧрдӧтны».
12 Иудейез, мӧдік отир я, ─ Еныслӧ эд быдӧнныс ӧткодьӧсь. Сія Дӧсвидзись быдӧнныс вылын. Быдӧнныслӧ, кин корӧ Дӧсвидзисьсӧ, Сія бурсӧ сетӧ коланася унажык.
13 Вежа Гижӧтас висьталӧм: «Быдыс, кин корас Дӧсвидзисьсӧ нимнас, мезмас».

Кысянь веритӧм


14 Вермасӧ разь отирыс корны Дӧсвидзисьсӧ, озӧ кӧ веритӧ Сылӧ? Вермасӧ разь веритны Сылӧ, эзӧ кӧ кывлӧ Сы йылісь? Вермасӧ разь кывны, эзӧ кӧ нылӧ юӧртӧ?
15 Да и кыдз юӧртны, абу кӧ ыстӧмась висьтасиссес? Вежа Гижӧтас сідз гижӧм: «Кытшӧм гаж адззыны Бур Юӧр вайиссезлісь, лӧнь олан йылісь висьтасиссезлісь локтӧмсӧ!»
16 Эзӧ кывзісьӧ быдӧнныс Бур Юӧрсӧ. Исайыс эд сідз висьтавлӧм: «Дӧсвидзисьӧ! Миян висьтасьӧмӧ кин веритіс?»
17 Сідзкӧ, веритӧмыс локтӧ юӧрсӧ кылӧмсянь, а кылӧмыс ─ Енлісь Кывсӧ висьтасьӧмсянь.
18 Ме юала: Израиль отирыс эзӧ разь кылӧ? Кылісӧ эд. Вежа Гижӧтас висьталӧм тай:



─ Сія висьталӧмыс паськаліс

быдсӧн муыс пасьта,

висьтасьӧмыс локтіс быдлаӧдз.



19 Бӧра юала: «Израиль отирыс эзӧ разь тӧдӧ?» Моисейыс эд кӧркӧ нылӧ висьтавлӧм ни Еныслісь кыввесӧ:



─ Ме тіян пытшкын ӧзйӧта вежӧктӧмсӧ отир дынӧ,

кӧднӧ и отирӧн он шу.

Вежӧрттӧм отир пыр лӧгӧта тіянӧс.



20 Сэсся Исайыс тай Еныслісь кыввесӧ повтӧг висьтавлӧм:



─ Менӧ адззисӧ нія,

кӧдна эзӧ кошшӧ.

Ме осси нылӧ,

кӧдна Ме йылісь эзӧ юасьӧ.



21 Израиль отирыс йылісь Еныс висьтавлӧм сідз:



─ Кывзісьтӧм, асныра отирланьӧ

Ме лунтыр нюжлалі Ассим киэзӧс.







ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 11

Ен да Сылӧн отир йылісь


1 Сідзкӧ, юася: колис разь Еныс Ассис отирсӧ? Эз эд. Ме и ачым Израиль отирись, Авраам чужан вужись*а, Вениамин увтырись.
2 Эз коль Еныс Ассис отирсӧ. Сія эд одззасянь нійӧ вӧлі бӧрйӧм. Одӧ разь тійӧ тӧдӧ Вежа Гижӧтсӧ, сэтӧн Илляыс йылісь висьтасьӧмсӧ? Сія тай Израиль отирыс вылӧ норасьӧм Еныслӧ:
3 «Дӧсвидзисьӧ! Тэнчит юӧртіссетӧ вийисӧ, Тэнчит езъяланіннэтӧ*б разисӧ. Ме ӧтнам кольччи, да и менӧ лӧсьӧтчӧмась вийны».
4 Мый сылӧ сэтчӧ Еныс висьталӧм? «Ме Ас пондасим видзи сизим сюрс*в мортӧс. Нія Ваалыс одзын эзӧ копрасьӧ».
5 Сідз и ӧння кадӧ Еныс Аслас бурсетӧмӧн видзӧ бӧрйӧм отир чукӧрсӧ.
6 Бӧрйӧмыс кӧ Енлӧн бурсетӧмсянь, сэк сія абу мортлӧн бурсӧ керӧмсянь. Мыйкӧ керӧмсянь кӧ, сэк сія абу ни бурсетӧм.
7 Мый сэк петӧ? Израильыс мый кошшис, сійӧ эз адззы. Ны коласісь дзир Енлӧн бӧрйӧммес адззисӧ, мӧддэс сьӧлӧммезнысӧ чорзьӧтісӧ.
8 Эта йылісь Вежа Гижӧтас висьталӧм:



─ Еныс сетӧм нылӧ позялӧм*г лов:

синнэзнаныс озӧ адззӧ,

пеллезнаныс озӧ кылӧ.

Сідз нельки ӧння лунӧдз.



9 И Давидыс висьтавлӧм:



─ Пызан выланыс чӧскыт сёян-юанныс

ась лоӧ нылӧ кыянӧн*д.

Ась налькӧ моз шедӧны да падмӧны.

Сія ась лоӧ нылӧ вештісянӧн.

10 Ась пемдӧны нылӧн синнэзныс,

медбы эзӧ адззӧ.

Нія ась пыр кежӧ кусіньтчӧны.



Быдтӧм випу да вӧрись випу


11 Сідзкӧ, юала тіянлісь: «Израиль отирыс падмисӧ кӧ, сэсся озӧ ни лэбтісьӧ, быдсӧн усясӧ?» Оз ло сэтшӧмыс. Ны усьӧм кузя мӧдік отирлӧ локтіс мезмӧмыс, медбы иудей отирыс пондісӧ завидуйтны мӧдік отирлӧ.
12 Иудейеслӧн усьӧмныс тай бурсӧ вайис мӧдік отирлӧ. Ны падмӧм кузя бурыс вӧлі сетӧм Енсӧ тӧдтӧммезлӧ. Мымдаӧн сэк унажык лоас бурыс отирыслӧ, быдӧс Израиль отирыс бертас кӧ Еныс дынӧ?


13 Ӧні баита тіянлӧ, быдкодь отир коласісь Еныс дынӧ локтӧммезлӧ. Менӧ ыстісӧ висьтасьны тіянлӧ Бур Юӧрсӧ. Ме гаж сьӧлӧмӧн кера ассим уджӧс.
14 Видзчися, ог я вермы аслам отирлісь ӧзйӧтны мӧдік отирлӧ завидуйтӧмсӧ? Ог я мезды ны коласісь мукӧдсӧ?
15 Еныс Израиль отирсӧ колис. Сысянь локтіс му вылісь быд отирлӧ Енкӧт бурасьӧм. Мый сэк лоас Израиль отирсӧ бӧр босьтӧмсянь? Сія ваяс кулӧмись ловзьӧм!
16 Медодзза пӧжалӧм няньыс кӧ вежа, сэк вежа и быдсӧн кӧтасыс. Вуджыс кӧ вежа, сэк и уввес вежаӧсь.


17 Быдтӧм випуыс вылісь мукӧд уввес вӧлісӧ чегӧтӧмӧсь. Тэнӧ, вӧрись випусӧ*е, боссьӧтісӧ*ж ны туйӧ. Тэ лоин ӧтвыв вуджыскӧт да випу ваыскӧт.
18 Этасянь уввес одзын эн чатрась. Чатрасян кӧ, сэк уськӧт тӧдвылат: тэ он видз вуджсӧ, вуджыс видзӧ тэнӧ.
19 Поди, сэтчӧ висьталан: «Уввес чегласисӧ, медбы менӧ ны туйӧ боссьӧтны».
20 Сідз эд, нія эзӧ веритӧ Кристосыслӧ, сійӧн вӧлісӧ чегӧтӧмӧсь. Тэ видзсян Кристослӧ веритӧмнат. Сідзкӧ, эн чатрась, а пов!
21 Еныс эз жалейт сэтӧн быдмӧм уввесӧ. Видзӧт ачыт, жалейтас разь сэк тэнӧ?
22 Сідзкӧ, син одзат эд Еныслӧн бурсетӧмыс да чорыта керӧмыс. Видз тӧдвылат: Еныс чорыт сьӧлӧма усьӧммес дынӧ. Небыт сьӧлӧма Сія тэ дынӧ, кытчӧдз пондан овны Енлӧн бурсетӧмӧн. Мӧдмоза кӧ пондан овны, лоан кералӧм.
23 Да и Израиль отирыс пондасӧ кӧ веритны Исусыслӧ, бӧра боссясӧ пу вылас. Еныс вына бӧр боссьӧтны нійӧ.
24 Тэ вӧлін босьтӧм вӧрын быдмӧм випу вылісь. Быдмӧмыт вылӧ видзӧттӧг тэнӧ боссьӧтісӧ быдтӧм бур випу бердӧ. А нія, бур випу вылын быдмӧм уввес, буржыка боссясӧ асланыс пу бердӧ.

Израиль отирлӧн мезмӧм йылісь


25 Воннэзӧ, мӧда тіянлӧ висьтавны тӧдлытӧмсӧ*з, медбы тійӧ ас йывсиныт юраныт уна эдӧ пыртӧ. Тӧдлытӧмыс то мый: Израиль отирись кытшӧмкӧ тор чорзьӧтісӧ сьӧлӧммезнысӧ. Сія кыссяс сэтчӧдз, кытчӧдз озӧ локтӧ Еныс дынӧ быд отирись морттэс сымда, мымда Сылӧ колӧны.
26 Сэк быдсӧн Израильыс мезмас Вежа Гижӧтас висьталӧм сьӧрті:




─ Сион вывсянь локтас Мездӧтісь.

Яков увтырлісь Ентӧг олӧмсӧ*и Сія разяс.

27 Менам ныкӧт то кытшӧм йитӧт:

Ме лэдза нылісь умӧль керӧммезнысӧ.



28 Израиль отирыс эзӧ босьтӧ Бур Юӧрсӧ. Сійӧн лэбтісисӧ Еныс вылӧ. Сідз керсис тіян понда, медбы тійӧ босьтіт Бур Юӧрсӧ. Мӧд ладорсянь кӧ видзӧтны, нія Енлӧн бӧрйӧм отир, айезныс кузя нійӧ Еныс радейтӧ.
29 Еныс сетӧм козиннэсӧ оз бӧр босьт. Аслас корӧммезлӧ*к кӧсйӧмсӧ оз веж.
30 Одзжык тійӧ эдӧ кывзісьӧ Енсӧ, а ӧні Израиль отирыс эзӧ пондӧ кывзісьны. Сійӧн Еныс небыт сьӧлӧмӧн бергӧтчис тіянлань.
31 Ӧні нія озӧ кывзісьӧ, медбы Еныс вӧлі небыт сьӧлӧма ны дынӧ, кыдз и тіян дынӧ.
32 Му вывсис отирыс абу кывзісьӧмась Енсӧ. Сійӧн Еныс нійӧ быдӧннысӧ кӧрталӧм кывзісьтӧм оланнаныс, медбы сэсся быдӧнныс дынӧ лоны небыт сьӧлӧмаӧн.



33 Еныслӧн эд унася-уна бурыс,

адззывлытӧм мывкыдыс*л да быдӧс тӧдӧмыс!

Сылісь лӧсьӧтӧм-керӧмсӧ он вермы вежӧртны!

Сылӧн туйес тӧдтӧмӧсь!

34 Кин вермас тӧдны Дӧсвидзисьлісь мывкыдсӧ?

Кин сылӧ висьталіс, кыдз колӧ керны?

35 Кинкӧ сетіс я Сылӧ мыйкӧ одзӧсӧн,

медбы ковсис Сылӧ сэсся вештыны?

36 Быдӧс эд локтӧ Сысянь,

быдӧс аркмӧ Сы пыр,

быдӧс бертӧ Сылӧ.

Сылӧ пырся-пыр ошкӧм! Аминь.





*а 11.1 чужан вуж ─ происхождение

*б 11.3 езъяланін ─ жертвенник

*в 11.4 сизим сюрс ─ семь тысяч

*г 11.8 позялӧм ─ онемевший

*д 11.9 кыян ─ сеть

*е 11.17 випу ─ маслина

*ж 11.17 боссьӧтны ─ привить

*з 11.25 тӧдлытӧм ─ тайна

*и 11.26 Ентӧг олӧм ─ нечестие/p>


*к 11.29 корӧммез ─ призванные

*л 11.33 мывкыд ─ мудрость





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 12

Кристос отирлӧн олан


1 Воннэзӧ, Еныс миян дынӧ небыт сьӧлӧма. Сійӧн кора тіянӧс: быдсӧн вывтырнаныт сетӧ асьнытӧ Еныслӧ ловья да вежа езъялан козин*а туйӧ. Сія козиныс Еныс сьӧрті. Сідз тійӧ бур мывкыдӧн вермат керны Сылісь вежа уджсӧ.
2 Эдӧ олӧ ӧння кадӧ оліссез моз. Вежсьӧ, мывкыднытӧ вильмӧтӧ. Сэк пондат тӧдны, мый Еныслӧ колӧ тіянсянь. Тійӧ вежӧртат, мый туйӧ керны, мый Сы сьӧрті да быдсӧн бур*б.


3 Менам уна Еныслӧн бурсетӧмыс. Сійӧн ме тіянлӧ быдӧннытлӧ висьтала: юраныт ас йывсиныт уна эд пыртӧ, асьнытӧ эд лэбтӧ. Юраныт видзӧ веритӧмныт сьӧрті дзир коланасӧ, мымда веритӧмсӧ быднытлӧ сетіс Еныс.
4 Мортлӧн эм ӧтік вывтыр, а сыын уна тор. Быд торлӧн аслас удж.
5 Сідз и мийӧ Кристоскӧт ӧтлаасим ӧтік вывтырӧ. Ӧтамӧдлӧ мийӧ ӧтік вывтырлӧн торрез.
6 :Миянлӧ быдӧннымлӧ Еныс сетіс кытшӧмкӧ верман-кужан козин*в. Енлӧн бурсетӧмсянь миян коласісь быдыс вермӧ керны кытшӧмкӧ удж. Сетӧм кӧ тэныт Енсянь юӧртны, юӧрт веритӧмыт сьӧрті.
7 Кужан кӧ вичкуын*г Енлӧ уджавны, кер сетӧм уджтӧ. Кужан кӧ велӧтны, велӧт.
8 Кужан кӧ мӧдіккезӧс вынсьӧтны, вынсьӧт. Верман кӧ отсӧт сетавны, сетав сӧстӧм сьӧлӧмӧн. Верман кӧ керны удж веськӧтлісьлісь, веськӧтлы бур мывкыдӧн. Верман кӧ бурсӧ керны, кер гаж сьӧлӧмӧн.


9 Радейтӧмныт ась оз ло дзир мыччалӧм могись. Умӧльсӧ керӧм дынісь бергӧтчӧ, кутчисьӧ бурыс бердӧ.
10 Ӧтамӧднытӧ радейтӧ сьӧлӧмсянь, сой-вонӧс моз. Вынсьӧтчӧ ӧтамӧднытӧ бурӧ пуктыны.
11 Ловнытӧ ӧзйӧтӧ. Быд вынісь уджалӧ Дӧсвидзисьыслӧ, эд сайкалӧ.
12 Гажӧн видзчисьӧ бурсӧ. Сьӧкыт кадӧ видзсьыны ась мыланыт оз быр. Пыр кеймӧ.
13 Вежа отирлӧ отсасьӧ, рочалӧ*д гортаныт мунісь-локтіссесӧ.
14 Тіянӧс вашӧтліссесӧ эд ёрдӧ, а бласлӧвитӧ.
15 Гажӧтчӧ гажӧтчиссескӧт, горзӧ горзіссескӧт.


16 Ӧтамӧдныткӧт лӧсялӧ. Асьнытӧ вылына эд лэбтӧ, умӧля олісь отирлӧ ёрттэз моз отсалӧ. Эд пуксьӧ уна тӧдіссезӧ.
17 Некинлӧ эд вештісьӧ умӧльыс понда умӧльнас. Ась отирыс адззӧны, тійӧ вынсьӧтчат керны бурсӧ.
18 Позьӧ кӧ, вынсьӧтчӧ быд морткӧт овны лӧсялӧмӧн.
19 Менам донаэзӧ, эд вештісьӧ ас пондасиныт. Кольӧ вештісьӧмсӧ Енлӧн лӧглӧ. Вежа Гижӧтсис лыддьӧтам: «Ме вештіся, Ме бергӧта» ─ висьталӧ Дӧсвидзись.
20 Гижӧм тай: «Тэныт умӧльсӧ керисьыс кӧ тшыг, сійӧ верд. Горшыс кӧ косьмӧ, юктав сійӧ. Сідз керӧмнат тэ сы юр вылӧ ӧктан сотчан шоммез*е».
21 Умӧльыс ась оз вермы тэнӧ. Умӧльсӧ вермы бурнас.




*а 12.1 езъялан козин ─ жертвенный дар, жертва

*б 12.2 быдсӧн бур ─ совершенный

*в 12.6 верман-кужан козин ─ дарование, духовный дар

*г 12.7 вичку ─ церковь, община верующих

*д 12.13 рочавны ─ приглашать

*е 12.20 кинкӧ юр вылӧ ӧктыны сотчан шоммез ─ пристыдить кого-либо





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 13

Юраліссезӧс кывзӧм йылісь


1 Быд морт ась кывзісьӧ вылынжыка сувтӧтӧммесӧ. Юралӧмсӧ эд Ен лӧсьӧтӧм. Быд юралӧмыс Ен шуӧм сьӧрті сувтӧтӧм.
2 Сійӧн, кин оз кывзісь юраліссесӧ, сія оз кер Енӧн лӧсьӧтӧм сьӧрті. Сідз кериссес асьнысӧ вайӧтӧны Енлӧн суд вылӧ.
3 Юраліссезісь полӧны умӧльсӧ керикӧ, озӧ бурсӧ керикӧ. Мӧдан кӧ овны юраліссезісь повтӧг, кер бурсӧ. Сэк нія тэнӧ ошкасӧ.
4 Юралісьыс ─ Енлӧн кысъялісь*а. Сія сувтӧтӧм, медбы тэныт вӧлі бур. Умӧльсӧ кӧ керан, пов. Сія эд абу весь сувтӧтӧм отирыс вылын. Сія Енлӧ кысъялӧ, отирыслӧ вештӧ умӧльсӧ керӧммезныс понда.
5 Сійӧн нійӧ колӧ кывзісьны сьӧлӧмныт висьталӧм*б сьӧрті, а не дзир мыжйӧмись полӧмсянь.
6 Юраліссес Енлӧ кысъялӧны. Сетӧм уджсӧ быд кадӧ керӧны. Сійӧн тійӧ и воттэсӧ*в вештат.
7 Сідзкӧ, быдыслӧ сетӧ, мый колӧ: кинлӧ вот вештыны ─ вештӧ вотсӧ, кинӧс бурӧ пуктыны ─ бурӧ пуктӧ.

Радейтӧм йылісь


8 Ӧтамӧдӧс радейтӧмся некинлӧ немӧн эдӧ кольччӧ одзӧсын. Мӧдік мортӧс радейтісьыс эд быдӧс керис Туйдӧтыс сьӧрті.
9 Тійӧ тӧдат сетӧм тшӧктӧммесӧ: «гозйӧн овтӧн ӧтамӧдныт сайсянь эд ветлӧтӧ», «эн вий», «эн гусясь», «морт вылӧ вӧвлытӧмсӧ эн баит», «мӧдіклісь мыйкӧ босьтны эн ӧзйӧтчы» да и мӧдік тшӧктӧммесӧ. Нія тшӧктӧммес быдӧс петӧны эстісь: «Матісьтӧ радейт асьтӧ моз».
10 Радейтӧмыс оз кер умӧльсӧ матісьыслӧ. Сійӧн радейтісь мортыслӧн быдӧс петӧ Туйдӧтас висьталӧм сьӧрті.

Локтіс кад саймыны


11 Сідзкӧ, тійӧ тӧдат, локтіс кад миянлӧ саймыны онісь. Ӧні эд мезмӧмыс матынжык ни, видзӧтны кӧ веритны пондӧмным кадсянь.
12 Ойыс чулаліс, луныс сибаліс. Сідзкӧ, чапкамӧ ойыслісь умӧль керӧммесӧ да кышалам луныслісь пессян-сайӧвтчаннэсӧ.
13 Лунӧн моз пондам овны бытшӧма: огӧ пондӧ кодавны, огӧ лэдзчисьӧ, огӧ пондӧ видчыны, огӧ пондӧ кыскасьны, огӧ пондӧ завидуйтны.
14 Тіян паськӧмӧн ась лоӧ Дӧсвидзись Кристос Исусным. Вывтырныт сьӧрын видзӧтӧм коста эд ӧзйӧтчӧ быдӧс керны сы сьӧрті.




*а 13.4 кысъялісь ─ слуга, духовный дар

*б 13.5 сьӧлӧмлӧн висьталӧм ─ совесть

*в 13.6 вот ─ налог





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 14

Осудитӧмись ӧлӧм


1 Веритӧмас вынтӧм мортсӧ*а дынаныт босьтӧ сэтшӧмӧн, кытшӧм сія эм. Сыкӧт эд етшасьӧ мӧдмоза вежӧртӧмыс кузя.
2 Мукӧдыс тӧдӧ: позьӧ сёйны быдӧс, а веритӧмас вынтӧмыс сёйӧ дзир карч.
3 Быд сёян сёйисьыс ась оз пукты асьсӧ вылына мортыс одзын, кӧда быд сёянсӧ оз сёй. Бӧрйисьӧмӧн сёйисьыс ась оз осудит быдӧс сёйисьсӧ. Еныс эд и сійӧ босьтӧм Аслас челядьӧн.
4 Кин тэ сэтшӧмыс, мӧдіклісь рабсӧ осудитісь? Усьӧ сія, сулалӧ я ─ сылӧн Кӧзяиныс сійӧ тӧдӧ. Сія пондас сулавны, Еныслӧн выныс эд эм сійӧ лэбтыны.


5 Мукӧдыс кытшӧмкӧ луннэз пуктӧны вежалуннэз*б туйӧ. Мукӧдыслӧ быд лун ӧткодь. Быдӧнныт керӧ вежӧртӧмныт сьӧрті.
6 Морт кытшӧмкӧ лун пуктӧ кӧ вежалунӧ, Ен сьӧрті керӧм понда пуктӧ. Быд лун ӧткодьӧн лыддись мортыс луннэсӧ Ен сьӧрті керӧм понда ӧткодьсьӧтӧ. Быдкодь сёян сёйись мортыс Ен сьӧрті керӧм понда сёйӧ. Сія эд Енсӧ буркывтӧ. Мортыс оз кӧ сёй кытшӧмкӧ сёян, Ен сьӧрті керӧм понда оз сёй. И сія Енсӧ буркывтӧ.
7 Миян коласісь эд некин оз ов ас пондасис, некин и оз кув ас понда.
8 Олам кӧ, Ен понда олам, кулам кӧ, Ен понда кулам. Сідзкӧ, олам я, кулам я ─ мийӧ пыр Еныслӧн.


9 Кристосыс эд сы понда и куліс да ловзис, медбы юравны кулӧммез да ловьяэз вылын.
10 Мый тэ вонтӧ осудитан? А тэ, мый вонтӧ абутӧм туйӧ пуктан? Мийӧ эд быдӧнным сувтам Кристосыс одзӧ суд вылас.
11 Вежа Гижӧтас висьталӧм:



─ Дӧсвидзись шуӧ: кыв сета,

Ме одзын пидзӧс вылас сувтас быд мортыс.

Быд ӧмись петас Енсӧ ошкӧмыс.



12 Сідзкӧ, быдыс пондас Еныс одзын ас пондасис кыв видзны.

Вынтӧм вон понда тӧждісьӧм


13 Сэсся огӧ ни пондӧ ӧтамӧднымӧс осудитны. Буржык видзӧтны ас сьӧраныт, кыдз бы воннытӧ эдӧ вайӧтӧ падмӧмӧдз да ылалӧмӧдз.
14 Дӧсвидзись Исускӧт ӧтлаасьӧмсянь ме бура тӧда: быд сёян сӧстӧм, абу сэрпӧсь. Мортыс кӧ мыйкӧ шуӧ сэрпӧсьӧн, сэк сія сэрпӧсь дзир сылӧ.
15 Тэнат сёяныт вонтӧ тӧждісьӧмӧдз кӧ вайӧтӧ, сэк тэнат абу радейтӧмыт. Аслат сёянӧн эн уськӧт сійӧ, кин понда куліс Кристосыс.
16 Отирыс ась умӧля озӧ баитӧ сы йылісь, мый тійӧ шуат бурӧн.
17 Енлӧн Юралӧмыс эд абу сёян да юан. Сія эд Вежа Ловсянь Ен сьӧрті веськыта олӧм, лӧнь да гаж.
18 Кин этадз кысъялӧ Кристосыслӧ, сія мортыс Еныс сьӧрті, да и отирыс сійӧ бурӧ пуктӧны.


19 Сідзкӧ, пондам кошшыны сійӧ, мый вайӧтӧ ас коласаным лӧсявны да ӧтамӧднымӧс вынсьӧтны.
20 Сёяныс кузя эн разь Еныслісь уджсӧ. Быдӧс сёяныс сӧстӧм, но умӧль сія мортлӧ, кӧда аслас сёянӧн мӧдікӧс вайӧтӧ усьӧмӧдз.
21 Буржык лоас, он кӧ понды сёйны яй, юны вина да он понды керны сійӧ, мыйсянь тэнат воныт падмӧ, ылалӧ али вынтӧмсялӧ.
22 Эта йылісь тӧдӧмтӧ, веритӧмтӧ видз ас пытшкат Ен одзын. Шуда мортыс, асьсӧ оз кӧ вид бӧрйӧм-керӧмыс понда.
23 Мукӧдыс юрас видзӧ: позьӧ сёйны, поди оз? Сія оз тӧд, мый керны, да сёйӧ. Сійӧн сія мортыс судитӧм ни. Вериттӧг керӧмыс ─ умӧль керӧм.


24 Тіянӧс вынсьӧтісь Енлӧ ошкӧм! Ме висьтаси тіянлӧ Бур Юӧрсӧ, Кристос Исуслісь велӧтӧмсӧ, осьті тӧдлытӧмсӧ. Эта йылісь одзза каддэзсянь эзӧ баитӧ.
25 Ӧні сія вӧлі мыччалӧм. Сы йылісь гижӧм Енсянь юӧртіссез гижӧттэзын. Пырся олісь Ен тшӧктӧм сьӧрті ӧні сія юӧртӧм быд отирлӧ, медбы вайӧтны нійӧ кывзісьӧмӧдз да веритӧмӧдз.
26 Дзир Ӧтіклӧ, ыджыт мывкыда Енлӧ, Кристос Исус пыр ошкӧмыс ась быд кадӧ горалӧ! Аминь.




*а 14.1 веритӧмас вынтӧм ─ слабый в вере

*б 14.5 вежалун ─ праздник





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 15

Ӧтамӧдкӧт лӧсялӧм


1 Миянлӧ, веритӧмас вынаэслӧ, колӧ ыджыт мылаӧн видзсьыны веритӧмас вынтӧммескӧт сорасьӧмныс коста. Оз ков тӧждісьны дзир ас пондасиным.
2 Миянлӧ быдӧннымлӧ колӧ тӧждісьны матісьным понда, медбы сылӧ вӧлі буржык. Сысянь нылӧн веритӧмныс вынсялӧ.
3 Кристосыс эд эз тӧждісь Ас йывсис. Вежа Гижӧтас тай висьталӧм: «Тэнӧ видіссеслӧн видӧммезныс усисӧ Ме вылӧ».
4 Одзза каддэзӧ быдӧс гижӧмыс вӧлі гижӧм, медбы миянӧс велӧтны да бурӧтны*а. Гижӧтас висьталӧмыс миянӧс вынсьӧтӧ. Сійӧн мийӧ мыла быртӧг надейтчам Ен вылӧ.
5 Еныс сетӧ мыла да вынсьӧтӧ. Ась сія отсалӧ тіянлӧ лӧсявны ӧтамӧдныткӧт Кристос Исуслӧн велӧтӧм сьӧрті,
6 медбы тійӧ быд сьӧлӧмсянь ӧтік ӧмись ошкит Енсӧ, миян Дӧсвидзись Кристос Исуслісь Айсӧ.

Кристос локтіс мездыны быд мортӧс


7 Кристосыс тіянӧс босьтіс Аслас отирӧн. Сідзкӧ, и тійӧ Енсӧ ошкӧм могись босьтӧ ӧтамӧднытӧ сьӧлӧманыт.
8 Ме вежӧрта сідз: Кристос Исусыс сувтіс кысъявны*б иудей отирыслӧ, медбы айезнымлӧ кӧсйӧмсӧ пыртны оланӧ. Сія локтіс мыччавны: Еныс оз веж Ассис кывсӧ.
9 Сія локтіс и мӧдік отир понда, медбы и нія ошкисӧ Енсӧ нылӧ небыт сьӧлӧмсянь керӧм понда. Эта йылісь Вежа Гижӧтас тай висьталӧм:



─ Понда ошкыны Тэнӧ мӧдік отир коласын.

Понда сьылӧтны Тэнчит нимтӧ.



10 Мӧдіклаын гижӧм:



─ Мӧдік отир, гажӧтчӧ Енлӧн отиркӧт!



11 Гижӧм и сідз:



─ Отир, ошкӧ Дӧсвидзисьсӧ!

Сьылӧтӧ Сійӧ, быд кыв вылын баитісь йӧз!



12 Исайыс тай сідз висьталӧм:



─ Иессей вужись петӧмыс лэбтісяс.

Сувтас босьтны Ас кипод увтас

быд кыв вылын баитісь отирсӧ.

Отирыс пондасӧ надейтчыны Сы вылӧ.



13 Надея сетісь Еныс ась тыртас тіянӧс веритӧмныт пыр быдкодь гажнас да лӧньнас. Вежа Лолыс вынӧн Сія ась вынсьӧтӧ тіянлісь надейтчӧмнытӧ.

Павел ─ Бур Юӧр нуӧтісь


14 Воннэзӧ, ме бура тӧда: тіян уна быдкодь бурыс, тійӧ уна тӧдат, асьныт вермат ӧтамӧднытӧ велӧтны.
 
15-16 Тіянлӧ казьмӧтӧм могись ме сё жӧ мукӧдсӧ гижи повтӧг. Сідз кери, Еныс эд Аслас бурсетӧмӧн корис менӧ керны Кристос Исуслісь вежа уджсӧ. Сія сувтӧтіс менӧ висьтасьны Еныслісь Бур Юӧрсӧ быд кыв вылын баитісь отирлӧ, медбы вайӧтны нійӧ Еныс дынӧ езъялан козин туйӧ. Сія Вежа Лолӧн сӧстӧммӧм езъялан козиныс Еныслӧ сьӧлӧмви.
17 Ме ӧтлааси Кристос Исускӧт ─ сідзкӧ, верма ошшасьны Енсянь босьтӧм уджнам.
18 Ог лысьт висьтавны мӧдік йылісь. Висьтася дзир Кристослісь ме пыр керӧмсӧ. Ассис вынсӧ Сія мыччаліс баитӧмӧ да керӧммезӧ коста, кӧр ентӧдтӧм отирсӧ*в вайӧтлі веритӧмӧдз да Енсӧ кывзісьӧмӧдз.
19 Ен Лов вынӧн Кристосыс ме пыр керліс мыччалан пассэсӧ*г да адззывлытӧммесӧ*д. Сійӧн Кристослісь Бур Юӧрсӧ ме верми нуӧтны Ерусалим гӧгӧр муэзсянь Иллирикӧдз.
20 Ме эг керлы сетӧм уджӧс мӧдіккезӧн увтсӧ*е пуктӧм вылын. Бур Юӧрсӧ пыр висьтасьлі сэтчин, кытӧн Кристос ним йылісь эзӧ на кывлӧ.
21 Кери Гижӧтісь кыввез сьӧрті:



─ Кӧдналӧ Сы йылісь абу вӧлі висьтасьӧм, казяласӧ.

Кӧдна эзӧ на кывлӧ, нія вежӧртасӧ.



Павеллӧн Римӧ лӧсьӧтчӧм


22 Эта уджӧ унаись падмӧтліс менӧ локны тіян дынӧ.
23 Этна муэзын ӧні менам уджӧ керсис. А ме важынсянь ни лӧсьӧтча вовлыны тіян дынӧ.
24 Ме лӧсьӧтча мунны Испанияӧ. Мунікам недыр кежӧ мӧда кежавны тіян дынӧ. Видзчися пантасьӧмным коста тіянкӧт баитӧмнаным бурмӧтны сьӧлӧмӧс. Надейтча, сыбӧрын тійӧ меным отсалат петны туйӧ.
25 Ӧні ме муна Ерусалимӧ. Колӧ отсавны вежа отирлӧ.
26 Ны коласісь мукӧдыс эд умӧля олӧны. Македонияись да Акаияись вичкуэс Ерусалимись воннэзнымлӧ ыстісӧ отсӧт.
27 Нія сьӧлӧмсянь отсасьӧны, да и колӧ нылӧ сідз керны. Енӧжсянь бурсетӧмыс локтіс мӧдік отирлӧ иудейез пыр. Сідзкӧ, мӧдік отирыс ась отсасьӧ иудейеслӧ му вылісьнас.
28 Ӧктӧм отсӧтсӧ Ерусалимас вайӧмӧ бӧрын тіян дынӧт иньдӧтча Испанияӧ.
29 Ме тӧда: кӧр локта тіян дынӧ Бур Юӧрнас, Кристосыс бласлӧвитас тіянӧс тырмӧмви.


30 Воннэзӧ, кора тіянӧс миян Дӧсвидзись Кристос Исус нимӧн да Вежа Ловлӧн радейтӧмӧн: пессьӧмӧ коста ӧтлаын мекӧт кеймӧ Еныслӧ ме понда,
31 медбы Иудеяас эг сюр Исуссӧ тӧдтӧммез киӧ. А Ерусалимас вежа отирыс ась босьтӧны ыстӧм отсӧтсӧ. Сія отсӧтыс ась лоӧ нылӧ сьӧлӧмви.
32 Ен кӧ шуас, сэк гаж сьӧлӧмӧн локта тіян дынӧ, шоччисьышта тіянкӧт.
33 Лӧньсӧ сетісь Еныс ась лоас тіянкӧт быдӧнныткӧт! Аминь.




*а 15.4 бурӧтны ─ утешить

*б 15.8 кысъявны ─ служить

*в 15.18 ентӧдтӧм отир ─ язычники

*г 15.19 мыччалан пас ─ знамение

*д 15.19 адззывлытӧм ─ чудо

*е 15.20 увт ─ основание, фундамент





ВЕЖА АПОСТОЛ ПАВЕЛЛӦН РИМЫН ОЛІССЕЗЛӦ ГИЖӦТ
Глава 16

Павеллӧн юӧррез


1 Тіянӧс тӧдсӧта миян Фива сойнымкӧт. Сія Кенкреяын вичкуись отсасись.
2 Дӧсвидзись нимӧн босьтӧ сійӧ дынаныт. Сідз эд керсьӧ вежа отир коласын. Тіян дынын олӧм коста сылӧ быдӧсын отсалӧ. Ачыс сія меным да и уналӧ отсаліс.


3 Пым юӧр висьталӧ Прискиллалӧ Акилыскӧт, мекӧт Кристос Исуслӧ уджаліссезлӧ.
4 Нія эд вермисӧ ассиныс юрнысӧ пуктыны ме понда. Ме нійӧ буркывта отсӧтыс понда, да и мӧдіклаись вичкуэз буркывтӧны. Пым юӧр ыстам и гортаныс ӧксьывлісь вежа отирлӧ ─ гортісь вичкулӧ.
5 Юӧр висьталӧ менам дона Епенет ёртӧлӧ. Акаияын сія Кристослӧ медодзза веритісь.
6 Юӧр висьталӧ Мариамлӧ. Сія уна отсасис миянлӧ.
7 Пым юӧр висьталӧ Андрониклӧ да Юниялӧ. Мийӧ эд ӧтік отирись, ӧтлаын пукалім Кристосыс понда. Апостоллэс коласын нія бурӧ пуктӧм отир. Нія и Кристослӧ пондісӧ веритны месся одзжык.


8 Висьталӧ юӧр Амплийлӧ, Дӧсвидзисьсянь менам дона вонлӧ.
9 Юӧр висьталӧ Урбанлӧ, Кристослӧ миянкӧт уджалісьлӧ. Сідз и менам дона Стакий ёртлӧ.
10 Пым юӧр висьталӧ Апеллеслӧ. Кристосыс понда сія уна сьӧкыт пыр муніс. Юӧр висьталӧ Аристовул гортын оліссезлӧ.
11 Юӧр висьталӧ менам увтырись Иродионлӧ. Пым юӧр висьталӧ Наркис гортісь Дӧсвидзиськӧт ӧтлаасьӧммеслӧ.
12 Юӧр висьталӧ Трифена да Трифоса сойезлӧ, Дӧсвидзисьлӧн уджаліссезлӧ. Пым юӧр дона Персида сойнымлӧ. Сія эд уна вын пуктіс Дӧсвидзисьлӧн уджӧ.
13 Юӧр висьталӧ Руфослӧ, Дӧсвидзисьлӧн бӧрйӧмлӧ, да сы мамлӧ, кӧда и меным мам туйӧ.
14 Юӧр висьталӧ Асинкритлӧ, Флегонтлӧ, Ермлӧ, Патровлӧ, Ермийлӧ да ныкӧт уджалісь воннэзнымлӧ.
15 Пым юӧр висьталӧ Филологлӧ, Юлиялӧ, Нирейлӧ сойыскӧт, Олимпанлӧ да ны дынісь быдӧс вежа отирлӧ.


16 Воннэзӧ, окыштӧ ӧтамӧднытӧ вежа окалӧмӧн. Пым юӧр тіянлӧ быд Кристос вичкусянь.
17 Кеймися тіян одзын. Воннэзӧ, видзӧтлӧ вичкусӧ янсӧтліссез, ылӧтліссез сьӧрын. Нія эд отирсӧ кежӧтӧны веритӧмсис. Ны дынсянь видзсьӧ ылынжыка.
18 Сэтшӧммес озӧ уджалӧ миян Дӧсвидзись Кристос Исуслӧ. Нія уджалӧны асланыс гырклӧ. Басӧка да ылӧтлӧмӧн баитӧмнаныс нія бӧбӧтлӧны кокнита веритіссесӧ.
19 Тійӧ быдӧс керат Кристослӧн велӧтӧм сьӧрті. Эта йылісь быдыс тӧдӧ. Сійӧн ме гажма тіян йылісь касьтывтӧн. Лоӧ перытӧсь керны бурсӧ, жагӧнӧсь керны умӧльсӧ.
20 Лӧньсӧ сетісь Еныс чожа уськӧтас сотанасӧ тіян коккез увтӧ. Миян Дӧсвидзись Кристос Исуслӧн бурсетӧмыс тіянкӧт! Аминь.


21 Тіянлӧ юӧр ыстӧны мекӧт уджалісь Тимофей да менам увтырись Луций, Иасон, Сосипатр.
22 Пым юӧр тіянлӧ ыста и ме, Тертий, Дӧсвидзисьсянь тіян вон. Этӧ гижӧтсӧ ме гижи Павелыс висьтавлӧм бӧрсянь.
23 Тіянлӧ юӧр ыстӧ менӧ гортас видзись Гай. Сы ордын ӧксьывлӧ быдӧс вичкуыс. Юӧр тіянлӧ ыстӧны Кварт вон да карись сьӧм видзись*а Ераст.


24 Миян Дӧсвидзись Кристос Исуслӧн бурсетӧмыс ась лоас тіянкӧт быдӧнныткӧт! Аминь.




*а 16.23 карись сьӧм видзись ─ городской казначей






ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ


Глава 1

Гижны пондӧтӧм


1 Гижӧ Павел, Кристос Исуслӧн апостол. Еныслӧ вӧлі колӧм корны менӧ, медбы керны апостоллісь удж. Ӧтлаын мекӧт гижӧ Сосфен вонным.
2 Гижам Коринфӧ Енлӧн вичкулӧ*а. Еныс корис тіянӧс лоны вежа отирӧн. Вежаэзӧн тійӧ лоит Кристос Исускӧт ӧтлаасьӧмсянь. Гижам и мӧдіккезлӧ, кӧдна быдлаын миян моз корӧны Дӧсвидзись Кристос Исуссӧ нимнас.
3 Бурсетӧм*б да лӧнь олан*в тіянлӧ Ен Айнымсянь да Дӧсвидзись Кристос Исуссянь!

Енсӧ ошкӧм


4 Дугдывтӧг буркывта*г Ассим Енӧс Сылӧн бурсетӧм понда, кӧдӧ Сія козьналіс тіянлӧ Кристос Исус пыр.
5 Исускӧт ӧтлаасьӧмсянь тіян быдӧс тырмӧ: кужат баитны, уна тӧдат.
6 Кристос йылісь висьталӧмыс поздісьӧм ни тіян сьӧлӧммезын.
7 Сідзкӧ, миян Дӧсвидзись Кристос Исуснымлісь локтӧмсӧ видзчисьтӧн тіян верман-кужан козиннэс*д эмӧсь тырмӧмви.
8 Еныс вынсьӧтас тіянӧс видзсьыны медбӧрӧдз, медбы миян Дӧсвидзись Кристос Исуслӧн локтан Лунӧ тіян эз вӧв ӧтік умӧль керӧм.
9 Еныс надейнӧй, Сія корис тіянӧс ӧтлаасьны Аслас Зонкӧт ─ миян Дӧсвидзись Кристос Исускӧт.

Ӧтлаын видзсьыны тшӧктӧм*е


10 Воннэзӧ, миян Дӧсвидзись Кристос Исус нимӧн тшӧкта: олӧ баитчӧмӧн, эд торйӧтчӧ ӧтамӧд коласаныт. Ась ӧткодь мывкыд да ӧтмоза авйӧм*ж ӧтлаӧтӧны тіянӧс.
11 Менам воннэзӧ, тіян йылісь меным кывсис Клояыс гортіссезсянь, тійӧ ас коласаныт пӧ етшасят*з.
12 Тійӧ пӧ баитат: ме ─ Павеллӧн, ме ─ Аполлослӧн, ме ─ Кифалӧн*и, а ме ─ Кристослӧн. Ме гижа тіян коласын этадз баитӧмныт йылісь.


13 Кристосыс разь янсаліс торрез вылӧ? Павелсӧ разь тіян понда дорисӧ пу вылас? Поди, Павелыс нимӧн тійӧ пыртчит?
14 Буркывта ассим Енӧс, Криспся да Гайся ме тіян коласісь некинӧс сэсся эг пырт.
15 Сідзкӧ, некин оз вермы висьтавны, ме пӧ сійӧ пырті аслам нимӧн.
16 Ме пырті и Стефансӧ гортіссескӧт. Пырті я кинӧскӧ мӧдіккезӧс, ог ни тӧд.
17 Кристосыс менӧ эд эз ысты пыртны. Сія ыстіс менӧ висьтасьны Бур Юӧрсӧ. Сійӧ Бур Юӧрсӧ ме ог висьтась морт мывкыдсянь кыввезӧн, медбы Кристослӧн крестыс эз ӧшты вынсӧ.

Кристосыс ─ Енлӧн вын да мывкыд


18 Пыр кежӧ кулӧмас муніссеслӧ крестыс йылісь юӧрыс ─ вежӧр ӧштӧмлӧн баитӧм. Но миянлӧ, мезмӧмӧдз муніссеслӧ, сія Енлӧн вын.
19 Вежа Гижӧтсис тай лыддьӧтам:



─ Мывкыдаэслісь мывкыднысӧ пукта абутӧм туйӧ,

вежӧраэслісь вежӧрнысӧ ӧштӧта.



20 Кытӧн нӧ ыджыт мывкыда отирыс? Кытӧн велӧтчӧм отирыс? Кытӧн эта му вылісь уна тӧдіссес? Еныс эд мыччаліс: эта му вылісь отирлӧн мывкыдныс лоӧ вежӧрнысӧ ӧштӧм.
21 Му вылісь отирыс асланыс мывкыдӧн эзӧ вежӧртӧ Еныслісь мывкыда керӧмсӧ. Сэк Еныслӧ ковсис висьтасьӧм юӧр пыр мездыны нійӧ, кӧдна веритасӧ. А отирыс шуӧны, сія юӧрыс пӧ бӧбсорӧн баитӧм.
22 Иудейес тай корӧны мыччавны адззывлытӧм керӧммез*к, грек отирыс кошшӧны видзӧтны мыйкӧ мывкыдаӧ.
23 А мийӧ висьтасям крест вылас дорӧм Кристос йылісь. Висьтасьӧмнымсянь иудейес падмӧны. Мӧдік отирлӧ сія бӧбсорӧн баитӧм.
24 Енлӧн корӧммеслӧ, иудейеслӧ да греккеслӧ, Кристосыс ─ Енлӧн вын да Енлӧн мывкыд.
25 Еныслӧн "вежӧр ӧштӧмыс" эд отирся вежӧражык, Еныслӧн "етша выныс" эд отирся вынажык.


26 Воннэзӧ, видзӧтӧ ас выланыт, кытшӧмӧсь вӧлітӧ, кӧр тіянӧс корис Еныс. Видзӧтны отир синӧн кӧ, уна я тіян коласын вӧлісӧ мывкыдаэс, вынаэс да вылына пуктӧммес?
27 Еныс му вывсис бӧрйис нійӧ, кӧднӧ отирыс пуктӧны мывкыдтӧммезӧ, медбы умӧльтны мывкыдаэсӧ. Вынтӧммесӧ бӧрйис Еныс, медбы умӧльтны вынаэсӧ.
28 Эз бӧрйы вылына пуктӧммесӧ, кӧднӧ быдыс тӧдӧ. Бӧрйис абутӧм туйӧ пуктӧммесӧ, медбы лэдзны лэбтӧммесӧ.
29 Еныс сідз керис, медбы Сы одзын некин эз вермы ошкыны асьсӧ.
30 Тіянӧс Еныс ӧтлаӧтіс Кристос Исусыскӧт. Сія миянлӧ Енсянь мывкыд. Сія миянӧс мездіс, керис Ен сьӧрті веськыта оліссезӧн да вежа отирӧн.
31 Сідзкӧ, ась петӧ Вежа Гижӧтас висьталӧм сьӧрті: «Ошшасян кӧ, ошшась Дӧсвидзисьӧн».




*а 1.2 вичку ─ церковь, община верующих

*б 1.3 бурсетӧм ─ благодать

*в 1.3 лӧнь олан ─ мир

*г 1.4 буркывтны ─ благодарить

*д 1.7 верман-кужан козин ─ дарование, духовный дар

*е 1.10 тшӧктӧм ─ заповедь, повеление

*ж 1.10 авйӧм ─ мышление

*з 1.11 етшасьны ─ спорить

*и 1.12 Кифа ─ апостол Петралӧн арамей кыв вылын ним

*к 1.22 адззывлытӧм керӧм ─ чудо





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 2

Павеллӧн Коринфӧ одзза локтӧм йылісь


1 Воннэзӧ, тіян дынӧ вовлӧмӧ коста ме эг баит аслам мывкыдсянь басӧк кыввезӧн. Ме вовлі висьтасьны Еныслісь юӧрсӧ.
2 Ме юрам пыртлі: кӧр локта тіян дынӧ, понда тӧдны дзир дорӧм Кристос Исуссӧ.
3 Тіян дынын ме вӧлі полісь, вынтӧм, сьӧлӧмӧ ӧддьӧн ёткӧпаліс.
4 Менам баитӧмӧ да висьтасьӧмӧ эзӧ вӧлӧ морт мывкыдсянь вына кыввез. Висьталӧм кыввезам выныс тыдаліс Ен Ловлӧн,
5 медбы тіян веритӧмныт вӧлі Ен вынсянь, а эз морт мывкыдсянь.

Мортлӧн да Енлӧн мывкыд


6 Мывкыдыс йылісь мийӧ висьтасям веритӧмас зорамӧммезлӧ. Сія мывкыдыс абу эта кадлӧн. Абу ӧння кадӧ юраліссезлӧн, кӧдна вежсьӧны.
7 Мийӧ висьтасям Еныслісь вӧвлытӧм-тӧдлытӧм мывкыдсӧ, кӧда ӧнӧдз вӧлі сайӧвтӧм. Еныс вӧлі лӧсьӧтӧм сійӧ быдӧс аркмӧтӧмӧдз*а ни, медбы миянлӧ вайны югьялӧмсӧ*б.
8 Му вылас юраліссез коласісь сійӧ мывкыдсӧ некин эз вежӧрт. Вежӧртісӧ бы, дак эзӧ бы дорӧ югьялан Дӧсвидзисьсӧ.
9 Вежа Гижӧтыс тай висьталӧ:



─ Сэтшӧмсӧ эз адззывлы син,

эз кывлы пель,

сэтшӧмыс мортлӧ юрас эз пырлы,

мый лӧсьӧтӧм Еныс Сійӧ радейтіссезлӧ.



10 Миянлӧ сійӧ осьтіс Еныслӧн Лолыс. Лолыс эд быдлаӧ сюрӧ да быдӧс тӧдӧ. Тӧдӧ и Еныслісь пыдына сайӧвтӧмсӧ.


11 Отирыс коласісь кин тӧдӧ, мый мортыс пытшкын? Сійӧ тӧдӧ дзир мортлӧн аслас лолыс. Сідз и Еныс йылісь вермас висьтасьны дзир Сылӧн Лолыс.
12 Мийӧ огӧ олӧ му вылісь лов сьӧрті, олам Ен Лов сьӧрті, Кӧдӧ сетіс Еныс. Сійӧн вермам вежӧртны Енлісь козьналӧмсӧ.
13 Эта козьналӧм йылісь огӧ баитӧ морт мывкыдсянь босьтӧм кыввезӧн. Мийӧ юӧртам Вежа Ловсянь велалӧм кыввезӧн. Лолыслісь висьталӧмсӧ вежӧртӧтам Лов отсӧтӧн.
14 Оз кӧ тӧд мортыс Енлісь Ловсӧ, сія оз вермы кывзыны и Ловсянь висьтасьӧмсӧ. Сылӧ сія лоӧ бӧбсорӧн баитӧм. Висьтасьӧмсӧ оз вермы вежӧртны сійӧн, мыля эта йылісь колӧ авйыны*в Лов отсӧтӧн.
15 Эм кӧ мортыс пытшкын Енлӧн Лолыс, сія мортыс быдӧсын вермӧ авйыны-бӧрйисьны*г, а сыын некин оз вермы.



16 ─ Кин тӧдӧ Дӧсвидзисьлісь мывкыдсӧ?

Кин вермас висьтавны Сылӧ, мый керны?



А миян мывкыдным ─ Кристослӧн.




*а 2.7 аркмӧтӧм ─ сотворение

*б 2.7 югьялӧм ─ слава

*в 2.14 авйыны ─ смыслить, разбираться

*г 2.15 авйыны-бӧрйисьны ─ оценивать





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 3

Вичкуын янсӧтчӧммезісь ӧлӧм


1 Воннэзӧ, ме эг вермы тіянкӧт баитны Ен Лов сьӧрті оліссезкӧт моз. Ме баиті вывтыр кыскӧм сьӧрті оліссезкӧт моз, кыдз челядькӧт. Тійӧ эд Кристослӧ веритӧмас сё кыдз челядёккез.
2 Ме эг верд тіянӧс чорыт сёянӧн, верді йӧлӧн. Тійӧ эд сэк эдӧ вермӧ сёйны чорытсӧ да и ӧнӧдз одӧ вермӧ.
3 Тійӧ кытчӧдз эшӧ олатӧ вывтырныт кыскӧм сьӧрті. Тійӧ ӧтамӧднытлӧ завидуйтат кӧ, ас коласаныт етшасят да одӧ вермӧ ӧтмоза вежӧртны, сэк тійӧ олатӧ вывтырныт кыскӧм сьӧрті, кератӧ Ентӧг олісь отир моз.
4 Ӧтік кӧ шуӧ: «Ме ─ Павеллӧн», а мӧдік: «Ме ─ Аполлослӧн», одӧ разь сэк тійӧ олӧ вывтырныт сьӧрті?
5 Кин Павелыс, кин Аполлосыс? Нія дзир кысъяліссез*а, кӧдна пыр тійӧ пондіт веритны. Быдыс керис Дӧсвидзисьлісь сетӧм удж.
6 Ме кӧдзи, Аполлосыс киськаліс, а быдтіс эд Еныс.
7 Сідзкӧ, кӧдзисьыс да киськалісьыс абутӧм туйӧ. Быдӧсын быдтісь Еныс.
8 Кӧдзисьыс киськалісьыскӧт керӧны ӧтік удж, но быдыс босьтас вештӧмсӧ аслас керӧм удж понда.
9 Мийӧ Енкӧт ӧтвыв уджаліссез. Тійӧ ─ Еныслӧн ыбыс, Еныслӧн лэбтӧм керкуыс.


10 Енлӧн бурсетӧмсянь ме, кыдз мывкыда керку лэбтісь, пукті увтсӧ*б. Сы вылын мӧдік тэчӧ. Но быдыс ась видзӧтӧ, кыдз лэбтӧ.
11 Некин оз вермы пуктыны мӧдік увт. Сія эд пуктӧм ни. Увтыс ─ Кристос Исус.
12 Эта увт вылын лэбтӧмсӧ кинкӧ тэчӧ зарниись, эзысись, дона иззэзісь. Мукӧдыс ─ пуись, турунісь, идзасісь.
13 Быдӧнныслӧн уджыс пондас тыдавны сэсся. Мыччалас биӧн локтан Луныс. Биыс быдӧнныслісь уджсӧ тӧдмалас-видзӧтас да осьтас, кыдз сія вӧлі керӧм.
14 Кинлӧн керӧм уджыс оз сотчы, сія босьтас уджыс понда вештӧмсӧ.
15 Кинлӧн уджыс сотчас, сія уна ӧштас. Ачыс эд мезмас биись петӧм моз.


16 Тійӧ одӧ разь тӧдӧ: тійӧ ─ Енлӧн оланін? Тіян пытшкын олӧ Еныслӧн Лолыс.
17 Кин изводалас*в Енлісь оланінсӧ, сійӧ Еныс изводалас. Енлӧн оланіныс вежа, а Сылӧн оланіныс ─ тійӧ.


18 Асьнытӧ некин эд бӧбӧтӧ. Кин юрас пыртіс кӧ, эта му вылісь отир сьӧрті ме пӧ мывкыда, сэтшӧмыс коль ассит мывкыдтӧ. Сэк босьтан бур мывкыдсӧ.
19 Еныс одзын эта му вылісь отирлӧн мывкыдныс ─ вежӧр ӧштӧм. Гижӧтыс тай висьталӧ:



─ Мывкыдаэсӧ Еныс кутӧ

асланыс ылӧтлӧмӧ.



20 Мӧдіклаын гижӧм:



─ Дӧсвидзисьыс тӧдӧ

мывкыдаэслісь юраныс видзӧмсӧ.

Сія весись юрӧ пыртӧм.



21 Сідзкӧ, некытшӧм мортӧн эд ошшасьӧ, быдӧс эд тіян:
22 Павел, Аполлос, Кифа я, эта муыс я, олан я, кулӧм я, ӧннясяыс, одзланьсяыс я, сія быдӧс тіян.
23 Тійӧ Кристослӧн, а Кристосыс Енлӧн.




*а 3.5 кысъялісь ─ служитель, слуга

*б 3.10 увт ─ фундамент

*в 3.17 изводавны ─ уничтожить





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 4

Апостоллэзлӧн удж


1 Сідзкӧ, быдыслӧ колӧ вежӧртны: мийӧ Кристослӧ кысъяліссез, юӧртам Еныслісь тӧдлытӧм лӧсьӧтӧмсӧ.
2 Енлісь уджсӧ кериссеслӧ колӧ лоны надейнӧй отирӧн.
3 Ме ог видзӧт осудитӧмныт вылӧ али мӧдіккез кыдз осудитӧны менӧ. Ме и ачымӧс ог осудит.
4 Ме сайын умӧльыс нем абу, но сійӧн ачымӧс ог вермы дорйыны. Менӧ судитісьыс ─ Дӧсвидзись.
5 Сійӧн Дӧсвидзисьыс локтытӧдз мортсӧ эд осудитӧ. Пемытінас сайӧвтӧмсӧ Сія петкӧтас, морт сьӧлӧмын видзӧмсӧ осьтас. Сэк Еныс быд мортлӧ сетас сэтшӧм ошкӧм, кытшӧм колӧ.


6 Воннэзӧ, ас йывсим да Аполлосыс йылісь этӧ ме висьтаси, медбы тійӧ велӧтчит миянсянь. Вежа Гижӧтас висьталӧмся, мый оз ков, юраныт эд пыртӧ. Ӧтамӧдныт коласын тіянлӧ оз туй ӧтікӧс лэбтыны, а мӧдікӧс абутӧм туйӧ пуктыны.


7 Кин тэнӧ вылынжыка пуктіс? Тэ быдӧс босьтін Еныссянь. Босьтін кӧ, мый сэк ошшасян, жыв эн босьт.
8 Тіян быдӧс эм, тіян коланаысся унажык ни эд. Тійӧ миянтӧг пуксит ӧксуэзӧ! Вӧліт бы тійӧ былись ӧксуэз кӧ, бур бы вӧлі. Сэк и мийӧ вермим бы тіянкӧт юравны!
9 Ме юрам видза: миянӧс, апостоллэсӧ, Еныс шуӧм лоны жыв суд бӧрсянь вийны петкӧтӧммезӧн, медумӧль отирӧн. Миян вылӧ быдӧнныс видзӧтӧны, ангеллэс да и отирыс.
10 Мийӧ Кристосыс понда ӧштім вежӧрнымӧс. Тійӧ Кристоскӧт ӧтлаасьӧмсянь мывкыдаӧсь. Мийӧ вынтӧмӧсь, а тійӧ вынаӧсь. Тіянӧс ошкӧны, миянӧс видӧны.
11 Мийӧ эд ӧнӧдз тшыгьялам, горшным косьмӧ, абу паськӧмным, миянӧс вартлӧны, ветлӧтам горттӧг.
12 Мийӧ уджалам, асланым киэзӧн шедтам няньсӧ. Миян йылісь умӧля баитӧны, а мийӧ бласлӧвитам. Миянӧс вашӧтлӧны, а мийӧ шы огӧ сетӧ.
13 Миянӧс видӧны, а мийӧ ны понда кеймам. Му вылісь отирыслӧ мийӧ ёг туйӧ. Быдӧнныс миянӧс ӧнӧдз пуктӧны медумӧль отирӧ.


14 Гижӧмӧ абу сы понда, медбы пель йыввезӧдз гӧрдӧтіт, а ассим дона челядьӧс моз тіянӧс велӧта.
15 Тіян вермасӧ лоны Кристослӧн велӧтӧмӧ велӧтіссес сюрс мӧд, но айныт тіян ӧтік. Бур Юӧрсӧ висьтасьӧмнам ме чужті тіянӧс Кристос Исусыслӧ.
16 Сійӧн кеймися тіянлӧ, керӧ ме моз. Ме эд кера Кристосыс моз.
17 Эта понда ысті тіян дынӧ Тимофейсӧ. Дӧсвидзиськӧт ӧтлаасьӧм кузя сія менам надейнӧй дона зон. Сія тіянлӧ вайӧтас тӧдвыланыт Кристос Исусыс сьӧрын менчим мунӧмӧс. Ме сідз велӧта быдлаын, быд вичкуын.

Павеллӧн Коринфӧ лӧсьӧтчӧм


18 Тіян коласісь мукӧдыс асьнысӧ пондісӧ лэбтыны. Нылӧн эд юраныс, ме пӧ ог ни лок тіян дынӧ.
19 Дӧсвидзисьлӧ кӧ сідз колӧ, ме чожа локта тіян дынӧ. Асьнысӧ лэбтіссеслісь сэк тӧдмала-видзӧта выннысӧ баитӧмныс вылӧ видзӧттӧг.
20 Енлӧн Юралӧмыс эд вынын, абу кылын.
21 Мый тіянлӧ буржык: бедьӧн тіян дынӧ локны али радейтӧмӧн да рам сьӧлӧмӧн?






ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 5

Кыскасись морткӧт бӧрйисьӧм


1 Меным кывсис, тіян коласын пӧ эмӧсь кыскасиссез. Сэтшӧмсӧ и Енсӧ тӧдтӧммеслісь он кыв. Кинкӧ пӧ инь туйӧ видзӧ айыслісь мӧдік иньсӧ.
2 Тіянлӧ колӧ горзыны да дынсиныт вашӧтны сідз керисьсӧ. Но тійӧ тай сы туйӧ вышитчат.
3 Ме вывтырнам абу тіян дынын, а ловнам эд тіянкӧт. Ме ӧні жыв тіян дынын и висьтала, мый керны сэтшӧмсӧ кериськӧт.
4 Кӧр тійӧ ӧксятӧ миян Дӧсвидзись Кристос Исус нимӧн, сэк ме ловнам лоа тіянкӧт. Ӧтлаын лоас и Дӧсвидзись Кристос Исуслӧн выныс.
5 Сэк сэтшӧма керисьсӧ кольӧ сотанаыслӧ. Ась вывтырыс сылӧн разьсьӧ, а лолыс мезмӧ миян Дӧсвидзись Кристос Исуслӧн локтан Лунӧ.


6 Немӧн тіянлӧ ошшасьны. Одӧ разь тійӧ тӧдӧ: етша майӧлыс быдсӧн кӧтассӧ шӧммӧтӧ.
7 Сідзкӧ, пытшксиныт важ шӧмсӧ весӧтӧ, медбы тіянлӧ лоны виль кӧтасӧн. Тійӧ эд шӧмтӧмӧсь. Кристосыс эд Ыджыт лунся Дзельыс. Сылісь вирсӧ кисьтісӧ миян понда, кыдз езъялан козинлісь*а.
8 Сійӧн вежалун*б вылас огӧ локтӧ важ шӧмнаным: лёк керӧмнаным да лэдзчисьӧмнаным. Локтам шӧмтӧм няньӧн: сӧстӧмнас да быльнас.


9 Ме гижлі тіянлӧ: кыскасиссескӧт эд тӧдчӧ.
10 Ме эг гижлы вериттӧммез йылісь: кыскасиссез йылісь, горшасиссез йылісь, гусясиссез йылісь, ас керӧм еннэзлӧ копрасиссез йылісь. Сэк тіянлӧ ковсис бы мунны му вывсис.
11 Ме гижлі ас коласіссезныт йылісь. Сэтшӧм мортыс асьсӧ пуктӧ вонӧ, ачыс тай абу вежсьӧм. Вермӧ кыскасьны, горшасьны, ас керӧм еннэзлӧ копрасьны, лёка баитны, кодавны, гусясьны. Сэтшӧмыскӧт ӧтлаын нельки сёйны оз ков.
12 Мый меным бӧрйисьны отиркӧт, кӧдна абу вичкуын? Одӧ я тійӧ бӧрйисьӧ дзир вичкуиссескӧт?
13 Сідзкӧ, лэдзчисьӧм мортсӧ дынсиныт вашӧтӧ. А ӧтӧриссескӧт бӧрйисяс Еныс.




*а 5.7 езъялан козин ─ жертва, жертвенный дар

*б 5.8 вежалун ─ праздник





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 6

Кристос отирлӧн ӧтамӧдкӧт бӧрйисьӧм


1 Эм кӧ тіян мыйкӧ ӧтамӧдныт вылӧ, кыдз тійӧ лысьтат судитчыны вериттӧм отир дынын? Мыля одӧ локтӧ бӧрйисьны веритісь отир дынӧ?
2 Тійӧ одӧ разь тӧдӧ: веритіссес эд пондасӧ судитны быдӧс отирсӧ, кӧдна олісӧ му вылас? Пондат кӧ суд вылас бӧрйисьны быд морткӧт, ӧні одӧ разь вермӧ бӧрйисьны учӧтик торас?
3 Одӧ разь тӧдӧ: мийӧ пондам судитны ангеллэсӧ? Сідзкӧ, эта оланын керӧммезас вермамӧ жӧ бӧрйисьны.
4 Тійӧ, эм кӧ быд лунся оланісь кытшӧмкӧ мог, мунат сэтшӧм судитіссез дынӧ, кӧдна вичкуас абуӧсь.
5 Рожанытӧ кулят! Абу разь ас коласаныт ӧтік мывкыда морт, кӧда вермас воннэзныт коласын бӧрйисьны?
6 А тійӧ вон вонкӧт тай судитчат. Эшӧ и судитчыны мунат вериттӧм отир дынӧ.


7 Тійӧ кӧ ӧтамӧд коласаныт судитчат, этӧн ни эд аслыныт умӧльсӧ керат. Абу я буржык тіянлӧ умӧльсӧ нуӧтны? Тіянлісь мыйкӧ мырддясӧ кӧ, абу разь буржык кольччыны сідз, бӧрйисьтӧг?
8 Тійӧ эд и асьныт воннэзнытлісь мырддятӧ, кератӧ нылӧ умӧльсӧ.


9 Одӧ разь тӧдӧ: умӧльсӧ кериссес Енлӧн Юраланінӧ озӧ сюрӧ? Эд бӧбасьӧ! Кыскасиссез, ас керӧм еннэзлӧ копрасиссез, гозйӧн олӧм коста ӧтамӧд сайсянь ветлӧтіссез, ай отир ӧтамӧдкӧт инькӧт моз оліссез,
10 гусясиссез, горшасиссез, кодаліссез, лёк кылаэз, отирлісь мырддиссез Енлӧн Юраланінӧ озӧ сюрӧ.
11 И тіян коласісь мукӧдыс вӧлісӧ сэтшӧмӧсь. Ӧні миян Дӧсвидзись Кристос Исус нимӧн да миян Енлӧн Лов вынӧн тійӧ лоит сӧстӧм да вежа отирӧн, Ен сьӧрті веськыта оліссезӧн.

Веритісьлӧн вывтырыс Вежа Ловлӧн оланін


12 «Меным позьӧ керны быдӧс», но быдӧсісь абу бурыс. «Меным позьӧ керны быдӧс», но менӧ ась нем оз домав, оз видз.
13 Сёяныс кынӧм понда. Кынӧмыс лӧсьӧтӧм сёян понда. Ӧтсӧ и мӧдсӧ Еныс разяс. Вывтырным абу лӧсьӧтӧм кыскасьны. Сія ─ Дӧсвидзисьлӧ. Дӧсвидзисьыс ─ вывтырнымлӧ.
14 Еныс миянлісь Дӧсвидзисьсӧ ловзьӧтіс. Аслас вынӧн ловзьӧтас и миянӧс.
15 Одӧ разь тійӧ тӧдӧ: тіян вывтырныт Кристос вывтырлӧн тор? Босьта я Кристосыс вывтырись торсӧ, медбы керны сійӧ кыскасись инькалӧ торӧн? Сідз некӧр ог кер!
16 Одӧ разь тійӧ тӧдӧ: кин ӧтлаасяс кыскасись инькакӧт, сія мортыс лоӧ сыкӧт ӧтік вывтырӧн? Вежа Гижӧтас эд висьталӧм: "Кыкыс лоасӧ ӧтік вывтырӧн".
17 А Дӧсвидзиськӧт ӧтлаасьӧм мортыс лоас Сыкӧт ӧтік лов.


18 Ветлӧтӧм-кыскасьӧмсис пышшӧ. Кыскасисьыс эд аслас вывтыр вылӧ лэбтісьӧ, сылӧ умӧльсӧ керӧ. Мӧдік умӧль керӧммез вывтырсӧ сідз озӧ вӧрзьӧтӧ.
19 Одӧ разь тійӧ тӧдӧ: тіян вывтыррезныт ─ Вежа Лолыслӧн оланін, и Сія олӧ тіян пытшкын? Вежа Ловсӧ тіянлӧ сетіс Еныс. Тійӧ и асьныт абу асланытӧсь.
20 Тіянӧс небӧм понда уна сетӧм. Сійӧн асланыт лолӧн, вывтырӧн вайӧ Еныслӧ ошкӧмсӧ. Тійӧ эд быдсӧн Еныслӧн.






ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 7

Гозъя коласын олӧм


1 Тійӧ меным гижліт да юасит. Ӧні висьтала юасьӧмныт йылісь: мортыслӧ бур, оз кӧ сія гӧтрась.
2 Но медбы эд лэдзчисьӧ кыскасьны, быд ай мортлӧ колӧ босьтны аслыс иньӧс, а быд инькалӧн ась лоас аслас жӧник.
3 Гозйӧн овтӧн ольпасьын жӧник сет асьтӧ иньлӧ, а инь ─ жӧниклӧ.
4 Инь аслас вывтырлӧ абу кӧзяин, жӧникыс эд. Сідз и жӧник абу кӧзяин аслас вывтырлӧ, иньыс эд.
5 Гозйӧн олӧм коста ӧтамӧдныт дынісь эд ылӧтчӧ. Баитчӧм бӧрын, медбы кӧслунавны да кеймыны, ӧтамӧдныт дынісь мымдакӧ вермат видзсьыны торйын. Сэсся бӧра олӧ ӧтлаын, медбы эз вермы ылӧтны сотанаыс, одӧ вермӧ кӧ видзсьыны.
6 Менам висьталӧмӧ абу тшӧктӧм. Дзир висьталі, позьӧ мыся сідз керны.
7 Ме сьӧрті дак буржык, быдӧнныт бы вӧліт ме кодьӧсь кӧ. Но Енсянь бурсетӧмыс быд мортлӧн аслас: ӧтіклӧн сэтшӧм, мӧдіклӧн мӧдкодь.


8 Гӧтыртӧммеслӧ да дӧваэслӧ висьтала: буржык нылӧ кольччыны овны ме моз, ӧтікӧн.
9 Озӧ кӧ вермӧ видзсьыны, ась гӧтрасьӧны, петӧны жӧник сайӧ. Вывтыр ӧзйӧтӧмся буржык эд гӧтрасьны.

Янсӧтчӧм йылісь


10 Гозйӧн оліссеслӧ висьтала: инь аслас жӧниккӧт ась оз янсӧтчы. Эта тшӧктӧмыс абу менам, сія Дӧсвидзисьлӧн.
11 А янсӧтчас кӧ, сэк ась олӧ ӧтнас али бурасьӧ жӧникыскӧт. И жӧник иньыскӧт ась оз янсӧтчы.


12 Мӧдіккеслӧ ассяням висьтала, ог Дӧсвидзисьсянь: Веритісьлӧн иньыс оз кӧ верит да лӧсьӧтчис сыкӧт овны, сэк сылӧ иньыскӧт оз ков янсӧтчыны.
13 Сідз и веритісь иньлӧн жӧникыс оз кӧ верит да лӧсьӧтчис овны ӧтлаын, сэк иньыслӧ оз ков янсӧтчыны сыкӧт.
14 Вериттӧм жӧникыс иньыс пыр вежасялӧ*а. Вериттӧм инь жӧникыс пыр вежасялӧ. Вӧлі бы мӧдмоз кӧ, сэк челядьныс эзӧ бы вӧлӧ сӧстӧмӧсь, а ӧні вежаӧсь.
15 Кӧда оз верит да лӧсьӧтчис янсӧтчыны, ась янсӧтчӧ. Сэк веритісь жӧникӧс али иньӧс нем оз видз. Дӧсвидзисьыс эд корис миянӧс, медбы олім лӧня.
16 Инь, кытісь тэныт тӧдны, он я вайӧт жӧниктӧ мезмӧмӧдз? А тэ жӧник, кытісь тӧдан, он я мезды иньтӧ?

Кинлӧ мый


17 Быдыс тіян коласісь ась олӧ, кыдз Ен шуис. Ась кольччӧ сэтшӧмӧн, кытшӧмӧн сія вӧлі, кӧр Дӧсвидзисьыс корис. Сідз ме тшӧкта быд вичкуын.
18 Мортыс локтіс кӧ Исусыс дынӧ вундыштыштӧм*б, ась оз суськы. Кӧда локтӧм одзас эз вӧв вундыштыштӧм, ась кольччӧ сідз.
19 Мортыс вундыштыштӧм, абу я, сія нем оз сет. Медколанаыс то мый: быдӧс керны Енлӧн тшӧктӧммез сьӧрті.
20 Еныс кортӧдз кинӧн тэ вӧлін, сідз и кольччы.
21 Еныс корикӧ раб кӧ вӧлін, эн пов. Позьӧ кӧ петны йӧз кипод увтісь, кер, кыдз буржык.
22 Дӧсвидзисьыс корӧ кӧ рабӧс, Кристосыслӧн сія мездӧтчӧм*в морт. Дӧсвидзисьыс корӧ кӧ мездӧтчӧм мортӧс, сія Кристослӧн раб.
23 Тіянӧс небӧм понда уна сетӧм. Сідзкӧ, эд керсьӧ мортлӧ рабӧн.
24 Вон, кин тэ вӧлін Енлӧн корӧм коста, Ен одзын сэтшӧмӧн и кольччы.

Буржыксӧ бӧрйӧм


25 Том ныввез йылісь Кристосыслӧн тшӧктӧмыс эз вӧв. Ме дзир туйдӧта тіянӧс. Дӧсвидзисьыс небыт сьӧлӧмсянь менӧ керис надейнӧй мортӧн, сійӧн меным позьӧ веритны.
26 Ӧння сьӧкыт кад сьӧрті ме шуа: мортыслӧ буржык кольччыны, кыдз эм.
27 Тэ кӧ ӧтлаӧтӧм инькӧт, эн кошшы янсӧтчыны. Кольччин кӧ иньтӧг, эн кошшы иньсӧ.
28 А гӧтрасян кӧ, умӧльсӧ он кер. Нывка петас кӧ жӧник сайӧ, умӧльсӧ оз кер. Но сэтшӧммес эд уна пондасӧ мырсьыны, а ме тіянӧс жалейта.


29 Воннэзӧ, ме тіянлӧ висьтала, кадыс кольччис етша. Сійӧн гӧтыраэс юраныт видзӧ, жыв тійӧ абу гӧтыраӧсь.
30 Горзіссез, олӧ жыв одӧ горзӧ, гажӧтчиссез, жыв одӧ гажӧтчӧ, небиссез, жыв одӧ небӧ.
31 Му вылісьнас олісьыс, ов сідз, жыв тэнат нем абу. Быдӧс, мый мийӧ адззам му вылісьсӧ, сія ӧшас.


32 Меным колӧ, медбы тійӧ олітӧ тӧждісьтӧг. Гӧтыртӧмыс тӧждісьӧ Дӧсвидзисьыс йылісь. Сія юрас видзӧ керны быдӧс Сы сьӧрті.
33 Гӧтыраыс тӧждісьӧ му вылісьыс понда, медбы керны иньыс сьӧрті. Инь да нывка абу ӧткодьӧсь.
34 Жӧниктӧмыс тӧждісьӧ Дӧсвидзисьыс понда, кыдз керны Сы сьӧрті. Тӧждісьӧ сӧстӧма видзны вывтырсӧ, ловсӧ. А инь тӧждісьӧ му вылісьыс понда, медбы керны жӧникыс сьӧрті.
35 Этадз баитӧмнам ог домав тіянӧс. Висьталӧмӧ сьӧрті кӧ керат, тіянлӧ буржык. Тійӧ сэк вермат сӧстӧма видзсьӧмӧн, дугдывтӧг кысъявны Дӧсвидзисьлӧ.


36 Кин шуӧ кӧ, аслас нывлӧ пӧрисьмытӧдз кольччыны нывкаавны умӧль, сэк ась керӧ, кыдз сылӧ колӧ. Сэтшӧммес ась петӧны жӧник сайӧ.
37 Шуам, мортыс пуктіс сьӧлӧм вылас кольны нывсӧ нывкаавны. Сылӧн абу кӧ некытшӧм сьӧкыт мог сетны нывсӧ жӧник сайӧ, сэк мортыс вермас сідз керны.
38 Сійӧн ассис нывсӧ жӧник сайӧ сетісьыс бурӧ керӧ. Кӧда оз сет, керӧ буржыка.

Дӧвалӧ


39 Туйдӧтыс иньӧс кӧрталӧ жӧникыскӧт. Кулас кӧ жӧникыс, сія вермас петны мӧдік сайӧ. Дзир колӧ, медбы мӧдікыс вӧлі Кристослӧ веритісьӧн.
40 Но ме сьӧрті кӧ, дӧваыс лоас шудажык*г, оз кӧ пет мӧдік сайӧ. Еныс и меным эд сетіс Ассис Ловсӧ. Сійӧн сідз и баита.




*а 7.14 вежасявны ─ освящаться

*б 7.18 вундыштыштны ─ совершить обряд обрезания

*в 7.22 мездӧтчӧм ─ свободный

*г 7.40 шуда ─ счастливый, блаженный





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 8

Ас керӧм еннэзлӧ вайӧм сёян йылісь


1 Ӧні мӧда баитны ас керӧм еннэзлӧ вайӧм сёян йылісь. Эта йылісь мийӧ быдӧнным мыйкӧ тӧдам. Но уна тӧдӧмсяняс мортыс асьсӧ пондӧ лэбтыны, а радейтӧмыс эд вынсьӧтӧ.
2 Кин юрас пыртіс, ме пӧ мыйкӧ тӧда, сія оз тӧд сідз, кыдз колӧ бы сылӧ тӧдны.
3 Кин радейтӧ Енсӧ, сійӧ Еныс тӧдӧ.


4 Ас керӧм енлӧ вайӧм сёянсӧ сёйӧм йылісь мийӧ тӧдамӧ: ас керӧм еннэс ─ абу еннэз. Ӧтка Енысся абу мӧдік ен.
5 Му вылас да енӧжас уна мый эм. Нійӧ тай пуктісӧ еннэзӧ. Отирыслӧн уна сэтшӧм еннэз да кӧзяиннэз.
6 Миян эд ӧтік Ен ─ Ен Айным. Быдӧс Сысянь аркмис. Мийӧ и асьным Сы понда олам. Миян ӧтік Дӧсвидзисьыс ─ Кристос Исус. Быдӧс эд керӧм Сы пыр. Сы пыр и мийӧ босьтім олансӧ.


7 Но эта йылісь быдӧнныс озӧ тӧдӧ. Мукӧдыс одззамоз юраныс видзӧны, ас керӧм еннэс ловьяӧсь пӧ. Сэтшӧм еннэзлӧ вайӧм сёянсӧ нія сёйӧны кӧ, сэк сьӧлӧмныс шуӧ нійӧ сэрпӧссезӧн. Нія эд эшӧ вынтӧмӧсь, сійӧн умӧля вермӧны торйӧтны бурсӧ умӧльсис.
8 Сёяныс миянӧс Еныс дынӧ оз сибӧт. Сёямӧ мийӧ ─ нем огӧ босьтӧ, огӧ сёйӧ ─ нем огӧ ӧштӧ.
9 Тіянӧс сёяныс некыдз оз домав. Но асьныт видзӧтӧ, медбы тіян сёян кузя вынтӧммес эзӧ ылалӧ.
10 Шуам, тэ сійӧ быдӧс тӧдан. Ачыт тай пукалан пызан сайын ас керӧм еннэзлӧ вайӧм сёян дорын. Вынтӧмыслӧн оз я понды кыскыны сьӧлӧмыс сёйны сійӧ сёянсӧ?
11 Сэк тэнат тӧдӧмсянь усяс вынтӧм воныт, кӧда понда куліс Кристосыс.
12 Асланыт воннэзлӧ эттшӧм умӧльсӧ кератӧ, вынтӧммеслісь дойдат сьӧлӧммезнысӧ. Тійӧ умӧльсӧ керат эд Кристосыслӧ.
13 Сійӧн, менам сёянӧ вайӧтӧ кӧ вонӧс ылалӧмӧдз, ог понды сёйны яйсӧ, медбы вонӧ эз ылав.






ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 9

Мый позьӧ апостоллэзлӧ


1 Абу разь ме апостол? Менӧ разь мыйкӧ видзӧ? Эг разь ме адззыв Кристос Исуссӧ, миянлісь Дӧсвидзисьсӧ? Тійӧ ӧтлаасит Дӧсвидзисьыскӧт, сія лоӧмыс абу разь менам уджсянь?
2 Мӧдіккезлӧ ме, натьтӧ, абу апостол, а тіянлӧ ме апостол. Тійӧ Кристосыскӧт ӧтлаасит ─ эта ни эд висьталӧ: ме апостол.


3 Этадз ачымӧс дорья ме вылӧ умӧльсӧ баитіссез одзын.
4 Оз разь туй миянлӧ сёйны да юны?
5 Огӧ разь мийӧ вермӧ новйӧтны сьӧраным веритісь иньӧс, кыдз мӧд апостоллэс? Сідз эд керӧны Дӧсвидзисьлӧн воннэс да Кифаыс*а.
6 Дзир меным да Варнавалӧ я колӧ уджавны, медбы аслыным шедтыны сёянсӧ?
7 Кытшӧм воин олӧ аслас сьӧм*б вылӧ? Кытшӧм виноград быдтісь оз сёй воӧм ягӧдсӧ? Кытшӧм пода вӧдитісь оз сёй нылісь йӧвсӧ?


8 Менам этадз баитӧмӧ абу дзир отирлӧн авйӧм сьӧрті, этадз эд висьталӧм и Моисейлӧн Туйдӧтын.
9 Туйдӧтас гижӧм: «Вартісь порозыслісь ӧмсӧ эн пӧднав». Пороззэс понда разь тӧждісьӧ Еныс?
10 Миян понда я сідз висьталӧм? Сідз гижӧм миянлӧ: «Гӧрись гӧрӧ, вартісь вартӧ, кыкнанныс видзчисьӧны босьтны воӧмсис пайнысӧ».
11 Мийӧ тіян сьӧлӧммезӧ кӧдзим Лолыслісь кӧдзыссӧ. Уна я сія, босьтам кӧ тіянсянь вывтырнымлӧ колӧмсӧ?
12 Мӧдіккез кӧ вермӧны босьтны тіян дынын отсӧтсӧ, оз разь позь миянлӧ? Миянлӧ эд позьӧжык, но мийӧ нем эгӧ корлӧ тіянлісь. Мийӧ пыр асьным мырсям, медбы миянсянь эз вӧв некытшӧм падмӧт нуӧтны Кристослісь Бур Юӧрсӧ.


13 Одӧ разь тійӧ тӧдӧ: Вежа Керкуас уджаліссес сёянсӧ босьтӧны Вежа Керкусис? Тӧдат эд: вежауджаліссес*в, кӧдна вайӧны езъялан козиннэз, босьтӧны ассиныс пайсӧ езъяланін вылас пуктӧмсис.
14 Сідз и Дӧсвидзисьыс тшӧктіс: Бур Юӧрсӧ висьтасиссеслӧ оланын коланаыс ась локтӧ эта уджсянь.

Павеллӧн ас йывсис висьтасьӧм


15 Тіянлісь ме нем эг босьтлы. Этӧ гижа не сійӧн, медбы меным отсаліт. Тіянлісь мыйкӧ босьтӧмся меным буржык кувны! Этӧ ошшасьӧмӧс некин оз вермы пуктыны абутӧм туйӧ.
16 Ме висьтася Бур Юӧрсӧ. Сэтӧн меным немӧн ошшасьны. Меным сійӧ колӧ керны. Ӧддьӧн умӧль меным лоас, ог кӧ висьтась.
17 Кера кӧ ме этӧ ассяням, сэк меным сы понда вештасӧ. Тшӧктӧм сьӧрті кӧ ─ сэк ме кера дзир меным сетӧм уджсӧ.
18 Мый понда меным вештыны? Ме нуӧта Кристосыс йылісь Бур Юӧрсӧ да висьтасьӧмӧ понда нем ог босьт. Кыдз апостол, висьтасьӧмӧ понда ме верми бы и босьтны, но ме ог босьт.


19 Менӧ некин немӧн оз видз. Ме ачымӧс быдӧнныслӧ раб туйӧ пукта. Сідз ме Кристосыс дынӧ верма вайӧтны отирсӧ унажык.
20 Иудейескӧт ме вӧлі кыдз иудей, медбы нійӧ вайӧтны Кристос дынӧ. Моисейлӧн Туйдӧт сьӧрті оліссескӧт ме вӧлі Туйдӧт сьӧрті олісьӧн. Сідз кери, медбы вайӧтны Кристосыс дынӧ Моисейлӧн Туйдӧт сьӧрті оліссесӧ.
21 Моисейлӧн Туйдӧттӧг оліссезлӧ ме вӧлі туйдӧттӧг олісь кодь. Ме сідз ачымӧс видзи, медбы Туйдӧттӧг оліссесӧ вайӧтны Кристосыс дынӧ. Еныс одзын эд ме абу Туйдӧттӧг олісь. Ме ола Кристослӧн Туйдӧт сьӧрті.
22 Вынтӧммескӧт ме вӧлі вынтӧм кодь. Сідз ачымӧс видзи, медбы вынтӧммесӧ вайӧтны Кристос дынӧ. Ме быдӧнныс понда кери быдӧс, медбы ны коласісь мукӧдсӧ вайӧтны мезмӧмӧдз.
23 Быдӧс этӧ кера Бур Юӧр понда, медбы и ме вылын вӧлі сылӧн бласлӧвитӧмыс.


24 Одӧ разь тійӧ тӧдӧ? Котӧртӧмын вермасиссес котӧртӧны быдӧнныс. Козинсӧ эд сетӧны ӧтіклӧ. Сідзкӧ, котӧртӧ, медбы босьтны козинсӧ.
25 Вермасиссес лӧсьӧтчӧмныс коста уна мыйись видзсьӧны, керӧны быдӧс коланасӧ, медбы вермыны. Нылӧ сетӧны юркытшсӧ дзир ӧні кежӧ, и сія сісьмӧ. Мийӧ эд лӧсьӧтчам босьтны пыр кежӧ юркытшсӧ, кӧда оз сісьмы.
26 Сійӧн ме ог котӧрт весись. Пессьӧмӧ коста киэзнам ог ӧвтчы весись.
27 Ме ассим вывтырӧс видза, тшӧкта уджавны, медбы мӧдіккезлӧ висьтасьӧмӧ коста ачым вӧлі туяна*г мортӧн да эг кольччы козинтӧг.




*а 9.5 Кифа ─ апостол Петралӧн арамей кыв вылын нимыс

*б 9.7 сьӧм ─ деньги

*в 9.13 вежауджалісь ─ священник

*г 9.27 туяна ─ достойный





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 10

Израиль отир кушмуын


1 Воннэзӧ, ог коль эта йылісь тіянлӧ висьтавтӧг. Миян айезным быдӧнныс вӧлӧмась кымӧр увтын. Мӧдӧрас быдӧнныс вуджӧмась веськыта саридзӧттяс*а.
2 Быдӧнныс пыртчӧмась кымӧрас да саридзас, медбы мунны Моисейыс сьӧрӧ.
3 Быдӧнныс сёйӧмась Ловсянь сетӧм ӧтік сёян.
4 Быдӧнныс юӧмась Ловсянь сетӧм ӧтік юан. Быдӧнныс юӧмась Лов изісь, кӧда ветлӧтӧм ныкӧт. Сія изыс ─ Кристос.
5 Ны коласісь уна отир абу вӧлӧмась Еныслӧ сьӧлӧмви. Сійӧн нылӧн оланныс вӧлі орӧтӧм кушмуас.


6 Ны йылісь гижӧмыс велӧтӧ, медбы миянӧс эз кыскы керны умӧльсӧ ны моз.
7 Эд копрасьӧ ас керӧм еннэзлӧ, кыдз керӧмась мукӧдыс ны коласісь. Гижӧм тай ны йылісь: "Отирыс пуксисӧ сёйны да юны, сэсся чеччисӧ орсны-йӧктыны". Сідз керӧмась ас керӧм енныс одзын.
8 Огӧ лэдзчисьӧ кыскасьны. Ны коласісь мукӧдыс тай сідз керӧмась. Эта понда ӧтік лунӧ кыкдас куим сюрс*б мортлӧн оланныс орӧм.
9 Огӧ пондӧ лӧгӧтлыны Кристоссӧ ны моз. Ны коласісь тай мукӧдыс лӧгӧтлӧмась да кулӧмась кыйез*в чушкӧмсянь.
10 Ны коласісь мукӧдыс моз эд норасьӧ. Норасьӧмыс понда нійӧ вийӧм кулӧтісь ангел.


11 Ныкӧт быдӧс лоӧмыс велӧтӧ миянӧс. Сы йылісь гижӧмась, медбы ӧвны миянӧс, медбӧрья кадӧ оліссесӧ.
12 Сідзкӧ, кин юрас видзӧ, бура пӧ сулала, видзӧт ─ верман усьны.
13 Тіян вылӧ локтӧ сьӧкытыс-ылӧтлӧмыс*г, сія быд морткӧт вермас лоны, но Еныс надейнӧй, Сія оз коль. Сія мортыслӧ сетӧ сьӧкытсӧ выныс сьӧрті, оз сет унажыксӧ. Сьӧкыт кад коста вынсьӧтӧ, сетӧ отсӧтсӧ, медбы вермит сьӧкытсис петны.

Кульыслӧ вайӧмсӧ сёйӧмись ӧлӧм


14 Менам донаэзӧ! Сідзкӧ, ас керӧм еннэслӧ эд копрасьӧ.
15 Ме тіянлӧ баита мывкыда отирлӧ моз. Асьныт авйӧ, вежӧртӧ баитӧмӧс.
16 Мийӧ дари доз*д дорын ошкам Енсӧ. Сэтісь юыштӧм коста мийӧ огӧ разь ӧтлаасьӧ Кристослӧн Виркӧт? Няньсӧ чеглалӧм коста огӧ разь ӧтлаасьӧ Кристослӧн Вывтыркӧт?
17 Няньыс ӧтік. Сія ӧтік нянись мийӧ сёям быдӧнным. Сійӧн мийӧ ӧтік вывтыр.
18 Видзӧтӧ му вылын олісь Израиль отирсӧ. Нія сёйӧны езъяланін вылӧ вайӧм козинсӧ. Сійӧ сёйӧны кӧ, озӧ разь ӧтлаасьӧ нія езъяланіныскӧт?
19 Мый ме этӧн мӧда висьтавны? Ас керӧм еныс да сылӧ вайӧм сёяныс ваясӧ разь мыйкӧ бурсӧ?
20 Озӧ эд! Сэтӧн Енсӧ тӧдтӧммес вайӧны езъялан козиннысӧ сэрпӧсь ловвеслӧ, озӧ Енлӧ. А меным оз ков сэрпӧсь ловвескӧт тіян ӧтвыв керсьӧмныт.
21 Тійӧ одӧ вермӧ ӧтдруг юны Дӧсвидзисьлӧн дозісь да кульлӧн дозісь. Одӧ вермӧ ӧтдруг сёйны Дӧсвидзисьыс пызан вылісь да кульыс пызан вылісь.
22 Неужто мийӧ пондам лӧгӧтлыны Дӧсвидзисьсӧ? Мийӧ вынажыкӧсь разь Сысся?

Быдӧс керӧ Енсӧ ошкӧм могись


23 "Меным быдӧс позьӧ". Быдӧсісь эд абу бурыс. "Меным быдӧс позьӧ", а быдӧсыс эд мортсӧ оз велӧт бурас.
24 Некин ась оз тӧждісь дзир ас пондасис. Быдыс кошшы керны бурсӧ мӧдіклӧ.
25 Вузасяніннэзісь босьтӧм яйсӧ сёйӧ повтӧг, эд юасьӧ, медбы сьӧлӧм выланыт бур вӧлі.
26 Гижӧтыс эд висьталӧ: «Муыс да быдӧс, мый сы вылын, Дӧсвидзисьлӧн эд».
27 Тіянӧс вермасӧ корны гортаныс нія, кӧдна абу Кристос отир коласісь. Тійӧ лӧсьӧтчит мунны. Сёяныс йылісь эд юасьӧ. Одзаныт вайӧмсӧ сёйӧ кокнит сьӧлӧмӧн.
28 Тіянлӧ кӧ висьталасӧ, эта сёяныс пӧ вайӧм ас керӧм еннэзлӧ, сэк эдӧ сёйӧ висьталісьыс понда. Сылӧн сьӧлӧм вылас сэк оз ло умӧль. «Муыс да быдӧс, мый сы вылын, Дӧсвидзисьлӧн эд».
29 Ме баита мӧддэслӧн сьӧлӧм йылісь, ог тіян йылісь. Менӧ эд нем оз видз. Понда кӧ сёйны, ась мортыс ме йылісь сьӧлӧм вылас умӧльсӧ оз видз.
30 Ме сёяныс понда Енсӧ буркывта да вӧлись сёя. Мыйлӧ сэк ме йылісь умӧльсӧ юрӧ пыртны, ме сы понда кӧ Енсӧ буркывта.
31 Сідзкӧ, сёятӧ, юат я, мыйкӧ мӧдікӧ я керат, ─ быдӧс керӧ Енсӧ ошкӧм могись.
32 Тіян керӧмсянь ась озӧ падмӧ иудейес, мӧдік отир да и Кристос отирыс.
33 Керӧ ме моз: ме пыр вынсьӧтча лӧсявны быдӧнныскӧт. Ог кошшы бурсӧ ас пондасим, а мӧдіккез понда, медбы нія мезмисӧ.




*а 10.1 саридз ─ море

*б 10.8 кыкдас куим сюрс ─ 23 000

*в 10.9 кый ─ змея

*г 10.13 сьӧкыт-ылӧтлӧм ─ испытание

*д 10.16 дари доз ─ чаша для причащения





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 11

Вичкуын


1 Ме кера Кристосыс моз, а тійӧ керӧ ме моз.
2 Воннэз, ошка тіянӧс. Менчим висьталӧмӧс тійӧ видзат тӧдвыланыт. Быдӧс керат велӧтӧмыс сьӧрті.
3 Меным колӧ, медбы тійӧ тӧдіт: быд жӧниклӧ юрыс ─ Кристос, иньлӧ юрыс ─ жӧникыс, а Кристослӧ юрыс ─ Ен.
4 Ай морт вевттьӧм юрӧн кеймӧ кӧ, Енсянь юӧртӧ я, сія ассис рожасӧ кульӧ.
5 Инька вевттьытӧм юрӧн кеймӧ кӧ, Енсянь юӧртӧ я, сія ассис рожасӧ кульӧ. Сія эд ӧтвесьтын кушӧдз шырӧм юраыскӧт.
6 Инька оз кӧбы вевттьы юрсӧ, сэк ась шырсьӧ кушӧдз. Инькалӧ рожа кулян кӧ ветлӧтны кушӧдз шырӧм юрнас, сэк юрсӧ ась вевттьӧ.


7 Сідзкӧ, ай мортлӧ юрсӧ оз ков вевттьыны. Сійӧ Еныс аркмӧтіс Ас сьӧртӧттяс. Сія Еныслӧ вайӧ ошкӧмсӧ. Жӧниклӧ ошкӧмсӧ вайӧ инь.
8 Ай мортыс эз вӧв аркмӧтӧм инькасянь. Инькаыс эд сысянь.
9 Ай мортыс эз вӧв аркмӧтӧм инькаыс понда. Инькаыс эд сы понда.
10 Сійӧн инькалӧ колӧ вевттьыны юрсӧ. Эта лоӧ пас ─ сы вылын эм юралан вын, медбы эта йылісь тӧдісӧ ангеллэз.
11 Висьтавны кӧ, Дӧсвидзиськӧт ӧтлаасьӧмын ай мортыс инькакӧт, инька ай морткӧт, нія колӧны ӧтамӧдныслӧ.
12 Медодзза инька вӧлі аркмӧтӧм ай мортсянь, ай морт чужӧ инькасянь. Быдӧнныс эд Енсянь.
13 Видзӧтӧ асьныт, бур я инькалӧ Еныслӧ кеймыны юрсӧ вевттьытӧг.
14 Оз разь тіянӧс велӧт быдӧс аркмӧтӧмыс: ай морт быдтӧ кӧ юрсисӧ, сія сылӧ рожа кулян,
15 а инька быдтӧ кӧ юрсисӧ, сія сылӧ вайӧ ошкӧм. Юрсиыс эд сылӧ сетӧм вевттисян туйӧ.
16 Кинкӧ пондас кӧ мекӧт етшасьны, сылӧ висьтала: миян дынын да и мӧдік Енлӧн вичкуэзын мӧд моза озӧ керӧ.


Дари дорын


17 Этадз велӧтікам тіянӧс ог ошкы. Тіян ӧксьывлӧмись етшажык бурыс петӧ, унажык умӧльыс.
18 Медодз висьтала, кывсис эд: вичкуныт ӧксьывлӧм коста тійӧ ӧтамӧдныт коласын янсӧтчат. Ме верита, сэтшӧмыс вермас лоны.
19 Тіян коласын мӧдмоза вежӧртӧмыслӧ и колӧ лоны, медбы оссисӧ надейнӧй морттэз.
20 Но тіянлісь ӧксьывлӧммезнытӧ он шу Дӧсвидзисьлӧн дари дорӧ ӧксьӧмӧн.
21 Быдӧнныт тэрмасятӧ пӧ сёйны ассиныт сёяннытӧ мӧдіккезся одзжык. Мукӧдыс кольччӧны пӧ тшыгйӧн, мукӧдыс пӧ кодззӧны.
22 Мыля тійӧ одӧ сёйӧ горттэзаныт? Поди, абутӧм туйӧ пуктат Еныслісь вичкусӧ да нійӧ, кӧдналӧн нем абу? Мый сэтчӧ шуны? Ошкыны я тіянӧс эта понда? Ог ошкы.
23 Тіянлӧ ме висьтавлі ни, кыдз колӧ керны. Меным сійӧ висьталіс Ачыс Дӧсвидзисьыс. Дӧсвидзись Исусыс сія ойӧ, кӧр вӧлі вузалӧм, босьтӧм нянь.
24 Сія Енсӧ буркывтӧм*а, чегӧтӧм няньсӧ да висьталӧм: «Босьтӧ, сёйӧ. Эта менам Вывтырӧ, тіян понда сетӧм чегны. Сідз керӧ Менӧ тӧдвыланыт видзӧм могись».
25 Рытнас, сёйӧм бӧраныс, босьтӧм юан дозсӧ да висьталӧм: «Дозас ─ Енкӧт Виль Йитӧт*б, керӧм Менам Вирын. Сэтісь юӧ Менӧ тӧдвыланыт видзӧм могись».
26 И сідз пыр, кӧр сёят этӧ няньсӧ да юат эта дозісь, висьтасят Дӧсвидзисьлӧн кулӧм йылісь. Сідз керӧ Сы локтытӧдз.


27 Сідзкӧ, кин пондас сёйны Дӧсвидзисьлісь няньсӧ да юны Сылӧн юан дозісь, но оз сёй-ю сідз, кыдз колӧ, ─ сія мортыс Дӧсвидзисьлӧн Вывтыр да Вир одзын умӧльсӧ керись.
28 Мортыс ась тӧдмалӧ-видзӧтӧ асьсӧ. Сэк вӧлись ась сёйӧ этӧ няньсӧ да юӧ эта юан дозісь.
29 Кин этӧ сёйӧ да юӧ, но оз сідз, кыдз колӧ, ─ сія ачыс асьсӧ вайӧтӧ суд вылӧ. Дӧсвидзисьлӧн вывтыркӧт керсьӧмсӧ сія оз ылӧст.
30 Сійӧн эд тіян коласын унаӧн вынтӧмӧсь, шогалӧны, унаӧн кулісӧ ни.
31 Ас сьӧраным видзӧтім кӧбы, сэк эгӧ бы сюрӧ Дӧсвидзисьлӧн суд вылӧ.
32 Ӧні Сія миянӧс судитӧ да мыжйӧ, медбы мийӧ эгӧ сюрӧ суд вылас му выліссескӧт мыжйыны.


33 Воннэзӧ, сідзкӧ, рытнас сёян дорас ӧксьывлӧмныт коста ӧтамӧднытӧ видзчисьӧ.
34 Кин тшыг, ась сёйӧ гортас. Сэк нем лоас висьтавны умӧльсӧ тіян ӧксьывлӧммез йылісь. Мӧдікас велӧта-туйдӧта локтӧмӧ коста.




*а 11.24 буркывтны ─ благодарить

*б 11.25 йитӧт ─ союз, завет, договор

Вежа Ловлӧн верман-кужан козиннэз


1 Воннэзӧ, тіянлӧ Вежа Лолыс сетӧ верман-кужан козиннэз. Ны йылісь висьтавтӧг ог коль.
2 Тӧдат эд, одзжык тійӧ оліт Енсӧ тӧдтӧммес моз. Тійӧ ветлӧтіт ас керӧм еннэз дынӧ, жыв тіянӧс кинкӧ нуӧтлывліс. Нія еннэс абу ловьяӧсь, озӧ баитӧ.
3 Сійӧн висьтала тіянлӧ: мортсӧ баитны ӧзйӧтӧ кӧ Енлӧн Лов, сэк сія оз вермы висьтавны Исусыс вылӧ ёрдан кывсӧ. Мортыс вермас пуктыны Исуссӧ Дӧсвидзисьӧ дзир сэк, ӧзйӧтӧ кӧ сійӧ Вежа Лов.


4 Лолыс ӧтік, а верман-кужан козиннэсӧ сетӧ быдкоддезӧ.
5 Дӧсвидзисьыс ӧтік, а Сылӧ кысъявны позьӧ быдмоза.
6 Еныс ӧтік, и Сія Ассис уджсӧ быд морт пытшкын вермӧ керны быдмоза.
7 Еныс быд морт пыр мыччалӧ Ловлісь вынсӧ, медбы быдӧнныслӧ вӧлі бур.


8 Ӧтіклӧ Лолыс сетӧ мывкыда кыв, мӧдіклӧ ─ тӧдӧмӧн сёрнитӧм.
9 Мукӧдыслӧ Сія жӧ Лолыс сетӧ веритӧм, кинлӧкӧ ─ шогӧттэзісь веськӧтан вын,
10 кинлӧкӧ ─ керны адззывлытӧмсӧ, кинлӧкӧ ─ Енсянь юӧртны. Кинлӧкӧ Лолыс сетӧ тӧдмавны, кытшӧм лов морт пытшкын. Мукӧдыслӧ Сія сетӧ мӧдік кыввез вылын баитӧм, а мукӧдыслӧ вежӧртны да вуджӧтны нійӧ кыввесӧ.
11 Этӧ быдӧс керӧ ӧтік Лов. Сія быдыслӧ сетӧ, кыдз Аслыс колӧ.

Унаись ӧтік вывтыр


12 Видзӧтны кӧ мортлісь вывтырсӧ, сэтӧн уна быдпӧлӧс торыс. Нія унаыс ӧтік вывтырӧ йитӧмӧсь. Сідз позьӧ висьтавны и Кристосыс йылісь.
13 Мийӧ: иудейез, греккез, раббез, абу я раббез ─ быдӧнным пыртчим ӧтік Лолӧн, медбы вӧвны Кристоскӧт ӧтік вывтырӧн. Быдӧнным юим ӧтік Ловсянь.


14 Вывтыр абу ӧтік торись, сія уна торись.
15 Кок кӧ висьталас, ме пӧ абу вывтырсис, ме эд абу ки, сійӧн сія абу разь вывтырсис?
16 Пель кӧ висьталас, ме пӧ абу вывтырсис, ме эд абу син, сійӧн сія абу разь вывтырсис?
17 Вывтырыс быдсӧн кӧ син, мыйӧн сэк шысӧ кывны? Быдӧс кӧ пель, мыйӧн сэк нюшкыны?
18 Вывтырӧ быд торсӧ Еныс пуктіс сідз, кыдз Сылӧ коліс.
19 Быдӧс кӧ вӧлі бы ӧтік тор, кытӧн сэк вывтырыс?
20 Ӧні торрес уна, а вывтырыс ӧтік.


21 Оз вермы син висьтавны килӧ: «Тэ меным он ков». Сідз и юр коккезлӧ: «Тійӧ меным одӧ колӧ».
22 Керсьӧ тай мӧдмоза: вывтырас вынтӧмжык торрес тай коланажыкӧсь.
23 Кӧднӧ торресӧ вывтырсиным мийӧ огӧ пуктӧ буррезӧ, ны сьӧрын тай буржыка видзӧтам.
24 Кӧдна вылӧ нёштӧм видзӧтны, нійӧ буржыка сайӧвтам. Кӧдна вылӧ бур видзӧтны, нійӧ оз ков сайӧвтны. Но Еныс вывтырнымӧс ӧктӧм коста этадз лӧсьӧтіс: Сія бурӧ пуктӧ*а нійӧ торресӧ, кӧднӧ мийӧ огӧ шуӧ сэтшӧммезнас.
25 Еныс сідз керис, медбы вывтыраным эз вӧв етшасьӧмыс. Быд торыс ась ӧтмоза тӧждісьӧ ӧтамӧдныс понда.
26 Сідзкӧ, умӧль кӧ ӧтік торлӧ, сыкӧт умӧль быд торлӧ. Ӧтікӧс кӧ ошкӧны, сыкӧт гажӧтчӧны быдӧнныс.

Быд мортлӧн аслас удж


27 Сідз и тійӧ, ӧтлаын ─ Кристослӧн вывтыр. Быдныт ─ Кристос вывтырись тор.
28 Вичкуас Еныс ӧтіккезӧс сувтӧтіс апостоллэзӧн, мӧдіккезӧс ─ Енсянь юӧртіссезӧн, куимӧттэзӧс ─ велӧтіссезӧн. Мукӧдлӧ сетіс верман-кужан козин керны адззывлытӧммез, мукӧдлӧ ─ веськӧтны шогӧттэзісь, кинлӧкӧ ─ отсасьны, кинлӧкӧ ─ кужны юравны, кинлӧкӧ ─ баитны мӧдік кыввез вылын.
29 Быдӧнныт я апостоллэз, быдӧнныт я Енсянь юӧртіссез, быдӧнныт я велӧтіссез, быдӧнныт я адззывлытӧмсӧ кериссез?
30 Быдӧннытлӧ я сетӧм вын веськӧтны шогӧттэзісь? Быдӧнныт я баитат мӧдік кыввез вылын? Быдӧнныт я нійӧ вежӧртат, вермат вуджӧтны?


31 Корӧ верман-кужан козиннэсӧ медколанаэзӧ. Ӧні ме мыччала тіянлӧ медбур туй.




*а 12.24 бурӧ пуктыны ─ уважать





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 13

Радейтӧмлӧн бырлытӧм вын


1 Ме кӧ баита отир кыв вылын, нельки ангеллэз кыв вылын, но аслам радейтӧмӧ абу кӧ, сэк ме тронган джыннян кодь, сильӧтан орсан кодь.
2 Ме верма Енсянь юӧртны, тӧда быдӧс тӧдлытӧмсӧ, быдпӧлӧссӧ вежӧрта. Ме ёна верита, верма нельки вештавны керӧссэз, а радейтӧмӧ кӧ абу, сэк ме абутӧм туйӧ.
3 Быдӧс, мый менам эм, сетала, нельки ачымӧс сета сотны, а ог кӧ радейт мӧдіккезӧс, сэтісь меным нем бурыс абу.


4 Радейтӧмыслӧн мылаыс*а уна, сія небыт сьӧлӧма, радейтӧмсӧ завидыс оз кут. Радейтӧмыс асьсӧ оз лэбты, оз ошшась.
5 Сія оз мыччав умӧль мывкыдсӧ, оз тӧждісь дзир ас пондасис, оз лӧгась, умӧльсӧ оз касьтывлы,
6 умӧльыссянь оз гажмы, а гажмӧ быльыссянь.
7 Радейтӧмыс быдӧс терпитӧ, оз дугды веритны, пыр видзчисьӧ бурсӧ, сы вылӧ быд сьӧкыт локтӧмсӧ нуӧтӧ.


8 Радейтӧмыс некӧр оз чулав. Сідз лоас: Енсянь юӧртны озӧ пондӧ, мӧдік кыввез вылын баитӧмыс оз понды кывны, тӧдӧмыс абутӧм туйӧ лоас.
9 Мийӧ эд етша тӧдам, Енсянь юӧртам дзир мымдакӧ.
10 Кӧр локтас быдсӧн бурыс*б, сэк сія, мый абу быдсӧн бур, оз ло.


11 Учӧтнам ме учӧттэс моз баиті, учӧттэс моз юрам пыртлі да и мывкыдӧ вӧлі учӧттэслӧн. Годдэзам пырӧм бӧрын учӧтсясӧ коли.
12 Ӧні мийӧ адззам Енсӧ жыв гудыра видзӧтчанісь*в. Сэсся асланым синнэзӧн казялам Сылісь чужӧмсӧ. Ӧні ме тӧда дзир мымдакӧ. Менӧ эд Еныс тӧдӧ бура, сідз и ме сэсся понда тӧдны Сійӧ.


13 Этна куимыс пыр лоасӧ: веритӧм, надейтчӧм да радейтӧм. Ны коласісь радейтӧмыс медвына.




*а 13.4 мыла ─ терпение

*б 13.10 быдсӧн бур ─ совершенный, совершенство

*в 13.12 видзӧтчан ─ зеркало





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 14

Енсянь юӧртӧм да мӧдік кыввез вылын баитӧм


1 Вынсьӧтчӧ зорамны радейтӧмас. Корӧ Лолыслісь верман-кужан козиннэсӧ*а. Буржыка корӧ, медбы вермит Енсянь юӧртны.
2 Баитӧ кӧ кин мӧдік кыв вылын, сія баитӧ Еныслӧ, оз отирлӧ. Сійӧ некин оз вежӧрт, сія эд Лов вынӧн тӧдлытӧмсӧ висьтавлӧ.
3 Мортыс Енсянь кӧ юӧртӧ, сія отирсӧ вынсьӧтӧ, ӧзйӧтӧ-туйдӧтӧ да бурӧтӧ*б.
4 Мӧдік кыв вылын баитісьыс асьсӧ вынсьӧтӧ. Кин Енсянь юӧртӧ, сія вынсьӧтӧ вичкусӧ.
5 Ме сьӧрті дак, быдӧнныт бы баитіт мӧдік кыввез вылын. Буржык эд, пондат кӧ Енсянь юӧртны. Отирыслӧ эд Енсянь юӧртісьыс коланажык мӧдік кыввез вылын баитісься. Но мӧдік кыввез вылын баитісьыс пондас кӧ вуджӧтны баитӧмсӧ, сэк сы висьталӧмсянь вичкуыс пондас вынсявны.


6 Воннэзӧ, шуам, ме локті тіян дынӧ да понді баитны мӧдік кыввез вылын. Ме тіянӧс ог вежӧртӧт, ог висьтась Енсянь осьтӧмсӧ*в да тӧдӧмӧс, ог Енсянь юӧрт, ог велӧт. Сэк мый ме тіянлӧ вая бурсӧ?
7 Босьтам орсаннэз: пӧлян да сиа орсан*г. Озӧ кӧ нійӧн орсӧ проглаз*д сьӧрті, верман я сэк тӧдны, мый орсӧны?
8 Лэбтісяс я тышкасян выныс, буксансис пондас кӧ петны кытшӧмкӧ тӧдтӧм шы?
9 Кыдз тӧдасӧ, мый тійӧ баитат, пондат кӧ баитны тӧдтӧм кыввезӧн? Сія тіян весись баитӧм.
10 Му вылас ӧддьӧн уна быдкодь кылыс. Босьт ны коласісь кытшӧмкӧ кыв. Быд кылыс мыйкӧ йылісь висьталӧ.
11 Ог кӧ ме вежӧрт висьталӧм кыввесӧ, сэк баитісьыслӧ ме мӧдік муын олісь. Сідз и баитісьыс меным мӧдік муись.


12 Тійӧ Лолыслісь ӧддьӧн корат верман-кужан козиннэсӧ. Сідзкӧ, корӧ сэтшӧммезӧ, медбы вермит вичкусӧ вынсьӧтны.
13 Мӧдік кыв вылын баитісьыс, кеймы, медбы Вежа Лолыс сетіс вежӧртны да вуджӧтны мӧдік кывсӧ.
14 Кейма кӧ ме мӧдік кыв вылын, сэк менам лолӧ кеймӧ. Вежӧрӧ сы коста весь олӧ.
15 Мый нӧ сэк керны? Понда кеймыны ловнам, понда кеймыны и вежӧрнам. Понда сьывны ловнам, понда сьывны и вежӧрнам.
16 Шуам, тэ пондан Енсӧ ошкыны ловнат. Тэнат ошкӧм бӧрын мортыс вермас разь висьтавны «аминь» кывсӧ? Тэнчит висьталӧмтӧ эд сія оз вежӧрт.
17 Тэ бура буркывтан Енсӧ, но мӧдік мортлӧ сія нем оз сет.
18 Буркывта ассим Енӧс: ме эд быдӧннытся унажык баита мӧдік кыввез вылын.
19 Кристослӧ веритіссезлӧн ӧксьӧм коста унася-уна мӧдік кыв вылын баитӧм туйӧ меным буржык висьтавны вит вежӧртана кыв. Сідз мӧдіккезӧс верма велӧтны.


20 Воннэзӧ! Эд лоӧ челядь мывкыдаӧсь. Умӧльсӧ керны лоӧ учӧтӧсь, а мывкыднаныт ыджытӧсь.
21 Туйдӧтас тай висьталӧм:



─ Эта отирлӧ мӧдік отир пыр понда баитны,

мӧдік кыввез вылын висьтала,

и сэк озӧ кывзісьӧ Менӧ, шуӧ Дӧсвидзись.



22 Мӧдік кыввез вылын баитӧмыс ─ пас нылӧ, кӧдна озӧ веритӧ, абу веритіссеслӧ. Енсянь юӧртӧмыс ─ веритіссеслӧ, абу вериттӧммеслӧ.
23 Шуам, веритіссес быдӧнныс ӧксясӧ ӧтлаӧ. Сэтӧн быдӧнныт пондат баитны тӧдтӧм кыввез вылын. Сы коста тіян дынӧ пырасӧ вериттӧм отир, кӧдна озӧ тӧдӧ, мый керсьӧ. Озӧ я нія висьталӧ, тійӧ пӧ бӧбмӧмныт?
24 Шуам, тійӧ быдӧнныт Енсянь юӧртат, сы коста пырас морт, кӧда оз верит, оз тӧд. Еныс быдӧнныт пыр осьтас сылісь умӧль керӧммесӧ, сійӧ осудитас.
25 Сідз сылӧн сьӧлӧм вылас видзӧмыс оссьӧ. Сія уськӧтчас джоджас, копыртчас Еныслӧ да висьталас: «Былись эд тіянкӧт Еныс!»

Ӧксьӧм коста быдӧс бытшӧма чулӧтӧм


26 Воннэзӧ, мый шуа сэтчӧ? Ӧксьӧмныт коста быдыс тіян коласісь вермӧ мыйкӧ керны: ӧтік ─ сьывны, мӧдік ─ велӧтны, кинкӧ Енлісь осьтӧм висьтавны, кинкӧ мӧдік кыввез вылын баитны, кинкӧ вежӧртӧ вуджӧтны сылісь баитӧмсӧ. Ась тіян эта быдӧс лоӧ ӧксьӧммесӧ вынсьӧтӧм могись.
27 Мӧдік кыв вылын баитіссез, вермат баитны кыкӧн, унажыксӧ куимӧн. Баитӧ торйӧн, а кинкӧ ась вежӧртӧтӧ баитӧмнытӧ.
28 Абу кӧ вежӧртӧтісьыс, сэк мӧдік кыввез вылын баитісьыс вичкуын ась чӧлӧ. Ась баитӧ аслыс да Еныслӧ.
29 Енсянь юӧртіссес ась баитӧны кыкӧн, куимӧн я. Мӧддэс висьталӧмсӧ ась тӧдмалӧны да авйӧны.
30 Кывзіссес коласісь кинлӧкӧ Еныс мыйкӧ осьтас кӧ, сы коста баитісьыслӧ колӧ дугдыны баитны.
31 Енсянь юӧртны сьӧрсьӧн-бӧрсьӧн вермат быдӧнныт. Сэк быдӧнныт вермат велӧтчыны, ӧтамӧднытӧ вынсьӧтны.
32 Енсянь юӧртіссес вермӧны веськӧтлыны Ловсянь сетӧм висьталӧмнас.
33 Еныс эд абу арттӧмсӧ*е вайись Ен, а лӧньсӧ сетісь Ен.


Сідз керсьӧ вежа отирлӧн вичкуэзын быд ӧксьӧм коста.
34 Ӧксьӧмныт коста инькаэс ась чӧлӧны, нылӧ баитны оз туй. Нылӧ колӧ кывзісьны. Сідз Туйдӧтын гижӧм.
35 Нія мӧдӧны кӧ мыйкӧ тӧдны, ась юасьӧны гортаныс жӧниккезныслісь. Инькалӧ ӧксьӧм коста баитны небытшӧм.
36 Тіян дынісь разь петіс Еныслӧн кылыс? Поди, дзир тіян дынӧ локтіс?


37 Кин пуктӧ асьсӧ Енсянь юӧртісьӧ, Лов сьӧрті олісьӧ я, ась вежӧртӧ: менам гижӧмӧ ─ Дӧсвидзисьлӧн тшӧктӧммез.
38 Кин оз кӧ вежӧрт, ась оз вежӧрт.
39 Воннэзӧ! Сідзкӧ, корӧ, медбы вермит Енсянь юӧртны. Лэдзӧ баитны и мӧдік кыввез вылын.
40 Вичкуас ась быдӧс керсьӧ бура, лӧсьӧтӧмӧн, медбы быдӧс вӧлі арта*ж.




*а 14.1 Ловлӧн верман-кужан козиннэз ─ духовные дары

*б 14.3 бурӧтны ─ утешить

*в 14.6 осьтӧм ─ откровение

*г 14.7 сиа орсан ─ струнный инструмент

*д 14.7 проглаз ─ мотив

*е 14.33 арттӧм ─ беспорядок

*ж 14.40 арта ─ в порядке

Кристослӧн ловзьӧм йылісь


1 Воннэзӧ, тӧдвыланыт вайӧта Бур Юӧрсӧ, кӧдӧ ме одзжык висьтаси тіянлӧ. Тійӧ сійӧ кывсӧ босьтіт сьӧлӧманыт, бура видзсят сы бердӧ.
2 Олат кӧ Бур Юӧрыс сьӧрті сідз, кыдз тіянлӧ висьтаси, Бур Юӧрыс отсӧтӧн тійӧ и мезмат. Одӧ кӧ сідз олӧ, сэк веритӧмныт абутӧм туйӧ.
3 Ме висьтаси тіянлӧ медколанасӧ, мый ачым босьті сьӧлӧмам. Сія юӧрыс сэтшӧм: Кристосыс куліс миян умӧль керӧммез понда, кыдз и вӧлі гижӧм Вежа Гижӧтас.
4 Кристосыс вӧлі дзебӧм. Вежа Гижӧтас висьталӧм сьӧрті куимӧт лунас Сія ловзис.
5 Одзжык Кристосыс мыччасис Кифалӧ*а, сыбӧрын даскык велӧтчисьлӧ.
6 Сэсся мыччасис ӧтлаӧ ӧксьӧм витсёся*б унажык вонлӧ. Ны коласісь мукӧдыс кулісӧ. Унажыкыс ӧнӧдз ловьяӧсь.
7 Сыбӧрын мыччасис Яковлӧ да апостоллэслӧ быдӧнныслӧ.
8 Быдӧнныс бӧрын мыччасис меным, апостоллэс коласісь медучӧтыслӧ.
9 Апостоллэс коласісь ме медбӧрьяыс. Да и апостолнас менӧ нем понда шуны. Ме эд Еныслісь вичкусӧ одзжык вашӧтлі.
10 Енлӧн бурсетӧмсянь ме ӧні сэтшӧм, кытшӧмӧн менӧ тӧдат. Сылӧн меным козьналӧм бурсетӧмыс эз вӧв весись. Ме кери мӧдік апостоллэзся унажык. Висьтавны кӧ, ме эг кер ачым. Еныслӧн бурсетӧмыс мекӧт, сія керис.
11 Сідзкӧ, мый сэтісь, ме али нія висьтасьӧны? Мийӧ эд ӧтік йылісь висьтасям, и тійӧ пондіт веритны.

Кулӧммезлӧн ловзьӧм йылісь


12 Мийӧ юӧртам Кристосыс йылісь сідз: Сія вӧлі кулӧм да ловзис. Тіян коласісь мукӧдыс кыдз нӧ вермӧны висьтавны, кулӧммес пӧ озӧ ловзьӧ?
13 Кулӧммес озӧ кӧ ловзьӧ, сэк и Кристосыс эз ловзьы.
14 Кристосыс эз кӧ ловзьы, сэк и миян юӧртӧмным весись. Весись и тійӧ веритат.
15 Сэк Еныс йылісь миян висьтасьӧмным вӧлі бы бӧбӧтчӧмӧн. Мийӧ эд висьтасим Еныс йылісь, Сія пӧ Кристоссӧ ловзьӧтіс. Но кулӧммес озӧ кӧ ловзьӧ, сэк Сія и Кристоссӧ эз ловзьӧт.
16 Кулӧммес кӧ озӧ ловзьӧ, сэк и Кристосыс эз ловзьы.
17 Кристосыс кӧ эз ловзьы, сэк весись веритат, и умӧль керӧммезныт одззамоз тіян вылын.
18 Сэк и Кристослӧ веритіссес, кӧдна кулісӧ ни, пыр кежӧ оланнысӧ ӧштісӧ.
19 Мийӧ Кристосыс вылӧ надейтчам кӧ дзир му вылас олан кад кежӧ, мийӧ сэк быд отирся шудтӧмжыкӧсь.


20 Но Кристосыс ловзис, кулӧммес коласісь медодз Сія ловзис.
21 Кулӧмыс локтіс мортсянь. Сідз и кулӧмись ловзьӧмыс локтіс мортсянь.
22 Кыдз Адамлӧн керӧмсянь быдӧнныс кулӧны, сідз Кристослӧн керӧмсянь быдӧнныс ловзясӧ.
23 Быдыс ловзяс аскадӧ: одзлань Кристосыс, сэсся Сы локтӧм коста Кристослӧн отирыс.
24 Кристосыс кӧр паздас*в быдпӧлӧс веськӧтліссесӧ, юраліссесӧ да выннэсӧ, сэк Ассис юралӧмсӧ сетас Ен Айыс киӧ. Сы бӧрсянь лоас векпоныс*г.
25 Кристослӧ колӧ юравны сэтчӧдз, кытчӧдз Еныс оз пукты паныт лэбтісиссесӧ*д Сы коккез увтӧ.
26 Медбӧрья паныт лэбтісисьыс ─ кулӧмыс*е, и сійӧ паздасӧ.
27 Еныс быдӧс пуктіс Кристослӧн коккез увтӧ. Кӧр лоас висьталӧм, «Быдӧс Сы коккез увтын», вежӧртам: Дзир Ен Айыс ӧтнас абу Сы коккез увтын. Сія эд Ачыс быдӧс пуктіс Кристослӧн коккез увтӧ.
28 Кӧр быдӧс лоас Сы коккез увтын, сэк Ачыс Зоныс сетас Асьсӧ Еныс киӧ, медбы быдӧсын и быдлаын вӧлі Еныс.


29 А мыйлӧ отирыс кулӧммес понда пыртчӧны? Кулӧммес кӧ озӧ ловзьӧ, мыйлӧ нӧ сэк ны туйӧ пыртчыны?
30 Мыйлӧ нӧ ӧні мийӧ сідз олам: быд кад эд вермам ӧштыны оланнымӧс?
31 Воннэзӧ, висьтала быльсӧ: ме ошшася тіянӧн Дӧсвидзись Кристос Исус одзын. И сія быль: ме быд лун кулӧм одзын.
32 Ме Ефесас вермаси вӧрпаэзкӧт*ж. Морт мывкыдӧн видзӧтны кӧ, мый меным сэтісь бурыс? Кулӧммес кӧ озӧ ловзьӧ, сэк «пондам сёйны да юны, ашын эд куламӧ!»
33 Эд бӧбасьӧ. «Умӧль йӧзкӧт тӧдчӧмыс ылӧтӧ бурас велалӧмсис».
34 Вежӧрсялӧ, кыдз колӧ. Эд керӧ умӧльсӧ. Тіянлӧ висьтала, медбы гӧрдӧтіт: тіян коласісь мукӧдыс Енсӧ озӧ тӧдӧ.

Му вылісь да енӧжись вывтыр


35 Кинкӧ поди юалас: «Кыдз ловзясӧ кулӧммес? Кытшӧм нылӧн вывтырныс лоас?»
36 Мывкыдтӧм! Тэнат кӧдзӧмыт оз петав, оз кӧ кув кӧдзысыс.
37 Кӧдзикат тэ он кӧдз быдмассӧ, кӧда петалас. Кӧдзан куш кӧдзыссӧ: шогді, мӧдікӧ я, мый эм.
38 Еныс сылӧ сетӧ быдмассӧ, кытшӧмӧ колӧ. Быд кӧдзыслӧн аслас быдмас.
39 Быдпӧлӧс ловьяыслӧн вывтырыс абу ӧткодь: ӧтік вывтыр мортлӧн, мӧдкодь вывтыр подалӧн, асланыс вывтыр чериэзлӧн да кайезлӧн.
40 Эмӧсь енӧжись вывтыррез, эмӧсь му вылісь вывтыррез. Енӧжиссеслӧн асланыс югьялӧм. Мӧдік югьялӧм ─ му выліссеслӧн.
41 Шонділӧн аслас югьялӧм, тӧлісьлӧн аслас, мӧдік ─ кӧдзуввезлӧн*з. Ӧтік кӧдзув мӧдік кӧдзувкӧт озӧ ӧтмоза югьялӧ.


42 Сідз и ловзьӧмыс коста: пуктӧны сісьман вывтыр, а чеччӧ сісьмытӧм.
43 Пуктӧны нёштӧмӧ, чеччӧ югьялана. Пуктӧны садьтӧмӧ, чеччӧ вына.
44 Пуктӧны мортлісь вывтыр, чеччӧ ловлӧн вывтыр. Эм мортлӧн вывтыр, эм ловлӧн вывтыр.


45 Вежа Гижӧтас висьталӧм: «Медодзза мортыс ─ Адам, лоис ловья олісьӧн». А медбӧрья Адамыс ─ Ловзьӧтісь Лов.
46 Одзжык вӧлі му вылісьыс, сэсся вӧлись енӧжисьыс.
47 Одзза мортыс аркмӧтӧм муись, сія му вылісь. Мӧд мортыс ─ Дӧсвидзись. Сія локтіс енӧжсянь.
48 Кытшӧм мусис керӧм мортыс, сэтшӧмӧсь и му вылын оліссес. Кытшӧм енӧжсянь Локтӧмыс, сэтшӧмӧсь и енӧжын оліссес.
49 Ӧні мийӧ быдӧсын му вывсяыс кодьӧсь. Сэсся быдӧсын лоам енӧжсянь Локтӧмыс кодьӧсь.


50 Воннэзӧ, ӧтікӧ висьтала тіянлӧ: вир яйись вывтыр оз пыр Енлӧн Юраланінӧ. Сісьманаыс оз босьт сісьмытӧмсӧ.
51 Висьтала тіянлӧ тӧдлытӧмсӧ: мийӧ огӧ кулӧ быдӧнным, быдӧнным вежсямӧ.
52 Быдӧс аркмас видзчисьтӧг, синӧн кваркыш он ешты керны. Кӧр букӧстас медбӧрья буксан*и, сэк кулӧммес чеччасӧ сісьмытӧмӧсь, а мийӧ вежсямӧ.
53 Сісьман-кулан вывтыр вежсяс мӧдік вывтырӧ, кӧда оз кув, оз сісьмы.
54 Кӧр сісьман-кулан вывтыр вежсяс мӧдік вывтырӧ, кӧда оз кув, оз сісьмы, сэк аркмас гижӧм кыв сьӧрті:



─ Кулӧмсӧ*к вермӧм,

сійӧ ньылыштӧм, сія ӧні абу.

55 Кулӧм, кытӧн тэнат чушканыт?

Ад! Кытӧн тэнат вермӧмыт?



56 Кулӧмыслӧн чушканыс ─ умӧль керӧм. А умӧль керӧмыс вынсӧ босьтӧ Туйдӧтсис.
57 Буркывтам Енсӧ! Сія сетӧ миянлӧ вермавны Дӧсвидзись Кристос Исусным пыр!
58 Менам дона воннэзӧ, сідзкӧ, ёна сулалӧ, эд вӧрзьӧ. Дугдывтӧг керӧ Дӧсвидзисьлісь уджсӧ. Тӧдӧ, абу весись Дӧсвидзись понда керӧм уджныт.




*а 15.5 Кифа ─ апостол Петралӧн мӧдік ним

*б 15.6 витсё ─ 500

*в 15.24 паздыны ─ разрушить

*г 15.24 векпон ─ конец века

*д 15.25 паныт лэбтісись ─ враг

*е 15.26 кулӧм ─ смерть

*ж 15.32 вӧрпа ─ зверь

*з 15.41 кӧдзув ─ звезда

*и 15.52 буксан ─ труба

*к 15.54 кулӧм ─ смерть





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ МЕДОДЗЗА ГИЖӦТ
Глава 16

Ерусалимись вежа отирлӧ отсӧт ӧктӧм


1 Ӧні висьтала Енлӧн вежа отирлӧ отсасьӧм йылісь. Галатияись вичкулӧ ме эта йылісь висьталі ни. Тійӧ ӧктӧ ны моз.
2 Дӧсвидзисьлӧн лунӧ*а быдӧнныт шедтӧмсиныт сьӧмсӧ янсӧтлӧ, мымда вермат сетны, да видзӧ торйын. Сэк менам локтӧм коста оз понды ковны ӧктыны.
3 Ас колассиныт бӧрйӧ кынымкӧ мортӧс. Кӧр ме локта тіян дынӧ, сэк ыста нійӧ Ерусалимас нӧбӧтны ӧктӧм отсӧтнытӧ, сьӧраныс сета гижӧттэз.
4 Ковсяс кӧ меным аслым мунны, сэк нія мунасӧ мекӧт.

Туйӧ лӧсьӧтчӧм


5 Ме тіян дынӧ локта Македониясӧ кытшӧвтӧм бӧрын. Ӧні эд ме муна Македонияӧттяс.
6 Тіян дынын олышта, натьтӧ. Поди, и тӧвсӧ чулӧта. Кытчӧ понда мунны, тійӧ менӧ кольлалат.
7 Ӧні мунтӧнням ог мӧд кежавны тіян дынӧ. Дӧсвидзисьыс кӧ лэдзас, тіян дынын сэсся лӧсьӧтча мыйкӧ дырна олыштны.
8 Ефесас ме ола Витдаслун вежалунӧдз.
9 Эстӧн керны этӧ ыджыт уджсӧ меным ыбӧсыс паськыта осьтӧм, но тырмӧны и паныт лэбтісиссес.


10 Локтас кӧ тіян дынӧ Тимофейыс, сы сьӧрын видзӧтӧ, медбы некин сылӧ умӧльсӧ эз кер. Сія эд ме моз керӧ Дӧсвидзисьыслісь уджсӧ.
11 Сійӧ абутӧм туйӧ некин эд пуктӧ. Сылӧ туй вылас мый колӧ, ӧктӧ да сійӧ бура кольлалӧ, ась локтӧ ме дынӧ. Мийӧ воннэзӧкӧт сійӧ видзчисям.


12 Ӧні Аполлос вонным йылісь. Ме ӧддьӧн тшӧкті сійӧ мунны тіян дынӧ воннэзӧкӧт, но сія ӧні эз понды мунны. Локтас, кӧр адззас кадсӧ.

Павеллӧн туйдӧтӧммез да юӧррез


13 Лоӧ лӧсьӧтчӧмӧсь, веритӧмнаныт видзсьӧ, эд полӧ, чорыта сулалӧ!
14 Быдӧс керӧ радейтан сьӧлӧмсянь!
15 Воннэзӧ, тійӧ тӧдат Стефансӧ гортіссескӧт. Акаиясис медодз эд нія пондісӧ веритны. Нія асьнысӧ быдсӧн сетӧны Кристос отирлӧ, бура отсасьӧны. Кора тіянӧс:
16 бурӧ пуктӧ сэтшӧммесӧ да и быд отсасисьсӧ да уджалісьсӧ.
17 Стефаныс, Фортунатыс да Акаикыс локтӧмсянь ме гажми. Тійӧ абуӧсь, дак нія мекӧт тіян туйӧ.
18 Нія менчим да тіянлісь сьӧлӧммезнымӧс лӧньсьӧтісӧ. Асся вылынжыка пуктӧ сэтшӧм отирсӧ!


19 Тіянлӧ ыстӧны юӧр Асия мусис вичкуэс. Акил Прискиллакӧт да ны ордӧ ӧксьывлісь веритіссес Дӧсвидзись нимӧн ыстӧны тіянлӧ пым юӧр.
20 Юӧр тіянлӧ ыстӧны воннэзныт быдӧнныс. Ӧтамӧднытӧ окалӧ вежа окалӧмӧн.


21 Месянь, Павелсянь, юӧрыс гижӧм аслам киӧн.
22 Кин оз радейт миянлісь Дӧсвидзись Кристос Исуссӧ, сія ёрдӧм. "Марана та*б" ─ Дӧсвидзисьным, лок!
23 Дӧсвидзись Кристос Исуслӧн бурсетӧмыс ась пыр лоӧ тіянкӧт!
24 Кристос Исускӧт ӧтлаасьӧм отир, ме тіянӧс радейта быдӧннытӧ. Аминь.




*а 16.2 Дӧсвидзисьлӧн лун ─ сідз веритіссез шуисӧ кресення лунсӧ

*б 16.22 Марана та ─ этна кыввес арамей кылісь






ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ


Глава 1

Гижны пондӧтӧм


1 Гижӧ Павел, Кристос Исуслӧн апостол. Еныслӧ вӧлі колӧм сувтӧтны менӧ керны апостоллісь уджсӧ. Тимофей вонӧкӧт гижам Коринфӧ Енлӧн вичкулӧ*а да Акаияись быдӧс вежа отирлӧ.
2 Ен Айнымсянь да миян Дӧсвидзись Кристос Исуссянь бурсетӧм*б да лӧнь олан*в тіянлӧ.

Енсӧ ошкӧм


3 Ошкам Енсӧ, миян Дӧсвидзись Кристос Исуслісь Айсӧ! Сія небыт сьӧлӧма Ай да пыр бурӧтісь*г Ен.
4 Сія миянӧс бурӧтӧ быд тӧждісьӧм коста, медбы и мийӧ вермим бурӧтны тӧждісиссесӧ сія бурӧтӧмӧн, кӧдаӧн Еныс бурӧтӧ миянӧс.
5 Миян оланын Кристосыс понда пессьӧм-мырсьӧмным*д содӧ. Сы коста содӧ и Кристосыслӧн миянӧс бурӧтӧмыс.
6 Мийӧ кӧ тӧждам, тӧждам тіянӧс бурӧтӧм да мездӧм понда. Тійӧ миян моз видзсят кӧ пессьӧм-мырсьӧмныт коста, сэк мезмӧмныт лоас быдсӧн бурӧн*е.
7 Сійӧн мийӧ бура надейтчам тіян вылӧ. Еныс кӧ бурӧтӧ миянӧс, сідз Сія и тіянӧс бурӧтас да мездас. Тӧдам эд, тійӧ миян моз пессят-мырсят, миян моз тійӧ лоат и бурӧтӧмӧсь.


8 Воннэзным, сійӧн огӧ кольӧ тіянлӧ висьтавтӧг миян тӧждісьӧм-мырсьӧм йылісь. Сія миян вылӧ усис Асияын. Вӧлі ӧддьӧн сьӧкыт. Эгӧ ни вермӧ видзсьыны. Юраным видзим, огӧ ни пӧ кольччӧ ловьяӧсь,
9 и миянӧс пӧ сетасӧ вийны. Сійӧн мийӧ эгӧ надейтчӧ ас выланым, а кулӧммесӧ Ловзьӧтісь Ен вылӧ.
10 Сія мездіс миянӧс, эз лэдз сэтшӧм одз оланнымӧс орӧтны. Тӧдамӧ, и одзлань пондас миянӧс мездыны,
11 тійӧ кӧ отсалатӧ миянлӧ кеймӧмнаныт. Уналӧн корӧм кузя Еныс миянлӧ козьналіс оланнымӧс. Сійӧн унаӧн буркывтасӧ*ж Енсӧ миянлӧ отсалӧм понда.

Павеллӧн локны падмӧтчӧм


12 Миян сьӧлӧммезным висьталӧны*з: мийӧ асьнымӧс эгӧ лэбтӧ. Быд морткӧт мийӧ вӧлім осьта сьӧлӧмаӧсь, ӧддьӧнжык тіянкӧт. Миян ладорсянь умӧльыс нем эз вӧв. Сійӧн мийӧ вермам ошшасьны. Асланым морт мывкыдсянь нем эгӧ керӧ, миянӧс туйдӧтіс Еныслӧн бурсетӧмыс.
13 Мийӧ тіянлӧ гижам дзир сійӧ, мый тійӧ вермат лыддьӧтны да вежӧртны. Надейтча, тійӧ быдӧс бура вежӧртат.
14 А ӧні тійӧ эстісь мымдакӧ вежӧртіт ни. Сідзкӧ, миян Дӧсвидзись Кристос Исуслӧн бертан лунӧ пондам ошшасьны ӧтамӧднаным.


15 Этӧ тӧдӧмӧн тіян дынӧ локны ме одзжык ни лӧсьӧтчылі. Тійӧ сэк вермит бы кыкись босьтны Енлісь бурсетӧмсӧ.
16 Тіян дынӧт лӧсьӧтчи мунны Македонияӧ. Сэтчинсянь мӧді бӧр бертны тіян дынӧ, медбы тійӧ отсаліт меным мунны Иудеяас.
17 Этадз керны лӧсьӧтчӧмнам видзӧттӧг я ме кери? Менам керӧмӧ разь ассяням вӧлі? Поди, ме ӧтік кадӧ висьтала «сідз», и сэтӧн жӧ «абу сідз»?
18 Еныс тӧдӧ, тіянлӧ висьталӧмным эз вӧв и «сідз», и «абу сідз».
19 Енлӧн Зон Кристос Исусыс йылісь тіянлӧ юӧртім ме, Силуан да Тимофей. Кристосыслӧн «сідз» да «абу сідз» ӧтдруг некӧр абу, Сылӧн эд быдӧс «сідз».
20 Еныслісь быдӧс кӧсйӧммесӧ оланӧ пыртіс Кристос Исусыс. И Сыкӧт ӧтлаасьӧмӧн Енсӧ ошкӧм могись мийӧ шуам: «Аминь».
21 Еныс вынсьӧтӧ миянӧс тіянкӧт видзсьыны Кристосыс бердӧ. Миянӧс Сія и мавтыштіс:
22 миян вылӧ пуктіс пас ─ сьӧлӧммезаным сетіс Ассис Ловсӧ. Лолыс висьталӧ миянлӧ: Еныслӧн быдӧс кӧсйӧмыс керсяс.
23 Ен одзын кыв сета: ме жалейта тіянӧс и сійӧн ӧнӧдз эг вовлы Коринфас.
24 Мийӧ абу юраліссез тіян веритӧм вылын. Мийӧ тіянлӧ дзир отсалам гажмыны. Тӧдам эд: тійӧ бура сулалат веритӧманыт.




*а 1.1 вичку ─ церковь, община верующих

*б 1.2 бурсетӧм ─ благодать

*в 1.2 лӧнь олан ─ мир

*г 1.3 бурӧтны ─ утешить

*д 1.5 пессьӧм-мырсьӧм ─ страдание

*е 1.6 быдсӧн бур ─ совершенный

*ж 1.11 буркывтны ─ благодарить

*з 1.12 сьӧлӧм висьталӧм ─ свидетельство совести





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 2

Умӧльсӧ керись понда тӧждісьӧм


1 Ме юрам пукті: ог лок тіян дынӧ бӧра сьӧлӧмнытӧ дзугыльтны.
2 Ме кӧ тіянӧс тӧждісьӧмӧдз вошта, кин нӧ менӧ гажӧтас? Оз я сія, кӧда месянь тӧждісьӧ?
3 Эта йылісь ме и гижлі тіянлӧ, медбы локтӧмӧ коста эз понды сьӧлӧмӧ доймыны ны понда, кӧднасянь меным колӧ гажмыны. Ме эд тӧда: менам гажыс ─ быдӧннытлӧ гаж.
4 Одзза гижӧтсӧ гижикам ме ёна тӧжді, сьӧлӧмӧ доймис тіян понда синва петтӧдз. Гижи не сы понда, медбы сьӧлӧманыт шогсӧ вайны. Гижи, медбы вежӧртіт: ме тіянӧс ёна радейта.


5 Ме ог висьтав содтӧмӧн. Кин менӧ вайӧтіс тӧждісьӧмӧдз, сія мымдакӧ и быдӧннытлӧ вайис сьӧлӧм шогсӧ.
6 Сія мортлӧ тырмас, мый сылӧ павкис ни унасянь тіянсянь.
7 Ась сія оз ӧшӧт юрсӧ ёна тӧждісьӧмсянь. Тіянлӧ колӧ сійӧ проститны да бурӧтны.
8 Сійӧн кора тіянӧс: мыччалӧ сылӧ ассиныт радейтӧмнытӧ.
9 Ме эд сы понда и гижи, медбы тӧдны, пыр я тійӧ кывзісят?
10 Кинӧс проститат кӧ, сійӧ и ме простита. И кинӧс ме простита, эм кӧ мый понда, простита Кристос одзын тіян понда.
11 Сэк сотанаыс миянлӧ умӧльсӧ оз кер. Мийӧ эд тӧдам, мый сія юрас видзӧ.

Бур Юӧр нуӧтан удж


12 Кристосыс йылісь висьтасьны Бур Юӧрсӧ ме локті Троадаӧ. Сія карын висьтасьны Дӧсвидзисьыс меным ыбӧссӧ осьтӧм.
13 Ме сэтчин эг адззы Тит вонӧс, сысянь сьӧлӧмӧ ӧддьӧн пессис. Сійӧн сэтчиніссескӧт кольласи да муні Македонияӧ.


14 Ошкам Енсӧ! Миянӧс, Кристоскӧт ӧтлаасьӧммесӧ, Сія нуӧтӧ, пыр сетӧ быдӧс вермавны. Миян отсӧтӧн Сія сетӧ отирыслӧ тӧдны Ас йывсис. Сія Бур Юӧрыс паськалӧ чӧскыт ру моз.
15 Еныслӧ мийӧ Кристослӧн чӧскыт ру. Сійӧ русӧ тӧдӧны и мезмӧммес, и кулӧмас муніссес:
16 ӧтіккезлӧ ─ ныр вуж пиньӧвтан кулан ру, а мӧдіккезлӧ ─ оланӧ ловзьӧтан ру. Но кин эта удж вылӧ туйӧ?
17 Мӧддэс моз мийӧ огӧ вузасьӧ Еныс Кылӧн. Мийӧ сьӧлӧмсянь висьтасям Кывсӧ, кыдз Еныссянь. Быдӧс керам Еныс одзын Кристосыскӧт ӧтлаын.






ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 3

Тійӧ ─ Кристослӧн гижӧт


1 Поди бӧра пондам тіянкӧт тӧдсасьны? Колӧны разь миянлӧ ӧтамӧднымсянь ошкан-тӧдсӧтан гижӧттэз, кыдз керсьӧ отирлӧн?
2 Миян гижӧтыс ─ тійӧ, гижӧмась миян сьӧлӧммезын. Тіянӧс быд мортыс вермӧ тӧдны, жыв гижӧтсӧ лыддьӧтӧ.
3 Тійӧ асьныт мыччалат, тійӧ ─ Кристослӧн гижӧт. Сэтшӧм гижӧтнас лоит миян висьтасьӧмсянь. Абу гижӧмась чернилоӧн, а ловья Еныс Лолӧн. Абу гижӧмась из пӧввез вылын, а морт сьӧлӧммезын.

Важ да Виль Йитӧт


4 Сідз вермам висьтавны, мийӧ эд бура надейтчам Еныс вылӧ, а надейтчӧмным ─ Кристоссянь.
5 Мийӧ огӧ вермӧ висьтавны, эта пӧ быдӧс миянсянь. Мийӧ асьным нем огӧ вермӧ. Миян вермӧмным Енсянь.
6 Сія сетӧ миянлӧ вын да кужӧм нуӧтны Виль Йитӧтлісь уджсӧ. Мийӧ огӧ керӧ гижӧм Туйдӧтлісь уджсӧ, Лолыслісь керам. Гижӧм Туйдӧтыс вайӧтӧ кулӧмӧдз, а Лолыс ловзьӧтӧ.


7 Туйдӧтыс вӧлі гижӧм из пӧввез вылын. Сійӧ Туйдӧтсӧ Моисейыслӧ сетӧм Еныс. Сы югьялӧмсянь Моисейыслӧн чужӧмыс сідз пондӧм югьявны, нельки Израиль отирыс абу вермӧмась видзӧтны сы вылӧ. А сія югьялӧмыс эд чулалӧ. Кулӧмӧдз вайӧтан Туйдӧтыслісь уджсӧ керӧмыс вӧлӧм кӧ сэтшӧм югьялана,
8 сэк абу я югьяланажык Лолыслӧ кысъявны*а?
9 Туйдӧтыс мортсӧ судитӧ. Сія Туйдӧтлӧ кысъялӧмыс вӧлӧм югьялана. Мымдаӧн сэк югьяланажык сія кысъялӧмыс, кӧда керӧ мортсӧ Ен сьӧрті веськыта олісьӧн!
10 Кӧда одзжык вӧлі сэтшӧм бура югьялана, буржыка югьяланаыс локтӧмсянь сія абу ни югьялана. Мӧдыс эд сійӧ вермӧ.
11 Чулаланаыс кӧ сідз югьяліс, сэк мымдаись буржыка югьялӧ пырсяыс!


12 Пырсясӧ мийӧ надейтчӧмӧн видзчисям, сійӧн керам сетӧм уджсӧ повтӧг.
13 Мийӧ огӧ керӧ Моисейыс моз. Сія тай вевттьывлӧм ассис чужӧмсӧ, Израиль отирыслӧ абу мыччалӧм югьялӧмыслісь чулалӧмсӧ.


14 Израиль отирлӧн вежӧрныс пӧдана. Сія жӧ вевттисяныс ӧнӧдз куйлӧ ны вылын Важ Йитӧтлісь Гижӧтсӧ лыддьӧтӧмныс коста. Сійӧ вевттьӧссӧ чӧвтӧ дзир Кристосыс.
15 Моисейыслісь Туйдӧтсӧ лыддьӧттӧн вевттисяныс ӧнӧдз вевттьӧ нылісь вежӧрнысӧ.
16 Дӧсвидзисьыс дынӧ локтӧм бӧрын эта вевттисяныс усьӧ.
17 Дӧсвидзисьыс ─ Лов. Кытӧн Дӧсвидзисьлӧн Лолыс, сэтчин мездӧтчӧм*б.
18 Осьта чужӧмӧн мийӧ видзӧтам Дӧсвидзисьыс вылӧ. Сылісь югьялӧмсӧ мийӧ адззам кыдз видзӧтчанісь*в. Сысянь мийӧ лунісь лунӧ вежсям, пондам югьявны Сы моз. Сэтшӧммезӧн миянӧс керӧ Дӧсвидзисьлӧн Лолыс.




*а 3.8 кысъявны ─ служить

*б 3.17 мездӧтчӧм ─ свобода

*в 3.18 видзӧтчан ─ зеркало





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 4

Енлӧн донася-донаыс миян пытшкын


1 Еныс Аслас небыт сьӧлӧмсянь сетіс миянлӧ этӧ уджсӧ. Сійӧн мийӧ огӧ ӧшӧтӧ юррезнымӧс.
2 Рожа кулянӧдз вайӧтан керӧммесӧ мийӧ колим, гусьӧн нем огӧ керӧ. Мийӧ Енлісь Кывсӧ огӧ дзугӧ, некинӧс огӧ ылӧтлӧ. Отирыслӧ быльсӧ висьтасям Ен син одзын. Сійӧн быд морт ачыс вермас видзӧтны, кытшӧмӧсь мийӧ.
3 Кинкӧ поди оз вежӧрт Бур Юӧрсӧ, кӧдӧ мийӧ висьтасям. Сія пӧдана кулӧмас муніссеслӧ.
4 Нія озӧ веритӧ. Му вылас ыждалісь кульыс нёрӧм*а нылісь вежӧрнысӧ, медбы нія эзӧ адззӧ Бур Юӧрлісь югдӧтӧмсӧ, кӧда осьтӧ Кристослісь югьялӧмсӧ. Кристосыс эд Асьнас мыччаліс миянлӧ Енсӧ.
5 Мийӧ огӧ висьтасьӧ ас йывсиным. Юӧртам Кристос Исус йылісь: Сія ─ Дӧсвидзись. А мийӧ тіянлӧ раббез Исусыс понда.
6 Еныс эд тшӧктӧм югйӧвтны пемытінас югытыслӧ. Сія югдӧтіс миянлісь сьӧлӧммезнымӧс, медбы мийӧ Кристос Исус чужӧмын адззим Енлісь югьялӧмсӧ.


7 Мийӧ эд дзир сёйись доззэз. Ас пытшканым видзам сійӧ донася-донасӧ, медбы отирыс адззисӧ: вӧвлытӧм выныс локтӧ Енсянь, сія абу миянсянь.
8 Миянӧс быд ладорсянь дзескӧтлӧны, а миянлӧ абу дзескыт. Быдласянь миян вылӧ усьӧ умӧльыс, а мийӧ киэзнымӧс огӧ лэдзӧ.
9 Миянӧс вашӧтлӧны, а Еныс миянӧс оз коль. Кок йылісь уськӧтӧны, а мийӧ огӧ кулӧ.
10 Вывтыраным мийӧ пыр новйӧтам Дӧсвидзись Исуслісь кулӧмсӧ, медбы и оланыс Сылӧн тыдаліс миян вывтырын.
11 Миянӧс, ловьяэсӧ, пыр кулӧмӧдз воштӧны Исусыс понда, медбы миян кулан вывтырын тыдаліс Сылӧн оланыс.
12 Сідзкӧ, кулӧмыс керӧ ассис уджсӧ миян вывтырын, а оланыс ─ тіянын.


13 Вежа Гижӧтас висьталӧм: «Ме вериті, сійӧн баиті». Миян эд веритан лолыс сія жӧ. Сідз и мийӧ веритам, сійӧн и висьтасям.
14 Мийӧ тӧдам: Дӧсвидзись Исуссӧ ловзьӧтіс Еныс. Сія Исусыс пыр и миянӧс ловзьӧтас, ӧтлаын тіянкӧт сувтӧтас одзас.
15 Быдӧс эта керсьӧ тіян понда, медбы Еныслӧн унася-уна бурсетӧмыс йиджис быд сьӧлӧмӧ. Сэк и ошкыны да буркывтны Енсӧ унажыкӧн пондасӧ.

Пырсясӧ видзчисьӧм


16 Сійӧн мийӧ огӧ ӧшӧтӧ юрнымӧс. Миян вывтырным кӧть и бырӧ-вынтӧмсялӧ, пытшкным эд лунісь лунӧ вильмӧ.
17 Мийӧ ӧні мымдакӧ пессям-мырсям. Пессьӧм-мырсьӧмным абу сьӧкыт, а вайӧ миянлӧ лыдтӧм*б пырся ошкӧм-югьялӧм.
18 Мийӧ эд видзӧтам тыдавтӧмыс вылӧ. Огӧ видзӧтӧ тыдаланаыс вылӧ. Тыдаланаыс эд мыйкӧ дырна кежӧ, а тыдавтӧмыс ─ пыр кежӧ.




*а 4.4 нёрны ─ ослепить

*б 4.17 лыдтӧм ─ бессчётный





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 5


1 Мийӧ тӧдамӧ, кӧр эта му вылісь миян гортным ─ вывтырным разьсяс, миян эм енӧжас Еныссянь оланін. Сія керкуыс абу киӧн керӧм, сія пырся.
2 Сійӧн мийӧ и ышлолаламӧ, пырамӧ бы енӧжись оланінаным, пасьталамӧ ни бы вильсӧ.
3 Кӧр пасьтасямӧ, сэк огӧ ни кольччӧ пасьтӧмӧсь.
4 Эта вывтыр-керкуын овтӧн мийӧ сьӧкытсяняс ышлолалам. Мийӧ огӧ бы кольӧ вывтырнымӧс, но куланасӧ вежамӧ бы пырсяыс вылӧ, медбы оланыс вевттис куланасӧ.
5 Эта понда Еныс и аркмӧтіс*а миянӧс да сетіс Ассис Ловсӧ, Кӧда миянлӧ висьталӧ: Сія кӧсйӧмсӧ керас.


6 Сійӧн мийӧ видзсям повтӧг. Асьным эд тӧдамӧ: кытчӧдз олам вывтыраным, мийӧ огӧ олӧ Дӧсвидзисьыс дынын.
7 Мийӧ огӧ олӧ сійӧн, мый адззам. Олам веритӧмнаным.
8 Мийӧ огӧ полӧ. Асьным юраным видзам, миянлӧ буржык петны вывтырсиным да пырны Дӧсвидзись дынӧ.
9 Сійӧн, олам я Сы дынын, огӧ на олӧ я, тӧждісьӧмӧн вынсьӧтчам, медбы пыр вӧлім Сылӧ туяна*б отирӧн.
10 Миянлӧ быдӧннымлӧ ковсяс локны Кристослӧн суд вылӧ. Быдӧнным босьтамӧ му вылас оліканым керӧм понда: ӧтіккез ─ бурсӧ керӧм понда, мӧдіккез ─ умӧльсӧ керӧм понда.

Енкӧт бурасьӧм йылісь


11 Дӧсвидзисись полӧмсӧ мийӧ тӧдамӧ. Сійӧн и мӧдіккезӧс сэтчӧ велӧтам. Еныс эд миянӧс бура тӧдӧ. Юраным тай видзам: сідз и тіян сьӧлӧммезныт миянӧс бура тӧдӧны.
12 Мийӧ асьнымӧс огӧ пондӧ вились ошкыны тіян одзын. Но тійӧ вермат миянӧс ошкыны ошшасиссеслӧ, медбы тіян вӧлі мый висьтавны нылӧ. Нія эд озӧ ошшасьӧ пытшкисьнаныс, а ошшасьӧны сійӧн, мый тыдалӧ.
13 Кинкӧ поди шуас, вежӧрнымӧс пӧ ӧштім. Ӧштім кӧ, то Еныс понда, бур вежӧраӧсь кӧ, то тіян понда.
14 Кристослӧн радейтӧмыс эд веськӧтлӧ миянӧн. Мийӧ юраным видзам: ӧтік Морт куліс кӧ быдӧс отир понда, то быдӧнныс кулісӧ.
15 Быдӧнныс понда куліс Кристосыс, медбы оліссес эзӧ ни олӧ ас пондасиныс, а олісӧ Кристосыс понда. Сія эд ны понда куліс да ловзис.


16 Сійӧн ӧнісянь морт вежӧр сьӧрті некинӧс огӧ ни видзӧтӧ. Кристоссӧ мийӧ кӧркӧ видзӧтім кӧ сідз, ӧні огӧ ни сідз керӧ.
17 Сідзкӧ, кин ӧтлаасис Кристоскӧт, сія вились аркмӧтӧм*в. Важыс муніс, ӧні быдӧс виль.
18 Эта быдӧс Енсянь. Сія бурасис миянкӧт Кристос Исусыс пыр. Миянлӧ сетіс удж ─ вайӧтны отирсӧ Ен дынӧ, медбы Сыкӧт бурасисӧ.
19 Еныс Кристос Исусыс пыр бурасис му вылын оліссескӧт. Ны вылӧ умӧль керӧммезнысӧ оз ни вайӧт. А миянлӧ тшӧктіс висьтасьны бурасьӧм йылісь Кыв.


20 Сідзкӧ, мийӧ ыстӧмӧсь Кристос нимсянь. Миян пыр Ачыс Еныс баитӧ тіянкӧт. Кристос нимӧн корамӧ: бурасьӧ Еныскӧт.
21 Кристосыслӧн эз вӧв ӧтік умӧль керӧм. Миянлісь умӧль керӧммесӧ Еныс пуктіс Сы вылӧ, медбы Сыкӧт ӧтлаасьӧмсянь мийӧ лоим Ен одзын веськыта оліссезӧн.




*а 5.5 аркмӧтны ─ сотворить

*б 5.9 туяна ─ достойный

*в 5.17 аркмӧтӧм ─ сотворение





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 6

Мездан кад


1 Мийӧ Еныскӧт ӧтвыв уджаліссез. Сійӧн кеймисям тіян одзын: Енлісь бурсетӧмсӧ босьтӧ сьӧлӧманыт, медбы сія эз вӧв тіянлӧ весись сетӧм.
2 Еныс тай висьталӧм:



─ Бур кадӧ Ме кылі тэнӧ,

мездан лунас отсалі тэныт.



Ӧні эд сія бур кадыс. Ӧні эд мездан луныс.

Павеллӧн пессьӧм-мырсьӧм


3 Мийӧ некинӧс немӧн огӧ падмӧтӧ, медбы миян удж йылісь нем вӧлі висьтавны умӧльсӧ.
4 Мийӧ асьнымӧс быд кадӧ видзам Енлӧн кысъяліссезӧн. Мыла*а быртӧг видзсям сьӧкыт кадӧ, кӧр миян вылӧ локтӧ умӧльыс. Кужам видзсьыны и дзескӧтлӧммез коста.
5 Миянӧс вартлӧны, вашӧтлӧны да пуксьӧтӧны. Мийӧ садь быртӧдз уджаламӧ, узьтӧг оламӧ, кӧслуналамӧ.
6 Оламӧ мийӧ сӧстӧма, бур мывкыдӧн, лӧгавтӧг. Мийӧ бура отсасям, кывзісям Вежа Ловсӧ, сьӧлӧмсянь радейтам.
7 Висьтасям быльсӧ, быдӧс керам Ен вынӧн. Миян тышкасянным*б ─ Ен сьӧрті веськыта олӧмным*в.
8 Миян йылісь ӧтіккез баитӧны бура, мӧдіккез видӧны. Мукӧдыс вӧвлытӧмсӧ миян йылісь висьтавлӧны, а кӧда и ошкӧны. Миянӧс пуктӧны бӧбӧтчиссезӧ, но мийӧ огӧ бӧбӧтӧ.
9 Мийӧ тӧдтӧмӧсь, миянӧс тай тӧдӧны. Миянӧс шуӧны кулӧммезӧн, мийӧ тай ловьяӧсь. Миянӧс кулӧмӧдз вайӧтӧны, мийӧ тай огӧ кулӧ.
10 Миянлӧ шогсӧ вайӧны, мийӧ тай пыр гажаӧсь. Миян нем абу, а миян сетӧмсянь унаӧн тай буржыка пондӧны овны. Миян нем абу, а быдӧс тай миян киын.


11 Коринфын оліссез, тіянлӧ мийӧ быдӧс висьталім, миян сьӧлӧммезным осьтаӧсь тіянлӧ.
12 Тіянӧс мийӧ босьтім асланым сьӧлӧммезӧ, а тіян сьӧлӧммезныт пӧданаӧсь.
13 Челядьлӧ моз баита: кӧть вештісьӧм могись осьтӧ миянлӧ сьӧлӧммезнытӧ.

Тійӧ ловья Енлӧн оланін


14 Кристоссӧ тӧдтӧммескӧт ӧтік сийӧсӧ эд пырӧ. Мый ӧтласаыс Ен сьӧрті веськыта олӧмыслӧн да умӧльсӧ керӧмыслӧн? Мый ӧтласаыс югытыслӧн да пемытыслӧн?
15 Кытшӧм баитчӧм Кристос да Велиар*г коласын? Вермасӧ я ӧтмоза овны Кристослӧ веритіссес да кӧдна Сылӧ озӧ веритӧ?
16 Мый ӧтласаыс Ен керкулӧн ас керӧм еныскӧт? Тійӧ эд ловья Енлӧн оланін. Ачыс Еныс сідз висьталӧм:



─ Пыра ны пытшкӧ,

понда ветлӧтны ныкӧт.

Ме лоа нылӧ Енӧн,

нія лоасӧ Менам отирӧн.



17 Дӧсвидзисьыс шуӧ и сідз:



─ Сійӧн петӧ ны коласісь, янсӧтчӧ!

Сэрпӧсьыс бердӧ эд павкӧтчӧ

и Ме босьта тіянӧс челядьӧн.

18 Ме лоа тіянлӧ Айӧн.

Тійӧ лоатӧ Меным зоннэзӧн да ныввезӧн.





*а 6.4 мыла ─ терпение

*б 6.7 тышкасян ─ оружие

*в 6.7 Ен сьӧрті веськыта олӧм ─ праведность

*г 6.15 Велиар ─ кульыслӧн ӧтік нимыс





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 7

Павеллӧн Коринфись Кристос отир понда гажмӧм


1 Донаэзӧ, сымда бурсӧ Еныс кӧсйӧм миянлӧ сетны! Сідзкӧ, дзимлялам быдӧс, мый сэрпӧсьтӧ вывтырнымӧс да ловнымӧс. Пондам овны Енсис полӧмӧн, медбы миян оланным быдсӧн вӧлі вежа.


2 Осьтӧ миянлӧ сьӧлӧммезнытӧ. Мийӧ некинлісь сьӧлӧмсӧ эгӧ дзугыльтӧ, некинлӧ эгӧ керӧ умӧльсӧ, некинсянь эгӧ кошшӧ мыйкӧ босьтны.
3 Ог баит осудитны тіянӧс. Ме эд одзжык висьтавлі ни: тійӧ миян сьӧлӧммезын. Оламӧ, куламӧ я, тійӧ пыр миянкӧт.
4 Ме надейтча тіян вылӧ да ошшася тіянӧн. Ёна тӧждісьӧмным коста тійӧ менӧ вынсьӧтіт, и ме ӧддьӧн гажми.


5 Кӧр мийӧ локтім Македонияас, мийӧ немымда эгӧ вермӧ шоччисьны. Миянӧс быд ладорсянь дзескӧтлісӧ: ӧтӧрись отирыс уськӧтчывлісӧ, а пытшканым вӧлі полӧм.
6 Но Еныс тӧждісиссесӧ бурӧтӧ. Сія миянӧс бурӧтіс Титыс локтӧмӧн.
7 Эта гажным абу дзир сы локтӧмсянь, но и сысянь, мыйсянь сія гажмӧм тіян дынын. Титыс висьтасис ме понда тіян тӧждісьӧм да горзӧм йылісь, сьӧлӧммезныт сотчӧм йылісь. Сысянь ме ӧддьӧнжык гажми.


8 Менам гижӧтӧ вайис тіянлӧ сьӧлӧм шог, сійӧн ме тіян понда тӧжді. Ӧні ог ни тӧжды. Ме эд адзза, тіян шогныт эз вӧв дыр кежӧ.
9 Ӧні ме гажӧтча, но менам гажӧ не тӧждісьӧмнытсянь. Тіянӧс гажтӧмыс кутіс умӧльсӧ керӧмныт кузя, сійӧн гажми. Тійӧ эд пондіт тӧждыны Еныс понда. Сідзкӧ, миянсянь тіянлӧ эз лок умӧльыс.
10 Еныс понда кӧ мортыс тӧждісьӧ, сія дугдӧ керны умӧльсӧ да мезмӧ. А мезмӧм йылісь жалейтны оз ков! Му вылісьыс понда кӧ мортыс тӧждісьӧ, сія тӧждісьӧмыс вайӧтӧ кулӧмӧдз.
11 Тіянӧс гажтӧмыс кутіс Еныс понда. Видзӧтӧ, мый сія аркмӧтіс тіянын: тійӧ вынсьӧтчит асьнытӧ дорйыны, умӧльсӧ керисьыс вылӧ быдӧнныт лӧгасит. Тійӧ повзит, пондіт тӧждыны, видзчисит пантасьны миянкӧт да быдӧсын мыччаліт: тійӧ ─ сӧстӧмӧсь.


12 Сія гижӧмӧ эз вӧв умӧльсӧ керись кузя да сы кузя, кӧдалӧ умӧльсӧ керисӧ. Ме гижи, медбы вежӧртіт, кыдз мийӧ тіян понда Еныс одзын тӧждісям.
13 Миян сьӧлӧм выланым лоис долыт, тійӧ дугдіт тӧждыны да.


Мийӧ буржыка гажмим Титыс гажсянь. Сылӧн оз ни вись сьӧлӧмыс тіян понда.
14 Ме Титыс одзын ошки тіянӧс и меным сы понда эз ковсьы гӧрдӧтны. Мийӧ эд тіян одзын эгӧ висьталӧ ӧтік бӧбӧтана кыв. Сідз и Титыслӧ миян ошшасьӧмным эз вӧв бӧбӧтчӧм.
15 Сія тӧдвылас видзӧ быдӧннытлісь кывзісьӧмнытӧ. Сійӧ панталікӧ тійӧ ёна тӧждісьӧмныт да полӧмныт. Сійӧн сьӧлӧмыс сійӧ ёнжыка кыскӧ тіян дынӧ.
16 Сідзкӧ, менам сьӧлӧм вылам гаж, ме эд быдӧсын верма тіян вылӧ надейтчыны.






ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 8

Ерусалимись веритіссезлӧ отсӧт ӧктӧм


1 Воннэзӧ, тіянлӧ юӧртам Македонияись вичкуэз йылісь. Еныс козьналіс нылӧ Ассис бурсетӧмсӧ.
2 Нія эд ёна мырсьӧмӧн, тӧждісьӧмӧн овтӧн гажнысӧ озӧ ӧштӧ. Нія олӧны ӧддьӧн умӧля, асьныс тай уна отсасьӧны.
3 Ме ачым адззылі: нія отсасьӧны, мымда позьӧ, и нельки унажык.
4 Нія ӧддьӧн корсисӧ отсасьны Кристослӧн вежа отирлӧ.
5 Нія керисӧ видзчисьӧмнымся унажык. Нія медодз сетісӧ асьнысӧ Дӧсвидзисьлӧ, а сэсся вӧлись Ен отсӧтӧн и миянлӧ.
6 Сійӧн мийӧ Титсö тшӧктім тіян дынын ештöтны*а этӧ бур уджсӧ, кӧдӧ сія пондӧтіс.
7 Тіян эд быдӧсын тырдоз: ёна веритат, кужат баитны, уна тӧдат, быд вынісь уджалат, миянӧс радейтат. Сідзкӧ, и вежа отирлӧ отсӧтныт ась оз ло надз*б.


8 Этадз баитӧмӧ абу тшӧктӧм*в. Ме тіянлӧ висьтася мӧдіккезлӧн быд вынісь отсасьӧм йылісь, медбы тӧдмавны-видзӧтны, сьӧлӧмсянь я тійӧ радейтат.
9 Миян Дӧсвидзись Кристос Исуслісь радейтӧмсӧ тійӧ тӧдат. Сылӧн вӧлі быдӧс. Но тіян понда Сія быдӧс колис, медбы Сылӧн быдӧс кольӧмсянь тіян быдӧс вӧлі.


10 Эстӧн ме велӧта тіянӧс. Велӧтӧмӧсянь буржык лоас тіянлӧ. Тійӧ мӧймусянь ни лӧсьӧтчит керны этӧ, да и пондӧтчит ни.
11 Ӧні ештӧтӧ сійӧ уджсӧ, кӧдӧ ӧддьӧн мӧдіт керны. Отсӧтсӧ ӧктӧ сы сьӧрті, кинлӧ мымда позьӧ сетны.
12 Мортыс отсасьӧ сьӧлӧмсянь. Сія сетӧ, мый сылӧн эм, сетӧмсӧ босьтӧны. А мый сылӧн абу, сія оз вермы сетны.


13 Корам не сійӧн, медбы тіянлӧ вӧлі сьӧкыт, а мӧдіккезлӧ кокнит, но медбы быдӧннытлӧн вӧлі ӧтмымдаӧн.
14 Ӧні тіян уна, и тійӧ сетат нылӧ. Мӧдпырись нылӧн лоас уна, сэк нія сетасӧ тіянлӧ, тіян оз кӧ ло. Сідз быдӧннытлӧн лоас ӧтмымдаӧн.
15 Вежа Гижӧтас тай висьталӧм:



─ Кин ӧктіс уна, сылӧн унаӧлыс эз вӧв.

Кин ӧктіс етша, сылӧ тырмис.


Титӧс мӧдіккезкӧт ыстӧм


16 Ошка Енсӧ, Сія эд Титыслӧ пуктіс сьӧлӧм вылас сідз тӧждісьны тіян понда.
17 Ме кори сійӧ мунны тіян дынӧ. Сія тай ачыс лӧсьӧтчӧм ни вӧлі мунны, тіян понда тӧждӧ да.
18 Мийӧ сыкӧт ыстам воннымӧс. Бур Юӧрсӧ нуӧтӧм понда сійӧ быд вичкуын ошкӧны.
19 Сійӧ бӧрйисӧ вичкуэс миянкӧт ӧтлаын нӧбӧтны ӧктӧм отсӧтсӧ. Тійӧ мӧдіккезлӧ сетат отсӧтсӧ сьӧлӧмсянь. Сійӧ отсӧтсӧ мийӧ ӧктам Дӧсвидзисьсӧ ошкӧм могись.
20 Вичкуэс эд ӧддьӧн уна сетӧны миян пыр. Сійӧн мийӧ быдӧс керам видзӧтчӧмӧн, медбы некин эз вермы висьтавны умӧльсӧ миян керӧм йылісь.
21 Мийӧ эд вынсьӧтчам быдӧс керны бура и Дӧсвидзись одзын, и отир одзын.
22 Ныкӧт мийӧ ыстім и ассиным воннымӧс. Сылісь унаись да уналаын бура керӧмсӧ мийӧ тӧдам. Ӧні сія лӧсьӧтчис керны быдӧс коланасӧ тіян дынын, бура тӧдӧ тіянӧс да.
23 Мый висьтала Титыс йылісь? Сія менам ёрт, тіянлӧ уджалісь. А мӧд воннэзӧс бӧрйисӧ вичкуэс. Нія содтӧны ошкӧмсӧ Кристосыслӧ.
24 Сідзкӧ, вичкуэс одзын осьтӧ нылӧ ассиныт радейтӧмнытӧ. Сетӧмныт мыччалас: мийӧ огӧ ошкӧ тіянӧс весись.




*а 8.6 ештӧтны ─ завершить

*б 8.7 надз ─ скупой

*в 8.8 тшӧктӧм ─ заповедь, повеление





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 9

Еныс радейтӧ отсасиссесӧ


1 Висьтавны кӧ, меным оз и ков тіянлӧ гижны Кристослӧн вежа отирлӧ отсасьӧм йылісь.
2 Ме эд тӧда тіянлісь сьӧлӧмсянь керӧмнытӧ. Сійӧн ошшася Македонияись отир одзын: Акаияас мыся лӧсьӧтчисӧ отсасьны мӧймусянь ни. Мӧдіккез понда тӧждісьӧмныт йылісь кылӧмыс унаӧс ӧзйӧтіс.
3 Воннэзӧс ыста тіян дынӧ одзжык, медбы тіян отсасьӧм йылісь ошшасьӧмӧ эз ло весись. Менам баитӧмӧ сьӧрті тіян ась быдӧс лоас лӧсьӧтӧм ни.
4 Македонияись веритіссез мекӧт локтасӧ кӧ, да тіян оз ло лӧсьӧтӧм отсӧтыс, сэк миянлӧ ковсяс гӧрдӧтны, ог ни шу тіян йылісь. Мийӧ эд ны одзын бура ошким тіянӧс отсӧтныт понда.
5 Воннэзӧс тшӧкті вовлыны тіян дынӧ одзжык. Ась видзӧтӧны, медбы тіян кӧсйӧм отсӧтныт вӧлі лӧсьӧтӧм. Сэк сія лоӧ сьӧлӧмсянь сетӧм бур отсӧт, абу тшӧктӧмсянь.


6 Эстӧн висьтала: кин кӧдзӧ надза*а, вундас етша. Кин уна кӧдзӧ, уна и босьтӧ.
7 Быдыс сет сьӧлӧмыт висьталӧм сьӧрті тӧждісьтӧг, тшӧктытӧг. Кокнит сьӧлӧмсянь отсӧт сетісьсӧ радейтӧ Еныс.
8 Еныс эд вына сетны тіянлӧ тырмӧмви быдӧс, мый колӧ. Сэк тіян лоас быдӧс коланаыс да эшӧ тырмас, медбы керны бурсӧ мӧдіккезлӧ.
9 Сідз тай висьталӧм Вежа Гижӧтас:


─ Видзыштіс, сеталіс кориссезлӧ.

Сылӧн бур керӧмыс некӧр оз вунӧтсьы.



10 Кӧдзисьыслӧ кӧдзыссӧ да сёян няньсӧ Сетісьыс сетас кӧдзыссӧ и тіянлӧ. Быдтас тіянлісь кӧдзӧмнытӧ да Ен сьӧрті веськыта олӧмнытлісь воӧмсӧ унапӧв содтас.
11 Тіян быдӧс лоас тырмӧмви, медбы бура отсасьны мӧдіккезлӧ. Миян отсӧт понда эд отирыс Енсӧ буркывтӧны.
12 Мийӧ ӧктам вежа отирлӧ отсӧт, медбы кокньӧтны нылісь олансӧ. Сія отсӧтным абу дзир му вылісь олан понда, а медбы отирыс орӧттӧг буркывтісӧ Енсӧ.
13 Нія адззӧны тіянлісь отсасьӧмнытӧ да тіян понда ошкӧны Енсӧ. Тійӧ эд кывзісьӧмӧн олатӧ Кристослӧн Бур Юӧр сьӧрті. Сійӧ Юӧрсӧ тійӧ и висьтасят. Тійӧ уна отсасят вежа отирлӧ да и мӧдіккезлӧ. Эта понда нія ошкӧны Енсӧ
14 да кеймӧны тіян понда. Нійӧ сьӧлӧмныс кыскӧ тіян дынӧ, тіян эд Еныслӧн бурсетӧмыс унася-уна.
15 Ошкам Енсӧ Сы козин понда! Баитны сія козин йылісь мортлӧн и кыввес озӧ тырмӧ!




*а 9.6 надза ─ скупо





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 10

Павеллӧн дорйисян кыв


1 Кинкӧ ме йылісь шуӧ, сія пӧ тіян коласын лӧнь, а ылісянь гижны дак оз пов. Ме, Павел, Кристослӧн лӧнь да рам сьӧлӧмсянь ӧні баита тіянлӧ.
2 Кора тіянӧс: кывзӧ менӧ, медбы меным эз ков тіянкӧт чорыта баитны локтӧмӧ коста. Мукӧдыс тіян коласісь миян йылісь шуӧны, мийӧ пӧ олам отир моз дзир му вылісьнас. Сэтшӧммескӧт меным ковсяс баитны чорыта.
3 Мийӧ олам му вылас отир коласын, но огӧ тышкасьӧ, кыдз му вылас керсьӧ.
4 Миян тышкасяннэзным*а абу отирлӧн кодьӧсь. Нія Енсянь, сетӧмӧсь разьны быдпӧлӧс ёна чорзьӧммесӧ: юрӧ ковтӧмӧ пыртӧммесӧ,
5 да быдӧс сійӧ, мый лэбтісьӧ паныт Енсӧ тӧдӧмыслӧ. Юрӧ быдпӧлӧс пыртӧммесӧ мийӧ домалам, медбы кывзісьны Кристоссӧ.
6 Кӧр тійӧ велалат быд кадӧ овны кывзісьӧмӧн, сэк пондасӧ кӧ мукӧдыс керны кывзісьтӧг, миянсянь нылӧ павкас.


7 Видзӧтӧ сійӧ, мый син одзаныт! Кин асьсӧ тӧдӧмӧн сувтӧ Кристослӧн мортӧ, видзӧт ас сьӧртӧттят да вежӧрт: тэ кӧ Кристослӧн морт, сідз и мийӧ Кристослӧн.
8 Меным эз бы вӧв рожа кулян, кӧбы понді ошшасьны миянлӧ сетӧм юралан вынӧн*б. Сійӧ юралан вынсӧ миянлӧ сетіс Дӧсвидзисьыс, медбы тіянӧс вынсьӧтны, а не разьны.
9 Эд пыртӧ юраныт, ме пӧ дзир повзьӧтла тіянӧс аслам гижӧттэзӧн.
10 Мукӧдыс тай ме йылісь шуӧны, гижӧттэзас пӧ сія чорыт да вына, но миян дынын пӧ вынтӧм, да и баитӧмыс сылӧн нем туйӧ.
11 Сідз баитісьыс ась тӧдӧ: мый мийӧ ӧні гижам ылісянь, тіян дынын пондам керны сійӧ жӧ.


12 Мийӧ огӧ лысьтӧ сувтӧтны асьнымӧс ордчӧн ныкӧт, кин асьсӧ вылӧ пуктӧ. Нія мывкыдтӧг керӧны: асьнысӧ асланыс керӧммез сьӧрті видзӧтӧны да асьнысӧ ас сьӧрті ордчӧтӧны*в.
13 Мийӧ огӧ пондӧ ӧддьӧнӧв ошшасьны, а мымда позьӧ. Ошшасям дзир Енлӧн сетӧм уджӧн. Сэтчӧ пырӧ и тіян дынын керӧмным.
14 Мийӧ огӧ ошшасьӧ унажыксӧ, жыв мийӧ эгӧ локтӧ тіян дынӧдз. Мийӧ эд тіян дынӧдз локтім, висьтасим Кристосыслісь Бур Юӧрсӧ.
15 Мийӧ огӧ ошшасьӧ унажыксӧ, огӧ ошшасьӧ йӧз уджӧн. Мийӧ надейтчам, тіян веритӧмныт содӧмсянь пондас тыдавны и миян уджным.
16 Огӧ пондӧ ошшасьны мӧдіккез керӧмӧн. Мӧдіклаын и одзлань пондам висьтасьны Бур Юӧрсӧ.
17 Сідз и Вежа Гижӧтас висьталӧм: «Ошшасисьыс ошшась Дӧсвидзисьӧн».
18 Асьсӧ ошкись морт абу туяна Енлӧ. Туяна сія, кӧдӧ Дӧсвидзисьыс ошкӧ.




*а 10.4 тышкасян ─ оружие

*б 10.8 юралан вын ─ власть

*в 10.12 ордчӧтны ─ сравнивать





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 11

Бӧбӧтчись апостоллэз йылісь


1 Невна терпитыштіт бы тійӧ менчим вежӧртӧг баитӧмӧс! Да тійӧ и терпитат менӧ.
2 Ме тӧждіся эд тіян понда Еныс тӧждісьӧмӧн. Ме кораси тіянӧс ӧтік жӧниклӧ ─ Кристослӧ. Тіянӧс колӧ сувтӧтны Сы одзӧ кыдз сӧстӧм нылӧс.
3 Кыйыс*а тай аслас ылӧтлӧмӧн Евасӧ бӧбӧтӧм. Ме пола, медбы сідз жӧ эз тшык тіян мывкыдныт. Кристосыскӧт тійӧ олат осьта сьӧлӧмӧн. Сія оланісь мӧдӧрӧ эдӧ ылалӧ.
4 Тіян дынӧ локтӧны юӧртны мӧдік Исус йылісь, кӧдӧ мийӧ эгӧ юӧртӧ. Сетӧны мӧдік лов, кӧда тіян эз на вӧв. Висьтасьӧны мӧдік бур юӧр, кӧда тіянлӧ эз вӧв юӧртӧм. Сэтшӧммесӧ тійӧ бура терпитат.
5 Ме тай юрам видза: ме ог умӧльжыка кер уджӧс этна "ыджыт" апостоллэз сьӧрті.
6 Ась ме ог куж бура баитны, а тӧда да вежӧрта унажык. Тійӧ эд асьныт тӧдат миянӧс быд ладорсянь.


7 Тіянӧс лэбтӧм понда ме ачымӧс лэдзи. Еныслісь Бур Юӧрсӧ тіянлӧ висьтасьӧм понда ме сьӧм эг босьтлы. Умӧльӧ я ме кери?
8 Позьӧ висьтавны, ме мӧдік вичкуэз кушті. Нія меным сетлывлісӧ сьӧмсӧ тіян дынын уджӧс керны. Тіян дынын овтӧн мукӧдпыр и медколанаыс эз вӧв, но ме тіянлісь эг корлы.
9 Македонияись локтісӧ воннэзӧ да отсалісӧ меным. Да и быдӧсын ме видзӧті, медбы тіянлӧ месянь эз вӧв сьӧкыт. Ме и одзлань ог понды тіянлісь босьтны.
10 Кристосыслӧн быльыс ме пытшкын. Сійӧн ме бӧбӧттӧг висьтала: менчим этадз ошшасьӧмӧс Акаия мусис некин оз вермы висьтавны, абу пӧ сідз.
11 Мыля ме сідз кера? Поди, ог радейт тіянӧс? Радейта эд, Еныс тӧдӧ. Но кыдз ме ӧні кера, сідз и одзлань понда керны.


12 Сідз кера, медбы ошшасиссес эзӧ вермӧ висьтавны, нія пӧ керӧны Еныслісь уджсӧ миян моз жӧ.
13 Сэтшӧммес тай асьнысӧ пуктӧны Кристослӧн апостоллэзӧ, а нія бӧбӧтчись апостоллэз, ылӧтлісь уджаліссез.
14 Мый сэтӧн сэтшӧмыс: ачыс сотанаыс эд вермӧ мыччавны асьсӧ югытлӧн ангелӧн.
15 Сійӧн эта абу ыджыт удж, кульыслӧн ангеллэс пӧртчӧны кӧ Енлӧн уджаліссезӧ. Нылӧ эд медбӧрын лоас сетӧм асланыс удж сьӧрті.

Павеллӧн пессьӧм-мырсьӧм


16 Сэтчӧ содта: эдӧ пуктӧ менӧ мывкыдтӧм мортӧ. А лыддят кӧ сэтшӧмӧн, то кывзӧ менӧ мывкыдтӧмӧс моз. Лэдзӧ менӧ невна ошшасьыштны.
17 Менам ошшасьӧмӧ абу Дӧсвидзисьсянь. Этадз повтӧг баитӧмӧ жыв учӧт мывкыдалӧн.
18 Му выліссес эд уна ошшасьӧны, сідзкӧ и ме ошшасьышта.
19 Тійӧ мывкыда отир, кокнита терпитат мывкыдтӧммесӧ.
20 Кин ыждалӧ тіян вылын, тіянлісь сёйӧ, мырддьӧ, асьсӧ тіян одзын вылына лэбтӧ, чужӧмбаннэзнытӧ шовкйӧ, тійӧ тай нійӧ терпитат.
21 Висьталӧмӧсянь ачым гӧрдӧта: сідз керны вынным эз тырмы. Кин пондас мыйӧнкӧ ошшасьны кӧ, висьтала вежӧрттӧм морт моз, лысьта и ме ошшасьыштны.


22 Нія иудейез? И ме иудей. Израиль отир? Сідз и ме. Нія Авраам увтырись? И ме.
23 Нія Кристослӧн уджаліссез? Мывкыдтӧг баита, ме унажык кери. Ме унажык уджалі. Менӧ унаись вартлісӧ, Кристосыс понда унажыкись пукалі, унаись вӧлі куландорын.
24 Иудейес менӧ куимдас ӧкмыс*б сӧтӧмӧн вартлісӧ витісь.
25 Куимись вартлісӧ беддезӧн, ӧтпыр иззэзӧн шупкалісӧ, куимись лӧсявлі саридзас*в корабль вӧйӧм коста, ой и лун вӧлі саридз ваас.
26 Уна вӧлі туйезын. Мекӧт пыр вермис мыйкӧ умӧль лоны: юэз вылын, каррезын, кушмуын да саридз вылын. Ме вылӧ вермисӧ уськӧтчыны да быдӧс мырддьыны. Меным вермисӧ умӧльсӧ керны аслам увтырись отир, мӧдік отир, да и воннэз, кӧдна сідз дзир шусьӧны.
27 Уджын вӧлі садь быртӧдз, унаись узьлытӧг, ютӧг, сёйтӧг, унаись кӧслуналі, олі кӧдзытын, пасьтӧг.
28 Сэтчӧ эшӧ и ме дынӧ быд лун ӧксьывлісӧ уна отир. Сэтӧн и быдлунся тӧждісьӧм вичкуэз понда.
29 Эг я ме вӧв ныкӧт, кин вынтӧмсявліс? Кытшӧм ылалӧм морт понда менам сьӧлӧмӧ эз доймы?


30 Меным ковсяс кӧ ошшасьны, понда ошшасьны сійӧн, мыйын ме вынтӧм.
31 Еныс, миян Дӧсвидзись Исуслӧн Айыс, тӧдӧ: ме ог бӧбӧтчы. Сылӧ пырся-пыр ошкӧм!
32 Дамаскас Арета ӧксулӧн сувтӧтӧм юралісьыс видзӧтіс карсӧ, медбы менӧ кутны. Но менӧ лэдзисӧ карсис ён из йӧр*г саяс ӧшынӧт ыджыт кудын*д. Сійӧн ме эг сюр сы киӧ.




*а 11.3 кый ─ змея

*б 11.24 куимдас ӧкмыс ─ 39

*в 11.25 саридз ─ море

*г 11.32 из йӧр ─ каменная стена

*д 11.32 куд ─ короб





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 12

Павеллӧ мыччалӧммез*а да осьтӧммез*б


1 Ковсьӧ ошшасьны, кӧть меным сэтісь нем абу бурыс. Ӧні висьтася Дӧсвидзисьлісь мыччалӧммесӧ да осьтӧммесӧ.
2 Ме тӧда Кристослӧ веритісь мортӧс, кӧдӧ вӧлі лэбтылӧмась куимӧт енӧжӧдз. Вывтырнас лэбтылӧмась, мӧдмоз я, ог тӧд, Еныс тӧдӧ. Сэксянь чулаліс даснёль во*в.
3 Сійӧ мортсӧ тӧда. Дзир ог тӧд, быдсӧн вывтырнас лэбтылӧмась, вывтырсис петӧмӧн я, Ен тӧдӧ.
4 Сійӧ лэбтылӧмась вӧлі райӧ. Сэтчин сія кылӧм кывлытӧм баитӧм, кӧдӧ мортыслӧ оз туй висьтасьны.
5 Сэтшӧм мортнас верма ошшасьны. Ачымӧс немись ошкыны. Ме вынтӧм да буди*г сійӧн ошшасьны.


6 Понда кӧ и ошшасьны, ог ло мывкыдтӧмӧн. Понда эд баитны бӧбӧттӧг. Ме ог понды ошшасьны, видзся. Ась ме йылісь озӧ пыртӧ юраныс унажыксӧ. Ась видзӧтӧны сы сьӧрті, мый адззӧны ме сайын да месянь кылӧны.
7 Меным Еныс уна осьтіс-висьталіс. Уна тӧдӧмӧсянь медбы ме ачымӧс вылына эг лэбты, ме дынӧ сувтӧтӧм чушкись, сотаналӧн ангел. Сія вывтырӧс чушкӧ, оз сет ачымӧс вылына лэбтыны.
8 Ме Дӧсвидзисьсӧ куимись кори менӧ сы дынісь мездыны.
9 Дӧсвидзисьыс тай меным висьталіс: «Менам вынӧ ӧддьӧнжык тыдалӧ вынтӧммезас. Сійӧн тэныт тырмас Менам бурсетӧмӧ». Ӧні ме вынтӧм да сійӧн понда ошшасьны, медбы меын оліс Кристослӧн выныс.
10 Сійӧн садь бырӧм коста, менӧ видӧм коста, кӧр абу и медколанаыс, Кристосыс понда вашӧтлӧм-дзескӧтлӧм коста сьӧлӧм вылам бур. Кӧр эд менам аслам вынӧ абу, сэк ме вына.

Коринфись веритіссез понда тӧждісьӧм


11 Ошшасьӧмнам ме лои мывкыдтӧм морт кодь. Этчӧдз тійӧ менӧ вайӧтіт. Тіянлӧ аслыныт эд коліс бы менӧ ошкыны, "ыджыт" апостоллэс сьӧрті кӧть ме и некин. Менам быдӧс керӧмӧ абу умӧльжык ны керӧмся.
12 Тійӧ адззыліт менчим ыджыт мылаӧн видзсьӧмӧс. Ме пыр Еныс мыччаліс пассэз*д, вына да адззывлытӧм керӧммез*е. Оз разь эта мыччав апостоллісь уджсӧ?
13 Мый тіянлӧ оз тырмы мӧдік вичкуэз сьӧрті? Дзир ӧтік эд, мекӧт тіянлӧ эз вӧв сьӧкыт. Эта понда ме вылӧ эд лӧгасьӧ.
14 Куимӧтпыр ни лӧсьӧтча мунны тіян дынӧ. Месянь тіянлӧ и ӧні оз ло сьӧкыт. Меным эд тіянсянь нем оз ков, тійӧ асьныт колатӧ. Челядь озӧ ӧктӧ пажытьсӧ ай-мамныслӧ, ай-мамыс эд челядьыслӧ.
15 Ме кокнита понда видзны ассим быдӧс, мый эм, да и ачымӧс сета тіян понда. Ме эд тіянӧс ёна радейта, поди, сійӧн тійӧ менӧ умӧля радейтат?
16 Шуам, ме ачым эг босьтлы тіянлісь, но ме тай ылӧтлісь морт да тіянлісь босьтлі бӧбӧтлӧмӧн.
17 Ме тіян дынӧ ыстывлі отирӧс. Видзи я ме мыйкӧ мӧдіккез пыр ас вылам?
18 Ме кори Титсӧ ветлыны тіян дынӧ. Сыкӧт ыстылі ӧтік вонӧс. Босьтіс я мыйкӧ тіянлісь Титыс? Эгӧ разь мийӧ керӧ ӧтмоза, ӧтік ловсянь? Огӧ разь мийӧ ӧтік туй вылӧт ветлӧтӧ?


19 Эдӧ я юраныт пыртӧ, мийӧ асьнымӧс дорьямӧ пӧ тіян одзын? Мийӧ, Кристоскӧт ӧтлаасьӧммес, висьталам Ен одзын: донаэзӧ, этӧ быдӧс керим, медбы тіянӧс вынсьӧтны.
20 Ме пола эд, локтӧмӧ кежӧ тійӧ одӧ лоӧ сэтшӧмӧсь, кытшӧмӧсь колат меным. Сэк и ме ог ло сэтшӧм, кытшӧм кола тіянлӧ. Ась оз ло тіян коласын вермасьӧм, завид кутӧм, лӧгалӧм, видчӧм, весись морт вылӧ баитӧм, норасьӧм, асьӧс вылына лэбтӧм. Ась тіян быдӧс лоӧ арта.
21 Кӧр бӧр локта, ась оз ковсьы меным гӧрдӧтны тіян кузя Еныс одзын. Ась оз ковсьы меным синва кисьтны ны понда, кӧдна лэдзчисисӧ керны сэрпӧсьсӧ, кыскасисӧ да эзӧ тӧждісьӧ асланыс умӧль керӧммез кузя.




*а 12.1 мыччалӧм ─ видение

*б 12.1 осьтӧм ─ откровение

*в 12.2 даснёль во ─ 14 лет

*г 12.5 буди ─ разве только

*д 12.12 пас ─ знак, знамение

*е 12.12 адззывлытӧм керӧм ─ чудо





ВЕЖА АПОСТОЛ ПАВЕЛЛӦН КОРИНФЫН ОЛІССЕЗЛӦ КЫКӦТ ГИЖӦТ
Глава 13

Павеллӧн медбӧрья кыв


1 Тіян дынӧ локта куимӧтпыр ни. «Морткӧт бӧрйисьӧны вӧлись сэк, сы керӧм йылісь висьталасӧ кӧ кык, куим я морт».
2 Мӧдпырись вовлӧмӧ коста ме тіянӧс ӧлі. Ӧні ме абу тіянкӧт, но жыв ме тіян дынын, бӧра ӧла. Сылӧ, кин одззамоз керӧ умӧльсӧ да и мӧдіккеслӧ висьтала: кӧр локта, тіянлӧ дӧнзяс.
3 Тійӧ адззылат бы, Кристосыс я баитӧ ме пыр. Тіян дынын Сія абу вынтӧм. Ассис вынсӧ Сія мыччалӧ тіян коласын.
4 Кристосыс вӧлі дорӧм крест бердӧ вынтӧм, но Еныс вынӧн Сія ловья. Мийӧ, Кристоскӧт ӧтлаасьӧммес, асьным вынтӧмӧсь, но Сыкӧт Еныс вынӧн пондам овны, медбы кысъявны тіянлӧ.


5 Тӧдмалӧ-видзӧтӧ асьнытӧ, веритат я тійӧ. Одӧ разь тійӧ асьнытӧ тӧдӧ? Кристос Исусыс эд тіян пытшкын. Буди тійӧ абу сэтшӧмӧсь, кытшӧммезӧн колӧ лоны.
6 Мый шуны миян йылісь? Ме чайта*а, тійӧ казялат: мийӧ сэтшӧмӧсь, кытшӧммезӧн миянлӧ и колӧ лоны.
7 Енлӧ кеймисям, медбы тійӧ нем умӧльсӧ эдӧ керӧ. Огӧ сы понда, медбы мыччавны асьнымӧс сетшӧммезӧн, кытшӧммезӧн миянлӧ колӧ лоны. Кеймисям, медбы тійӧ керитӧ бурсӧ, кӧть мийӧ и огӧ лоӧ сэтшӧммезӧн, кытшӧммезӧн миянлӧ колӧ лоны.
8 Енлӧн быльлӧ паныт сувтны мийӧ вынтӧмӧсь, а вынаӧсь быльсӧ дорйыны.
9 Мийӧ гажмам, тійӧ кӧ вынаӧсь, а мийӧ вынтӧмӧсь. Эта понда эд и кеймам, медбы тійӧ быд ладорсянь лоит бурӧсь.
10 Ме сійӧн и гижа тіянлӧ локтытӧдззам, медбы эз ков тіянкӧт чорыта баитны, кӧр локта. Менӧ эд Дӧсвидзисьыс сувтӧтіс Ассис уджсӧ керны. Эз сувтӧт разьны, сувтӧтіс вынсьӧтны-лэбтыны.


11 Воннэзӧ, медбӧрын висьтала: пыр лоӧ гажаӧсь, вежсьӧ бурланьӧ, ӧтамӧднытӧ бурӧтӧ, ӧтамӧдныткӧт лӧсялӧ, олӧ лӧня. Сэк лӧньсӧ да радейтӧмсӧ сетісь Еныс оз коль тіянӧс.
12 Окыштӧ ӧтамӧднытӧ вежа окалӧмӧн. Тіянлӧ юӧр ыстӧны Кристослӧн быдӧс вежа отирыс.
13 Миян Дӧсвидзись Кристос Исуслӧн бурсетӧмыс да Ен Айнымлӧн радейтӧмыс ась лоасӧ тіянкӧт быдӧнныткӧт! Ась Вежа Лолыс ӧтлаӧтӧ тіянӧс! Аминь.




*а 13.6 чайтны ─ думать






ВЕЖА АПОСТОЛ ПАВЕЛЛӦН ГАЛАТИЯЫН ОЛІССЕЗЛӦ ГИЖӦТ


Глава 1

Гижны пондӧтӧм


1 Гижӧ апостол Павел. Апостолнас ме эг вӧв пуктӧм морт висьталӧм сьӧрті, менӧ эзӧ бӧрйӧ отир, бӧрйисӧ Кристос Исус да Сійӧ кулӧмись ловзьӧтісь Ен Ай.
2 Галатияись вичкуэзлӧ*а мекӧт ӧтлаын гижӧны и воннэзӧ.
3 Бурсетӧм*б да лӧнь олан*в тіянлӧ Ен Айнымсянь да миян Дӧсвидзись Кристос Исуссянь!
4 Сія сетіс Асьсӧ миян умӧль керӧммез понда, медбы мездыны миянӧс ӧння кадісь, кӧда тырӧма лёкнас. Исусыс сійӧ керис Ен Айным лӧсьӧтӧм сьӧрті.
5 Сылӧ пырся-пыр ошкӧм! Аминь.

Ӧтік Бур Юӧр


6 Менӧ диво кутӧ: тійӧ сэтшӧм чожа колит Сійӧ, Кӧда корис тіянӧс Кристослӧн бурсетӧмӧн, да вуджит мӧдкодь бур юӧрӧ.
7 Да и видзӧтны кӧ, сія велӧтӧмыс абу мӧдік бур юӧр. Эмӧсь эд отир, кӧдна тіянӧс ӧштӧтӧны. Нія Кристосыс йылісь Бур Юӧрсӧ мӧдӧрӧ бергӧтӧны.
8 Но енӧжсянь ангел али мийӧ пондам кӧ тіянлӧ висьтасьны мӧдік юӧр, кӧда оз ло одзжык миян висьтасьӧм Бур Юӧр кодь, сэтшӧмсӧ юӧртісьыс ась лоас ёрдӧм!
9 Одзжык висьталӧмным сьӧрті мӧдпӧв висьтала: кин мӧдік бур юӧр тіянлӧ вайӧ, абу кӧ сія сэтшӧм, кӧдӧ тійӧ босьтіт одзжык, сэтшӧмсӧ висьтасисьыс лоас ёрдӧм.


10 Кинсянь ме видзчися ошкӧмсӧ: отирсянь али Енсянь? Поди, вынсьӧтча керны отирыс сьӧрті? Ӧнӧдз кери бы ме отирыс сьӧрті кӧ, сэк эг бы вӧв Кристослӧн раб.

Енӧн бӧрйӧм апостол


11 Воннэзӧ, тӧдӧ: Бур Юӧрыс, кӧдӧ ме висьтася, эз пет отирсянь.
12 Ме эг босьт сійӧ отирсянь. Менӧ эзӧ велӧтӧ отир. Меным сійӧ осьтіс Кристос Исусыс.
13 Тійӧ эд кывлітӧ иудейезлӧн велӧтӧммез сьӧрті менам одззася олӧм йылісь. Ме лёка вашӧтлі Еныслісь Вичкусӧ, мӧді пӧдтыны сійӧ.
14 Менам годсяэз коласын ме медуна кери Иудейез велӧтӧм сьӧрті олӧм понда. Ме ёна сулалі айезнымлӧн тшӧктӧммез*г дор.
15 Еныс тай менӧ бӧрйӧм вӧлі мамӧ кынӧмын ни. Сія корис менӧ Аслас бурсетӧм вынӧн.
16 Сія лӧсьӧтӧм вӧлі меным мыччавны Ассис Зонсӧ, медбы ме висьтаси Сы йылісь Бур Юӧрсӧ ентӧдтӧм отирлӧ*д. Эта йылісь ме эг понды баитчыны отиркӧт.
17 Ме эг мун Ерусалимӧ месся одзжык сувтӧтӧм апостоллэз дынӧ. Муні Аравияӧ, а сэсся бӧр берті Дамаскас.


18 Сэсся вӧлись куим во бӧрті ме ветлі Ерусалимас адззисьлыны Петраыскӧт. Сы дынын олі дасвит*е лун.
19 Сэтчин адззылі Дӧсвидзисьлісь Яков вонсӧ. Апостоллэс коласісь сэсся некинӧс эг адззыв.


20 Висьтала тіянлӧ Ен одзын: мый гижа, сія быдӧс вӧлі, ог бӧбӧт.


21 Сы бӧрсянь муні Сирияӧ да Киликияӧ.
22 Иудеясис Кристослӧн вичкуэс сэк менӧ эзӧ на адззывлӧ.
23 Нылӧ дзир кывсьӧм, кӧркӧ нійӧ вашӧтлісьыс пӧ ӧні юӧртӧ веритӧмсӧ, кӧдӧ одзжык мӧдіс пӧдтыны.
24 Нія ме понда ошкӧмась Енсӧ.




*а 1.2 вичку ─ церковь, община верующих

*б 1.3 бурсетӧм ─ благодать

*в 1.3 лӧнь олан ─ мир

*г 1.14 тшӧктӧм ─ заповедь, повеление

*д 1.16 ентӧдтӧм отир ─ язычники

*е 1.18 дасвит ─ 15





ВЕЖА АПОСТОЛ ПАВЕЛЛӦН ГАЛАТИЯЫН ОЛІССЕЗЛӦ ГИЖӦТ
Глава 2

Павел да мӧдік апостоллэз


1 Ерусалимас ме бӧра вовлі даснёль во*а бӧрті Варнавакӧт, сьӧраным босьтлім Титсӧ.
2 Ме сэтчин муні Енлӧн осьтӧм*б сьӧрті. Вичкуын ыджытжыккезӧ пуктӧммезлӧ висьтаси, кыдз висьтася Бур Юӧрсӧ мӧдік отирлӧ. Меным коліс нысянь тӧдны, эг я ме весь кутчы эта удж бердӧ, кӧдӧ ӧнӧдз кера.
3 Титыс, кӧда мекӧт ветліс, грек морт. Но Ерусалимись воннэз сійӧ эзӧ тшӧктӧ вундыштыштны*в.
4 Вундыштыштны тшӧктісӧ отир, кӧдна вовлісӧ миян дынӧ воннэз моз. Нія тай гусьӧн мӧдісӧ видзӧтны миянлісь олӧмнымӧс. Нылӧ коліс тӧдны, кытшӧм мездӧтчӧм*г миянлӧ сетіс Кристос Исусыс. Нія тай миянӧс мӧдісӧ бӧр домавны Туйдӧтнас.
5 Мийӧ нылӧ немымда эгӧ сетчӧ. Эгӧ пондӧ керны ны сьӧрті, медбы Бур Юӧрыслӧн быльыс тіян дынын эз вӧв вежӧм.


6 Менӧ кывзісӧ Ерусалим вичкуись воннэз, кӧднӧ пуктӧмась ыджытжыккезӧ. Нійӧ быдыс тӧдӧ. Мый меным сэтісь, киннэз нія, Еныс эд быд мортлісь пытшксӧ тӧдӧ. Нія менӧ кывзісӧ, но висьтасьӧмам содтыны нем эзӧ тшӧктӧ.
7 Нія казялісӧ: менӧ Петрасӧ моз Еныс сувтӧтіс висьтасьны Бур Юӧрсӧ. Петрасӧ Сія сувтӧтіс иудейезлӧ, а менӧ ─ мӧдік отирлӧ.
8 Кӧда отсаліс Петралӧ керны апостоллісь уджсӧ иудей отир коласын, Сія и меным отсаліс мӧдік отир коласын.


9 Яков, Кифа*д да Иоан йылісь шуӧны, ны вылын пӧ вичкуыс видзсьӧ. Меным да Варнаваыслӧ нія сетісӧ киэзнысӧ, кӧр пондісӧ тӧдны: менам сія уджыс Енлӧн бурсетӧмсянь, и мийӧ керам ӧтік удж. Мийӧ баитчим: нія мунасӧ иудейез дынӧ, а мийӧ ─ мӧдік отир дынӧ.
10 Дзир корисӧ тӧдвыланым видзны Ерусалимсис умӧля олісь веритіссесӧ. Ме сідз и кера: пыр тӧждіся ны понда.

Павел Петра йылісь


11 Кӧр Петраыс локтіс Антиокияас, ме отирыс одзын сылӧ быдӧс веськыта висьталі. Сія отирыскӧт асьсӧ эд эз видз сідз, кыдз колӧ.
12 Одзжык сія сёйис ӧтлаын Кристос отиркӧт, кӧдна эзӧ вӧлӧ иудейез. Сэтчӧ локтісӧ Яковлӧн кынымкӧ ыстӧм морт. Сія повзис вундыштыштӧм дор сулаліссезсис, сійӧн ны локтӧмсянь пондіс ылӧтчыны да сайласьны.
13 Ӧтлаын сыкӧт ылӧтчисӧ сэтісь и мӧд иудейес. Локтіссес сьӧрті пондіс керны и Варнаваыс.
14 Ме сэтӧн казялі: нія озӧ керӧ Бур Юӧрлӧн быль сьӧрті. Сэк ме быдӧнныс дырни Петраыслӧ висьталі: «Тэ, иудей, олан мӧдік отир моз, а он ов иудейез моз. Сэк мыйлӧ мӧдік отирсӧ тшӧктан овны иудейез моз?»

Ен сьӧрті веськыта олӧмыс*е веритӧмсянь


15 Мийӧ иудейез шогмӧмсянь, абу «умӧльсӧ керись ентӧдтӧм отир».
16 Мийӧ пондім тӧдны: мортыс оз вермы лоны Ен сьӧрті веськыта олісьӧн Туйдӧтыс сьӧрті керӧмнас, сэтшӧмӧн лоӧ дзир Кристос Исуслӧ веритӧмнас. Сійӧн мийӧ пондім веритны Кристос Исусыслӧ, медбы веритӧмнымсянь лоим Ен сьӧрті веськыта оліссезӧн. Туйдӧт сьӧрті керӧмнас некин оз вермы лоны Ен сьӧрті веськыта олісьӧн.


17 Мийӧ кошшам Ен сьӧрті веськыта олӧмсӧ Кристоссянь. Сы коста асьным лоамӧ кӧ умӧльсӧ кериссез, сэк оз я пет умӧль керӧмыс Кристосыссянь? Оз эд!
18 Ме бӧр лӧсьӧта кӧ сійӧ, мый рази, сэк ме Туйдӧтыс сьӧрті ачымӧс сувтӧта умӧльсӧ керисьӧн.


19 Туйдӧтыс сьӧрті ме кулі, сійӧн Туйдӧтсис мезми, медбы овны Ен понда. Ӧтлаын Кристоскӧт ме вӧлі дорӧм.
20 Ӧні ме ог ни ов, ме пытшкын олӧ Кристосыс. Вывтырам овтӧн ола Енлӧн Зонлӧ веритӧмнам. Сія менӧ радейтӧ, Асьсӧ сетіс ме понда.
21 Еныслісь бурсетӧмсӧ ог пукты абутӧм туйӧ. А мортсӧ кӧбы позис керны Ен сьӧрті веськыта олісьӧн Туйдӧт сьӧрті олӧм понда, сэк весись куліс Кристосыс.




*а 2.1 даснёль во ─ 14 лет

*б 2.2 осьтӧм ─ откровение

*в 2.3 вундыштыштны ─ совершить обряд обрезания

*г 2.4 мездӧтчӧм ─ свобода

*д 2.9 Кифа ─ апостол Петралӧн мӧдік ним

*е 2.15 Ен сьӧрті веськыта олӧм ─ праведность





ВЕЖА АПОСТОЛ ПАВЕЛЛӦН ГАЛАТИЯЫН ОЛІССЕЗЛӦ ГИЖӦТ
Глава 3

Туйдӧт да веритӧм


1 Галатияись отир, ылӧстӧммез! Кин тіянӧс ылӧтіс, медбы эдӧ кывзісьӧ быльсӧ? Кристос Исусыс йылісь висьтасьӧмӧ коста тійӧ кывзіт сідз, жыв Сія тіян син одзын вӧлі дорӧм крест вылас.


2 Меным ӧтікӧ колӧ тӧдны тіянсянь: мый понда тіянлӧ вӧлі сетӧм Вежа Лолыс? Туйдӧт сьӧрті керӧмныт понда али кылӧм Бур Юӧрас веритӧмныт понда?
3 Сэтшӧмӧсь я тійӧ вежӧртӧмӧсь? Пондӧтіт тай Лолыс вынӧн, а медбӧрӧдз мунны мӧдат асланыт вынӧн?
4 Сэтшӧм уна тіян вылӧ усис сьӧкытыс, сія эз разь тіянӧс немӧ велӧт? Сідз оз вермы лоны, сія эд тіянӧс мыйӧкӧ велӧтіс жӧ!
5 Туйдӧт сьӧрті керӧмныт понда али Бур Юӧрсӧ кылӧмсянь веритӧмныт понда Еныс сетӧ тіянлӧ Вежа Ловсӧ да керӧ тіян дынын адззывлытӧммесӧ*а?


6 Босьтам Авраамсӧ: Сія веритӧм Еныслӧ, сійӧн Еныс шуӧм сійӧ веськыта олісьӧн.
7 Тӧдӧ: веритіссес ─ Авраамлӧн челядь.
8 Вежа Гижӧтас вӧлі одзлань висьталӧм: быд отирсӧ Еныс шуас веськыта оліссезӧн веритӧмныс понда. Сійӧн Авраамыслӧ Еныс висьталӧм одзланьсясӧ: «Тэсянь бласлӧвитӧмыс вуджас быдкодь кыв вылын баитісь отирлӧ».
9 Сідзкӧ, ӧтлаын веритісь Авраамыскӧт Еныс бласлӧвитӧм веритіссесӧ быдӧннысӧ.


10 Туйдӧт сьӧрті быд олісь морт вылын ӧшалӧ ёрдан кыв. Гижӧм тай сідз: «Ёрдӧм быдыс, кин оз ов быд тшӧктӧм сьӧрті, кӧда сетӧм Туйдӧтас».
11 Вежӧртам эд, Туйдӧтыс сьӧрті олӧмнас некин оз вермы лоны Ен сьӧрті веськыта олісьӧн. Сійӧ висьталӧны этна кыввес: «Веськыта олісьыс веритӧмнас пондас овны».
12 Туйдӧт сьӧрті олӧмыс абу веритӧмсянь. Сэтӧн тай висьталӧм: «Пондас овны сія, кин керас Туйдӧтісь быд тшӧктӧм сьӧрті».


13 Туйдӧтлӧн ёрдӧмись Кристосыс миянӧс небис*б да мездіс. Миян туйӧ ёрдӧмсӧ Сія босьтіс Ас вылас. Вежа Гижӧтас тай висьталӧм: «Ёрдӧм быдыс, кӧда ӧшалӧ пу вылас».
14 Сідз вӧлі керӧм, медбы Авраамыслӧ сетӧм бласлӧвитӧмыс Кристос Исусыс пыр паськаліс быд отирлӧ. Ӧні мийӧ веритӧмнаным вермам босьтны кӧсйӧм Вежа Ловсӧ.

Кӧсйӧм да Туйдӧт


15 Воннэзӧ! Висьтала отир коласын керсьӧм йылісь. Морт гижӧ тшӧктӧм, кыдз да мый керны сы кулӧм бӧрын. Тшӧктӧмсӧ некин оз веж, и сы гижӧмӧ нем озӧ содтӧ.
16 Авраамыслӧ да сы увтырись шогмӧмлӧ Еныс вӧлі кӧсйӧм. Кӧсйӧмас эз вӧв висьталӧм уна отир йылісь: «тэнат увтырись шогмӧммезлӧ». Висьталӧм ӧтік йылісь: «тэнат увтырись шогмӧмлӧ». Сія висьталӧ Кристосыс йылісь.
17 Этӧн ме висьтала: Кристосыс йылісь кӧсйӧмыс вӧлі сетӧм нёльсё куимдас воӧн*в Туйдӧтысся одзжык. Туйдӧтыс оз вермы вежны Еныслісь кӧсйӧмсӧ. Сійӧн кӧсйӧмыслӧн выныс оз ӧш.
18 Авраамыслӧ Енлӧн лӧсьӧтӧм пайыс*г вӧлі сетӧм кӧсйӧм сьӧрті. Вӧлі бы сія сетӧм Туйдӧт сьӧрті олӧм понда, сэк сія эз бы вӧв кӧсйӧм сьӧрті.

Кытшӧм могӧн вӧлі сетӧм Туйдӧтыс?


19 Мыйлӧ нӧ сэк колӧ Туйдӧтыс? Сія вӧлі сетӧм сёрӧнжык, отирлӧн умӧльсӧ керӧммезныс кузя. Туйдӧтыс вӧлі сетӧм Сы локтытӧдз, Кӧда Авраамыс увтырись шогмис Енлӧн кӧсйӧм сьӧрті. Туйдӧтыс сетӧм ангеллэз пыр, гижӧм Ен да отир коласын сулалісь Моисей киӧн.
20 Коласаныс сулалісьыс колӧ кыклӧн баитчӧм коста. Ӧтік дырни сія оз ков, а Еныс эд ӧтік.


21 Туйдӧт да Енлӧн кӧсйӧм коласын разь мыйкӧ оз лӧсяв? Абу сэтшӧмыс! Туйдӧтыс эд оз вермы сетны олансӧ. Сія кӧбы сетіс олансӧ, сэк мортыс вӧлі бы шуӧм Ен сьӧрті веськыта олісьӧн Туйдӧт сьӧрті олӧм понда.
22 Вежа Гижӧтас тай висьталӧм: быдӧс отирсӧ умӧль керӧмныс видзӧ домӧттэзын. Сійӧн кӧсйӧмсӧ сетасӧ дзир нылӧ, кӧдна веритӧны Кристос Исуслӧ.


23 Веритан кад локтӧмӧдз мийӧ вӧлім домалӧмӧсь Туйдӧтнас. Сія миянӧс видзис аслас кипод увтын веритӧм оссьӧмӧдз.
24 Сідзкӧ, Туйдӧтыс миянӧс видзис да быдтіс Кристослӧн локтӧмӧдз, медбы веритӧмнымсянь мийӧ лоим Ен сьӧрті веськыта оліссезӧн.
25 Веритан кадыс локтӧмсянь Туйдӧтыс кипод увтісь мийӧ петім.


26 Кристос Исуслӧ веритӧмныт понда тійӧ быдӧнныт лоитӧ Енлӧн челядьӧн.
27 Тійӧ быдӧнныт, Кристос нимӧн пыртӧммес, Кристосыскӧт ӧтлаасит. Ӧні тіян паськӧмныт ─ Кристос.
28 Кристос Исускӧт ӧтлаасьӧммеслӧн абу иудей да мӧдік отир, абу раб да не раб, абу инь да ай морт. Ӧні тійӧ быдӧнныт ─ ӧтік вывтыр!
29 Тійӧ кӧ Кристослӧн, сэк тійӧ Авраамлӧн челядь и Еныслӧн кӧсйӧмыс вуджӧ тіянлӧ.




*а 3.5 адззывлытӧм ─ чудо

*б 3.13 небны ─ искупить

*в 3.17 нёльсё куимдас во ─ 430 лет

*г 3.18 лӧсьӧтӧм пай ─ наследная часть, наследство





ВЕЖА АПОСТОЛ ПАВЕЛЛӦН ГАЛАТИЯЫН ОЛІССЕЗЛӦ ГИЖӦТ
Глава 4


1 То мый мӧда висьтавны: айыслӧн быдӧс пажытьыс*а вуджӧ зоныслӧ. Но челядь кадӧ зоныс рабкӧт ӧтвесьтын, кӧть сія быдӧс вылын кӧзяин.
2 Айыслӧн сувтӧтӧм кадӧдз*б зонкаыс сьӧрын видзӧтӧны быдтісь-велӧтіссез да керкуын веськӧтліссез.


3 Сідз и мийӧ, челядь кадным коста миянӧс домавлісӧ му вылісь выннэс.
4 Сувтӧтӧм кадыс локтӧм бӧрын Еныс ыстіс Ассис ӧтка Зонсӧ. Сія чужис инькасянь да оліс Туйдӧтыс сьӧрті.
5 Сідз вӧлі керӧм, медбы Туйдӧтыс увтын оліссесӧ небӧмӧн мездыны*в да босьтны миянӧс Аслас челядьӧн.
6 Тійӧ Енлӧн челядь, сійӧн Еныс ыстіс тіян сьӧлӧммезӧ Аслас Зонлісь Ловсӧ. Сія Енсӧ кытсалӧ: «Авва*г, Айӧ!»
7 Сійӧн тійӧ абу ни раббез, тійӧ ─ челядь. Тійӧ кӧ челядь, сэк Кристос Исусыс пыр Еныслӧн лӧсьӧтӧм пайыс вуджӧ тіянлӧ.

Галатияын оліссез понда тӧждісьӧм


8 Одзжык, Енсӧ тӧдтӧдз, тійӧ вӧліт быдкодь еннэзлӧн раббез. Веськыта кӧ висьтавны, нія абу еннэз.
9 Ӧні тійӧ Енсӧ тӧдат. Буржык шуны, Еныс тӧдӧ тіянӧс. Мыйлӧ нӧ тійӧ бӧр бертат му вылісь ковтӧм выннэс дынӧ, кӧднасянь нем абу бурыс? Мыйлӧ бӧра мӧдат асьнытӧ домавны?
10 Тійӧ видзсят кытшӧмкӧ луннэз, тӧліссез, воэз да кад бердӧ*д.
11 Тіян понда менӧ полӧм кутӧ. Эг я ме весись уджав тіян дынын?


12 Воннэзӧ, кора тіянӧс, лоӧ ме кодьӧсь. Ме эд ачым тіян кодь жӧ. Тійӧ нем умӧльсӧ меным эдӧ керӧ.
13 Тӧд выланыт эд тіян дынӧ менам медодзза вовлӧмӧ. Сэк ме шогалі, и сійӧн верми тіянлӧ висьтасьны Бур Юӧрсӧ.
14 Менам шогӧтӧсь вывтыр вылӧ видзӧттӧг менӧ панталіт Енлісь ангелӧс моз, кыдз Кристос Исуссӧ. Тійӧ эдӧ бергӧтчӧ ме дынісь.
15 Кытшӧм гажаӧсь тійӧ вӧліт! Ме верма веськыта висьтавны тіян йылісь: туйис бы сідз керны, тійӧ кыскаліт бы ассиныт синнэзнытӧ да сетіт меным.
16 Тіянлӧ быльсӧ веськыта висьтавлӧм кузя эг я ме пӧртчы тіян вылӧ лэбтісьӧм*е мортӧ?


17 Мукӧдыс ӧні тіян понда кӧть и тӧждісьӧны, сэтісь абу бурыс. Нія тіянӧс кыскӧны бы асланяныс, миянкӧт янсӧтӧны. Нылӧ эд дзир колӧ, медбы тійӧ быдӧс пондіт керны ны понда.
18 Бурыс понда колӧ тӧждісьны пыр, а не дзир сэк, кӧр ме тіян дынын.
19 Челядьӧ, менам тіян понда бӧра кага чужтан шог. Сія менам шогыс оз чулав сэтчӧдз, кытчӧдз тійӧ олӧмнаныт одӧ пондӧ вачкисьны Кристосыс вылӧ.
20 Меным ӧні коліс лоны тіян дынын. Сэк ме тіянкӧт баиті бы мӧдмоза. Ӧні эд тіянӧс ог вермы вежӧртны.

Кык инька ─ кык йитӧт*ж


21 Тійӧ мӧдат овны Туйдӧтыс сьӧрті. Висьталӧ меным, одӧ разь тійӧ вежӧртӧ Туйдӧтас висьталӧмсӧ?
22 Гижӧм тай: Авраамыслӧн вӧлісӧ кык зон. Ӧтсӧ чужтіс инька раб. Мӧдсӧ ─ аслас иньыс.
23 Кӧдӧ вайис инька рабыс, сія кагаыс коліс мортлӧ. Кӧдӧ вайис иньыс, сійӧ кагасӧ вӧлі кӧсйӧм Еныс.
24 Ны йылісь гижӧмыс висьталӧ кык йитӧт йылісь. Раб Агарь йылісь гижӧмыс висьталӧ сія йитӧт йылісь, кӧда сетӧм Синай керӧс вылын. Сылӧн челядьыс раббез.
25 Агарьлӧн оланыс висьталӧ Аравияись Синай керӧс йылісь и ӧнняся Ерусалим кар йылісь. Сія карыс эд аслас оліссезкӧт рабӧн олӧ.
26 А енӧжись Ерусалим ─ мездӧтчӧм*з кар, сія быдӧннымлӧ мам.
27 Вежа Гижӧтас тай сы йылісь висьталӧм:



─ Челядьтӧм инька, ваясьтӧм, гажмы!

Кага чужтан шогсӧ тӧдтӧм,

гора шыӧн гажӧтчы!

Кольӧм инькаыслӧн челядьыс

унажык гозйӧн олісьысся.




28 Воннэзӧ, мийӧ Исакыс моз кӧсйӧм сьӧрті чужӧм челядь.
29 Сія, кӧда шогмис мортлӧ колӧмсянь, сэк дзескӧтліс Ловсянь шогмӧмсӧ. Сідз керсьӧ и ӧні.
30 Мый шуӧ Вежа Гижӧтыс? «Вашӧт инька рабсӧ зоныскӧт. Раб зонлӧ нем оз дӧнзьы. Быдӧс босьтас иньытлӧн зоныс».
31 Сідзкӧ, мийӧ мездӧтчӧм мамлӧн челядь, абу раблӧн.




*а 4.1 пажыть ─ имущество

*б 4.2 сувтӧтӧм кад ─ назначенное время

*в 4.5 небӧмӧн мездыны ─ искупить

*г 4.6 Авва ─ арамей кылісь кыв, вежӧртӧтӧ: "дона айӧ".

*д 4.10 видзсьыны мыйкӧ бердӧ ─ соблюдать

*е 4.16 кинкӧ вылӧ лэбтісьны ─ быть врагом

*ж 4.21 йитӧт ─ союз, завет, договор

*з 4.26 мездӧтчӧм ─ свободный





ВЕЖА АПОСТОЛ ПАВЕЛЛӦН ГАЛАТИЯЫН ОЛІССЕЗЛӦ ГИЖӦТ
Глава 5

Кристослӧн отирӧс мездӧтӧм


1 Кристосыс миянӧс мездӧтіс. Сідзкӧ, бура видзсьӧ мездӧтчӧмас. Бӧр эдӧ пырӧ Туйдӧтлӧн домӧттэзӧ.


2 Кывзӧ, мый ме, Павел, висьтала тіянлӧ: тійӧ асьнытӧ вундыштыштат кӧ, сэк Кристосыссянь тійӧ нем одӧ босьтӧ.
3 Эшӧ висьтала: быд мортлӧ, кӧда асьсӧ вундыштыштӧ, быдӧс колӧ керны Туйдӧтісь тшӧктӧммез сьӧрті.
4 Тійӧ Туйдӧт сьӧрті керӧмнаныт мӧдіт лоны Ен сьӧрті веськыта оліссезӧн. Но тійӧ янсаліт Кристосыс дынісь да ӧштіт бурсетӧмсӧ.
5 А мийӧ Ен Лов отсӧтӧн надейтчам да видзчисям: веритӧмным понда миянӧс шуасӧ Ен сьӧрті веськыта оліссезӧн.
6 Вундыштыштӧм тэ, абу я, Кристос Исускӧт ӧтлаасьӧммеслӧ сія нем оз сет. Эстӧн медколанаыс веритӧм, кӧда тыдалӧ радейтӧм пыр.


7 Тійӧ бура ни муніт. Кин тіянӧс падмӧтіс быльсӧ кывзісьны?
8 Тіянӧс эз падмӧт Сія, Кӧда корис тіянӧс.
9 Майӧвсӧ пуктӧны етша, а сія шӧмӧссис кӧтассӧ быдсӧн тай шӧммӧтӧ.
10 Дӧсвидзисьлӧ веритӧмсянь ме тӧда: тійӧ мӧдіксӧ юраныт одӧ пыртӧ. А тіянӧс падмӧтісьыс, кин бы сія эз вӧв, лоас мыжйӧм.


11 Воннэзӧ, ме бы вундыштыштӧмыс дор вӧлі кӧ, менӧ бы сэк эзӧ вашӧтлӧ? Ме кӧбы эг висьтась крестыс йылісь, сэк некин бы эз лӧгасьлы.
12 Тіянӧс вундыштыштны ызйӧтіссес ась бы эшӧ и нимтісӧ*а асьнысӧ!


13 Воннэзӧ, Еныс тіянӧс корис мездӧтчӧмас. Ӧні тіянӧс нем оз видз. Мездӧтчӧмас олӧмнытсянь эд лэдзчисьӧ быдӧс керны вывтырлӧ колӧм сьӧрті, но радейтӧмӧн кысъялӧ ӧтамӧднытлӧ.
14 Туйдӧтсис быдӧс тшӧктӧммес ӧтік тшӧктӧмись петӧны: «Матісьтӧ радейт асьтӧ моз».
15 Видзӧтӧ, тійӧ ӧтамӧднытӧ вермат кувтӧдз воштыны, пондат кӧ пурсян поннэз моз ӧтамӧднытӧ сёйны.

Лов сьӧрті олӧм


16 Ме тіянлӧ висьтала: олӧ Енлӧн Лов сьӧрті. Сэк тійӧ одӧ пондӧ керны вывтырныт ӧзйӧтчӧм*б сьӧрті.
17 Вывтырыслӧ колӧ, мый Лолыслӧ оз ков. Лолыслӧ колӧ, мый вывтырлӧ оз ков. Нія ӧтамӧдныскӧт озӧ лӧсялӧ. Сійӧн тійӧ одӧ керӧ сійӧ, мый мӧдіт керны.
18 Тіянӧс туйдӧтӧ кӧ Лолыс, сэк Туйдӧтыс тіянӧс оз видз.


19 Вывтырыслӧн уджыс тӧдса: гозйӧн олӧм коста ӧтамӧд сайсянь ветлӧтӧм, кыскасьӧм, сэрпӧсьсӧ керӧм, лэдзчисьӧм,
20 ас керӧм еннэзлӧ копрасьӧм, тшыкӧтчӧм, лӧгалӧм, видчӧм, вежӧктӧм, лёксялӧм, асьӧс вылына лэбтӧм, лӧсявтӧг олӧм, ылӧтлӧм, ылӧтан велӧтӧммез бӧрсянь мунӧм,
21 завид кутӧм, вийӧм, кодалӧм, умӧль мывкыдӧн ыждалӧм да уна мый мӧдік умӧльсӧ керӧм. Одзжык ме тіянлӧ висьтавлі ни, да и ӧні мӧдпӧв висьтала, тӧдӧ: сідз кериссес Енлӧн Юраланінӧ озӧ сюрӧ.


22 А Ловлӧн воӧмыс*в ─ радейтӧм, гаж, лӧнь, уна мылаӧн*г видзсьӧм, бурсӧ керӧм, отсасьӧм, веритӧм,
23 рам сьӧлӧм, видзсьыны кужӧм*д. Сідз оліссесӧ Туйдӧтыс оз сет мыжйыны.
24 Кӧдна Кристослӧн, нія ассиныс вывтырныс сьӧрті керӧмсӧ да ӧзйӧтчӧммесӧ дорисӧ крест вылас.
25 Енлӧн Лолыс сетіс миянлӧ олан. Сідзкӧ, Лолыс сьӧрті и пондам керны.
26 Огӧ пондӧ асьнымӧс лэбтыны, ӧтамӧднымӧс дозыляйтны да ӧтамӧднымлӧ завидуйтны.




*а 5.12 нимтны ─ кастрировать

*б 5.16 ӧзйӧтчӧм ─ похоть

*в 5.22 воӧм ─ плод

*г 5.22 мыла ─ терпение

*д 5.23 видзсьыны кужӧм ─ умение владеть собой, воздержание





ВЕЖА АПОСТОЛ ПАВЕЛЛӦН ГАЛАТИЯЫН ОЛІССЕЗЛӦ ГИЖӦТ
Глава 6

Ӧтамӧдлӧ отсасьӧм


1 Воннэзӧ, керас кӧ мортыс мыйкӧ умӧльӧ, сэтшӧм мортсӧ рам сьӧлӧмӧн туйдӧтӧ. Тійӧ эд Лов сьӧрті оліссез. Быдыс тіян коласісь ась видзӧтӧ ас сьӧрас, медбы асьныт эдӧ ылалӧ.
2 Ӧтамӧднытлӧ отсалӧ, кӧр кинлӧ сьӧкыт. Сідз керӧмныт лоас Кристослӧн тшӧктӧм сьӧрті.
3 Мортыс ас йывсис унаӧв кӧ пыртӧ юрас, а ачыс абутӧм туйӧ, сэк сія ачыс асьсӧ ылӧтӧ.
4 Быдӧнныт тӧдмалӧ-видзӧтӧ ассиныт керӧмнытӧ. Сэк вӧлись вермат ошшасьны асланыт уджӧн, а одӧ пондӧ ассиныт керӧмнытӧ видзӧтны мӧдіккезлӧн керӧм сьӧрті.
5 Быдыс эд ассис нопсӧ*в нӧбӧтӧ.


6 Кинӧс Ен Кылас велӧтӧны, сія ась быдӧсісь, мый сылӧн эм, янсӧтӧ велӧтісьыслӧ.


7 Асьнытӧ эд ылӧтӧ: Енсӧ он эд вермы пуктыны абутӧм туйӧ. Мортыс мый кӧдзас, сійӧ и вундас.
8 Мортыс кӧдзӧ кӧ вывтыр сьӧрті керӧмсӧ, вундас кулӧм. Лов сьӧрті керӧмсӧ кӧдзӧ кӧ, Ловсянь вундас пырся олан*б.
9 Бурсӧ кертӧн юрнытӧ эд ӧшӧтӧ*в. Пондам кӧ керны бурсӧ, сэк аскадӧ босьтам кӧдзӧмнымӧс, огӧ кӧ сетчӧ мыдзӧмыслӧ.
10 Кытчӧдз эм эшӧ кадыс, пондам керны бурсӧ быдӧнныслӧ. Ӧддьӧнжык пондам отсасьны миянкӧт веритіссезлӧ.

Медбӧрья кыв


11 Адззат, аслам киӧн кытшӧм гырися ме тіянлӧ гижа!
12 Отирыс сьӧрті керӧм могись мукӧдыс тшӧктӧны тіянӧс асьнытӧ вундыштыштны. Нія полӧны, медбы нійӧ эзӧ вашӧтлӧ Кристослӧн крест понда.
13 Вундыштыштӧммес асьныс озӧ олӧ Туйдӧтыс сьӧрті. Нылӧ колӧ, медбы тіянӧс вундыштыштісӧ, сэсся нія вермасӧ сійӧн ошшасьны отирыс одзын.
14 Меным эд немӧн ошшасьны. Ме верма ошшасьны дзир миян Дӧсвидзись Кристос Исуслӧн крест вылас кулӧмӧн. Меным му вылісьыс быдӧс куліс крест вылас, а ме кулі му вылісьыслӧ.
15 Кристос Исускӧт ӧтлаасьӧм мортлӧ вундыштыштӧмыс нем оз сет. Колӧ, медбы тэ виль мортӧн вӧлін.
16 Эта велӧтӧм сьӧрті оліссезлӧ и Енлӧн Израильлӧ ась лоас лӧнь олан да Енлӧн небыт сьӧлӧмсянь бурсетӧм!


17 Менӧ сэтшӧм тӧждісьӧмӧдз некин эдӧ ни вайӧтлӧ. Ме эд ас вылам новйӧта Дӧсвидзись Исусыслісь дойманнэсӧ.


18 Воннэзӧ, миян Дӧсвидзись Кристос Исуслӧн бурсетӧмыс тіянкӧт! Аминь.




*а 6.5 ноп ─ бремя

*б 6.8 пырся олан ─ вечная жизнь

*в 6.9 ӧшӧтны юр ─ унывать






ВЕЖА АПОСТОЛ ПАВЕЛЛӦН ЕФЕСЫН ОЛІССЕЗЛӦ ГИЖӦТ


Глава 1

Гижны пондӧтӧм


1 Гижӧ Павел, Кристос Исуслӧн апостол. Апостоллісь уджсӧ керны Еныслӧ вӧлі колӧм менӧ сувтӧтны. Гижа Ефесісь вежа отирлӧ, Кристос Исуслӧ веритіссезлӧ.
2 Бурсетӧм*а да лӧнь олан*б тіянлӧ Ен Айнымсянь да Дӧсвидзись Кристос Исуссянь!

Кристос отирлӧ Ловсянь бласлӧвитӧммез


3 Ошкам Енсӧ, миян Дӧсвидзись Кристос Исуслісь Айсӧ! Сія миянӧс, Кристос Исускӧт ӧтлаасьӧммесӧ, енӧжсяняс бласлӧвитіс Ловлӧн быдпӧлӧс бласлӧвитӧмнас.
4 Быдӧс аркмӧтӧмся*в одзжык эд Сія миянӧс, Кристоскӧт ӧтлаасьӧммесӧ, вӧлі бӧрйӧм ни. Бӧрйӧм, медбы мийӧ вӧлім вежаӧсь да сӧстӧмӧсь Сы одзын. Сія миянӧс ӧддьӧн радейтӧ,
5 сійӧн лӧсьӧтчӧм керны бурсӧ: Кристос Исус отсӧтӧн миянӧс шуӧм босьтны Аслас челядьӧн.
6 Аслас дона Зон пыр Сія козьналіс миянлӧ бурсетӧмсӧ. Дак ошкам Сійӧ ыджытся-ыджыт бурсетӧм понда!


7 Кристосыс Аслас вирӧн вештісис миян понда. Ӧні миян умӧль керӧммезным проститӧмӧсь. Сэтшӧм Сылӧн ыджытся-ыджыт бурсетӧмыс!
8 Еныс тырмӧмви козьналіс миянлӧ мывкыдсӧ*г да вежӧртӧмсӧ.
9 Ассис тӧдлытӧмсӧ*д Еныс миянлӧ осьтіс. Сійӧ бур лӧсьӧтӧмсӧ Сія кӧркӧсянь ни шуӧм пыртны оланӧ Кристос отсӧтӧн.
10 Колан кадӧ Еныс лӧсьӧтчӧм енӧжисьсӧ ӧтлаӧтны му вылісьыскӧт. Быдӧс вылын Юралісьнас Сія шуӧм сувтӧтны Кристоссӧ.


11 Кристоскӧт ӧтлаасьӧмсянь мийӧ лоим Енлӧн челядьӧн. Миянӧс Еныс кӧркӧсянь ни вӧлі бӧрйӧм да лӧсьӧтӧм миянлӧ пай*е Сія эд быдӧс керӧ сідз, кыдз Сылӧ колӧ.
12 Еныс бӧрйӧм миянӧс, кӧдна медодз пондім надейтчыны Кристос вылӧ. Мийӧ бӧрйӧмӧсь, медбы олӧмным понда отирыс ошкисӧ Енлісь югьялан вынсӧ.


13 Сідз и тійӧ кыліт быль кывсӧ, мезмӧмныт йылісь Бур Юӧрсӧ, да пондіт Кристослӧ веритны. Эта йылісь висьталӧ тіянлӧ сетӧм пасыс*ж ─ Вежа Лолыс. Сійӧ сетны Еныс одзжык ни эд вӧлі кӧсйӧм.
14 Вежа Лолыс висьталӧ: Еныслісь кӧсйӧм пайсӧ миянлӧ сетасӧ. Сійӧ сетасӧ, кӧр Еныс Ассис отирсӧ быдсӧн мездас. Дак ошкам Енлісь югьялан вынсӧ!

Павеллӧн кеймӧм


15 Меным кывсис Кристос Исуслӧ веритӧмныт йылісь да быдӧннысӧ вежа отирсӧ радейтӧмныт йылісь.
16 Сійӧн ме дугдывтӧг буркывта*з Енсӧ тіян понда да кеймӧмӧ коста пыр касьтывла тіянӧс.
17 Миян Дӧсвидзись Кристос Исуслӧн Еныс, вына югьялан Айыс, ась сетас тіянлӧ осьтӧмыслісь*и да мывкыдыслісь Ловсӧ, медбы буржыка тӧдіт Енсӧ.
18 Сія ась югдӧтас тіянлісь сьӧлӧммезнытӧ, медбы вежӧртны, мый вылӧ тійӧ надейтчат. Сія надейтчӧмӧ Еныс тіянӧс и корис. Тіянлӧ колӧ вежӧртны, кытшӧм ыджыт да югьялан пай Сія лӧсьӧтӧм вежа отирлӧ
19 и мымда Сылӧн быдӧс верман выныс. Сія вынӧн Еныс керӧ Ассис уджсӧ миян пытшкын, Сылӧ веритіссезын.
20 Сійӧ жӧ вынсӧ Еныс мыччаліс, кӧр ловзьӧтіс Кристоссӧ кулӧммес коласісь да пуксьӧтіс Сійӧ веськыт ладорас енӧжас.
21 Лэбтіс Сійӧ вылынжыка быд юралісься, веськӧтлісься, быд вынся, быд вылына пукалісься, быд нимся, кӧда эм ӧння кадӧ да и локтан кадӧ.


22 Быдӧс вайӧтіс Сы коккез увтӧ. Сійӧ сувтӧтіс быдӧсся вылынжыка. Сія Вичкулӧн*к юрыс.
23 Вичкуыс ─ Кристослӧн Вывтырыс да Сылӧн быдӧс тырмӧмыс*л. Сія быдӧс тыртӧ Асьнас.




*а 1.2 бурсетӧм ─ благодать

*б 1.2 лӧнь олан ─ мир

*в 1.4 аркмӧтӧм ─ сотворение

*г 1.8 мывкыд ─ мудрость

*д 1.9 тӧдлытӧм ─ тайна

*е 1.11 пай ─ наследная часть

*ж 1.13 пас ─ печать

*з 1.16 буркывтны ─ благодарить

*и 1.17 осьтӧм ─ откровение

*к 1.22 вичку ─ церковь, община верующих

*л 1.23 быдӧс тырмӧм ─ полнота





ВЕЖА АПОСТОЛ ПАВЕЛЛӦН ЕФЕСЫН ОЛІССЕЗЛӦ ГИЖӦТ
Глава 2

Ловьяӧсь Кристослӧ веритӧмсянь


1 Умӧль да лёк керӧмныт кузя тійӧ одзжык вӧліт кулӧмӧсь.
2 Тійӧ оліт эта му вылын керсьӧм сьӧрті: енӧж увтас ыждалісь кульыс сьӧрті керит, сійӧ кывзісит. Сія сэрпӧсь лолыс ӧні керӧ ассис уджсӧ ны пыр, кӧдна озӧ кывзісьӧ Енсӧ.
3 Мийӧ одзжык асьным вӧлім сэтшӧмӧсь. Вывтырным кыскӧм сьӧрті да юрӧ пыртӧм сьӧрті ӧзйӧтчӧмӧн*а керим умӧльсӧ. Сійӧн миянӧс видзчисис Енлӧн лӧгыс, кыдз и мӧдіккесӧ.


4 Еныс миян дынӧ небыт сьӧлӧма. Сія миянӧс ёна радейтӧ.
5 Сійӧн миянӧс, умӧльсӧ керӧмным кузя кулӧммесӧ, ӧтлаын Кристосыскӧт Сія ловзьӧтіс. Аслас бурсетӧмӧн Еныс тіянӧс мездіс,
6 Кристос Исусыскӧт миянӧс ловзьӧтіс да Сыкӧт пуксьӧтіс енӧжас.
7 Локтан каддэзас Еныс лӧсьӧтчӧм Кристос отсӧтӧн мыччавны миянлӧ Ассис унася-уна бурсетӧмсӧ да радейтӧмсӧ.
8 Веритӧмныт понда Сія Аслас бурсетӧмӧн тіянӧс мездіс. Мездӧмыс ─ Енсянь козин, сія абу тіян вынсьӧтчӧмсянь.
9 Мездӧмыс абу бурсӧ керӧм понда, медбы некин эз вермы ошшасьны.
10 Ӧні мийӧ ─ Еныслӧн виль аркмӧтӧм. Кристос Исускӧт ӧтлаасьӧмсянь мийӧ аркмӧтӧмӧсь керны бурсӧ, кӧдӧ Еныс кӧркӧсянь ни вӧлі шуӧм миянлӧ керны.

Кристос ӧтлаӧтӧ иудейесӧ да мӧдік отирсӧ


11 Сідзкӧ, видзӧ тӧдвыланыт: тійӧ шогмӧмсянь вӧліт ентӧдтӧммезӧн*б, эдӧ вӧлӧ вундыштыштӧмӧсь*в. Вундыштыштӧммес, иудей отирыс, тіянӧс сідз и шувлісӧ, абу пӧ вундыштыштӧмӧсь. Сія эд вӧлі морт киӧн вывтыр вылӧ сувтӧтӧм пас.
12 Тійӧ сэк оліт Кристостӧг. Вӧліт янсӧтӧмӧсь Израиль отир дынісь. Енлӧн кӧсйӧмись тійӧ нем эдӧ вермӧ босьтны. Тіянлӧ нем вылӧ вӧлі надейтчыны, оліт Ентӧг да.
13 Ӧні тійӧ ӧтлаасит Кристос Исусыскӧт. Сы кисьтӧм вирӧн тійӧ сибӧтчит Еныс дынӧ. Одзжык эд вӧліт ылынӧсь.
14 Кристосыс миянлӧ вайис бурасьӧмсӧ*г. Сія иудейесӧ да мӧдік отирсӧ ӧктіс ӧтік отирӧ. Ны коласісь янсӧтансӧ Сія дзимляліс.
15 Туйдӧтсӧ тшӧктӧммезнас*д Кристосыс пӧдналіс. Аслас вывтырын кыксис аркмӧтіс ӧтік виль отирӧс да сетіс бурасьӧмсӧ.
16 Ӧтік вывтырын Сія бурӧтіс*е Еныскӧт кыкнаннысӧ: иудейесӧ да мӧдік отирсӧ. Сійӧ керис крест вылас, сэтӧн разис лӧгалӧмсӧ.
17 Сія локтіс да юӧртіс бурасьӧм йылісь Бур Юӧрсӧ тіянлӧ, кӧдна вӧлітӧ Ен дынсянь ылынӧсь, юӧртіс и нылӧ, кӧдна вӧлісӧ матынӧсь.
18 Ӧні миянлӧ, иудейеслӧ да и мӧдік отирлӧ, ӧтік Лолӧн ӧтлаӧтӧммезлӧ, Кристосыс осьтіс Айыс дынӧ туй.


19 Сідзкӧ, тійӧ абу ни йӧз отир, абу мӧдіклаись локтӧммез. Тійӧ ӧтлаын вежа отиркӧт, тійӧ Енлӧн челядь.
20 Тійӧ сувтӧтӧмӧсь сія увт*ж вылын, кӧдӧ пуктісӧ апостоллэз да Енсянь юӧртіссез. Сійӧ быдӧс лэбтӧмсӧ видзан изыс ─ Ачыс Кристос Исусыс.
21 Сы вылын эд видзсьӧ быдӧс лэбтӧмыс да лоӧ Дӧсвидзисьлӧн Вежа Керкуӧн.
22 Кристоскӧт ӧтлаасьӧмсянь и тійӧ Лолыс отсӧтӧн лоат Еныслӧ оланінӧн.




*а 2.3 ӧзйӧтчыны ─ страстно желать, вожделеть

*б 2.11 ентӧдтӧммез ─ язычники

*в 2.11 вундыштыштны ─ совершить обряд обрезания

*г 2.14 бурасьӧм ─ примирение, мир

*д 2.15 тшӧктӧм ─ заповедь, повеление

*е 2.16 бурӧтны кинӧскӧ кинкӧткӧ ─ примирить

*ж 2.20 увт ─ основание





ВЕЖА АПОСТОЛ ПАВЕЛЛӦН ЕФЕСЫН ОЛІССЕЗЛӦ ГИЖӦТ
Глава 3

Павел нуӧтӧ Бур Юӧрсӧ ентӧдтӧм отирлӧ


1 Ме, Павел, Кристос Исуслӧн раб, сійӧн и пукала тіян понда, ентӧдтӧм отир.
2 Тійӧ кывлітӧ ни, Еныс Аслас небыт сьӧлӧмсянь козьналіс меным удж ─ кысъявны*а тіянлӧ.
3 Еныс осьтӧм*б пыр сетіс меным тӧдны Ассис тӧдлытӧм лӧсьӧтӧмсӧ, кӧда йылісь ме тіянлӧ одзас невна гижи ни.
4 Тійӧ лыддьӧтіканыт вермат казявны: ме бура вежӧрта Кристосыс йылісь Енлісь тӧдлытӧм лӧсьӧтӧмсӧ*в.
5 Вежа Лолыс сійӧ тӧдлытӧмсӧ ӧні осьтіс Кристослӧн вежа апостоллэзлӧ да Енсянь юӧртіссезлӧ. Кӧркӧсянь олісь отир сійӧ тӧдлытӧмсӧ эзӧ тӧдӧ.
6 Сія тӧдлытӧмыс то мый: иудейес да и мӧдік отирыс кыласӧ Бур Юӧрсӧ. Нія ӧтлаасясӧ Кристос Исусыскӧт да лоасӧ ӧтік вывтырӧн, ӧтлаын босьтасӧ Еныслісь лӧсьӧтӧм пайсӧ*г.


7 Бур Юӧрсӧ висьтасян уджыс меным ─ Енлӧн бурсетӧм. Сэтчӧ Сія сувтӧтіс менӧ Аслас вынӧн.


8 Ме вежа отирыс коласісь медучӧтыс, но меным сетӧм эта бурыс: ентӧдтӧммезлӧ висьтасьны Кристослӧн донася-дона бурсетӧм йылісь Бур Юӧрсӧ.
9 Меным колӧ быдӧнныслӧ осьтны, мый сія тӧдлытӧм лӧсьӧтӧмыс, кӧдӧ Еныс одзза каддэзсянь вӧлі сайӧвтӧм. Сія быдӧс аркмӧтіс Кристос Исус отсӧтӧн.
10 Ӧні енӧжсис юраліссес да веськӧтліссес Вичкуыс пыр ась пондӧны тӧдны Еныслісь быдпӧлӧс мывкыдсӧ.
11 Сідз керны Еныс вӧлі лӧсьӧтӧм одзза каддэзсянь. Сійӧ ӧні Еныс аркмӧтіс миян Дӧсвидзись Кристос Исус отсӧтӧн.
12 Кристоскӧт ӧтлаасьӧмӧн, Сылӧ веритӧмӧн мийӧ повтӧг-тӧждісьтӧг вермам локны Еныс дынӧ.
13 Сійӧн кора тіянӧс: эд ӧшӧтӧ юрнытӧ, кӧть меным и колӧ пессьыны-мырсьыны*д тіян понда. Эта эд вайӧ тіянлӧ ошкӧмсӧ.

Кристослӧн радейтӧм


14 Сійӧн ме сувта пидзӧс вылам миян Дӧсвидзись Кристос Исуслӧн Ай одзӧ.
15 Сія сетӧ ним быд увтырлӧ енӧжас да му вылас.
16 Сія Аслас Лолӧн ась вынсьӧтас тіянӧс пытшксяняныт. Сылӧн югьялан выныс эд ыджытся-ыджыт.
17 Веритӧмныт пыр Кристосыс ась олӧ сьӧлӧммезаныт.
18 Сэк тійӧ лоат вужсялӧмӧсь да вынсьӧтӧмӧсь радейтӧмас. Ӧтлаын вежа отиркӧт тійӧ казялат, мый пасьта, мый кузя, мый вылына да мый пыдына Кристослӧн радейтӧмыс.
19 Сэк тійӧ тӧдат Сылісь радейтӧмсӧ, кӧдӧ мортыс аслас мывкыдӧн и вежӧртны оз вермы. Сідз тіян пытшкын лоас Еныслӧн быдӧс тырмӧмыс*е.


20 Ошкӧ Енсӧ! Сія Аслас вынӧн керӧ миян пытшкын уджсӧ. Сія вынӧн Еныс аркмӧтӧ унажык миян корӧмся да юраным пыртӧмся!
21 Быд кадӧ оліссез, Кристос Исускӧт ӧтлаасьӧммез, Вичкуын ошкӧ Енсӧ пырся-пыр! Аминь.




*а 3.2 кысъявны ─ служить

*б 3.3 осьтӧм ─ откровение

*в 3.4 тӧдлытӧм лӧсьӧтӧм ─ тайна, тайный план

*г 3.6 лӧсьӧтӧм пай ─ наследство

*д 3.13 пессьыны-мырсьыны ─ страдать

*е 3.19 быдӧс тырмӧм ─ полнота





ВЕЖА АПОСТОЛ ПАВЕЛЛӦН ЕФЕСЫН ОЛІССЕЗЛӦ ГИЖӦТ
Глава 4

Ӧтлаын видзсьыны корӧм


1 Ме, Дӧсвидзись понда пукалісь, кеймися тіянлӧ: олӧ сідз, кыдз колӧ овны Енлӧн корӧммезлӧ.
2 Сідзкӧ, лоӧ бур мывкыдаӧсь, рамӧсь, ыджыт мылааӧсь*а, радейтан сьӧлӧмсянь ӧтамӧднытӧ бурӧ пуктӧ*б.
3 Вынсьӧтчӧ видзсьыны Ен Ловсянь йитчӧмын да лӧньын, кӧда тіянӧс ӧтлаӧтӧ.
4 Тійӧ ӧтік вывтырын, ӧтік Ловсянь, да и корӧмӧсь тійӧ ӧтік вылӧ надейтчыны.



5 Тіян ӧтік Дӧсвидзись,

ӧтік веритӧм, ӧткодь пыртчӧм.

6 Ӧтік Ен ─ быдӧнныслӧн Ай.

Сія эд быдӧнныс вылын.

Ассис уджсӧ керӧ быдӧнныс пыр

и миянын быдын.




7 Кристосыс миянлӧ быдӧннымлӧ козьналіс бурсетӧмсӧ сымда, мымда Сія Ачыс лӧсьӧтіс быд мортлӧ.
8 Сійӧн и висьталӧм Вежа Гижӧтас:



─ Сія кайис вылӧ,

сьӧрас нуӧтіс домалӧммесӧ,

а отирлӧ сетіс козиннэз.



9 Гижӧм "Сія кайис". Мый висьталӧны этна кыввес? Озӧ я нія висьталӧ, Кристосыс пӧ одзжык лэдзчыліс му пыдӧсас?
10 Кин лэдзчыліс, Сія и кайис енӧжжезся вылынжыка, медбы Асьнас быдӧс тыртны.
11 Вичкуын Кристосыс ӧтіккезӧс сувтӧтіс апостоллэзӧн, мӧдіккезӧс ─ Енсянь юӧртіссезӧн, мукӧдсӧ ─ Бур Юӧр висьтасиссезӧн, мукӧдсӧ ─ веськӧтліссезӧн да велӧтіссезӧн.
12 Нійӧ сувтӧтіс зорӧтны вежа отирсӧ, керны Еныслісь уджсӧ, вынсьӧтны Кристослісь Вывтырсӧ, Вичкусӧ.
13 Сідз мийӧ быдӧнным локтам ӧтмоза веритӧмӧдз да Ен Зонсӧ бура тӧдӧмӧдз. Миян ловным вынсялас, пондам вачкисьны Кристосыс вылӧ. Сія эд быдсӧн бур*в.


14 Сэк мийӧ огӧ ни лоӧ учӧт челядь кодьӧсь. Огӧ ни сюрӧ быдпӧлӧс бӧбӧтана велӧтӧммезас, кӧдна тӧв моз ас сьӧраныс ӧтмӧдӧрӧ кыскӧны. Сэтшӧм велӧтӧммес петӧны ылӧтны кужись отирсянь.
15 Но мийӧ радейтӧмӧн пондам висьтасьны быльсӧ. Сэк асьным зорамам да пондам вачкисьны Кристосыс вылӧ. Сія эд Юрыс,
16 видзӧ вывтырсӧ. Сія вывтырсис быд торсӧ ӧтлаӧтӧ быдпӧлӧс сӧннэзӧн. Вывтырын быд торлӧн аслас удж. Сідз вывтырыс быдмӧ да вынсялӧ радейтӧмас.

Одззася да ӧння олӧм


17 Сійӧн ме кора да тшӧкта Дӧсвидзись нимӧн: сэсся эдӧ ни керӧ ентӧдтӧммес моз. Нія эд умӧльсӧ юраныс пыртӧмсянь керӧны ковтӧмсӧ.
18 Нылӧн вежӧрныс пемдӧм. Сійӧн Енлӧн сетӧм оланісь нія ылӧ вешшӧмась. Нія озӧ тӧдӧ Енсӧ, сьӧлӧмнысӧ чорзьӧтӧмась да.
19 Рожа кулянӧдз локтӧмнысӧ нія озӧ адззӧ. Нія лэдзчисисӧ кыскасьны, быдпӧлӧс сэрпӧсьсӧ керӧны пӧтлытӧг.
20 А тійӧ Кристосыссянь велаліт овны мӧдмоза.
21 Тійӧ кыліт Сы йылісь. Тіянӧс велӧтісӧ быляс, а быльыс ─ Исусын.
22 Тіянӧс велӧтісӧ кольны одззамоз олӧмнытӧ. Одзза моз олісь мортыс ковтӧмсӧ ӧзйӧтчӧмӧн керӧмсянь асьсӧ изводалӧ*г.
23 Ассиныт мывкыднытӧ, ловнытӧ вильмӧтӧ.
24 Пӧртчӧ виль вежа мортӧ, Еныс сьӧрті аркмӧтӧмӧ. Лоӧ Сы сьӧрті веськыта олісьӧн, вежаӧн да видзсьӧ быляс.


Кристоскӧт виль олан


25 Сідзкӧ, кольӧ бӧбӧтчӧмнытӧ. Ӧтамӧдныткӧт баитӧ веськыта, быльыс сьӧрті. Мийӧ эд ӧтамӧднымлӧ ӧтік вывтырлӧн торрез.
26 Лӧгувьяныт умӧльсӧ эд керӧ. Шонді пуксьытӧдз лӧгнытӧ кусӧтӧ да бурасьӧ,
27 медбы кульыслӧ немӧн вӧлі тіянӧс кутны.
28 Кин гусясис, сэсся эн гусясь. Буржык эд, пондан кӧ уджавны, аслат киэзӧн керны бурсӧ, медбы и мӧдіккезлӧ вермин отсавны.
29 Некытшӧм умӧль баитӧм ась оз пет тіян ӧмись. Баитӧ дзир бурӧ, медбы кывзісьсӧ вынсьӧтны веритӧмас да сылӧ бур вӧлі.


30 Еныслісь Вежа Ловсӧ эд вайӧтӧ тӧждісьӧмӧдз. Вежа Лолыс ─ мездан лун кежӧ тіянлӧ сетӧм пас.
31 Лӧгувьяныт кучиксиныт петӧм, лёксялӧм, горӧтӧм, лӧгалӧмсянь курыт кыввез висьталӧм да умӧльсӧ баитӧм пыр кежӧ чапкӧ.
32 Ӧтамӧдныт дынӧ лоӧ небыт сьӧлӧмаӧсь, тӧждісьӧ ӧтамӧдныт понда, эд видзӧ лӧгнытӧ. Кристоскӧт ӧтлаасьӧмныт понда Еныс эд тіянӧс проститіс.




*а 4.2 мыла ─ терпение

*б 4.2 бурӧ пуктыны ─ уважать

*в 4.13 быдсӧн бур ─ совершенный

*г 4.22 изводавны ─ погубить, уничтожить





ВЕЖА АПОСТОЛ ПАВЕЛЛӦН ЕФЕСЫН ОЛІССЕЗЛӦ ГИЖӦТ
Глава 5


1 Тійӧ Енлӧн дона челядь. Сідзкӧ, видзӧтӧ Сы вылӧ да керӧ Сы моз.
2 Олӧ ӧтамӧднытӧ радейтӧмӧн, кыдз и Кристосыс радейтӧ миянӧс. Сія эд миян понда сетіс Асьсӧ Еныслӧ чӧскыт руа езъялан козин*а туйӧ.


3 Тійӧ ─ вежа отир. Сідзкӧ, кыскасьӧм да горшасьӧм, быдпӧлӧс сэрпӧсь керӧм тіян ась оз ло. Ны йылісь нельки эдӧ и баитӧ.
4 Ась оз пет тіян ӧмись умӧль кыв, абутӧмыс йылісь баитӧм, нёштӧм серӧмтӧм*б. Буржык эд, пондат кӧ ошкыны Енсӧ.
5 Тӧдӧ, некытшӧм кыскасисьлӧ, сэрпӧсьлӧ, горшасисьлӧ Енлӧн да Кристослӧн Юраланінісь нем оз дӧнзьы. Горшасьӧмыс эд ас керӧм енлӧ копрасьӧм.


6 Абутӧмыс йылісь баитӧмнаныс тіянӧс некин ась оз ылӧт. Ылӧтан баитӧм понда эд Еныслӧн лӧгыс локтас кывзісьтӧм отир вылӧ.
7 Сэтшӧммескӧт ӧтлаын нем эдӧ керӧ.

Югытлӧн челядь


8 Тійӧ одзжык вӧліт пемытӧн, а ӧні Дӧсвидзиськӧт ӧтлаасьӧмсянь тійӧ лоитӧ югытӧн. Ӧні олӧ сідз, кыдз колӧ овны югытлӧн челядьлӧ.
9 Лолыслӧн воӧмыс*в ─ быдпӧлӧс бурсӧ керӧм, Ен сьӧрті веськыта олӧм*г да быль.
10 Тӧдмалӧ-видзӧтӧ да вежӧртӧ, мый Еныс сьӧрті.
11 Пемытас оліссез моз эд керӧ сійӧ, мыйись оз пет бурыс. Асьныт веськыта висьталӧ нылӧ умӧльсӧ керӧмныс йылісь.
12 Мый нія керӧны гусьӧн, сы йылісь нельки баитны умӧль.
13 Но югытыс быдпӧлӧс гусьӧна керӧмсӧ осьтӧ.
14 Сійӧн и висьталӧм:



─ Узись, саймы,

ловзьы кулӧммес коласісь,

сэк тэнӧ Кристосыс югдӧтас!



15 Сідзкӧ, видзӧтӧ ас сьӧраныт. Быдӧс керӧ бур мывкыдӧн, эд керӧ мывкыдтӧммес моз.
16 Кадсӧ весь эд ӧштӧ, луннэс эд ылӧтанаӧсь.
17 Сідзкӧ, эд лоӧ абыззэзӧн, вежӧртӧ, мый колӧ Еныслӧ.
18 Эд кодалӧ. Сысянь отирыс лэдзчисьӧны. Тырӧ Вежа Лолӧн.
19 Ӧтамӧднытӧ вынсьӧтӧ псаломмэзӧн, Енсӧ ошкан сьыланкыввезӧн, ловсянь сьылӧммезӧн. Сьӧлӧмсянь ошкӧ-сьылӧтӧ Дӧсвидзисьсӧ.
20 Миян Дӧсвидзись Кристос Исус нимӧн быдӧс понда пыр буркывтӧ Ен Айнымӧс.

Гозъя коласын олӧм


21 Енсис полӧмӧн кывзісьӧ ӧтамӧднытӧ.
22 Иннез, Дӧсвидзисьсӧ моз кывзісьӧ ассиныт жӧниккезнытӧ.
23 Иньлӧн юрыс жӧникыс, кыдз вичкулӧн Юрыс Кристосыс. А вичкуыс Кристослӧн вывтырыс. Сія вывтырсӧ Мездӧтісь.
24 Вичкуыс кывзісьӧ Кристоссӧ. Иннезлӧ сідз жӧ быдӧсын колӧ кывзісьны ассиныс жӧниккезнысӧ.


25 Жӧниккез, радейтӧ ассиныт иннезнытӧ, кыдз Кристосыс радейтӧ вичкусӧ. Сія Ассис олансӧ сетіс сы понда,
26 медбы сӧстӧмтны сійӧ. Вичкусӧ сӧстӧмтіс ваӧн да кылӧн.
27 Кристосыс сідз керис, медбы Вичкусӧ вайӧтны одзас быд ладорсянь югьяланаӧн, медбы сы вылын эз вӧв ӧтік нятёк, кытшӧмкӧ чукыр али мыйкӧ мӧдік. Сія ась лоӧ вежаӧн, медбы нем умӧльыс эз вӧв сы сайын.


28 Жӧниккезлӧ колӧ радейтны иннезнысӧ кыдз ассиныс вывтырсӧ. Ассис иньсӧ радейтісьыс асьсӧ радейтӧ.
29 Некин эд некӧр оз висьтав аслас вывтырлӧ: синнэз эзӧ бы видзӧтӧ тэ вылӧ. Мортыс вывтырсӧ вердӧ, шонтӧ. Сідз и Дӧсвидзисьыс тӧждісьӧ вичкуыс понда.
30 Мийӧ быдӧнным Сы вывтырлӧн торрез.
31 Сідз и Гижӧтас висьталӧм: «Мортыс коляс ассис ай-мамсӧ да ӧтлаасяс иньыскӧт. И кыкыс лоасӧ ӧтік вывтырӧн».
32 Этна кыввес висьталӧны и Кристосыс йылісь да вичкуыс йылісь. Сэтӧн ыджыт тӧдлытӧм*д.
33 Сідзкӧ, быд ай морт, радейт ассит иньтӧ асьтӧ моз. Инь, бурӧ пукты ассит жӧниктӧ.




*а 5.2 езъялан козин ─ жертвенный дар, жертва

*б 5.4 нёштӧм серӧмтӧм ─ грязные шутки

*в 5.9 воӧм ─ плод

*г 5.9 Ен сьӧрті веськыта олӧм ─ праведность

*д 5.32 тӧдлытӧм ─ тайна





ВЕЖА АПОСТОЛ ПАВЕЛЛӦН ЕФЕСЫН ОЛІССЕЗЛӦ ГИЖӦТ
Глава 6

Челядь да ай-мам


1 Челядь, кывзісьӧ ай-мамнытӧ, тійӧ эд Дӧсвидзисьлӧн. Сідз тіянлӧ и колӧ керны.
2 «Ай-мамтӧ бурӧ пукты» ─ сія медодзза тшӧктӧм. Сія тшӧктӧмӧ пырӧ и сэтшӧм кӧсйӧм:
3 «Сэк лоас тэныт бур да пондан дыр овны му вылас».


4 Айез, ассиныт челядьнытӧ эд лӧгӧтлӧ. Быдтӧ нійӧ Дӧсвидзисьыс сьӧрті велӧтӧмӧн да туйдӧтӧмӧн.

Раббез да кӧзяиннэз


5 Раббез, бурӧ пуктӧ ассиныт му вылісь кӧзяиннэзнытӧ, кывзісьӧ нійӧ. Полӧмӧн, сьӧлӧмсянь керӧ ны сьӧрті, жыв Кристосыслӧ.
6 Сідз керӧ пыр, а не дзир кӧзяинныт син одзын мыччалӧм могись. Сьӧлӧмсянь быдӧс керӧ Еныс сьӧрті, тійӧ эд Кристослӧн раббес.
7 Уджалӧ бура, жыв Дӧсвидзисьыслӧ керат, а одӧ отирлӧ.
8 Тӧдӧ: раббез тійӧ кӧть не раббез, быдӧнныт босьтат шедтӧмнытӧ. Дӧсвидзисьыс быдӧнныслӧ вештас бурсӧ керӧмныс сьӧрті.


9 Сідз и тійӧ, кӧзяиннэз, бура видзӧ раббезнытӧ, нійӧ эд повзьӧтлӧ. Тійӧ эд тӧдат: тіян вылын и ны вылын енӧжас Дӧсвидзисьыс ӧтік, Кӧда оз видзӧт чужӧм сьӧрті.

Енлӧн тышкасяннэз*а


10 Воннэзӧ, сэтчӧ содта, вынсялӧ Дӧсвидзиськӧт ӧтлаасьӧмсянь, Сылӧн быдӧс верман вынсянь.
11 Ас выланыт кышалӧ Еныслісь тышкасяннэсӧ. Сэк тійӧ вермат видзсьыны кульлӧн ылӧтан-падмӧтаннэс локтӧм коста.
12 Мийӧ огӧ пессьӧ отиркӧт, пессям лёк выннэскӧт да ыждаліссескӧт. Тышкасям сэрпӧсь ловвеслӧн юралісь-веськӧтліссескӧт, кӧдна му вылісь пемытас ыждалӧны. Пессям енӧжись лёк ловвескӧт.
13 Сійӧн ас выланыт кышалӧ Еныслісь пессян-сайӧвтчаннэсӧ, медбы тійӧ вермит лэбтісьны лёкыслӧ*б паныт, быдӧс умӧльсӧ вермит да чорыта сулаліт сія лунӧ, кӧр лёкыс лэбтісяс.
14 Сідзкӧ, бура сувтӧ кок выланыт: йыасьӧ быльнас, вывтырнытӧ сайӧвтӧ Ен сьӧрті веськыта олӧмнаныт кыдз кӧрт кышӧтӧн*в,
15 кӧмасьӧ да лоӧ лӧсьӧтчӧмӧсь висьтасьны лӧнь олан йылісь Бур Юӧрсӧ.
16 Этна дынӧ босьтӧ и сайӧвтчаннытӧ*г ─ сія веритӧмныт. Сійӧн тійӧ вермат кусӧтны ылӧтлісьыслісь быдӧс сотчан ньӧвьёссесӧ*д.
17 Кышалӧ юр сайӧвтаннытӧ*е ─ мезмӧмнытӧ. Босьтӧ Еныслісь Кывсӧ. Сія ─ Ловсянь шыпурт*ж.


18 Эта понда быд кадӧ кеймӧ Еныслӧ. Лоӧ лӧсьӧтчӧмӧсь. Кеймисьӧммезӧн, корӧммезӧн орӧттӧг кеймӧ Лов вынӧн. Кеймӧ Енлӧн быдӧс вежа отир понда.
19 Кеймӧ и ме понда. Баитӧмӧ коста меным Еныс ась сетас колан кыввесӧ, медбы ме повтӧг верми висьтасьны тӧдлытӧм Бур Юӧрсӧ.
20 Висьтасьны менӧ ыстіс Кристосыс, ӧні ме сы понда и пукала. Кеймӧ, медбы ме повтӧг верми висьтасьны Бур Юӧрсӧ, кыдз колӧ.

Медбӧрья юӧррез


21 И тійӧ медбы тӧдіт менам олӧм-керӧм йылісь, тіянлӧ быдӧс висьтасяс Тихик. Сія миян дона вонным, Дӧсвидзисьыслӧн надейнӧй уджалісь.
22 Ме эта понда и ысті сійӧ тіян дынӧ. Ась сія висьтасьӧ миян йылісь да бурмӧтӧ*з тіянлісь сьӧлӧммезнытӧ.
23 Ен Айнымсянь да Дӧсвидзись Кристос Исуссянь лӧнь олан, радейтӧм да веритӧм тіянлӧ, воннэзӧ!
24 Еныслӧн бурсетӧмыс ась лоас быдӧнныскӧт, кӧдна дугдывтӧг радейтӧны миянлісь Дӧсвидзись Кристос Исуссӧ. Аминь.




*а 6.10 тышкасян ─ оружие

*б 6.13 лёк ─ зло

*в 6.14 кӧрт кышӧт ─ броня

*г 6.16 сайӧвтчан ─ щит

*д 6.16 ньӧвьёсь ─ стрела

*е 6.17 юр сайӧвтан ─ шлем

*ж 6.17 шыпурт ─ меч

*з 6.22 бурмӧтны сьӧлӧм ─ успокоить сердце






ВЕЖА АПОСТОЛ ПАВЕЛЛӦН ФИЛИПЫН ОЛІССЕЗЛӦ ГИЖӦТ


Глава 1

Гижны пондӧтӧм


1 Гижӧтыс Павелсянь да Тимофейсянь, Кристос Исуслӧн раббезсянь. Ыстам Филип карын оліссезлӧ, Кристослӧн быдӧс вежа отирлӧ, вичкуын*а веськӧтліссезлӧ да нылӧн отсасиссезлӧ.
2 Бурсетӧм*б да лӧнь олан*в тіянлӧ Ен Айнымсянь да Дӧсвидзись Кристос Исуссянь!

Павеллӧн Енсӧ ошкӧм да кеймӧм


3 Тіянӧс тӧдвылам вайӧтӧм коста быд пырись буркывта*г ассим Енӧс.
4 Быдӧнныт понда кеймикам менам сьӧлӧмӧ гажмӧ.
5 Тійӧ эд одзза лунсянь ӧнӧдз отсалат нуӧтны Бур Юӧрсӧ.
6 Ме бура тӧда: тіян пытшкын бур уджсӧ Пондӧтісьыс пондас сійӧ керны медбӧрӧдз, Кристос Исуслӧн бертан лунӧдз.
7 Меным сідз и колӧ тіянӧс быдӧннытӧ видзны юрам. Кристосыс понда пукавтӧнням пыр тіянӧс видза сьӧлӧмам. Тійӧ мекӧт и сэк, кӧр ме дорья Бур Юӧрсӧ да Сійӧ висьтасикам отирсӧ веритӧмӧдз вайӧта. Сідз жӧ мекӧт ӧтлаын босьтат и Еныслісь бурсетӧмсӧ.
8 Еныс эд тӧдӧ: ме Кристос Исусыс моз ёна радейта тіянӧс.
9 Ме кейма, медбы тіян радейтӧмныт вынсяліс. Радейтӧмнытсянь ась содӧ тіян тӧдӧмныт да вежӧртӧмныт.
10 Кристослӧн бертан лунӧ сэк буржыксӧ тӧдӧмсянь тійӧ лоат сӧстӧмӧсь. Сэк некин оз вермы висьтавны тіян йылісь умӧльсӧ.
11 Кристос Исус отсӧтӧн Ен сьӧрті веськыта олӧмсяняныт*д ась лоас уна бур керӧмныт. Отирыс ась лэбтӧны-ошкӧны Енсӧ бурсӧ керӧмныт понда ─ Енлӧ бур воӧмсӧ*е вайӧмныт понда.

Павеллӧн олан


12 Воннэзӧ, тӧдӧ, висьтала тіянлӧ: мекӧт эта лоӧмыс отсалӧ унажыклӧ висьтасьны Бур Юӧрсӧ.
13 Ме эстӧн пукала Кристосыс понда. Эта йылісь пондісӧ тӧдны ӧксуыслӧн воиннэс да и уна мӧдіккез.
14 Менам пукалӧм кузя унажык воннэзлӧн Дӧсвидзисьлӧ веритӧмныс вынсяліс. Нія повтӧг пондісӧ ӧддьӧнжык висьтасьны Еныслісь Кывсӧ.
15 Ны коласісь мукӧдыс висьтасьӧны Кристосыс йылісь бурсӧ керӧм могись. Мукӧдыс висьтасьӧны завидныс кузя, медбы миянкӧт етшасьны*ж.
16 Асьнысӧ лэбтӧм кузя нія озӧ висьтасьӧ Кристосыс йылісь сӧстӧм сьӧлӧмсянь. Нія содтӧны бы меным пукалікам тӧждісьӧмсӧ.
17 Мӧддэс юӧртӧны, радейтӧны да. Нія эд тӧдӧны: ме эстӧн пукала Бур Юӧрсӧ дорйӧмӧ понда.
18 Мый меным сэтісь, кытшӧм могӧн нія висьтасьӧны Кристосыс йылісь: асьнысӧ мыччалӧм могись, сӧстӧм сьӧлӧмсянь я? Кристосыс йылісь юӧрыс эд паськалӧ. Меным сысянь гаж, да и одзлань понда гажӧтчыны.
19 Ме эд тӧда: тіян кеймӧмныт да Кристос Исуслӧн Лолыс меным отсаласӧ мезмыны.
20 Ме быд вынісь надейтча: меным немись оз понды ковны гӧрдӧтны, и ӧні ме верма, кыдз и пыр, овны повтӧг. Понда овны али кула, ме аслам вывтырӧн вая ошкӧмсӧ Кристослӧ.
21 Менам оланӧ ─ Кристос, а кулӧмӧ ─ вермӧм*з.
22 Му вылас овтӧн ме верма керны уна бурсӧ, сійӧн и ог тӧд, мый бӧрйыны.
23 Меным колӧ и ӧтыс, и мӧдыс. Ме му вывсис бы муна ни, медбы овны Кристосыскӧт. Эта меным медбур.
24 Му вылас кольчча кӧ овны, буржык тіянлӧ.
25 Бура тӧда: ме кольчча овны тіянкӧт. Понда отсасьны тіянлӧ, медбы веритӧмныт вынсялӧм пыр содіс гажныт.
26 Кӧр ме локта тіян дынӧ мӧдпырся, сэк тійӧ Кристос Исуссӧ вермат унажык ошкыны сы понда, мый Сія керис ме пыр.

Бур Юӧр дор сулавны тшӧктӧм*и


27 Мый бы эз вӧв, лоӧ Кристослӧ туяна*к отирӧн, олӧ Сы Бур Юӧр сьӧрті. Локта тіян дынӧ, ог я лок, адззыла тіянӧс, ог я ─ ась ме кыла тіян йылісь бурсӧ: тійӧ пӧ ӧтлаын, ӧтік сьӧлӧмӧн кутчисит дорйыны Бур Юӧрсӧ да ассиныт веритӧмнытӧ
28 и одӧ пӧ полӧ ныись, кӧдна тіян вылӧ лэбтісьӧны. Тіян повтӧг олӧмныт нылӧ висьталас кулӧмас мунӧмныс йылісь, а тіянлӧ ─ мезмӧм йылісь. Эта быдӧс Енсянь.
29 Еныс эз сет миянлӧ дзир веритны Кристосыслӧ, но и пессьыны-мырсьыны*л Сы понда.
30 Менам пессьӧмӧ вӧлі син одзаныт. Ӧні менам пессьӧм-мырсьӧм йылісь тіянлӧ кывсьӧ. Тійӧ пессят-мырсят ме моз.




*а 1.1 вичку ─ церковь, община верующих

*б 1.2 бурсетӧм ─ благодать

*в 1.2 лӧнь олан ─ мир

*г 1.3 буркывтны ─ благодарить

*д 1.11 Ен сьӧрті веськыта олӧм ─ праведность

*е 1.11 воӧм ─ плод

*ж 1.15 етшасьны ─ спорить

*з 1.21 вермӧм ─ победа1.21 вермӧм ─ победа

*и 1.27 тшӧктӧм ─ заповедь, повеление

*к 1.27 туяна ─ достойный

*л 1.29 пессьыны-мырсьыны ─ страдать





ВЕЖА АПОСТОЛ ПАВЕЛЛӦН ФИЛИПЫН ОЛІССЕЗЛӦ ГИЖӦТ
Глава 2

Кристос сьӧрті овны тшӧктӧм


1 Кристосыс тіянӧс вынсьӧтӧ, а Сылӧн радейтӧмыс бурӧтӧ*а, Вежа Лолыс тіянӧс ӧтлаӧтӧ. Тійӧ отсасят да тӧждісят ӧтамӧдныт понда.
2 Сідзкӧ, содтӧ меным гажсӧ. Юраныт авйӧмныт*б, вежӧртӧмныт ась лоӧ ӧткодь. Мый колӧ керны, керӧ баитчӧмӧн, ӧтамӧднытӧ радейтӧ.
3 Нем эдӧ керӧ асьнытӧ мыччалӧм-лэбтӧм могись. Рам сьӧлӧмсянь мӧдікӧс пуктӧ асся вылынжыка.
4 Эд тӧждісьӧ дзир ас йывсиныт, тӧждісьӧ и мӧдіккез йылісь.

Олӧ Кристос моз


5 Авйӧ да керӧ Кристос Исусыс моз.



6 Кристосыс быдӧсын вӧлі Еныс кодь,

но Енкӧт ӧткодя олӧм бердӧ Сія эз видзсьы.

7 Сія эд быдӧс колис

да морт моз чужис,

Асьсӧ рабӧдз лэдзис,

быдӧсын лоис морт кодь.

8 Асьсӧ Сія лэдзис-раммӧтіс,

кывзісис нельки кувтӧдззас,

крест вылын кувтӧдз.

9 Сійӧн и лэбтіс Сійӧ Еныс медвылӧ.

Сетіс Сылӧ мӧддэс сьӧрті медбур ним,

10 Исус ним одзын

медбы быдыс сувтіс пидзӧс вылас:

енӧжас, му вылас да му пыдӧсас.

11 Ен Айсӧ ошкӧм могись ась быд морт висьталӧ:

«Кристос Исусыс ─ Дӧсвидзись!»



Кывзісьӧм йылісь


12 Менам донаэзӧ, тійӧ эд пыр кывзісит. Тійӧ менӧ кывзіситӧ, кӧр ме вӧлі тіянкӧт, а ӧні, кӧр ме абу тіянкӧт, буржыка кывзісят. Сідзкӧ, Енсис полӧмӧн тӧждісьӧ асланыт мезмӧм понда.
13 Ачыс Еныс эд уджалӧ тіян пытшкын, ӧзйӧтӧ тіянӧс Ас сьӧртӧттяс керны бурсӧ.


14 Быдӧс керӧ норасьтӧг, етшасьтӧг.
15 Сэк тіян сайын оз ло ӧтік умӧль керӧм, и отирыслӧ сэк нем лоас висьтавны тіян йылісь умӧльсӧ. Тійӧ Енлӧн сӧстӧм челядь. Енӧжын югдӧтан кӧдзуввез*в моз югьялат эстӧн ылалӧм, лэдзчисьӧм отир коласын.
16 Тійӧ видзсят олан сетан Кыв бердӧ. Сійӧн ме понда ошшасьны Кристослӧн локтан лунӧ: ме ассим олан туйӧс эг мун весись, эг весись мырсьы.
17 Ме уджала тіян веритӧм понда. И ковсяс кӧ меным тіян понда нельки кисьтны ассим вирӧс да вайны ачымӧс езъялан козин*г туйӧ, ме и сэк гажма. Понда гажӧтчыны тіянкӧт ӧтлаын.
18 Этасянь и тійӧ гажмӧ, гажмӧ мекӧт ӧтлаын.

Тимофей да Епафродит йылісь


19 Дӧсвидзись Исус отсӧтӧн ме лӧсьӧтча чожа ыстыны тіян дынӧ Тимофейсӧ. Сія меным висьтасяс тіян олӧм йылісь, и менам сьӧлӧмӧ бурмас.
20 Тимофейыс моз тіян понда сідз тӧждісиссес менам сэсся абуӧсь.
21 Быдӧнныс эд кошшӧны ас пондасиныс, озӧ кошшӧ сійӧ, мый Кристос Исуслӧ колӧ.
22 Тимофейыслісь уджалӧмсӧ тійӧ эд тӧдат. Бур Юӧрсӧ висьтасьӧмӧ коста сія меным отсасис зон моз.
23 Ме лӧсьӧтча сійӧ ыстыны тіян дынӧ сэк жӧ, кӧр понда тӧдны, мый лоас мекӧт.
24 Ме тӧда: Еныс отсӧтӧн чожа и ачым локта тіян дынӧ.
25 Меным отсасьны тійӧ ыстыліт Епафродит воннымӧс. Ме адзза, ӧні сійӧ колӧ бӧр ыстыны тіян дынӧ. Сія мекӧт ӧтлаын керис уджсӧ, бура отсасис.
26 Сія ӧддьӧн мӧдіс тіянӧс быдӧннытӧ адззывны. Тіянлӧ пӧ кывсьӧм сы шогалӧм йылісь, сійӧн сія тӧждісис.
27 Сія сьӧкыта шогаліс, вӧлі кулан дорын ни. Еныс сылӧ отсаліс, веськӧтіс сійӧ. Сійӧ веськӧтӧм пыр отсаліс и меным, медбы менам эз сод тӧждісьӧмӧ.
28 Сійӧн и эг понды Епафродитсӧ видзны дынам, ысті тіян дынӧ. Сійӧ казялӧмсянь тійӧ гажмат, и ме етшажык понда тӧждісьны.
29 Сійӧ, Дӧсвидзисьсянь воннытӧ, гажӧн панталӧ. Сэтшӧммес понда тӧждісьӧ, нійӧ бурӧ пуктӧ*д.
30 Кристослӧн удж понда эд сія вӧлі кулан дорас. Сылӧн и оланыс вермис орны. Сія меным бура отсасис, тійӧ эдӧ вермӧ да.




*а 2.1 бурӧтны ─ утешить

*б 2.2 авйыны ─ смыслить

*в 2.15 кӧдзув ─ звезда

*г 2.17 езъялан козин ─ жертвенный дар, жертва

*д 2.29 бурӧ пуктыны ─ уважать





ВЕЖА АПОСТОЛ ПАВЕЛЛӦН ФИЛИПЫН ОЛІССЕЗЛӦ ГИЖӦТ
Глава 3

Оланын медколанаыс ─ тӧдны Кристоссӧ


1 Сідзкӧ, воннэзӧ, гажӧтчӧ Дӧсвидзисьыскӧт ӧтлаасьӧмсянь! Эта йылісь тіянлӧ бӧра гижны меным абу сьӧкыт, а тіянӧс гижӧмӧ видзас умӧльсис.
2 Ылынжыка видзсьӧ умӧляс велӧтіссес дынісь, кӧдна тшӧктӧны тіянӧс асьнытӧ вундыштыштны. Нія кыдз лӧг поннэз.
3 Былись вундыштыштӧммес ─ этӧ мийӧ: копрасям Еныслӧ, кыдз велӧтӧ миянӧс Сылӧн Лолыс. Ошшасям Кристос Исусӧн, огӧ надейтчӧ ас выланым.
4 А кин пондас ас вылас надейтчыны, то меным ас вылам позьӧ надейтчыны ӧддьӧнжык.
5 Ме эд кыкьямысӧт лунас вундыштыштӧм, Израиль отир коласісь, Вениамин увтырись, иудейезсянь чужи иудей, вӧлі фарисей, олі Моисейлӧн Туйдӧт сьӧрті.
6 Ме быд вынісь вашӧтлі Кристослісь вичкусӧ, Сылӧ веритіссесӧ. Видзӧтны кӧ Моисейлӧн Туйдӧт сьӧрті, ме веськыта олі, ме сайын эз вӧв умӧль керӧмыс.
7 Мый меным одзжык вӧлі медколана, ӧні Кристосыс понда сія абутӧм туйӧ.
8 Менам Дӧсвидзисьыс ─ Кристос Исус. Сійӧ тӧдӧм понда быдӧс пукта абутӧм туйӧ. Сы понда ме быдӧс коли. Быдӧс мӧдіксӧ ме пукті ёг туйӧ, медбы Кристосыс вӧлі мекӧт,
9 и ме Сыкӧт ӧтлааси да лои Ен сьӧрті веськыта олісьӧн. Веськыта оланӧ менам абу Туйдӧт сьӧрті керӧмӧ понда, а Кристослӧ веритӧмӧ понда. Еныс эд пуктӧ Сы сьӧрті веськыта олісьӧ дзир сійӧ, кин веритӧ Кристослӧ.
10 Меным колӧ тӧдны Сійӧ, Сылісь ловзьӧтан вынсӧ, Сы моз пессьыны-мырсьыны да Сы моз кувны.
11 Поди, сэк и кулӧм бӧрам ловзя.

Вынсьӧтчӧ лоны быдсӧн буррезӧн*а


12 Ог шу этадз: «Ме локті ни коланаӧдззас да лои быдсӧн бурӧн». Дзир вынсьӧтча мунны одзлань, медбы локны сэтчӧдз, менӧ эд корис Кристос Исусыс.
13 Воннэзӧ, ме эг на лок коланаӧдззас. Ме верма висьтавны ӧтікӧ: бӧрам кольччӧмсӧ вунӧтӧмӧн иньдӧтча одзлань.
14 Тэрмася котӧртны одзлань, медбы босьтны енӧжись козинсӧ. Сійӧ босьтны Еныс корис Кристос Исускӧт ӧтлаасьӧммесӧ.

Овны велӧтӧм


15 Сідзкӧ, кин миян коласісь быдсӧн вежсис бурланьӧ, сылӧ сідз и колӧ авйыны. А мӧдмоза кӧ мыйкӧ авйатӧ, сійӧ тіянлӧ Еныс осьтас.
16 Сідзкӧ, мый мийӧ ештім тӧдны, сійӧ колӧ юрын видзны да сы сьӧрті овны.


17 Воннэзӧ, олӧ ме моз. Видзӧтӧ ны вылӧ, кӧдна олӧны миян моз.
18 Ме тіянлӧ одзжык унаэз йылісь баитлі ни. Ӧні ны йылісь баита синва пыр. Нія Кристослӧн крест вылын керӧмлӧ паныт лэбтісьӧны.
19 Нія мунӧны кулӧмас, нылӧн енныс ─ гыркныс, нія ошшасьӧны рожа кулян керӧмнаныс. Юраныс видзӧны дзир му вылісьсӧ.
20 Миян оланінным енӧжас. Сэтчинсянь мийӧ и видзчисям Мездӧтісьсӧ, миянлісь Дӧсвидзись Кристос Исуссӧ.
21 Сылӧ сетӧм вын быдӧс босьтны Аслас киӧ. Сія жӧ вынӧн Кристосыс миянлісь кулана вывтыррезнымӧс мӧдкодьсьӧтас. Нія лоасӧ Сылӧн югьялан вывтыр кодьӧсь.




*а 3.12 быдсӧн бур ─ совершенный





ВЕЖА АПОСТОЛ ПАВЕЛЛӦН ФИЛИПЫН ОЛІССЕЗЛӦ ГИЖӦТ
Глава 4

Велӧтӧммез


1 Менам воннэзӧ, ме тіянӧс ёна радейта. Пыр видзчися тіянкӧт пантасьны. Тійӧ эд менам гажӧ да ошшасян юркытшӧ. Донаэзӧ, ёна видзсьӧ Дӧсвидзисьыс бердӧ!


2 Кора Еводиясӧ да Синтикиясӧ: ас коласаныт лӧсялӧ. Тійӧ эд Дӧсвидзисьлӧн.
3 Ме кора и тэнӧ, мекӧт сьӧлӧмсянь уджалісь вонӧ, отсав нылӧ. Климентыскӧт да мӧдік уджаліссескӧт Бур Юӧрсӧ висьтасьӧмным коста сойезным пыр отсалісӧ миянлӧ. Нылӧн быдӧнныслӧн эд ниммезныс гижӧмась Олан небӧгас*а.


4 Пыр лоӧ гажаӧсь, тійӧ эд олат Дӧсвидзисьыскӧт ӧтлаасьӧмӧн. Мӧдпырись шуа: лоӧ гажаӧсь.
5 Ась быд мортыс адззӧ тіянлісь рама*б видзсьӧмнытӧ. Дӧсвидзисьыс эд матын ни.
6 Нем понда эдӧ тӧждісьӧ. Сы туйӧ пыр кеймӧ, кеймисьӧ Еныслӧ, буркывтӧ Сійӧ. Быдӧс, мый тіянлӧ колӧ, висьталӧ Сылӧ.
7 Сэк Еныслӧн сетӧм лӧньыс видзас тіянлісь сьӧлӧммезнытӧ да мывкыднытӧ Кристос Исусыскӧт ӧтлаасьӧмӧн. Еныслісь сійӧ сетӧм лӧньсӧ мортыс и вежӧртны оз вермы.
8 Воннэзӧ, медбӧрын кора, авйӧ дзир сы йылісь, мый быль, мый туйӧ, мый веськыта*в, мый сӧстӧм, мый морт сьӧлӧм сьӧрті да мыйсянь долыт. Авйӧ дзир сы йылісь, мыйсянь бур петӧ да мый понда позьӧ ошкыны.
9 Керӧ, мыйӧ тійӧ велаліт, мый кыліт, адззыліт да босьтіт месянь. Сэк лӧньсӧ сетісь Еныс лоас тіянкӧт.

Отсасьӧм понда буркывтӧм


10 Ме ёна гажми ӧтлаын Дӧсвидзисьыскӧт, тійӧ эд бӧра пондіт тӧждісьны ме понда. Тійӧ и одзжык мӧдіт меным отсасьны, да сэк тіянлӧ сідз эз лӧсявлы.
11 Этадз баита не сысянь, жыв меным колӧ отсӧт. Ме велалі овны сійӧн, мый менам эм.
12 Кужа овны етшанас, кужа овны унанас. Ме быдӧс адззылі, быдӧсӧ велалі: пӧттӧдз сёйны и тшыгьявны, кужа унасӧ видзны да етшанас тырмӧтчыны.
13 Кристос Исусыскӧт ме быдӧс верма, Сія менӧ вынсьӧтӧ да.
14 Тійӧ эд бурӧ керит: кокньӧтіт менчим мырсьӧмӧс сьӧкыт кадӧ.
15 Филипын оліссез, тійӧ тӧдат: уджӧс пондӧтікам ме петі Македонияись. Сы коста ӧтік вичку меным эз отсав сьӧмнас, дзир тійӧ ӧтнаныт.
16 Тійӧ Фессалоникаас раз-мӧд ыстыліт меным отсӧтсӧ.
17 Этадз ог баит сы понда, жыв видзчися тіянсянь козиннэз. Меным колӧ, медбы керӧмсяняныт тіянлӧ бурыс локтіс.
18 Тіянлісь ыстӧмнытӧ Епафродитыс меным быдӧс вайис. Ӧні менам быдӧс эм коланаысся унажык. Эта керӧмныт Еныс сьӧрті, кыдз бур езъялан козин, чӧскыт руа тшынӧтӧм.
19 И менам Енӧ сетас тіянлӧ быдӧс коланасӧ Кристос Исус отсӧтӧн. Югьялан Еныслӧн эд быдӧс эм.
20 Миян Ен Айнымлӧ ошкӧмыс пырся-пыр! Аминь.

Медбӧрья юӧррез


21 Кристос Исуслӧн быдӧс вежа отирлӧ миянсянь пым юӧррез. Юӧррез тіянлӧ ыстӧны и ме дынісь воннэзӧ.
22 Юӧррез тіянлӧ ыстӧны быдӧс вежа отирыс. Пым юӧр тіянлӧ ыстӧны Рим ӧксу керкуын уджаліссес.
23 Миян Дӧсвидзись Кристос Исуслӧн бурсетӧмыс ась лоас тіянкӧт быдӧнныткӧт! Аминь.




*а 4.3 небӧг ─ книга

*б 4.5 рам ─ кроткий

*в 4.8 веськыта ─ справедливо






ВЕЖА АПОСТОЛ ПАВЕЛЛӦН КОЛОСЫН ОЛІССЕЗЛӦ ГИЖӦТ


Глава 1

Гижны пондӧтӧм


1 Гижӧ Павел, Кристос Исуслӧн апостол. Апостоллісь уджсӧ керны Еныслӧ вӧлі колӧм менӧ сувтӧтны. Тимофей вонӧкӧт
2 гижам Колосын олісь вежа отирлӧ, Кристос Исуслӧ веритісь воннэзлӧ.
3 Ен Айнымсянь да Дӧсвидзись Кристос Исуссянь бурсетӧм*а да лӧнь олан*б тіянлӧ!

Енсӧ буркывтӧм*в


Тіян понда кеймиканым пыр буркывтам Енсӧ, миян Дӧсвидзись Кристос Исуслісь Айсӧ.
4 Миянлӧ кывсис Кристос Исуслӧ тіян веритӧм йылісь да быдӧс вежа отирсӧ радейтӧмныт йылісь.
5 Веритӧмныт да радейтӧмныт тіян эмӧсь сійӧн, мыля тійӧ надейтчат енӧжас лӧсьӧтӧм вылӧ. Сы йылісь тійӧ кыліт Бур Юӧрлісь былись кывсӧ висьтасьӧм коста.
6 Эта кылыс локтіс тіян дынӧдз и паськалӧ быдсӧн муыс пасьта. Сія быдлаын керӧ ассис уджсӧ да сетӧ воӧмсӧ*г. Эта керсьӧ Бур Юӧрсӧ кылӧмныт лунсянь, кӧр тійӧ пондіт тӧдны Енлӧн бурсетӧм йылісь быльсӧ.
7 Сійӧ тіянлӧ висьтасис дона Епафрас, кӧда миянкӧт уджалӧ. Сія Кристослӧн надейнӧй кысъялісь*д, уджалӧ тіян дынын.
8 Сія и вайис миянлӧ тіян радейтӧм йылісь юӧрсӧ. Сійӧ радейтӧмсӧ козьналіс тіянлӧ Вежа Лов.


9 Эта йылісь кылӧм бӧрын мийӧ орӧттӧг кеймам тіян понда. Сія лунсянь корам, медбы тіян вӧлі Ловсянь мывкыд*е вежӧртны быдӧс, мый Еныс сьӧрті.
10 Мийӧ кеймам, медбы тіян оланныт вайис Енлӧ ошкӧм и быдӧс керит Сы сьӧрті. Кеймам, медбы бурсӧ керӧмнаныт вайит воӧм да буржыка пондіт тӧдны Енсӧ.
11 Еныс ась вынсьӧтас тіянӧс Аслас югьялан вынӧн*ж, медбы сьӧкыт кадӧ видзсьыны эз быр мыланыт*з да эдӧ ӧштӧ гажсӧ.
12 Буркывтӧ Ен Айнымӧс! Сія миянӧс корис югытінас. Ӧтлаын вежа отиркӧт Сія и миянлӧ сетас лӧсьӧтӧм пайсӧ*и.
13 Пемытыс ыждаліс миян вылын, а Еныс миянӧс мездіс да пыртіс Аслас дона Зонлӧн Юраланінӧ.
14 Зоныс миян понда вештісис Аслас вирӧн да проститіс миянлісь умӧль керӧммезнымӧс.

Кристос йылісь

15 Зоныс быдӧсын тыдавтӧм Еныс кодь.

Быдӧс аркмӧтӧмӧдз*к Сія вӧлӧм ни.

16 Енӧжисьыс да му вылісьыс,

тыдаланаыс да тыдавтӧмыс ─

быдӧс вӧлі аркмӧтӧм Сы пыр.

Вылынжыка пукаліссес да юраліссес,

веськӧтліссес да выннэс ─

быдӧс вӧлі аркмӧтӧм Сы пыр да Сы понда.

17 Быдӧс аркмӧтӧмысся одзжык

Сія эд вӧлӧм ни.

Быдӧс видзсьӧ Сы вылын.

18 Сія вывтырыслӧн, вичкуыслӧн*л, Юрыс.

Сія ─ быдӧс Пондӧтісь,

кулӧмись медодзза Ловзись,

медбы быдӧсын Сія вӧлі медодззаӧн.

19 Айыс юрас видзӧм,

медбы Зоныс быдӧсын вӧлі Сы кодь.

20 Зоныс отсӧтӧн Айыс мӧдӧм быдӧнныскӧт бурасьны.

Кристослӧн крест вылас киссьӧм Вирӧн

Еныс лӧсьӧтчӧм бурасьны*м быдӧскӧт,

мый му вылас да енӧжас.


21 Одзжык тійӧ умӧльсӧ керӧмныт кузя Еныс дынсянь вӧліт ылынӧсь, Сылӧ паныт лэбтісьліт*н.
22 Ӧні Еныс тіянкӧт бурасис Кристосыс вывтырын, Сы кулӧм пыр. Сія тіянӧс мӧдӧ сувтӧтны одзас сӧстӧммезӧн да вежаэзӧн. Сылӧ колӧ, медбы тіян сайын эз вӧв нем умӧльыс.
23 Сійӧн тіянлӧ колӧ ёна сулавны веритӧмас. Бур Юӧрыс сетіс тіянлӧ надеясӧ, сэтісь эд янсалӧ. Тіянлӧ да и енӧж увтас быд олісьӧ сія вӧлі юӧртӧм. Меным, Павеллӧ, Еныс сетіс сійӧ уджсӧ ─ висьтасьны Бур Юӧрсӧ.

Павеллӧ сетӧм удж


24 Ӧні, тіян понда пессьӧмӧ коста, менам сьӧлӧм вылам гаж. Му вылас менам пессьӧм-мырсьӧмӧ*о лоӧ содтӧтӧн Кристослӧн пессьӧм-мырсьӧм дынӧ. Ме мырся Кристослӧн вывтыр понда, а Сылӧн вывтырыс ─ вичкуыс.
25 Ме вичкуын уджалісь, кера Енлісь лӧсьӧтӧмсӧ. Сія меным сетіс этӧ уджсӧ: юӧртны тіянлӧ Сылісь Кывсӧ быдсӧн.
26 Кӧркӧся каддэзсянь увтырись увтырӧ шогмӧммез шогья сія тӧдлытӧм*п Кылыс вӧлі сайӧвтӧм. Ӧні Еныс сійӧ осьтіс Аслас вежа отирлӧ.
27 Ачыс Еныс нылӧ сетіс тӧдны, мымда бурыс да югьялӧмыс эта тӧдлытӧмын быд отирлӧ. Тӧдлытӧмыс то мый: Кристосыс олӧ тіян пытшкын. Сэтӧн и надеяныт локтан югьялӧм вылӧ.
28 Мийӧ ӧні Сы йылісь висьтасям. Отирсӧ туйдӧтам да велӧтам быдсӧн мывкыднаным. Сідз керам, медбы Кристос Исускӧт ӧтлаасьӧм отирсӧ вайӧтны Еныс одзӧ быдсӧн буррезӧн*р.
29 Ме эта понда и уджала, песся Сысянь сетӧм вынӧн, кӧда ме пытшкын ёна керӧ ассис уджсӧ.




*а 1.3 бурсетӧм ─ благодать

*б 1.3 лӧнь олан ─ мир

*в 1.4 буркывтны ─ благодарить

*г 1.6 воӧм ─ плод

*д 1.7 кысъялісь ─ слуга

*е 1.9 мывкыд ─ мудрость

*ж 1.11 югьялан вын ─ славное могущество, слава

*з 1.11 мыла ─ терпение

*и 1.12 лӧсьӧтӧм пай ─ наследство

*к 1.15 аркмӧтӧм ─ сотворение

*л 1.18 вичку ─ церковь, община верующих

*м 1.20 бурасьны ─ примириться

*н 1.21 паныт лэбтісьны ─ быть врагом

*о 1.24 пессьӧм-мырсьӧм ─ страдание

*п 1.26 тӧдлытӧм ─ тайный

*р 1.28 быдсӧн бур ─ совершенный





ВЕЖА АПОСТОЛ ПАВЕЛЛӦН КОЛОСЫН ОЛІССЕЗЛӦ ГИЖӦТ
Глава 2


1 Меным колӧ, медбы тійӧ тӧдіт, мымда ме песся тіян понда. Ме песся и Лаодикияын да Иерапольын оліссез понда, да и ны понда, кӧдна менӧ эзӧ и адззывлӧ.
2 Песся, медбы нылӧн радейтӧмнас ӧтлаӧтӧм сьӧлӧммезныс вынсялісӧ. Ась унажык пондӧны тӧдны да буржыка вежӧртӧны Ен Айнымлісь тӧдлытӧм сетӧмсӧ ─ Кристоссӧ.
3 Сы пытшкын меддонаыс ─ адззывлытӧм мывкыдыс да быдӧс тӧдӧмыс.
4 Сідз ме висьталі, медбы некин тіянӧс эз вермы ылӧтны кужӧмӧн баитӧмнаныс.
5 Ме кӧть вывтырнам абу тіянкӧт, но ловнам тіянкӧт. Ме адзза, тійӧ ёна сулалат Кристослӧ веритӧмас и тіян быдӧс арта*а. Сысянь менам сьӧлӧм вылам гаж.

Кристоскӧт ӧтлаасьӧмӧн олӧм


6 Тійӧ Дӧсвидзись Кристос Исуссӧ босьтіт сьӧлӧманыт. Сідзкӧ, сідз и одзлань олӧ Сыкӧт ӧтлаасьӧмӧн.
7 Тіянӧс эд велӧтісӧ Сылӧ веритны. Сійӧн лэдзӧ вуджжезнытӧ, ась вынсялӧ Кристослӧ веритӧмныт. Быд сьӧлӧмсянь буркывтӧ Енсӧ.


8 Воннэзӧ, видзӧтӧ, ась некин оз ылӧт тіянӧс морт мывкыдсянь баитӧмнаныс да абутӧмсӧ кӧсйӧмнаныс. Нія велӧтӧммес абу Кристоссянь, а морт мывкыдсянь. Сэтшӧм велӧтӧммес эд му вылісь выннэзсянь шогмисӧ.
9 Кристосыс пӧртчис мортӧ. Аслас вывтырын Сія мыччаліс Енлісь быдӧс тырмӧмсӧ*б.
10 Кристоскӧт ӧтлаасьӧмсянь и тіянлӧ сетӧм Енлӧн быдӧс тырмӧмыс. Кристосыс вына Юралісь быдкодь юраліссез да быдпӧлӧс выннэз вылын.
11 Сыкӧт ӧтлаасьӧмнаныт тійӧ вундыштыштӧмӧсь*в, но абу морт киӧн. Кристосыслӧн вундыштыштӧмыс мездіс тіянӧс умӧльсӧ керӧмсис, кӧда ыждаліс вывтыраныт.
12 Пыртчӧмныт коста тійӧ Сыкӧт вӧлітӧ дзебӧмӧсь, Сыкӧт и ловзит. Тійӧ эд веритіт Еныслӧ, Кӧда Аслас вынӧн ловзьӧтіс Кристоссӧ.
13 Тійӧ одзжык асланыт умӧль керӧммез кузя вӧліт кулӧмӧсь, эдӧ вӧлӧ вундыштыштӧмӧсь. Ӧтлаын Кристосыскӧт Еныс тіянӧс ловзьӧтіс. Сія миянлісь умӧль керӧммезнымӧс проститіс.
14 Миян умӧль керӧммез йылісь гижӧмсӧ Еныс чышкис, крест вылас дорӧмӧн косяліс гижӧтсӧ. Гижӧмыс понда миянлӧ ковсис бы вештісьны Туйдӧтас*г висьталӧм сьӧрті.
15 Кристос отсӧтӧн Еныс вермис юралісь-веськӧтліссесӧ. Мырддис выннысӧ, быдӧнныс одзын уськӧтіс нійӧ рожа кулянӧдззас.


16 Сідзкӧ, ась некин оз баит умӧльсӧ тіян йылісь сёян-юанныт кузя, кытшӧмкӧ вежалуннэз*д порйӧтӧм*е кузя, виль тӧлісьӧ да шоччисян лунӧ мыйкӧ керӧм кузя.
17 Ны сьӧрті олӧмыс дзир одзланьсяыслӧн вуджӧр, а быльыс ─ Кристос.
18 Эд лэдзӧ асьнытӧ бӧбӧтлыны ас мывкыдсянь рама видзсись отирлӧ, ангеллэзлӧ копрасиссеслӧ. Нія ошшасьӧны адззылӧммезӧн, кӧдна ылӧтӧны. Весись нія асланыс морт мывкыдӧн асьнысӧ лэбтӧны.
19 Сэтшӧммес озӧ видзсьӧ Юрыс бердӧ. Юрсяняс эд быдсӧн вывтырыс видзсьӧ. Сія быд торсӧ сӧннэзӧн да суставвезӧн йитӧ ӧтамӧд бердӧ. Ӧтлаӧтӧ ӧтік вывтырӧ ─ вичкуӧ. Еныс отсӧтӧн вывтырыс быдмӧ да вынсялӧ.


20 Тійӧ Кристосыскӧт куліт, мезмит му вылісь выннэзсис. Мыйлӧ сэк видзсят ны бердӧ, жыв олат му вылісь отир моз этна тшӧктӧммез*ж сьӧрті:
21 «Сы бердӧ эн павкӧтчы», «сійӧ эн сёй», «сійӧ эн вӧрӧт?»
22 Отирыслӧн сэтшӧм тшӧктӧм-велӧтӧммес эд дзир сы йылісь, мый бырӧ.
23 Отирыс ас мознаныс керӧны, жыв нія Ен сьӧрті олӧны, ас мывкыдсянь рама видзсьӧны да тшыгьялӧны. Этадз олӧмныс мыччалӧ, жыв нія бур мывкыдаӧсь, но сэтісь абу бурыс. Сія оз отсав нылӧ вермыны вывтырныслісь умӧльсӧ керны ӧзйӧтчӧммесӧ*з.




*а 2.5 арт ─ порядок

*б 2.9 быдӧс тырмӧм ─ полнота

*в 2.11 вундыштыштны ─ совершить обряд обрезания

*г 2.14 Туйдӧт ─ Закон Моисея

*д 2.16 вежалун ─ праздник

*е 2.16 порйӧтны ─ отметить

*ж 2.20 тшӧктӧм ─ заповедь, повеление

*з 2.23 ӧзйӧтчӧм ─ похоть





ВЕЖА АПОСТОЛ ПАВЕЛЛӦН КОЛОСЫН ОЛІССЕЗЛӦ ГИЖӦТ
Глава 3

Кристос отирӧс овны велӧтӧм


1 Тійӧ Кристосыскӧт ловзитӧ кӧ, то кошшӧ енӧж вылісьсӧ. Сэтчин эд Еныс дынын веськыт ладорас пукалӧ Кристосыс.
2 Енӧж вылісьсӧ юраныт видзӧ, эдӧ му вылісьсӧ.
3 Тійӧ кулітӧ, ӧні тіян оланныт Кристосыскӧт сайӧвтӧм Еныс пытшкын.
4 Тіян оланныт ─ Кристос. Кӧр Сія локтас, сэк и тійӧ Сыкӧт локтат югьялӧмас.


5 Сідзкӧ, му вылас оліссез сьӧрті керӧмнытӧ пӧдтӧ. Нія керӧммес ─ кыскасьӧм, сэрпӧсьмӧм, ӧзйӧтчӧм, умӧльсӧ керны юрӧ пыртӧм, горшасьӧм. А горшасьӧмыс ─ ас керӧм енлӧ копрасьӧм.
6 Этна керӧммез понда Еныслӧн лӧгыс локтас кывзісьтӧм отирыс вылӧ.
7 Одзжык и тійӧ сідз жӧ олітӧ:
8 тійӧ лӧгаліт, лёксявліт, видчит, морт йылісь вӧвлытӧмсӧ висьтавліт, нёштӧм кыввезӧн баитіт. Ӧні сійӧ быдӧс чапкӧ.
9 Ӧтамӧдныт одзын эд бӧбӧтчӧ. Одзза моз олӧмнытӧ тійӧ эд важ паськӧм моз чапкит
10 да пасьталіт вильӧ. Быдыс тіян коласісь пӧртчис виль мортӧ, кӧда пыр вильмӧ. Енсӧ буржыка тӧдӧмсянь виль мортыс пондӧ вачкисьны Аркмӧтісьыс вылӧ.
11 Ӧні иудей, мӧдік отир я, вундыштыштӧм, абу я вундыштыштӧм, варвар*а, скиф*б, раб, абу я раб ─ нія ӧтамӧдныскӧт озӧ янсӧтчӧ. Эстӧн эм дзир Кристос, Сія ─ быдӧс да быдӧсын!


12 Тійӧ Енлӧн бӧрйӧммез, тійӧ ─ вежа отир. Сія тіянӧс радейтӧ. Сідзкӧ, лоӧ небыт сьӧлӧмаӧсь, бура отсасьӧ, лоӧ бур мывкыдаӧсь, рамӧсь, мыла быртӧг кужӧ видзсьыны,
13 ӧтамӧдныткӧт кужӧ лӧсявны. Вонныт вылӧ эм кӧ тіян кытшӧмкӧ норасьӧм, эд лӧгасьӧ. Кристосыс проститіс тіянӧс, тійӧ Сы моз проститӧ.
14 Сэтчӧ содтӧ радейтӧмнытӧ, сія медколана. Сія быдӧс ӧтлаӧтӧ да вайӧтӧ быдсӧн бурӧдз.
15 Еныслӧн сетӧм лӧньыс ась веськӧтлӧ сьӧлӧммезнаныт. Тійӧ эд корӧмӧсь лӧнь оланӧ, ӧктӧмӧсь ӧтік вывтырӧ. Енсӧ буркывтны эд вунӧтӧ!
16 Кристослӧн кылыс ась тыртӧ тіянӧс. Быдсӧн мывкыднаныт велӧтӧ, вежӧрсьӧтӧ ӧтамӧднытӧ Енсӧ ошкан кыввезӧн, сьыланкыввезӧн, Ловсянь сетӧм сьылӧтаннэзӧн. Енлӧн бурсетӧм понда сьӧлӧмсянь ошкӧ-сьылӧтӧ Дӧсвидзисьсӧ.
17 Мый керат кылын, уджын я, быдӧс керӧ Дӧсвидзись Кристос Исус нимӧн. Сы пыр буркывтӧ Ен Айнымӧс.

Гортын олӧм йылісь


18 Иннез, кывзісьӧ ассиныт жӧниккезнытӧ. Сідз эд колӧ керны Дӧсвидзисьлӧн отирлӧ.
19 Ай отир, радейтӧ ассиныт иннезнытӧ. Нійӧ чорыта эд видзӧ.
20 Челядь, ассиныт ай-мамнытӧ пыр кывзісьӧ. Сідз керӧмыс Дӧсвидзисьыс сьӧрті.
21 Айез, ассиныт челядьнытӧ эд лӧгӧтлӧ, медбы нія юрнысӧ эзӧ ӧшӧтӧ.


22 Раббез, быдӧсын кывзісьӧ кӧзяиннэзнытӧ. Енсис полӧмӧн быдӧс керӧ сьӧлӧмсянь бура. Бура керӧмныт ась оз ло дзир син одзын мыччалӧм могись.
23 Быдӧс керӧ сьӧлӧмсянь, жыв тійӧ Дӧсвидзисьлӧ керат, а одӧ мортлӧ.
24 Тӧдат эд, Дӧсвидзисьыс козьналас тіянлӧ лӧсьӧтӧм пайсӧ. Тійӧ эд кысъялат*в Дӧсвидзись Кристослӧ.
25 Кин умӧльсӧ керӧ, сія босьтас аслас керӧм понда. Еныс эд оз видзӧт чужӧм сьӧрті.




*а 3.11 варвар ─ греккез сідз шувлісӧ мӧдік отирӧс

*б 3.11 скиф ─ сідз кӧркӧ шуӧмась отирӧс, кӧдна олӧмась Сьӧд Саридз сайын ойланяс

*в 3.24 кысъявны ─ служить





ВЕЖА АПОСТОЛ ПАВЕЛЛӦН КОЛОСЫН ОЛІССЕЗЛӦ ГИЖӦТ
Глава 4

Велӧтӧммез


1 Кӧзяиннэз, асланыт раббезкӧт быдӧс керӧ веськыта*а. Быдӧнныскӧт видзсьӧ ӧтмоза. Видзӧ тӧдвыланыт: и тіян вылын енӧжас эм Кӧзяин.


2 Дугдывтӧг кеймӧ! Кеймӧ вежӧра юрӧн да Енсӧ буркывтӧмӧн.
3 Кеймӧ и миян понда. Еныс ась осьтӧ ыбӧссэсӧ, медбы вермим висьтасьны Енлісь Кывсӧ, Кристос йылісь тӧдлытӧмсӧ. Ӧні ме эд сы понда и пукала.
4 Кеймӧ ме понда, медбы верми Сы йылісь висьтасьны кыдз колӧ.
5 Мӧдіккескӧт, кӧдна озӧ веритӧ, асьнытӧ видзӧ бур мывкыдӧн. Позьӧ кӧ, быд кадӧ ныкӧт баитӧ.
6 Пыр сёрнитӧ бур сьӧлӧмсянь, но солыштӧм кыввезӧн. Сэк пондат тӧдны, мый висьтавны быд юасисьлӧ.

Юӧррез


7 Ме йылісь тіянлӧ быдӧс висьтасяс Тихикыс. Сія менам дона вон, ӧтлаын уджалісь да Дӧсвидзисьлӧн надейнӧй кысъялісь.
8 Ме сійӧ ысті тіян дынӧ. Сія тӧдмалас тіян олӧм йылісь да вынсьӧтас тіянӧс.
9 Сійӧ ыстім дона Онисим воннымкӧт. Сія надейнӧй вонным петіс тіян коласісь. Нія тіянлӧ быдӧс висьтасясӧ татӧн керсьӧм йылісь.


10 Тіянлӧ юӧр ыстӧ Аристарк. Сія пукалӧ ӧтлаын мекӧт. Пым юӧр и Марксянь. Сія Варнавалӧн очавон*б. Сы йылісь тіянлӧ вӧлі юӧртӧм ни: локтас кӧ, босьтӧ сійӧ дынаныт.
11 Юӧр ыстӧ и Исус, кӧдӧ шуӧны Иустӧн. Иудейез коласісь нія ӧтнаныс уджалӧны мекӧт Енлӧн Юралӧм*в понда. Нія менчим сьӧлӧмӧс кокньӧтӧны.


12 Пым юӧр ыстӧ тіян Епафрас, Кристос Исуслӧн раб. Сія дугдывтӧг кеймӧ, пессьӧ тіян понда, медбы тійӧ вынсяліт да лоит быдсӧн бурӧсь*г и медбы тіян быдӧс вӧлі Еныс сьӧрті.
13 Тіянлӧ висьтала сы йылісь: сія уна уджалӧ, тӧждісьӧ тіян понда да и Иерапольын да Лаодикияын оліссез понда.
14 Тіянлӧ юӧр ыстӧны Димас да миян дона веськӧтісь Лука.


15 Миянсянь юӧр ыстӧ Лаодикияись воннэзнымлӧ, Нимфанлӧ да веритіссезлӧ, кӧдна ӧксьывлӧны сы ордын.
16 Этӧ гижӧтсӧ лыддьӧтат да ыстӧ Лаодикияас, ась и нія лыддьӧтӧны. А тійӧ лыддьӧтӧ нылӧ ыстӧм гижӧтсӧ.
17 Аркипыслӧ висьталӧ сідз: «Видзӧт, тэныт уджсӧ сетіс Дӧсвидзисьыс, сійӧ ештӧт*д».
18 Ме, Павел, медбӧрья кыввесӧ гижа аслам киӧн*е. Месянь тіянлӧ пым юӧр. Тӧдвыланыт видзӧ менчим Кристос понда пукалӧмӧс. Еныслӧн бурсетӧмыс ась лоас тіянкӧт быдӧнныткӧт! Аминь.




*а 4.1 веськыта ─ справедливо

*б 4.10 очавон ─ двоюродный брат

*в 4.11 Енлӧн Юралӧм ─ Царство Божье

*г 4.12 быдсӧн бур ─ совершенный

*д 4.17 ештӧтны ─ завершить

*е 4.18 Эта гижӧтыс гижӧм апостол Павеллӧн висьтавлӧм бӧрсянь.






ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ МЕДОДЗЗА ГИЖӦТ


Глава 1

Гижны пондӧтӧм


1 Мийӧ ─ Павел, Силуан да Тимофей ─ гижамӧ Фессалоникаӧ Ен Айлӧн да Дӧсвидзись Кристос Исуслӧн вичкулӧ*а. Бурсетӧм*б да лӧнь олан тіянлӧ Ен Айнымсянь да Дӧсвидзись Кристос Исуссянь!

Фессалоникаын оліссез понда Енсӧ буркывтӧм*в


2 Мийӧ кеймиканым пыр касьтывлам тіянӧс, буркывтам Енсӧ тіян понда.
3 Ен Айным одзын мийӧ пыр касьтывлам тіянлісь веритӧмсянь керӧмнытӧ, радейтӧмсянь уджалӧмнытӧ да мыла*г быртӧг миян Дӧсвидзись Кристос Исус вылӧ надейтчӧмнытӧ.
4 Воннэзӧ, мийӧ тӧдам, Еныс тіянӧс радейтӧ. Сія тіянӧс бӧрйис.
5 Тіян дынын миян Бур Юӧрсӧ висьтасьӧмным эз вӧв дзир ӧтік кыввезӧн. Мийӧ висьтасим ёна веритӧмӧн да Вежа Лов вынӧн. Тійӧ эд асьныт тӧдат, кытшӧмӧсь мийӧ вӧлімӧ тіянлӧ отсасьӧмным коста да тіянкӧт овтӧн.
6 Уна шогсьӧм-мырсьӧм коста тійӧ гажӧн босьтіт Енлісь Кывсӧ. Сія гажыс Вежа Ловсянь. Сысянь тійӧ пондіт керны миян моз да Дӧсвидзисьыс моз.
7 Сідз тійӧ лоит отирӧн, кӧда вылӧ Македонияись да Акаияись быдӧс веритіссес видзӧтӧны.
8 Тіян дынсянь эд Дӧсвидзисьлӧн Кылыс паськаліс Македонияӧттяс да Акаияӧттяс. Да и быдлаын пондісӧ тӧдны Енлӧ веритӧмныт йылісь. Сійӧн миянлӧ мӧдіккезлаын нем оз ков висьтасьны тіян йылісь.
9 Нія эд асьныс висьтасьӧны миянлӧ, кыдз тійӧ миянӧс панталіт да ас керӧм еннэз дынісь бергӧтчит ловья да былись Енлань, медбы Сылӧ кысъявны*д.
10 Тійӧ пондіт видзчисьны енӧжсянь Енлісь Исус Зонсӧ, Кӧдӧ Сія ловзьӧтіс кулӧмись. Исусыс эд миянӧс мездӧ локтан лӧгсис.




*а 1.1 вичку ─ церковь, община верующих

*б 1.1 бурсетӧм ─ благодать

*в 1.2 буркывтны ─ благодарить

*г 1.3 мыла ─ терпение

*д 1.9 кысъявны ─ служить





ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ МЕДОДЗЗА ГИЖӦТ
Глава 2

Павеллӧн Фессалоникаын удж


1 Воннэзӧ, асьныт тӧдатӧ: тіян дынӧ вовлӧмным эз вӧв весись.
2 Тіян дынӧ локтытӧдз Филип карас уна сьӧкытыс усис миян вылӧ: миянӧс вартлісӧ, умӧльтісӧ. Но мийӧ эгӧ повзьӧ отир лэбтісьӧмись. Еныс отсӧтӧн мийӧ повтӧг висьтасим тіянлӧ Сылісь Бур Юӧрсӧ.
3 Миян велӧтӧмын эз вӧв бӧбӧтлӧмыс да ылӧтлӧмыс. Сэрпӧсьсӧ юрын нем эгӧ видзӧ.
4 Еныс тӧдмаліс-видзӧтіс*а миянлісь сьӧлӧммезнымӧс. Сія миянӧс шуис туяна*б отирӧн висьтасьны Сылісь Бур Юӧрсӧ. Мийӧ эд вынсьӧтчам керны Ен сьӧрті, а огӧ морт сьӧрті.


5 Тійӧ тӧдат: мийӧ некӧр эгӧ баитӧ виа бордӧн мавтӧмӧн моз. Мийӧ нем эгӧ керӧ аслыным мыйкӧ босьтӧм могись, Еныс тӧдӧ.
6 Мийӧ огӧ видзчисьӧ мортсянь ошкӧмсӧ, не тіянсянь, не мӧдіккезсянь.
7 Кыдз Кристослӧн апостоллэз мийӧ вермим локны тіян дынӧ юррезнымӧс чатыртӧмӧн. Но тіян коласын мийӧ асьнымӧс видзим небытика, ассис челядьсӧ вердісь мам моз.
8 Миянӧс сьӧлӧмным кыскӧ тіян дынӧ. Мийӧ тіянлӧ висьтасим Бур Юӧрсӧ и ассиным ловнымӧс пуктім тіян понда. Тійӧ сэтшӧм донаӧсь лоит миянлӧ.
9 Воннэзӧ, миян уджным тӧдвыланыт. Енлісь Бур Юӧрсӧ висьтасьӧмным коста мийӧ вовлім садь быртӧдз. Мийӧ уджалім ой и лун, медбы миянсянь некинлӧ тіян коласісь эз вӧв сьӧкыт. Асланым киэзӧн шедтім оланын коланасӧ.
10 Тійӧ асьныт тӧдат, да и Еныс тӧдӧ, кытшӧмӧсь мийӧ вӧлім тіян дынын. Быдӧс керим сӧстӧм сьӧлӧмсянь да веськыта. Миян йылісь умӧльсӧ некин нем оз вермы висьтавны.
11 Тійӧ эд тӧдатӧ: мийӧ тіянкӧт асьнымӧс видзим, кыдз ай челядькӧт.
12 Мийӧ тіянӧс туйдӧтім, ӧзйӧтім, кеймисьӧмӧн корим овны сідз, кыдз колӧ Енлӧ. Сія тіянӧс корӧ эд Аслас Юраланінӧ да югьяланінӧ.

Веритіссез вылӧ локтӧм сьӧкыт йылісь


13 Енлісь Кывсӧ тійӧ кыліт миянсянь. Сійӧ Кывсӧ тійӧ эдӧ босьтӧ кыдз мортлісь, босьтіт кыдз Енлісь Кывсӧ. Сія и былись Енлӧн Кыв, кӧда керӧ ассис уджсӧ тіян сьӧлӧммезын, веритісь отирын. Эта понда мийӧ дугдывтӧг буркывтам Енсӧ.
14 Воннэзӧ, тіянкӧт лоис сія жӧ, мый вӧлі Иудеяись Енлӧн вичкуэзкӧт, Кристос Исуслӧ веритіссезкӧт. Нылӧ иудейес уна умӧльсӧ керисӧ, а тіянлӧ ─ асланыт отирыс.
15 Иудейес вийисӧ Дӧсвидзись Исуссӧ да Сылісь юӧртіссесӧ, а миянӧс вашӧтісӧ. Нія Енсӧ лӧгӧтлӧны да и быд мортлӧ паныт лэбтісьӧны.
16 Нія озӧ лэдзӧ миянлӧ висьтасьны мӧдік отирлӧ мездан Бур Юӧрсӧ. Сійӧн содтӧны ассиныс умӧль керӧммезнысӧ. Но Енлӧн лӧгыс нійӧ вӧтіс ни.

Фессалоникаись веритіссезкӧт пантасьны видзчисьӧм


17 Воннэзӧ, мийӧ тіянкӧт янсалім кытшӧмкӧ кадӧдз. Сьӧлӧммезным эд миян пыр ӧтлаын. Мийӧ ӧддьӧн гажтӧмтчим, сійӧн бы адззылам тіянӧс.
18 Мийӧ мӧдім вовлыны тіян дынӧ. Ме, Павел, ӧтпыр и мӧдпыр лӧсьӧдчылі локны тіян дынӧ, да сотанаыс падмӧтіс.
19 Кин миян гажыс, надеяыс да ошкан юркытшыс? Этӧ тійӧ. Мийӧ пондам ошшасьны тіянӧн Дӧсвидзись Кристос Исусным одзын Сылӧн локтӧм коста.
20 Тійӧ эд миян ошшасьӧмыс да гажыс!




*а 2.4 тӧдмавны-видзӧтны ─ испытать

*б 2.4 туяна ─ достойный





ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ МЕДОДЗЗА ГИЖӦТ
Глава 3


1 Мийӧ сэсся эгӧ ни вермӧ видзчисьтӧн кыскыны кадсӧ, сійӧн шуим: «Буржык лоас, кольччам кӧ мийӧ Афинас ӧтнаным,
2 а Тимофей воннымӧс ыстам тіян дынӧ». Сія миян моз Енлӧ уджалӧ, висьтасьӧ Кристослісь Бур Юӧрсӧ. Тимофейыс вынсьӧтас тіянлісь веритӧмнытӧ, кокньӧтас сьӧлӧмнытӧ,
3 медбы тіян коласісь некин эз повзьы-падмы эта сьӧкыт кадӧ. Тійӧ эд асьныт тӧдат: пессьӧм-мырсьӧмыс*а ─ миян олан пайным.
4 Тіян дынӧ одзжык вовлӧмным коста мийӧ баитлім одзланьсяыс йылісь. Тіянлӧ висьтавлім: уна пессьӧм-мырсьӧмыс усяс миян вылӧ. Ӧні сідз и лоис, тійӧ асьныт тӧдат.
5 Ме эг ни вермы видзсьыны, сійӧн ысті Тимофейсӧ тӧдны тіян веритӧм йылісь. Ме полі, ылӧтлісьыс эз жӧ бы ылӧт тіянӧс, да миян уджным эз ло весись.

Фессалоникаись локтӧм бур юӧр


6 Ӧні Тимофейыс бертіс тіян дынсянь. Сія миянлӧ вайис радейтӧмныт да веритӧмныт йылісь бур юӧр. Миянӧс пӧ тійӧ видзат тӧдвыланыт да миян моз ӧддьӧн мӧдат адззисьлыны миянкӧт.
7 Эта сьӧкыт кадӧ, кӧр миянӧс вашӧтлӧны, тіян веритӧм йылісь кылӧмсянь мийӧ вынсялім.
8 Тійӧ бура видзсят Дӧсвидзиськӧт ӧтлаасьӧмӧн. Эта юӧрыс кокньӧтіс миянлісь сьӧлӧммезнымӧс.
9 Кытшӧм кылӧн мийӧ вермам буркывтны Енсӧ тіян понда да гажным понда? Эта гажным Еныс одзын тіян кузя.
10 Ой и лун сьӧлӧмсянь кеймам, медбы вермим тіянкӧт адззисьлыны. Сэк вермам вынсьӧтны тіянлісь веритӧмнытӧ да велӧтны, мыйӧ эшӧ колӧ.


11 Ась Ачыс Ен Айным да Дӧсвидзись Кристос Исусным лӧсьӧтасӧ миянлӧ туйсӧ тіян дынӧ.
12 Дӧсвидзисьыс ась унапӧв содтас тіянлӧ радейтӧмсӧ радейтны ӧтамӧднытӧ да и быд мортсӧ. Мийӧ эд асьным сідз радейтам тіянӧс.
13 Сія ась вынсьӧтас тіянлісь сьӧлӧммезнытӧ, медбы вӧліт сӧстӧммезӧн да вежаэзӧн Ен Айным одзын, кӧр миян Дӧсвидзись Кристос Исусным локтас быдӧс вежаэскӧт. Аминь.




*а 3.3 пессьӧм-мырсьӧм ─ страдание





ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ МЕДОДЗЗА ГИЖӦТ
Глава 4

Ен сьӧрті олӧм


1 Воннэзӧ, миянсянь тійӧ тӧдат, кыдз колӧ овны Ен сьӧрті. Тійӧ сідз и олат. Но корам тіянӧс и кеймисям Кристос Исус нимӧн: вынсьӧтчӧ эшӧ буржыка овны Еныс сьӧрті.
2 Тӧдат эд, кытшӧм тшӧктӧммез*а Дӧсвидзись Исуссянь мийӧ сетім тіянлӧ.
3 Еныслӧ колӧ, медбы тійӧ вӧліт вежа отирӧн да видзсит кыскасьӧмись.
4 Быднытлӧ колӧ кужны видзны ассиныт вывтырнытӧ вежаӧн, медбы тіянӧс пуктісӧ бур отирӧ.
5 Эд керӧ вывтырныт ӧзйӧтчӧм-кыскӧм*б сьӧрті Енсӧ тӧдтӧммез моз.
6 Веритісь веритісьлӧ умӧльсӧ эд керӧ, эд бӧбӧтчӧ. Умӧльсӧ керӧм понда Вештісисьыс ─ Дӧсвидзись. Эта йылісь мийӧ одзжык ни баитлім да тіянӧс ӧлім.
7 Еныс эз кор миянӧс сэрпӧссьыны, корис вежаэзӧн лоны.
8 Сідзкӧ, мортыс кӧ абутӧм туйӧ пуктӧ этӧ велӧтӧмсӧ, сія абутӧм туйӧ пуктӧ Енсӧ, Кӧда сетіс тіянлӧ Ассис Вежа Ловсӧ.


9 Веритіссез коласын ӧтамӧдӧс радейтӧм йылісь тіянлӧ оз ков гижны. Тіянӧс Ачыс Еныс велӧтіс радейтны.
10 Македония пасьта веритіссесӧ тійӧ радейтат. Корам тіянӧс и одзлань ӧддьӧнжык радейтны ӧтамӧднытӧ.
11 Вынсьӧтчӧ овны лӧня. Уджалӧ, асланыт киэзӧн шедтӧ оланын коланасӧ. Тіянӧс сідз овны и одзжык мийӧ тшӧктім.
12 Сэк Енлӧ вериттӧм отирыс пондасӧ бурӧ пуктыны*в тіянӧс, да и тіян быдӧс лоас тырмӧмви.

Дӧсвидзисьлӧн локтӧм йылісь


13 Воннэзӧ, ог коль тіянлӧ висьтавтӧг кулӧммес йылісь, медбы тійӧ эдӧ тӧждісьӧ Енлӧ вериттӧм отир моз. Нылӧ эд нем бурсӧ видзчисьны.
14 Мийӧ веритам: Исусыс куліс да ловзис. Сэк и нійӧ, кӧдна веритісӧ Исусыслӧ да кулісӧ ни, Еныс ӧтлаын Исускӧт вайӧтас дынас.


15 А этна тіянлӧ висьталӧм кыввезным Дӧсвидзисьлӧн: миян коласісь мукӧдыс пондасӧ овны Дӧсвидзисьлӧн локтӧмӧдз. Мийӧ, овны кольччӧммес, огӧ одзалӧ кулӧммесӧ.
16 Кывсяс тшӧктӧм, Аркангеллӧн юӧртан шы да Енлӧн буксанісь*г гора шы. Сэк енӧжсянь лэдзчас Ачыс Дӧсвидзисьыс. Сія кадӧ медодз ловзясӧ Кристослӧ веритіссезӧн кулӧммес.
17 Сэсся мийӧ, ловйӧн кольчӧммес, ныкӧт ӧтлаын лэбтісям кымӧр вылын руас*д пантасьны Дӧсвидзиськӧт. Сэксянь Дӧсвидзисьыскӧт пыр ӧтлаын лоам.
18 Сідзкӧ, ӧтамӧднытлісь сьӧлӧммезнытӧ бурмӧтӧ*е этна кыввезӧн.




*а 4.2 тшӧктӧм ─ заповедь, повеление

*б 4.5 ӧзйӧтчӧм ─ похоть

*в 4.12 бурӧ пуктыны ─ уважать

*г 4.16 буксан ─ труба

*д 4.17 ру ─ воздух

*е 4.18 сьӧлӧм бурмӧтны ─ удолетвориться, успокоить сердце





ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ МЕДОДЗЗА ГИЖӦТ
Глава 5

Лӧсьӧтчӧмӧн овны тшӧктӧм


1 Воннэзӧ, Енлӧн сувтӧтӧм каддэз йылісь тіянлӧ оз ков гижны.
2 Тійӧ асьныт бура тӧдат: гусясись ойнас локтӧ видзчисьтӧг, сідз локтас и Дӧсвидзисьлӧн Луныс.
3 Кытшӧмкӧ кадӧ отирыс пондасӧ шуны: «Лӧня олам, некинсянь абу умӧльыс». Сэк ны вылӧ видзчисьтӧг локтас вийсьӧм-разьсьӧмыс. Сідз новйӧтчись инькалӧ чужтан кадӧ локтӧ зубытыс. И некытчӧ нія сэтісь озӧ пышшӧ.
4 Воннэзӧ, тійӧ абу пемытын. Сійӧн оз лок сія Луныс тіян дынӧ видзчисьтӧг гусясись моз.
5 Тійӧ быдӧнныт югытлӧн да лунлӧн челядь. Мийӧ абу пемытлӧн да ойлӧн челядь.
6 Сійӧн огӧ пондӧ узьны мӧдіккез моз. Пыр лоам лӧсьӧтчӧмӧсь да пондам овны садь юрӧн.
7 Узиссес эд ойнас узьӧны. Кодаліссес ойнас кодалӧны.
8 Мийӧ лунлӧн челядь. Сідзкӧ, пондам овны садь юрӧн. Эта ась лоӧ миян паськӧмным: вывтыр выланым кӧрт кышӧтыс*а миян ─ веритӧмным да радейтӧмным, юр сайӧвтанным*б ─ мезмӧм вылӧ надеяным.
9 Еныс эз шу миян вылӧ кисьтны Ассис лӧгсӧ. Сія бӧрйис миянӧс мезмыны Дӧсвидзись Кристос Исусным пыр.
10 Кристосыс куліс миян понда, медбы мийӧ, ловьяӧсь али кулӧмӧсь, Сыкӧт ӧтлаын олім.
11 Сійӧн ӧтамӧднытӧ ӧзйӧтӧ-туйдӧтӧ да вынсьӧтӧ. Тійӧ эд сідз и керат.

Павеллӧн тшӧктӧммез


12 Воннэзӧ, бурӧ пуктӧ тіян дынын уджаліссесӧ, вичкуын Дӧсвидзись нимӧн веськӧтліссесӧ да тіянӧс велӧтіссесӧ.
13 Бурӧ пуктӧ да радейтӧ нійӧ уджалӧмныс понда. Ас коласаныт лӧсялӧ.
14 Воннэзӧ, корам тіянӧс: дышшесӧ мывкыдсьӧтӧ, поліссесӧ вынсьӧтӧ, вынтӧммеслӧ отсалӧ. Быдӧнныскӧт видзсьӧ ыджыт мылаӧн.
15 Видзӧтӧ, медбы некинлӧ эд вештісьӧ умӧль понда умӧльӧн. Ӧтамӧднытлӧ да и быдӧнныслӧ пыр кошшӧ керны бурсӧ.


16 Пыр лоӧ гажаӧсь.
17 Дугдывтӧг кеймӧ.
18 Быдӧс понда буркывтӧ Енсӧ. Сійӧ эд Еныс видзчисьӧ тіянсянь, Кристос Исуслӧ веритіссезсянь.
19 Ловсӧ эд кусӧтӧ.
20 Енсянь юӧртісьлісь висьталӧмсӧ абутӧм туйӧ эд пуктӧ.
21 Быдӧс тӧдмалӧ-видзӧтӧ, бурыс бердӧ видзсьӧ.
22 Быдпӧлӧс умӧльыс дынісь ылынжыка видзсьӧ.


23 Лӧньсӧ сетісь Еныс ась керас тіянӧс быдсӧн вежаэзӧн. Дӧсвидзись Кристос Исусным локтік кежӧ ась видзас тіянӧс сӧстӧммезӧн: и ловнытӧ, и оланнытӧ, и вывтырнытӧ.
24 Тіянӧс Корисьыс надейнӧй. Сія висьталӧмыс сьӧрті и керас.


25 Воннэзӧ, кеймӧ миян понда.
26 Окыштӧ ӧтамӧднытӧ вежа окалӧмӧн.
27 Дӧсвидзись нимӧн тшӧкта тіянӧс, этӧ гижӧтсӧ лыддьӧтӧ вежа отирлӧ быдӧнныслӧ.


28 Миян Дӧсвидзись Кристос Исуслӧн бурсетӧмыс тіянкӧт! Аминь.




*а 5.8 кӧрт кышӧт ─ броня

*б 5.8 юр сайӧвтан ─ шлем






ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ КЫКӦТ ГИЖӦТ


Глава 1

Гижны пондӧтӧм


1 Мийӧ, Павел, Силуан да Тимофей, гижамӧ Фессалоникаӧ Ен Айнымлӧн да Дӧсвидзись Кристос Исуслӧн вичкулӧ*а.
2 Бурсетӧм*б да лӧнь олан тіянлӧ Ен Айнымсянь да Дӧсвидзись Кристос Исуссянь!

Дӧсвидзисьлісь локтӧмсӧ видзчисьӧм


3 Воннэзӧ, миянлӧ дугдывтӧг колӧ буркывтны*в Енсӧ тіян понда. Тіян веритӧмныт эд содӧ, ӧтамӧднытӧ радейтӧмныт быдӧннытлӧн вынсялӧ.
4 Сійӧн мийӧ Енлӧн вичкуэзын и ошшасям тіянӧн. Висьтасям веритӧмныт йылісь да ыджыт мылаӧн*г видзсьӧмныт йылісь вашӧтлӧммез да пессьӧм-мырсьӧммез*д коста.
5 Еныс шуас тіянӧс туяна*е отирӧн пырны Аслас Юраланінӧ. Ӧні тійӧ сы понда и пессят-мырсят. Эта быдӧс висьталӧ Енлӧн веськыта судитӧм йылісь.


6 Еныс веськыта*ж керӧ: тіянӧс дзескӧтліссезлӧ Сія вештісяс дзескӧтӧмӧн.
7 А тіянлӧ да миянлӧ, ӧні пессись-мырсиссеслӧ, Еныс сетас шоччӧтсӧ. Сія лоас, кӧр Дӧсвидзись Исусыс Аслас вына ангеллэзкӧт локтас енӧжсянь.
8 Сія локтас ыпьялан биын да вештісяс Енсӧ тӧдтӧм отирлӧ, кӧдна эзӧ пондӧ кывзыны миян Дӧсвидзись Кристос Исуслісь Бур Юӧрсӧ.
9 Нійӧ мыжьясӧ, пырся кулӧмас иньдасӧ. Нія лоасӧ пыр кежӧ янсӧтӧмӧсь Дӧсвидзись дынісь да Сылӧн югьялан вынісь.
10 Эта лоас Дӧсвидзисьлӧн локтан Лунӧ. Сэк Сылӧн быдӧс вежа отирыс пондасӧ ошкыны Сійӧ. Веритіссес быдӧнныс пондасӧ дивуйтчыны Сы одзын. И тійӧ лоат ны коласын, тійӧ эд веритіт миян висьтасьӧмӧ.


11 Сійӧн мийӧ и пыр кеймам тіян понда, медбы Еныс шуис тіянӧс туянаэзӧн лоны Аслас корӧм отиркӧт. Сія Аслас вынӧн ась вынсьӧтӧ тіянӧс, медбы вӧліт лӧсьӧтчӧмӧсь керны бурсӧ. Сія Ачыс ась отсалӧ тіянлӧ ештӧтны сійӧ уджсӧ, кӧда мыччалӧ тіянлісь веритӧмнытӧ.
12 Сэк тіян пыр локтас ошкӧмыс миян Дӧсвидзись Кристос Исус нимлӧ, а тіянлӧ ─ Сы пыр, миян Енлӧн да Дӧсвидзись Кристос Исуслӧн бурсетӧмсянь.




*а 1.1 вичку ─ церковь, община верующих

*б 1.2 бурсетӧм ─ благодать

*в 1.3 буркывтны ─ благодарить

*г 1.4 мыла ─ терпение

*д 1.4 пессьӧм-мырсьӧм ─ страдание

*е 1.5 туяна ─ достойный

*ж 1.6 веськыта ─ справедливо





ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ КЫКӦТ ГИЖӦТ
Глава 2

Ен вылӧ лэбтісись ─ антикрист йылісь


1 Гижам миян Дӧсвидзись Кристос Исуслӧн локтӧм йылісь да Сы дынӧ миян ӧксьӧм йылісь. Воннэзӧ, кеймисям тіянлӧ:
2 эдӧ тӧждісьӧ кытшӧмкӧ гижӧтсянь, кытшӧмкӧ висьталӧмсянь, бытьтӧ сія Ловсянь висьталӧм: Кристослӧн Луныс пӧ локтіс ни. Эдӧ полӧ нельки и сэк, локтас кӧ гижӧтыс жыв миянсянь.
3 Ась некин тіянӧс немӧн оз ылӧт. Кристослӧн локтан Лунӧдз отирыс ылаласӧ, бергӧтчасӧ Еныс дынісь, и локтас умӧль керӧмнас тырӧм морт, кулӧмас мунісь.
4 Сія ─ Ен вылӧ лэбтісись. Сія асьсӧ пуктас вылынжыка быдӧсся, мый отирыс пуктӧны енӧ да вежаӧ. Сія асьсӧ пондас шуны Енӧн да Ен моз пуксяс Вежа Керкуас.
5 Абу разь сія тӧдвыланыт? Ме эд сы йылісь баитлі ни, кӧр вӧлі тіян дынын.
6 Ӧні тійӧ тӧдат, мый падмӧтӧ Ен вылӧ лэбтісисьсӧ оссьыны сувтӧтӧм кадся одзжык.


7 Ен Туйдӧт вылӧ лэбтісьӧм лёк выныс гусьӧн керӧ ни ассис уджсӧ, но сы локтытӧдз колӧ му вывсис мунны сылісь уджсӧ падмӧтісьлӧ.
8 Сэк вӧлись оссяс Ен Туйдӧт вылӧ лэбтісисьыс. Но Кристос Исусыс локтікас пӧльыштӧмнас вияс сійӧ, югьялӧмнас паздас.
9 Ен Туйдӧт вылӧ лэбтісисьыс локтас сотанаыс отсӧтӧн. Сія локтӧмыс коста мыччалас быдпӧлӧс вынсӧ, пассэз*а да отирсӧ ылӧтан адззывлытӧм керӧммез*б.
10 Быдкодя бӧбӧтлӧмӧн пондас ылӧтлыны кулӧмас муніссесӧ. Нія эд эзӧ радейтӧ быльсӧ, медбы мезмыны.
11 Сійӧн Еныс лэдзас нійӧ ылӧтны, веритны бӧбӧтӧмыслӧ.
12 Быдӧннысӧ, кӧдна эзӧ веритӧ быльыслӧ, а радейтӧны бӧбӧтӧмсӧ, Еныс судитас.

Овны велӧтӧм


13 Воннэзӧ, миянлӧ пыр колӧ буркывтны Енсӧ тіян понда. Дӧсвидзисьыслӧ тійӧ ӧддьӧн донаӧсь. Сія одззасянь ни вӧлі бӧрйӧм тіянӧс мездыны. Лолыссянь эд тійӧ лоит вежа отирӧн да пондіт веритны быльыслӧ.
14 Еныс корис тіянӧс мезмыны Бур Юӧр пыр, кӧдӧ тійӧ кыліт миянсянь. Сія корис тіянӧс, медбы миян Дӧсвидзись Кристос Исуслӧн югьялӧмыс вуджис тіянлӧ.
15 Сідзкӧ, воннэзӧ, олӧ велӧтӧмыс бердӧ ёна видзсьӧмӧн! Сэтчӧ тійӧ велаліт миян висьталӧмсянь да ысталӧм гижӧттэзсянь.
16 Ен Айным радейтӧ миянӧс. Аслас бурсетӧмӧн Сія миянӧс пыр кежӧ бурӧтіс*в да козьналіс бур вылӧ надеясӧ. Дӧсвидзись Кристос Исусным да Ен Айным
17 ась бурӧтасӧ тіянлісь сьӧлӧммезнытӧ да вынсьӧтасӧ тіянӧс быдпӧлӧс бурсӧ керӧмын да баитӧмын.




*а 2.9 пас ─ знак, знамение

*б 2.9 адззывлытӧм керӧм ─ чудо

*в 2.16 бурӧтны ─ утешить





ВЕЖА АПОСТОЛ ПАВЕЛЛӦН ФЕССАЛОНИКАЫН ОЛІССЕЗЛӦ КЫКӦТ ГИЖӦТ
Глава 3

Кеймыны корӧм


1 А ӧні воннэзӧ, кора тіянӧс: кеймӧ миян понда. Дӧсвидзисьлӧн Кылыс ась перыта паськалӧ, медбы сійӧ бурӧ пуктісӧ*а да сія йиджис кывзіссес сьӧлӧмӧ тіянын моз.
2 Кеймӧ, медбы Еныс мездіс миянӧс умӧль да лӧг отир дынісь. Быдӧнныс эд озӧ веритӧ.
3 Дӧсвидзисьыс эд надейнӧй. Сія вынсьӧтас тіянӧс да видзас ылӧтлісьыс шогья.
4 Дӧсвидзись вылӧ надейтчӧмӧн мийӧ бура тӧдам: миянлісь тшӧктӧмсӧ*б тійӧ керат и пондат керны.
5 Дӧсвидзисьыс ась сетас тіян сьӧлӧммезӧ Енлісь радейтӧмсӧ да Кристослісь ыджыт мылаӧн видзсьӧмсӧ.

Павеллӧн тшӧктӧммез


6 Воннэзӧ, тшӧктам тіянӧс Дӧсвидзись Кристос Исусным нимӧн: ылынжыка видзсьӧ воннэз дынсянь, кӧдна весь олӧны, а озӧ олӧ миян велӧтӧм сьӧрті.
7 Тійӧ эд асьныт тӧдат: тіянлӧ колӧ овны миян моз. Тіян дынын овтӧн мийӧ эгӧ весь олӧ.
8 Некинлісь весь эгӧ сёйӧ няньсӧ. Ой и лун садь быртӧдз уджалім, медбы некинлӧ эз вӧв сьӧкыт миянсянь.
9 Мийӧ вермим овны и мӧдмоза. А керим сідз, медбы миян вылӧ видзӧттӧн тійӧ оліт миян моз.
10 Тіян дынын овтӧн мийӧ висьтавлім ни: «Кин оз бы уджав, сія ась оз и сёй».
11 Миянлӧ кывсис, тіян коласісь мукӧдыс пӧ весь олӧны. Нія юрнысӧ быдлаӧ сюйлӧны, а асьныс озӧ уджалӧ.
12 Сэтшӧммесӧ Дӧсвидзись Кристос Исусным нимӧн велӧтам да тшӧктам: шы сеттӧг ась уджалӧны да сёйӧны асланыс киӧн шедтӧм няньсӧ.
13 Воннэзӧ, бурсӧ керны садьныт ась оз быр.
14 Кин оз понды кывзыны эта гижӧтын миянлісь висьталӧмсӧ, сэтшӧм мортсӧ видзӧ син выланыт. Сыкӧт нельки эдӧ тӧдчӧ, медбы сылӧ вӧлі умӧль сьӧлӧм вылас.
15 Но сійӧ эд пуктӧ паныт лэбтісьӧм мортӧ, а вонӧс моз велӧтӧ.

Медбӧрья кыв


16 Ачыс Дӧсвидзисьыс, лӧньсӧ Сетісьыс, ась быдлаын да быд кадӧ сетас тіянлӧ Ассис лӧньсӧ. Дӧсвидзисьыс ась лоас тіянкӧт быдӧнныткӧт!
17 Ме, Павел, аслам киӧн гижа этӧ тіянлӧ. Быд гижӧтын этна кыввес лоӧны месянь пасӧн:
18 миян Дӧсвидзись Кристос Исуслӧн бурсетӧмыс ась лоас тіянкӧт быдӧнныткӧт! Аминь.




*а 3.1 бурӧ пуктыны ─ уважать

*б 3.4 тшӧктӧм ─ заповедь, повеление






ВЕЖА АПОСТОЛ ПАВЕЛЛӦН ТИМОФЕЙЛӦ МЕДОДЗЗА ГИЖӦТ


Глава 1

Гижны пондӧтӧм


1 Гижӧ Павел, Кристос Исуслӧн апостол. Апостолнас менӧ сувтӧтісӧ миянӧс Мездӧтісь Ен да Дӧсвидзись Кристос Исусыс, миян надеяным.
2 Гижа Тимофейлӧ. Тэ меным веритӧмным кузя былись зон туйӧ. Ен Айным да Дӧсвидзись Кристос Исусным ась козьналасӧ тэныт небыт сьӧлӧмсянь бурсетӧмсӧ*а да лӧнь олансӧ.

Бӧбӧтчана велӧтӧммез йылісь


3 Македонияас иньдӧтчытӧнням ме кори тэнӧ олыштны Ефесас. Сэтчинісь мукӧдсӧ тшӧкті ӧвны, медбы эзӧ велӧтӧ мӧдікас
4 да эзӧ чулӧтӧ весись кадсӧ абутӧмыс йылісь баитӧмнаныс, орӧттӧг эзӧ бӧрйисьӧ чужан вужжезас*б. Сэтісь лэбтісьӧ уна етшасьӧм*в. Сія оз отсав керны Еныслісь уджсӧ, кӧдӧ позьӧ керны дзир веритӧмӧн.
5 Ме сеті этнӧ тшӧктӧммесӧ*г, медбы тіян вӧлі радейтӧм. Радейтӧмыс петӧ сӧстӧм сьӧлӧмсянь, умӧльсӧ кертӧг олӧмсянь да былись веритӧмсянь.
6 Сэтісь мукӧдыс ылалісӧ, лэдзчисисӧ баитны абутӧмыс йылісь.
7 Нія асьнысӧ пуктӧны Туйдӧтӧ велӧтіссезӧ. Асьныс тай озӧ вежӧртӧ, мый баитӧны да мыйӧ велӧтӧны.


8 Мийӧ тӧдамӧ: Туйдӧтыс бур, мортыс кӧ сы сьӧрті олӧ.
9 Тӧдамӧ, Туйдӧтыс абу гижӧм Ен сьӧрті веськыта оліссезлӧ. Сія гижӧм Туйдӧт вылӧ видзӧттӧг оліссезлӧ, кывзісьтӧммезлӧ, Ентӧг оліссезлӧ, умӧльсӧ кериссезлӧ, сэрпӧссезлӧ, ай-мам вылӧ ки лэбтіссезлӧ, морт вийиссезлӧ, Енсӧ абутӧм туйӧ пуктіссезлӧ,
10 кыскасиссезлӧ, ӧтамӧдкӧт инькӧт моз олісь ай отирлӧ, отирӧн вузасиссезлӧ, бӧбӧтчиссезлӧ да нылӧ, кӧдна сетӧм кывсӧ озӧ видзӧ. Туйдӧтыс гижӧм быдӧнныслӧ, кӧдна керӧны сійӧ, мый абу бур велӧтӧмыс сьӧрті.
11 Сія велӧтӧмыс ─ Енлӧн югьялӧм йылісь Бур Юӧр. Сійӧ Бур Юӧрсӧ висьтасьны менӧ ыстіс Еныс, Кӧдӧ пыр колӧ ошкыны.

Павел буркывтӧ*д Енсӧ бурсетӧм понда


12 Буркывта миянлісь Дӧсвидзись Кристос Исуссӧ. Сія вынсьӧтіс менӧ да пуктіс надейнӧй мортӧ керны Сылісь уджсӧ.
13 Ме одзжык Кристоссӧ видлі, Сылісь отирсӧ вашӧтлі, нылӧ умӧльсӧ кери. Но Кристосыс вӧлі ме дынӧ небыт сьӧлӧма. Ме эд сідз кери тӧдтӧг, Сылӧ эг верит да.
14 Дӧсвидзисьным тырмӧмви козьналіс меным бурсетӧмсӧ, Кристос Исус пыр сетіс веритӧм да радейтӧм.
15 Быдыслӧ колӧ босьтны этнӧ веськыта висьталӧм кыввесӧ: Кристос Исусыс локтіс му вылас мездыны умӧльӧ кериссесӧ. Ны коласісь медумӧльыс ме.
16 Кристос Исусыс вӧлі ме дынӧ небыт сьӧлӧма. Сія ме вылын мыччаліс отирыслӧ Ассис ыджыт мыласӧ*е. Отирыс ась видзӧтӧны ме вылӧ да пондӧны Сылӧ веритны, медбы овны пырся оланын*ж.
17 Пыр олісь да юралісь Ӧксулӧ ─ ыджыт мывкыда тыдавтӧм ӧтка Енлӧ ─ вылына лэбтӧмыс*з да югьялӧмыс*и пырся-пыр! Аминь.

Тимофейӧс велӧтӧм


18 Тимофей зонӧ, видза тӧдвылам тэ йылісь Енсянь юӧртіссезлісь висьталӧммезнысӧ. Кора тэнӧ: нылӧн висьталӧм сьӧрті пессьы бур воин моз.
19 Быдӧс кер ёна веритӧмӧн да ов сідз, медбы сьӧлӧмытлӧ нем вӧлі висьтавны*к умӧльсӧ. Мукӧдыс сьӧлӧмныслісь висьталӧмсӧ пуктісӧ абутӧм туйӧ, сійӧн нылӧн веритӧмныс косьмӧм шор моз ӧшис.
20 Сэтшӧммес Именей да Александр. Ме нійӧ коли сотанаыслӧ, медбы дугдісӧ умӧльтны Енсӧ.




*а 1.2 бурсетӧм ─ благодать

*б 1.4 чужан вуж ─ родословие, происхождение

*в 1.4 етшасьны ─ спорить

*г 1.5 тшӧктӧм ─ заповедь, повеление

*д 1.12 буркывтны ─ благодарить

*е 1.16 мыла ─ терпение

*ж 1.16 пырся олан ─ вечная жизнь

*з 1.17 вылына лэбтӧм ─ честь

*и 1.17 югьялӧм ─ слава

*к 1.19 сьӧлӧмлӧн висьталӧм ─ совесть





ВЕЖА АПОСТОЛ ПАВЕЛЛӦН ТИМОФЕЙЛӦ МЕДОДЗЗА ГИЖӦТ
Глава 2

Кеймыны корӧм


1 Медодз кора тіянӧс: кеймиканыт корӧ, кеймисьӧ да буркывтӧ Енсӧ быд морт понда.
2 Кеймӧ юраліссез да веськӧтліссез понда, медбы миянлӧ овны лӧня, отиркӧт лӧсялӧмӧн, Енлӧ юрбитӧмӧн да асьнымӧс бура видзӧмӧн.
3 Сідз керӧмыс бур, Мездӧтісь Еннымлӧ сьӧлӧмви.
4 Сылӧ колӧ, медбы быд мортыс мезмис да пондіс тӧдны быльсӧ.
5 Еныс эд ӧтік. Ӧтік и Ен да отир коласын Сулалісьыс ─ Морт, Кристос Исус.
6 Сія Асьсӧ сетіс быдӧннысӧ небӧм*а понда. Сідз Еныс мыччаліс: мездан кадыс локтіс.
7 Сійӧн Еныс менӧ сувтӧтіс Бур Юӧр висьтасисьӧн да апостолӧн. Быд кыв вылын баитісь отирсӧ ме велӧта быляс да вайӧта веритӧмӧдз. Этӧ ме веськыта висьтала, ог бӧбӧт.

Инькаэзӧс да ай отирӧс велӧтӧм


8 Меным колӧ, медбы ай отир быдлаын кеймиканыс лэбтывлісӧ киэзнысӧ сӧстӧм сьӧлӧмӧн, лӧгтӧг да етшасьтӧг.
9 Да и инькаэсӧ велӧт овны видзсьӧмӧн, бур мывкыдӧн, сӧстӧма, пасьтасьны бытшӧма. Сідз олӧмыс нійӧ баситӧ*б. Нылӧн баситчӧмныс ась оз ло басӧка чикись кыйӧм, зарни да жемчуггез ӧшлӧм, дона паськӧм.
10 Ась бурсӧ керӧмныс баситӧ нійӧ. Сідз колӧ керны Ен сьӧрті олісь инькаэзлӧ.
11 Инькаэз ась велӧтчӧны чӧлӧмӧн да кывзісьӧмӧн.
12 Инькалӧ велӧтны да юравны ай морт вылын ог лэдз. Сія ась олӧ лӧня.
13 Одзжык эд вӧлі аркмӧтӧм*в Адамыс, сэсся Еваыс.
14 Адамыс эз вӧв ылӧтӧм. Инькаыс эд ылалӧмыссянь керӧм умӧльсӧ.
15 Но инька мезмас кага вайӧмӧн, пондас кӧ веритны, радейтны, овны сӧстӧма, вежа оланӧн да бур мывкыдӧн.




*а 2.6 небӧм ─ искупление

*б 2.9 баситны ─ украшать

*в 2.13 аркмӧтны ─ сотворить





ВЕЖА АПОСТОЛ ПАВЕЛЛӦН ТИМОФЕЙЛӦ МЕДОДЗЗА ГИЖӦТ
Глава 3

Вичкуӧ*а веськӧтлісьӧс бӧрйӧм


1 Веськыта висьтала: кин лӧсьӧтчӧ сувтны вичкуын веськӧтлісьӧ, сія мӧдӧ керны бур удж.
2 Вичкуын веськӧтлісьлӧ колӧ лоны сэтшӧм мортӧн, кӧда йылісь он висьтав нем умӧльсӧ. Сія ӧтік иня, асьсӧ вермӧ киын видзны, садь юра, бур вежӧра, бур мывкыда, гортас рочалӧ мунісь-локтіссесӧ, кужӧ велӧтны,
3 оз кодав, оз тышкась, отиркӧт бура лӧсялӧ, оз горшав, рам сьӧлӧма, оз етшась, сьӧм понда оз пукты ловсӧ.
4 Сія ассис гортсӧ бура вермӧ видзны киын. Челядьыс сійӧ кывзісьӧны да бурӧ пуктӧны*б.
5 Мортыс оз кӧ куж видзны киын ассис гортсӧ, вермас я сія тӧждісьны Енлӧн вичку понда?
6 Вичкуын веськӧтлісьнас оз вермы лоны морт, кӧда неважын пондіс веритны. Сэтшӧм мортыс эд вермас лэбтыны нырсӧ, сэк сія сюрас кульыскӧт ӧтлаын мыжйыны.
7 Колӧ, медбы и мӧдік отир, кӧдна абу вичкуын, сія морт йылісь бура баитісӧ. Сэк сійӧ некин оз понды ӧмавны*в да сія оз сюр кульлӧн кыянӧ*г.

Вичкуын отсасиссез йылісь


8 Сідз и вичкуын отсасиссэзнас колӧ бӧрйыны сэтшӧм отирӧс, кӧдна озӧ ылӧтлӧ, баитӧны веськыта, озӧ юӧ, озӧ горшалӧ.
9 Веритӧмыслісь тӧдлытӧмсӧ*д нія видзӧны сӧстӧм сьӧлӧмын.
10 Удж вылӧ сувтӧтӧмыс одзын мортсӧ колӧ тӧдмавны-видзӧтны. Абу кӧ сы сайын умӧльыс, ась уджалӧ.
11 Ась и инькаэс лоасӧ бур мывкыдаӧсь, отир йылісь вӧвлытӧмсӧ ась озӧ баитӧ, ась кужӧны асьнысӧ киын видзны да быд кадӧ лоӧны надейнӧйӧсь.
12 Вичкуын отсасисьлӧ колӧ лоны ӧтік иняӧн. Сылӧ колӧ бура видзны киас ассис гортсӧ да челядьсӧ.
13 Бура уджалӧмныс нійӧ лэбтӧ отирыс одзын. Сысянь нія повтӧг вермӧны висьтасьны Кристос Исуслӧ веритӧм йылісь.


14 Ме надейтча, чожа верма локны тэ дынӧ. Гижа эд,
15 падмӧтча кӧ локны, сэк тэ пондан тӧдны, кыдз да мый керны Еныс керкуын, ловья Енлӧн вичкуын. Вичкуыс вынсьӧтӧ-видзӧ Енлісь быльсӧ, кыдз видзан столб да ён увт*е вынсьӧтӧны-видзӧны керкусӧ.
16 Висьтавтӧг быдыс тӧдӧ, миян веритӧмын тӧдлытӧмыс былись ыджытся-ыджыт:



Еныс локтіс морт вывтырын,

Лолыс осьтіс: Сія веськыта Олісь,

Сійӧ адззылісӧ ангеллэз,

Сы йылісь висьтасисӧ быдпӧлӧс отирлӧ,

му вылын пондісӧ Сылӧ веритны,

Сія лэбтісис югьяланінас.





*а 3.1 вичку ─ церковь, община верующих

*б 3.4 бурӧ пуктыны ─ уважать

*в 3.7 ӧмавны ─ упрекать

*г 3.7 кыян ─ сеть

*д 3.9 тӧдлытӧм ─ таинство, тайна

*е 3.15 ён увт ─ крепкий фундамент





ВЕЖА АПОСТОЛ ПАВЕЛЛӦН ТИМОФЕЙЛӦ МЕДОДЗЗА ГИЖӦТ
Глава 4

Ылӧтісь велӧтіссез йылісь


1 Лолыс веськыта висьталӧ: медбӧрья кадас мукӧдыс кежасӧ веритӧмсис. Пондасӧ кывзыны ылӧтлісь ловвесӧ да сэрпӧсь ловвеслісь велӧтӧмсӧ.
2 Сэтшӧм велӧтӧммес локтасӧ бӧбӧтчиссезсянь, ылӧтлісь отирсянь. Нылӧн чорзьӧм сьӧлӧмныс бурсӧ да умӧльсӧ оз вежӧрт.
3 Нія озӧ лэдзӧ гӧтрасьны. Озӧ лэдзӧ сёйны Еныслісь аркмӧтӧм сёянсӧ. Но Еныс аркмӧтіс сёянсӧ, медбы быльсӧ тӧдісь веритіссес сёйисӧ сійӧ Енсӧ буркывтӧмӧн.
4 Еныслӧн эд быд аркмӧтӧмыс бур. Енсӧ буркывтӧмӧн кӧ сёян, сэк верман быд сёян сёйны повтӧг.
5 Сёяныс сӧстӧммӧ эд Еныс кылӧн да кеймӧмӧн.

Тимофейӧс туйдӧтӧм


6 Пондан кӧ этаӧ воннэтӧ велӧтны, сэк тэ лоан Кристос Исусыслӧ бур уджалісьӧн. Вынсьӧт асьтӧ веритӧм йылісь кыввезнас да бур велӧтӧмнас. Тэ сія велӧтӧм сьӧрті и пондін овны.
7 Нёштӧм да ковтӧм басниэзӧ кадсӧ эн ӧшты. Асьтӧ велӧт овны Енлӧ юрбитӧмӧн.
8 Вывтыр вынсьӧтӧмись етша бурыс, а Енлӧ юрбитӧмӧн олӧмыс быдлаын бур. Сэтӧн эд Еныслӧн кӧсйӧмыс, кӧда сетӧ олансӧ ӧні да и локтан кадӧ.
9 Этна кыввес быльӧсь. Бур лоас, босьтан кӧ нійӧ сьӧлӧмат.
10 Мийӧ эд сы понда и уджалам, миян вылӧ усьӧм видӧмсӧ нуӧтам. Мийӧ эд ловья Еныс вылӧ надейтчам. Сія ─ быдӧннысӧ Мездӧтісь, ӧддьӧнжык мездӧ веритіссесӧ.


11 Этаӧ велӧт да тшӧкты сы сьӧрті овны.
12 Тэ том, но некинлӧ эн лэдз пуктыны тэнӧ абутӧм туйӧ. Ов сідз, медбы тэ вылӧ видзӧттӧн веритіссес керисӧ тэ моз: тэ моз баитісӧ, олісӧ, радейтісӧ, вынсьӧтісӧ ловнысӧ, веритісӧ, видзсисӧ сӧстӧма.
13 Локтытӧдззам лыддьӧт Вежа Гижӧттэсӧ, веритіссесӧ велӧт да туйдӧт.
14 Видз тӧдвылат тэныт сетӧм верман-кужан козинсӧ*а. Сія сетӧм Енсянь юӧртісь кыв сьӧрті, вичкуын веськӧтліссеслӧн ки пуктӧм пыр.
15 Быдӧс эта йылісь тӧждісь, сы сьӧрті ов. Сэк быдӧнныс казяласӧ тэнчит кужӧм-вермӧмытлісь вынсялӧмсӧ.
16 Видзӧт ас сьӧрат: кыдз олан да велӧтан. Пыр сідз кер. Сідз керӧмнат мездан асьтӧ да и тэнӧ кывзіссесӧ.




*а 4.14 верман-кужан козин ─ дарование, духовный дар





ВЕЖА АПОСТОЛ ПАВЕЛЛӦН ТИМОФЕЙЛӦ МЕДОДЗЗА ГИЖӦТ
Глава 5


1 Пӧрисьсӧ эн ӧмав, айкӧт моз баит, туйдӧт сійӧ. Томжыккесӧ велӧт воннэзӧс моз.
2 Пӧрись инькаэсӧ туйдӧт мамӧс моз. Нывкаэсӧ велӧт сӧстӧм сьӧлӧмсянь сойезӧс моз.

Дӧваэз йылісь


3 Отсав дӧваэслӧ, кӧдна ӧтнаныс олӧны.
4 Дӧвалӧн эмӧсь кӧ челядь али внучоккез, нія ась велӧтчӧны тӧждісьны гортіссес понда, отсавны ай-мамныслӧ. Сідз керӧмыс Еныслӧ сьӧлӧмви.
5 Чунь ӧтнас кольччӧм дӧваыс отсӧтсӧ видзчисьӧ Енсянь. Сія лун и ой кеймӧ да кеймисьӧ Еныслӧ.
6 Гажӧтчан да кокнит олансӧ дӧваыс кошшӧ кӧ, сэк сія и ловьяыс эд кулӧм ни.
7 Тшӧкты нійӧ овны сідз, медбы нылӧн эз вӧв ӧтік умӧль керӧм.
8 Кин оз тӧждісь аслас увтырись отир понда, ӧддьӧнжык гортіссес понда, сэтшӧмыс дугдіс ни веритны. Сія умӧльжык вериттӧммезся.


9 Дӧваэз лыдӧ бӧрйы нійӧ, кӧдналӧ кватьдасся абу етшажык да кӧдна вӧлісӧ дзир ӧтік сайын.
10 Отирыс нійӧ тӧдӧны бурсӧ керӧмныс сьӧрті: нія бытшӧма быдтісӧ-велӧтісӧ челядьсӧ, гортаныс рочавлісӧ мунісь-локтіссесӧ, миссьӧтлісӧ вежа отирлісь коккезнысӧ, отсасисӧ пессись-мырсиссеслӧ*а, отирлӧ керлісӧ быдпӧлӧс бурсӧ.


11 Том дӧваэсӧ эн сюрӧт. Ӧзйӧтчӧмныс*б кузя нія ылӧжык вешшӧны Кристосыс дынісь да тэрмасьӧны петны жӧник сайӧ.
12 Нія озӧ видзӧ Енлӧ сетӧм кывнысӧ, сійӧн пӧртчӧны умӧль кериссезӧ.
13 Керкуись керкуӧ ветлӧттӧн нія велалӧны весь овны, ковтӧмсӧ баитны да быдлаӧ юрнысӧ сюйлыны.
14 Ме велӧта сідз: том дӧваэзлӧ колӧ петны жӧник сайӧ, ваясьны, кианыс видзны гортнысӧ. Сэк лёк керисьыслӧ нем лоас висьтавны умӧльсӧ мортыс йылісь.
15 Мукӧдыс эд ылалісӧ ни, мунӧны сотанаыс сьӧрӧ.
16 Веритісьлӧн эм кӧ увтырас дӧва, ась сія быдӧсын отсалӧ сылӧ. Оз ков сійӧ отсӧтсӧ пуктыны вичкуыс вылӧ. Сэк вичкуыс унажык вермас отсавны чунь ӧтнаныс кольччӧм дӧваэслӧ.

Вичкуын веськӧтліссез йылісь


17 Вичкуын веськӧтліссесӧ, кӧдна бура уджалӧны, бурӧ пуктӧ да вештӧ уджныс понда, ӧддьӧнжык Ен Кыв висьтасиссезлӧ да велӧтіссезлӧ.
18 Вежа Гижӧтыс эд висьталӧ: «Вартісь порозыслісь ӧмсӧ эн тупкав». Висьталӧм и сідз: «Уджалісьлӧ уджыс понда колӧ вештыны».
19 Вичкуын веськӧтлісь йылісь умӧль висьталӧмсӧ кывзы дзир сэк, висьталасӧ кӧ кык, куим я морт.
20 Кин керӧ кӧ умӧльсӧ, ӧмав сійӧ быдӧнныс одзын, медбы и мӧдіккезлӧн полӧм вӧлі.
21 Ен одзын, Дӧсвидзись Кристос Исус одзын да бӧрйӧм ангеллэс одзын ме и кора, и тшӧкта тэнӧ: быдӧс кер велӧтӧмӧ сьӧрті. Ассянят нем эн кер, морт вылӧ эн видзӧт.
22 Тэрмасьӧмӧн киэтӧ некин вылӧ эн пуктывлы*в, медбы эн ло ӧтдор умӧльсӧ кериссескӧт. Видз асьтӧ сӧстӧмӧн.


23 Ӧнісянь эн ю дзир ӧтік васӧ. Унаись шогалӧмытсянь да гыркыт висьӧмсянь невнаӧн ю вина.


24 Мукӧдыслӧн умӧль керӧммезныс тыдалӧны ӧні ни, Судыс пондӧтчытӧдз. Мукӧдыслӧн оссясӧ бӧрынжык.
25 Сідз и бурсӧ керӧммез: мукӧдыс ӧні тыдалӧны, а кӧдна озӧ тыдалӧ, бӧрынжык оссясӧ.




*а 5.10 пессьыны-мырсьыны ─ страдать

*б 5.11 ӧзйӧтчӧм ─ похоть

*в 5.22 пуктыны киэз кинкӧ вылӧ ─ веритіссез пуктӧны киэзнысӧ морт вылӧ, кӧр сы понда кеймӧны али сійӧ бласлӧвитӧны





ВЕЖА АПОСТОЛ ПАВЕЛЛӦН ТИМОФЕЙЛӦ МЕДОДЗЗА ГИЖӦТ
Глава 6

Раббезлӧ


1 Раббес, йӧз кипод увтын уджаліссес, ассиныс кӧзяиннэзнысӧ ась бурӧ пуктӧны, медбы отирыс эзӧ вермӧ умӧля баитны Еныс йылісь да миян велӧтӧм йылісь.
2 Кинлӧн кӧзяиныс веритісь морт, сійӧ оз ков абутӧм туйӧ пуктыны, сія эд вон. Веритісь кӧзяиныслӧ колӧ ӧддьӧн бура уджавны, сія эд дона да надейнӧй морт да и ачыс сія бурсӧ керӧ. Этаӧ велӧт, сідз туйдӧт.

Ылӧтана велӧтӧм йылісь


3 Кин оз велӧт миян Дӧсвидзись Кристос Исуслӧн веськыта висьталӧм кыввезӧ да Енлӧ юрбитӧмӧ, сылӧн велӧтӧмыс нуӧтӧ мӧдӧрӧ.
4 Сія асьсӧ вылына лэбтӧ, нем оз вежӧрт. Сія кутчисьӧ етшасьны да кывнас вермасьны. А сысянь петӧ завидуйтӧм, видчӧм, умӧльтӧм, морт йылісь умӧльӧ юрӧ пыртӧм
5 да тшыксьӧм вeжӧра отир коласын дугдывтӧг пинясьӧм. Нія эд вунӧтісӧ быльсӧ. Енлӧ юрбитӧмыссянь нія мӧдӧны богатсявны. Сэтшӧм отир дынісь ылынжыка видзсьы.


6 Мортыс юрбитӧ кӧ Енлӧ да долыта олӧ сійӧн, мый эм, ─ эта сылӧ дона тор.
7 Му вылас эд мийӧ нем эгӧ вайӧ и сьӧраным босьтны нем огӧ вермӧ.
8 Эм кӧ миян сёян да паськӧм, сійӧн пондам долыта овны.
9 Кӧдна мӧдӧны богатсявны, нія шедӧны быдкодь ылалӧмас, мывкыдтӧм да ковтӧм умӧль ӧзйӧтчӧмас, кыдз налькӧ. Нія мортсӧ тшыкӧтӧны да вайӧтӧны кулӧмӧдз.
10 Быд умӧльыслӧн вуджыс ─ сьӧм радейтӧм. Мукӧдыс сьӧм ӧктӧмас ловнысӧ пуктӧм кузя веритӧмсис ылалісӧ мӧдӧрӧ. Нія асьнысӧ воштісӧ быдкодь мырсьӧм-тӧждісьӧмӧдз.

Павеллӧн Тимофейӧс туйдӧтӧм


11 Тэ Енлӧн морт, этаись пышшы. Тэ вынсяв Ен сьӧрті веськыта олӧмат*а, Енлӧ юрбитӧмат, веритӧмат, радейтӧмат, ыджыт мылаӧн да рама видзсьӧмат.
12 Кутчы пессьыны Кристослӧ веритӧм понда, видзсьы пырся оланыс бердӧ, кытчӧ тэнӧ Еныс корис. Уна отир одзын тэ эд бура висьтасин веритӧмыт йылісь.
13 Мийӧ сулалам быдӧслӧ олан сетісь Ен одзын да Кристос Исус одзын, Кӧда Ачыс висьтасис быльсӧ Понтий Пилатлӧ. Ны одзын ме и кора, и тшӧкта тэнӧ:
14 Дӧсвидзись Кристос Исусным локтытӧдз быдӧс кер менам велӧтӧм сьӧрті сӧстӧма да бура.
15 Кристослӧн локтӧмыс аскадӧ лоас.



Сійӧ аркмӧтас дзир ӧтік ошкӧм Еныс,

Сія ӧксуэзлӧн Ӧксу,

юраліссезлӧн Юралісь.

16 Сія эд ӧтнас Пырсяыс.

Сылӧн югыт оланін дынӧ оз позь сибӧтчыны.

Сійӧ отирыс коласісь некин эз адззыв,

да и адззывны оз вермы.

Сылӧ вылына лэбтӧмыс,

Сылӧн юралӧмыс пырся-пыр. Аминь.




17 Ӧння кадӧ бура оліссесӧ велӧт, ась нія асьнысӧ вылына озӧ лэбтӧ. Ась надейтчӧны Еныс вылӧ, озӧ сьӧмныс вылӧ. Сія эд быдӧс сетӧ тырмӧмви, медбы миянлӧ долыта овны.
18 Велӧт нійӧ бурсӧ керны. Нія ась богатсялӧны бура отсасьӧмнаныс, озӧ лоӧ надзӧсь*б, а отсасьӧны отирлӧ.
19 Сідз нія ӧктасӧ донася-донасӧ. Сія лоас одзланься кад кежас пуктӧм ён увтыс*в, медбы сюрны пырся оланас.


20 Тимофей! Видз тэныт сетӧмсӧ. Эн кутчы ковтӧмсӧ баитны да етшасьны уна тӧдіссезкӧт, кӧдналӧн тӧдӧмныс абутӧм туйӧ.
21 Мукӧдыс сэтшӧм ылӧтан тӧдӧмныс кузя дугдісӧ веритны. Енлӧн бурсетӧмыс тэкӧт! Аминь.




*а 6.11 Ен сьӧрті веськыта олӧм ─ праведность

*б 6.18 надз ─ скупой

*в 6.19 ён увт ─ крепкое основание






ВЕЖА АПОСТОЛ ПАВЕЛЛӦН ТИМОФЕЙЛӦ КЫКӦТ ГИЖӦТ


Глава 1

Гижны пондӧтӧм


1 Гижӧ Павел, Кристос Исуслӧн апостол. Апостолнас менӧ сувтӧтіс Еныс, медбы висьтасьны отирыслӧ оланыс йылісь, кӧдӧ Сія кӧсйис. Эта оланыс ─ Кристос Исускӧт ӧтлаасьӧмын.
2 Гижа тэныт, Тимофей, менам дона зонӧ. Ен Ай да Дӧсвидзись Кристос Исусным ась козьналасӧ тэныт небыт сьӧлӧмныссянь бурсетӧмсӧ*а да лӧнь олансӧ!

Павеллӧн Тимофейӧс вынсьӧтӧм


3 Ме сӧстӧм сьӧлӧмӧн айезным моз уджала Еныслӧ. Ой и лун кеймикам дугдывтӧг касьтывла тэнӧ, ошка Енсӧ тэ понда.
4 Видза тӧдвылам тэнчит синватӧ. Сійӧн ӧддьӧн мӧда адззисьлыны тэкӧт. Сэк вӧлись сьӧлӧмӧ гажмас.
5 Касьтывла тэнчит сьӧлӧмсянь веритӧмтӧ. Сідз веритісӧ тэнат Лоида бабыт да Евника мамыт. Тӧда, и тэ веритан ны моз.


6 Сійӧн казьмӧта тэныт: Енсянь верман-кужан козинтӧ*б ӧзйӧт. Сія тэныт сетӧм менам киэз пуктылӧм пыр.
7 Еныс эз сет миянлӧ полӧм вайись лов. Сія сетіс вын, радейтӧм да бур мывкыд вайись лов.
8 Сідзкӧ, ась оз ло тэныт рожа кулян висьтасьны Дӧсвидзись Кристос Исусным йылісь. Ась оз ло тэныт рожа кулян и тӧдчыны мекӧт, Кристос понда пукаліськӧт. Еныс вынӧн пессьы-мырсьы*в да висьтась Кристослісь Бур Юӧрсӧ.



9 Сія миянӧс мездіс,

корис овны вежа олӧмӧн.

Эз кор миянӧс бурсӧ керӧмным понда,

корис Аслас шуӧм сьӧрті да бурсетӧмнас,

кӧда вӧлі козьналӧм миянлӧ Кристос Исус пыр

эшӧ быдӧс аркмӧтӧмӧдз*г.

10 Ӧні сія бурсетӧмыс вӧлі мыччалӧм

миян Мездӧтісь Кристос Исуслӧн локтӧмӧн.

Сія разис кулӧмсӧ,

вайис миянлӧ олансӧ да пырсясӧ,

кӧднӧ пондім тӧдны Бур Юӧрсис.



11 Ме вӧлі сувтӧтӧм апостолӧн, медбы висьтасьны сійӧ Бур Юӧрсӧ да велӧтны ентӧдтӧммесӧ*д.
12 Сійӧн ме сідз песся-мырся. Меным сысянь абу рожа кулян, ме эд тӧда, Кинлӧ верита. Ме тӧда: Еныс вына видзны меным сетӧмсӧ Аслас локтан лунӧдз.


13 Быдӧс кер бур велӧтӧмыс сьӧрті. Тэ сійӧ кылін месянь. Ов веритӧмӧн да радейтӧмӧн, Кристос Исускӧт ӧтлаасьӧмӧн.
14 Миян пытшкын олісь Вежа Лов вынӧн видз тэныт сетӧм бурсӧ.


15 Тэ тӧдан, Асиясис веритіссес быдӧнныс ме дынісь бергӧтчисӧ, нельки и Фигелл Ермогенкӧт.
16 Дӧсвидзисьыс ась лоас небыт сьӧлӧма Онисифорлӧн гортіссез дынӧ. Сія эд унаись бурмӧтліс менчим сьӧлӧмӧс*е. И менам пукалӧмӧ кузя сылӧ эз вӧв рожа кулян.
17 Римас вовлӧм коста сія менӧ быдлаись кошшӧм да адззис.
18 Дӧсвидзисьыс ась лоас сы дынӧ небыт сьӧлӧма локтан Лунас. Тэ эд мӧдіккезся буржыка тӧдан, мымда сія отсасис меным Ефесас.




*а 1.2 бурсетӧм ─ благодать

*б 1.6 верман-кужан козин ─ дарование, духовный дар

*в 1.8 пессьӧм-мырсьӧм ─ страдание

*г 1.9 аркмӧтӧм ─ сотворение

*д 1.11 ентӧдтӧммез ─ язычники

*е 1.16 бурмӧтны сьӧлӧм ─ успокоить сердце





ВЕЖА АПОСТОЛ ПАВЕЛЛӦН ТИМОФЕЙЛӦ КЫКӦТ ГИЖӦТ

Глава 2

Бур Юӧр понда пессьӧм-мырсьӧм


1 Менам зонӧ, вынсяв Кристос Исуслӧн бурсетӧмын.
2 Ме тэныт баиті уна отир дырни. Месянь кылӧмтӧ висьтась надейнӧй отирлӧ, кӧдна кужӧны и мӧдіккезӧс велӧтны.
3 Кристос Исуслӧн бур воин моз пессьӧм-мырсьӧм коста бура видзсьы.
4 Некытшӧм воин асьсӧ оз кӧртав гортся уджӧн. Сія эд быдӧс керӧ воиннэзӧн веськӧтлісь сьӧрті.
5 Вермасись морт эд оз босьт козинсӧ, оз кӧ понды вермасьны, кыдз колӧ.
6 Да и ыб вылас уджалісьлӧ воӧмсис медодз аслыс колӧ босьтны, мымда колӧ.
7 Вежӧрт менчим висьталӧмӧс. Дӧсвидзисьыс ась отсалӧ тэныт быдӧс вежӧртны.


8 Видз тӧдвылат Давид увтырись Кристос Исуссӧ, кулӧмись Ловзьӧмсӧ. Ме Сы йылісь висьтаси Бур Юӧрсӧ.
9 Бур Юӧрыс понда ме ӧні и песся-мырся, лёк керись моз пукала домӧттэзын. Но Еныслісь Кывсӧ оз позь домавны.
10 Сійӧн ме песся-мырся Енлӧн бӧрйӧм отир понда, медбы Кристос Исусыс мездӧтіс и нійӧ да пыртіс пырся югьяланінӧ.
11 Этна кыввес веськыта висьталӧны:



─ Мийӧ Кристосыскӧт кӧ кулім,

Сыкӧт и ловзям.

12 Пессям-мырсям кӧ,

Сыкӧт юравны пондам.

Суськисям кӧ Сійӧ тӧдӧмись,

Сія суськисяс миянісь.

13 Мийӧ кӧ абу надейнӧйӧсь,

Сія пыр надейнӧй,

Сія эд оз вежсьывлы.



Енлӧ бура уджалӧм йылісь


14 Этӧ казьмӧтлы веритіссеслӧ. Дӧсвидзись одзын ӧв нійӧ, медбы дугдісӧ етшасьны*а велӧтӧммес кузя. Сэтісь нем абу бурыс, а кывзіссеслӧ умӧль лоӧ.
15 Еныс одзын вынсьӧтчы асьтӧ мыччавны надейнӧй уджалісьӧн, Сы Кыв сьӧрті веськыта велӧтісьӧн, кӧдалӧ немись гӧрдӧтны.
16 Ковтӧм баитӧммез дынісь видзсьы ылынжыка. Ковтӧмсӧ баитіссес эд умӧляс ёнажык пырӧны.
17 Нылӧн велӧтӧмныс рак шогӧт моз пондас паськавны. Сэтшӧммес Именей да Филит.
18 Нія быльсис мӧдӧрӧ ылалісӧ да баитӧны тай: ловзьӧмыс пӧ вӧлі ни. Мукӧдыслісь веритӧмсӧ дзугӧны.
19 Но Еныслӧн пуктӧм ён увтыс*б сулалӧ. Сы вылын сувтӧтӧм пас сэтшӧм кыввезӧн: «Еныс Ассис отирсӧ тӧдӧ» и «Дӧсвидзисьлісь нимсӧ быд висьтавлісьыс ась дугдӧ керны умӧльсӧ».


20 Ыджыт керкуас эмӧсь быдкодь доззэз: зарниись, эзысись, пуись да сёйись. Ӧтіккесӧ видзӧны вежа луннэз коста, мӧддэсӧ ─ быд лун.
21 Кӧда асьсӧ сӧстӧмтас быдӧс умӧльсис, сія лоас дона вежа дозӧн. Кӧзяинлӧ сія лоас колана доз, быдпӧлӧс бур уджӧ туяна*в.


22 Том кадся быдкодь ӧзйӧтчӧммез*г дынісь пышшав. Дӧсвидзисьсӧ сӧстӧм сьӧлӧмсянь кориссезкӧт вынсьӧтчы овны Ен сьӧрті веськыта*д, веритӧмӧн, радейтӧмӧн да лӧня.
23 Вежӧрттӧм да ковтӧм етшасьӧммез дынісь видзсьы ылынжыка. Тэ тӧдан, нія вайӧтӧны видчӧмӧдз.
24 Дӧсвидзисьлӧн раблӧ оз ков видчыны. Колӧ быдыскӧт лоны небытӧн, колӧ кужны велӧтны да видзсьыны ыджыт мылаӧн*е,
25 рам сьӧлӧмӧн туйдӧтны паныт лэбтіссиссесӧ. Еныс эд нылӧ вермас сетны шогсьыны асланыс умӧль керӧм кузя да отсалас вежӧртны быльсӧ.
26 Нія сэк казясясӧ да мезмасӧ кульлӧн налькись. Сія эд видзӧ нійӧ аслас кипод увтын.




*а 2.14 етшасьны ─ спорить

*б 2.19 ён увт ─ крепкое основание

*в 2.21 туяна ─ достойный

*г 2.22 ӧзйӧтчӧм ─ похоть

*д 2.22 Ен сьӧрті веськыта ─ праведно

*е 2.24 мыла ─ терпение





ВЕЖА АПОСТОЛ ПАВЕЛЛӦН ТИМОФЕЙЛӦ КЫКӦТ ГИЖӦТ

Глава 3

Медбӧрья кад йылісь


1 Тимофей, тӧд: медбӧрья луннэзас кадыс лоас сьӧкыт.
2 Отирыс пондасӧ радейтны дзир асьнысӧ, сьӧм понда ловнысӧ пуктасӧ, пондасӧ ошшасьны да асьнысӧ вылына пуктыны, Енсӧ умӧльтны, ай-мамӧс озӧ пондӧ кывзыны, лоасӧ честь тӧдтӧмӧсь, пондасӧ овны Ентӧг.
3 Нія лоасӧ чорыт сьӧлӧмаӧсь, озӧ пондӧ бурасьны, морт вылӧ вӧвлытӧмсӧ пондасӧ баитны. Сэтшӧммес озӧ вермӧ асьнысӧ киын видзны, нія сьӧлӧмтӧмӧсь, озӧ радейтӧ бурсӧ,
4 ӧта-мӧднысӧ вузалӧны, нійӧ нем оз видз, нырнысӧ лэбталӧны. Енӧсся буржыка нія пондасӧ радейтны чӧскыта олӧмсӧ,
5 пондасӧ вачкисьны Енлӧ юрбитіссез вылӧ, а асьныс Сылісь вынсӧ абутӧм туйӧ пуктасӧ. Сэтшӧммес дынсянь ылынжыка видзсьы.
6 Сэтшӧммес керкуэзӧ ылӧтлӧмӧн сюрӧны, кокнит мывкыда инькаэсӧ бӧбӧтлӧны. Сэтшӧм инькаэс умӧльсӧ керӧммезнаныс тырӧмась, ӧзйӧтчӧны быдкодь ковтӧмсӧ керны.
7 Нія пыр велӧтчӧны, но некӧр озӧ вермӧ вежӧртны быльсӧ.
8 Кӧркӧ Моисейлӧ паныт сувтлӧмась Ианний Иамврийкӧт. Ӧні сэтшӧммес быльыслӧ паныт лэбтісьӧны. Вежӧрныс нылӧн тшыкӧм, Кристослӧ веритӧм йылісь нем озӧ тӧдӧ.
9 Нія ылӧ озӧ мунӧ. Нылісь ӧштӧм мывкыднысӧ казяласӧ быдӧнныс. Сідз вӧлӧм и Моисейлӧ паныт сувтліссескӧт.

Тимофейӧс вынсьӧтӧм


10 Тэ быдӧсын керин ме моз: велӧтӧмын, оланын и моггезын*а. Мекӧт ӧтмоза веритін, мыла быртӧг видзсин, радейтін. Тэ ёна сулалін
11 вашӧтлӧммез коста да пессьӧм-мырсьӧм коста. Ме вылӧ ёна лэбтісьлісӧ Антиокияын, Иконияын, Листраын, а Дӧсвидзисьыс менӧ быдӧсісь мездіс.
12 Быдӧннысӧ, кӧдна мӧдӧны овны Енлӧ юрбитӧмӧн да Кристос Исускӧт ӧтлаасьӧмӧн, пондасӧ вашӧтлыны.
13 А бӧбӧтчиссес да лёк йӧзыс умӧльсӧ пондасӧ керны унажык и унажык. Асьныс пондасӧ ылавны, да и мӧдіккезӧс ылӧтасӧ.


14 А тэ и одзлань ов сы сьӧрті, мыйӧ тэ вӧлін велӧтӧм да мыйӧ веритан. Тэ эд тӧдан, кин тэнӧ велӧтіс.
15 Да тэ и челядь кадсянь ни тӧдан Вежа Гижӧттэсӧ. Нія мывкыдсьӧтасӧ тэнӧ мезмыны Кристос Исуслӧ веритӧмыт пыр.
16 Вежа Гижӧтыс быдсӧн гижӧм Ен Лов ӧзйӧтӧмсянь, сія вайӧ дзир бурсӧ. Сія мортсӧ велӧтӧ, осьтӧ умӧль керӧмсӧ, туйдӧтӧ да зорӧтӧ Ен сьӧрті веськыта овны,
17 медбы Енлӧн мортыс вӧлі быдсӧн бурӧн да вӧлі лӧсьӧтчӧм керны быдпӧлӧс бурсӧ.




*а 3.10 мог ─ цель





ВЕЖА АПОСТОЛ ПАВЕЛЛӦН ТИМОФЕЙЛӦ КЫКӦТ ГИЖӦТ

Глава 4

Бур Юӧр нуӧтӧм йылісь


1 Миян Дӧсвидзись Кристос Исусным суд вылас пондас бӧрйисьны кулӧммескӧт да ловьяэскӧт. Сылісь локтӧмсӧ да Юралӧмсӧ тӧдвылам видзӧмӧн ме Кристос одзын да Ен одзын кора тэнӧ:
2 юӧрт Енлісь Кывсӧ, висьтась сійӧ быд кадӧ. Позьӧ я висьтасьны, оз я позь, тэ пыр висьтась. Быдӧс кер мыла быртӧг: отирсӧ туйдӧт, веськыта висьтавлы умӧль керӧмныс йылісь, ӧмав*а да велӧтӧмӧн вынсьӧт.
3 Лоас кад, кӧр отирыс бур велӧтӧмсӧ кывзыны озӧ пондӧ. Велӧтіссесӧ нія пондасӧ бӧрйыны ас сьӧртӧттяныс, медбы баитісӧ ны сьӧрті.
4 Быльсӧ кывзыны нія пеллезнысӧ тупкасӧ, кежасӧ абутӧмыс йылісь баитӧмсӧ кывзыны.
5 Тэ пыр ов садь вежӧрӧн, пессьӧм-мырсьӧм коста куж видзсьыны, висьтась Бур Юӧрсӧ, кер сетӧм уджсӧ.

Павел кулан дорын


6 Локтіс кад меным мунны му вывсис, ме ─ езъяланін*б вылӧ пуктыны лӧсьӧтӧм козин кодь.
7 Ме бура песси, ассим олан туйӧс муні, веритӧмӧс эг ӧшты.
8 Ӧні меным лӧсьӧтӧм веськыта олӧмлӧн*в юркытш. Сійӧ юркытшсӧ меным сетас Дӧсвидзисьыс, Сія эд веськыта Судитісьыс. Аслас локтан Лунӧ Сія сетас юркытшсӧ меным да и быдӧнныслӧ, кӧдна радейтӧмӧн видзчисьӧны Сылісь локтӧмсӧ.

Тшӧктӧммез*г да юӧррез


9 Тэрмась чожажык локны ме дынӧ.
10 Димас тай сьӧлӧмнас лякасис му вылас олӧм бердӧ. Сія менӧ колис, муніс Фессалоникаӧ. Крискент муніс Галатияӧ, Тит ─ Далматияӧ. Мекӧт дзир Лукаыс.


11 Марксӧ вайӧт сьӧрат. Меным уджам колӧ сылӧн отсӧтыс.
12 Тихиксӧ ме ысті Ефесӧ.
13 Локтікат вай менчим вевдӧрись паськӧмӧс. Ме сійӧ коли Карп ордын Троадаас. Вай небӧггесӧ*д, ӧддьӧнжык колӧны кучикись керӧммес.
14 Ыргӧннас*е уджалісь Александр меным уна керис умӧльсӧ. Дӧсвидзисьыс ась вештӧ сылӧ уджыс сьӧрті.
15 Сія ёна паныт сувтӧ миян кыввезлӧ. Сыкӧт и тэ видзсьы видзӧтчӧмӧн.


16 Медодзза суд вылас, кӧр ме дорйи ачымӧс, мекӧт некин эз вӧв. Менӧ быдӧнныс колисӧ. Ась озӧ пуктӧ сійӧ нылӧ умӧль керӧмӧ.
17 Ачыс Дӧсвидзисьыс вовліс да отсаліс меным. Сія менӧ вынсьӧтіс, медбы ме верми быдсӧн висьтасьны Бур Юӧрсӧ. Сійӧ ась кылӧны быдпӧлӧс отирыс. Дӧсвидзисьыс мездіс менӧ левыс аннэзісь.
18 Сія и одзлань пондас мездыны менӧ быд умӧльсис да вайӧтас менӧ Аслас Енӧжись Юраланінӧ. Сылӧ пырся-пыр ошкӧм! Аминь.


19 Месянь пым юӧр висьтав Прискиллалӧ Акилыскӧт да Онисифорыс гортын оліссезлӧ.
20 Ераст кольччис Коринфын. Трофимсӧ ме коли Милитын, сія пондіс шогавны да.
21 Тэрмась локны тӧлӧдззас. Юӧр тэныт ыстӧны Еввул, Пуд, Лин, Клавдия да воннэзным быдӧнныс.
22 Дӧсвидзись Кристос Исусыс ась лоас тэнат ловкӧт. Енлӧн бурсетӧмыс тіянкӧт! Аминь.




*а 4.2 ӧмавны ─ упрекать

*б 4.6 езъяланін ─ жертвенник

*в 4.8 веськыта олӧм ─ праведность

*г 4.9 тшӧктӧм ─ заповедь, повеление

*д 4.13 небӧг ─ книга

*е 4.14 ыргӧн ─ медь






ВЕЖА АПОСТОЛ ПАВЕЛЛӦН ТИТЛӦ ГИЖӦТ


Глава 1

Гижны пондӧтӧм


1 Гижӧ Павел, Енлӧн раб, Кристос Исуслӧн апостол. Ме сувтӧтӧм вынсьӧтны Енлӧн бӧрйӧммеслісь веритӧмнысӧ, отсавны вежӧртны Еныслісь быльсӧ, медбы нія олісӧ Енлӧ юрбитӧмӧн.
2 Сэк нія вермасӧ надейтчӧмӧн видзчисьны пырся олансӧ*а. Еныс сійӧ олансӧ кӧсйӧм одзза каддэзсянь. Сія Ассис Кывсӧ оз веж.
3 Сійӧ Кывсӧ Еныс аскадӧ сетіс тӧдны висьтасьӧм пыр. Миян Мездӧтісь Еныс менӧ и тшӧктіс висьтасьны сійӧ Кывсӧ.


4 Гижа Титлӧ. Миян ӧтлаын веритӧмсянь тэ меным былись зон туйӧ. Ен Айным да Мездӧтісь Кристос Исусным ась козьналасӧ тэныт небыт сьӧлӧмныссянь бурсетӧмсӧ*б да лӧнь олансӧ!

Павеллӧн Титлӧ тшӧктӧм*в


5 Ме тэнӧ коли Крит муас пондӧтӧмнымӧс быдӧс керны да быд карын вичкуэзас*г сувтӧтны веськӧтліссезӧс. Нійӧ коліс сувтӧтны тшӧктӧмӧ сьӧрті.
6 Вичкуын веськӧтлісьлӧ колӧ лоны сэтшӧмӧн: сы сайын абу нем умӧльыс, сылӧн ӧтік инь. Челядьыс сылӧн веритӧны Кристослӧ да быдӧсын кывзісьӧны, медбы ны йылісь эзӧ баитӧ умӧльсӧ.
7 Вичкуын веськӧтлісь ─ Енлӧн уджалісь. Сідзкӧ, колӧ, медбы сы йылісь некин эз вермы висьтавны ӧтік умӧль керӧм. Сылӧ колӧ лоны сэтшӧмӧн: абу асныра, оз лӧгав, оз кодав, оз тышкась, оз горшась.
8 Сія мунісь-локтіссесӧ рочалӧ гортас, радейтӧ бурсӧ. Сія бур мывкыда, быдӧс керӧ веськыта, олӧ Ен сьӧрті, асьсӧ кужӧ видзны.
9 Сія пыр видзсьӧ велӧтӧмлӧн быль кыввез бердӧ да ны сьӧрті вермӧ туйдӧтны отирсӧ. Паныт лэбтісьӧммеслӧ вермӧ веськыта висьтавны умӧль керӧмныс йылісь.

Ылӧтліссезӧс ӧлӧм йылісь


10 Миян коласын уна эмӧсь асныраэс, абутӧмсӧ баитіссес, бӧбӧтчиссес. Нія унажыксӧ вундыштыштӧм*д отир коласісь.
11 Сэтшӧммеслісь ӧммезнысӧ колӧ пӧднавны. Нія ковтӧмас велӧтӧны. Рожа кулян горшасьӧмныс кузя нія отирсӧ ылӧтӧны, быдса семьяэз умӧляс воштӧны.
12 Нылӧн ӧтік кывбуррез гижись висьталӧм:



─ Критын оліссес пыр бӧбӧтчӧны,

нія лёк вӧрпаэз*е,

дыш кучиккез.



13 Сідз и эм, веськыта висьталӧм. Сійӧн умӧль керӧммезныс йылісь нылӧ висьтавлы чорыта, медбы веритӧмныс вӧлі бур велӧтӧмыс сьӧрті.
14 Ась оз кывзӧ иудейеслісь вӧвлытӧмыс йылісь баитӧмсӧ да быльыс дынісь бергӧтчӧм отирлісь тшӧктӧмсӧ.
15 Сӧстӧммеслӧ быдӧс сӧстӧм. Сэрпӧсьмӧммеслӧ да веритӧмнысӧ ӧштӧммеслӧ абу нем сӧстӧмыс. Нылӧн мывкыдныс сьӧлӧмнаныс быдсӧн сэрпӧсьмӧм.
16 Нія шуӧны, тӧдам пӧ Енсӧ, а асланыс керӧммезӧн Енсӧ абутӧм туйӧ пуктӧны. Нія сьӧлӧмтӧмӧсь, озӧ кывзісьӧ, бурсӧ нем озӧ вермӧ керны.




*а 1.2 пырся олан ─ вечная жизнь

*б 1.4 бурсетӧм ─ благодать

*в 1.5 тшӧктӧм ─ заповедь, повеление

*г 1.5 вичку ─ церковь, община верующих

*д 1.10 вундыштыштны ─ совершить обряд обрезания

*е 1.12 вӧрпа ─ зверь





ВЕЖА АПОСТОЛ ПАВЕЛЛӦН ТИТЛӦ ГИЖӦТ
Глава 2

Бур велӧтӧм сьӧрті олӧм


1 Тэ, Тит, баит бур велӧтӧмыс сьӧрті.
2 Пӧрись ай отирсӧ велӧт, медбы кужисӧ асьнысӧ киын видзны, вӧлісӧ бур мывкыдаӧсь, веритісӧ бур велӧтӧмыс сьӧрті, радейтісӧ, видзсисӧ ыджыт мылаӧн*а и медбы позис нійӧ шуны бур морттэзӧн.
3 Пӧрись инькаэс ась олӧны сідз, кыдз колӧ овны вежа отирлӧ: морт йылісь умӧльсӧ весись ась озӧ баитӧ, озӧ лэдзчисьӧ юны, а мӧдіккезӧс велӧтӧны бурас.
4 Нія ась велӧтӧны том иннесӧ радейтны ассиныс жӧниккезнысӧ да челядьнысӧ.
5 Ась велӧтӧны нійӧ лоны вежӧраэзӧн да сӧстӧммезӧн, медбы тӧждісисӧ гортныс понда, вӧлісӧ небыт сьӧлӧмаӧсь да кывзісисӧ жӧниккезнысӧ. Сэк Енлӧн Кыв йылісь озӧ висьталӧ умӧльсӧ.


6 Сідз и том зоннэсӧ велӧт асьнысӧ киын видзны.
7 Быд кадӧ ачыт кер бурсӧ. Тэ вылӧ видзӧттӧн ась мӧдіккез керӧны тэ моз. Велӧт сӧстӧм сьӧлӧмсянь, асьтӧ бура киын видзӧмӧн да Кывсӧ дзугтӧг.
8 Баит веськыта, медбы нем вӧлі висьтавны паныт. Миян вылӧ лэбтісьӧммеслӧ сэк нем лоас висьтавны умӧльсӧ миян йылісь. Нылӧ аслыныс ковсяс гӧрдӧтны.


9 Раббесӧ велӧт кывзісьны ассиныс кӧзяиннэзнысӧ. Ась быдӧс керӧны ны сьӧрті да озӧ пинясьӧ*б.
10 Ась озӧ гусясьӧ, а быдӧсын мыччалӧны асьнысӧ надейнӧй отирӧн. Ны вылӧ видзӧттӧн отирыс ась адззӧны, кытшӧм бур велӧтӧмыс миян Мездӧтісь Енлӧн.


11 Еныслӧн бурсетӧмыс вайис мезмӧмсӧ быд мортлӧ.
12 Бурсетӧмыс велӧтӧ миянӧс кольны Ентӧг олӧмсӧ да му вылісь ковтӧм ӧзйӧтчӧммесӧ*в. Сія велӧтӧ миянӧс овны бур мывкыдӧн, Ен сьӧрті веськыта да Енлӧ юрбитӧмӧн ӧння кадӧ,
13 кӧр мийӧ видзчисям шуда*г лунсӧ, надейтчӧмнымлісь аркмӧмсӧ ─ вына Енлісь да миян Мездӧтісь Кристос Исуслісь югьялана локтӧмсӧ.
14 Сія Асьсӧ сетіс миян понда, медбы миянӧс мездыны быдпӧлӧс умӧльсис да сӧстӧмтны Аслыс отирӧс, кӧда пыр кошшӧ керны бурсӧ.


15 Эта йылісь баит да велӧт. Тэ эд вичкуын веськӧтлісь, сідзкӧ, веськыта висьтавлы отирыслӧ умӧль керӧммезныс йылісь. Некинӧс эн лэдз пуктыны тэнӧ абутӧм туйӧ.




*а 2.2 мыла ─ терпение

*б 2.9 пинясьны ─ пререкаться

*в 2.12 ӧзйӧтчӧм ─ похоть

*г 2.13 шуда ─ счастливый, блаженный





ВЕЖА АПОСТОЛ ПАВЕЛЛӦН ТИТЛӦ ГИЖӦТ
Глава 3

Бурсӧ керны велӧтӧм


1 Веритіссеслӧ казьмӧтлы, медбы кывзісисӧ сувтӧтӧм юраліссесӧ, веськӧтліссесӧ да лӧсьӧтчисӧ керны быдпӧлӧс бурсӧ.
2 Некинӧс ась озӧ умӧльтӧ, озӧ етшасьӧ. Быд морткӧт ась лӧсялӧны, рам сьӧлӧмӧн олӧны.
3 Мийӧ и асьным эд одзжык вӧлімӧ вежӧртӧмӧсь, ӧшӧмӧсь, эгӧ кывзісьӧ. Ӧзйӧтчӧммес да быд моз гажӧтчӧммес миянӧс раббезӧс моз видзисӧ. Вӧлім умӧль мывкыдаӧсь, лӧгалім да завидуйтім. Миянлӧ некин син вылӧ эз ков.
4 Но Мездӧтісь Енным миян дынӧ вӧлі небыт сьӧлӧма, Сія мыччаліс Ассис радейтӧмсӧ.
5 Сія мездіс миянӧс Аслас небыт сьӧлӧм кузя, эз кытшӧмкӧ бур керӧмным понда. Еныс миянӧс миссьӧтіс, сетіс вились шогмыны да вильмӧтіс Вежа Ловнас.
6 Кристос Исус Мездӧтісьным пыр Еныс миянлӧ сетіс Вежа Ловсӧ лыдтӧг*а.
7 Сылӧн бурсетӧмсянь мийӧ лоим Ен сьӧрті веськыта оліссезӧн да пырся оланӧ пыриссезӧн. Сійӧ пырся олансӧ мийӧ ӧні надейтчӧмӧн видзчисям.
8 Этна кыввес быльӧсь. Кора тэнӧ пыр баитны эта быль йылісь, медбы Енлӧ веритіссес вынсьӧтчисӧ керны бурсӧ. Сія отирлӧ бур да колана.


9 Янын видзсьы вежӧрттӧм етшасьӧммезісь, чужан вужжез*б да Туйдӧт кузя вермасьӧмись. Сэтісь абу бурыс, дзир весись кад чулӧтӧм.
10 Мортсӧ, кӧда веритӧмсис мӧдӧрӧ ылӧтӧ, ӧтпыр-мӧдпыр ӧв, вежӧртӧт. Оз кӧ ӧвсьы, сэсся сыкӧт видзсьы янын.
11 Тӧдан эд, сэтшӧм мортыс вежӧрсӧ ӧштӧм да керӧ умӧльсӧ. Ачыс асьсӧ суд вылас вайӧтӧ.

Павеллӧн медбӧрья корӧммез


12 Тэ дынӧ кӧр ыста Артемсӧ, Тихиксӧ я, тэрмась локны ме дынӧ Никополяс. Ме сэтӧн лӧсьӧтчи чулӧтны тӧвсӧ.
13 Туйдӧт сьӧрті уджалісь Зинаслӧ да Аполлослӧ ӧкты быдӧс, мый нылӧ пондас ковны туй вылас.
14 Ась и мияніссес велӧтчӧны керны бурсӧ, отсасьны быд колан торын. Сэк озӧ кольччӧ бур воӧмтӧг.


15 Тэныт юӧр ыстӧны эстіссес быдӧнныс. Пым юӧр висьтав миянӧс радейтісь веритіссезлӧ. Енлӧн бурсетӧмыс ась лоас тіянкӧт быдӧнныткӧт! Аминь.




*а 3.6 лыдтӧг ─ бессчётно

*б 3.9 чужан вуж ─ родословие, происхождение






ВЕЖА АПОСТОЛ ПАВЕЛЛӦН ФИЛИМОНЛӦ ГИЖӦТ


Глава 1

Гижны пондӧтӧм


1 Гижӧ Павел, Кристос Исус понда пукалісь. Тимофей вонӧкӧт гижам дона Филимонлӧ, миянкӧт уджалісьлӧ.
2 Гижам дона Апфия сойнымлӧ, миян моз Кристос понда пессись Аркиплӧ да веритіссезлӧ, кӧдна ӧксьывлӧны тэ ордын.
3 Бурсетӧм*а да лӧнь олан*б тіянлӧ Ен Айнымсянь да Дӧсвидзись Кристос Исуссянь!

Павел буркывтӧ*в Енсӧ Филимон понда


4 Кеймикам пыр касьтывла тэнӧ да буркывта ассим Енӧс.
5 Меным эд кывсис Дӧсвидзись Исуслӧ веритӧмыт йылісь да быдӧс вежа отирсӧ радейтӧмыт йылісь.
6 Веритӧмным миянӧс ӧтлаӧтіс. Кейма, медбы миян веритӧмным отсаліс тэныт вежӧртны быдӧс бурсӧ, кӧда миянлӧ вӧлі сетӧм Кристос Исускӧт ӧтлаасьӧмсянь.
7 Тэнат радейтӧм йылісь кылӧмыс бурмӧтіс*г сьӧлӧммезнымӧс, мийӧ ёна гажмим. Вонӧ, тэ лӧньсьӧтін вежа отирыслісь сьӧлӧммезнысӧ.

Онисим понда корӧм


8 Ме Кристос нимӧн повтӧг верма тшӧктыны тэнӧ керны коланасӧ.
9 Ог сідз кер, ме эд тэнӧ радейта, сійӧн гижа корӧмӧн. Ме, Павел, пӧрись морт, а ӧні Кристос понда пукалісь.
10 Кора аслам Онисим зон понда. Сія лоис меным зонӧн пукавтӧнням.
11 Сія одзжык эз вӧв тэныт туяна*д мортӧн. Ӧні сія туяна морт и тэныт, и меным. Ме сійӧ бӧр ыста тэ дынӧ.
12 Тэ босьт сійӧ менӧ моз. Сія ─ менам сьӧлӧмшӧрӧ.
13 Ме сійӧ мӧді кольны дынам, медбы сія тэ туйӧ вермис меным отсасьны Бур Юӧрсӧ висьтасьӧм понда пукалӧмӧ коста.
14 Но тэтӧг эг понды нем керны. Тэнат бурсӧ керӧмыт ась оз ло тшӧктӧмсянь*е, а ассянят.
15 Онисимыс поди сы понда и ветліс тэ дынісь мымдакӧ кежӧ, медбы тэныт босьтны сійӧ пыр кежӧ.
16 Сійӧ ӧні он босьт кыдз рабӧс, а рабся буржыка, дона вонӧс моз. Сія меным дона, а тэныт ӧддьӧнжык дона: сія мортыс тэнат уджалісь, а ӧні Дӧсвидзисьсянь и дона вон.


17 Тэ кӧ мекӧт тӧдчан, босьт сійӧ менӧ моз.
18 Керис кӧ сія тэныт мыйкӧ умӧльӧ, сысянь колӧ тэныт мымдакӧ я, ась сія кольччӧ ме сайын.
19 Ме, Павел, гижи сійӧ аслам киӧн: «Ме вештіся». Шуны кӧ, тэ быдсӧн олӧмнат меным одзӧсын.
20 Вонӧ, Дӧсвидзисьыс понда кер этӧ бурсӧ меным. Лӧньсьӧт менчим сьӧлӧмӧс Дӧсвидзисьыс понда.


21 Ме верита, тэ менӧ кывзісян, сійӧн и гижи. Тӧда: тэ керан корӧмӧся унажык.
22 Да и ме понда лӧсьӧт оланінсӧ. Ме видзчися: кеймӧммезныт отсаласӧ меным бертны тіян дынӧ.

Юӧррез


23 Пым юӧр тэныт ыстӧ Епафрас. Сія мекӧт ӧтлаын пукалӧ Кристос Исусыс понда.
24 Юӧр ыстӧны и мекӧт уджаліссез: Марк, Аристарк, Димас да Лука.
25 Миян Дӧсвидзись Кристос Исуслӧн бурсетӧмыс ась лоас тіянкӧт! Аминь.




*а 1.3 бурсетӧм ─ благодать

*б 1.3 лӧнь олан ─ мир

*в 1.4 буркывтны ─ благодарить

*г 1.7 бурмӧтны сьӧлӧм ─ успокоить сердце

*д 1.11 туяна ─ достойный

*е 1.14 тшӧктӧм ─ заповедь, повеление






ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ


Глава 1

Еныс баитӧ миянлӧ Зоныс пыр


1 Унаись да быднёж миян айезлӧ важынсянь ни Еныс баитлӧм Аслас юӧртіссез пыр.
2 Эна медбӧрья луннэзӧ Еныс баитіс миянлӧ Зоныс пыр. Сы пыр Еныс аркмӧтіс*а и быдӧс енӧжисьсӧ да му вылісьсӧ, быдӧс сетіс Зоныс кипод увтӧ.
3 Зоныс ─ Айыслӧн ошкӧм-югьялӧмыс. Сія быдӧсын Айыс кодь, быдӧс видзӧ Аслас вына кылӧн. Сія сӧстӧмтіс миянӧс умӧль керӧммезсиным да пуксис енӧжас вына Еныскӧт ордчӧн веськыт ладорас.

Ен Зон да ангеллэз йылісь.


4 Зоныс ангеллэзся вылынжыка сувтӧтӧм. Сылӧн и нимыс ны ниммезся вылынжыка пуктӧм.
5 Кӧр кытшӧм ангеллӧ Еныс висьталіс:



─ Тэ Менам Зон,

Талун Ме лои Тэнат Айӧн?


Некытшӧм ангеллӧ Еныс эз висьтав:



─ Ме сылӧ лоа Айӧн.

Сія Меным лоас Зонӧн.


6 Олан муас Медодз Чужӧмсӧ петкӧтікӧ Еныс висьталӧм:



─ Сылӧ ась копыртчӧны Енлӧн ангеллэс быдӧнныс.


7 Ангеллэс йылісь висьталӧм:



─ Тэ керан Ассит ангеллэтӧ тӧввезӧн,

Ассит уджаліссетӧ ─ ӧгралан биӧн.


8 Зоныс йылісь висьталӧм:



─ Енӧ, Тэнат юралан пукӧсыт*б ─ пырся.

Тэнат веськӧтлан бедьыт*в ─ веськыта*г юралӧм.

9 Тэ радейтан веськыта керӧмсӧ.

Синӧн он вермы видзӧтны лёк керӧм вылӧ.

Сійӧн Тэнат Еныт гаж елейнас мавтіс Тэнӧ, Енӧ,

мӧдіккезся буржыка.


10 Шуӧ и сідз:



─ Дӧсвидзисьӧ, медодз Тэ аркмӧтін мусӧ,

да и енӧжыс аркмӧтӧм Тэнат киӧн.

11 Нія ӧшасӧ, а Тэ пыр лоан.

Паськӧм моз быдӧс важмас, бырас.

12 Мусӧ енӧжнас паськӧм моз каттьыштан.

Нія вежсясӧ,

а Тэ пыр ӧткодь.

Тэнат оланыт некӧр оз ор.


13 Кӧр кытшӧм ангеллӧ Еныс висьталіс:



─ Пукав Мекӧт веськыт ладорам,

кытчӧдз ог уськӧт кок увтат

Тэ вылӧ лэбтісиссесӧ*д.


14 Ангеллэз быдӧнныс кысъялісь*е ловвез. Нійӧ Еныс ыстӧ отсавны отирлӧ, кӧдналӧ дӧнзяс мезмӧмыс.




*а 1.2 аркмӧтны ─ сотворить

*б 1.8 юралан пукӧс ─ престол, трон

*в 1.8 веськӧтлан бедь ─ жезл

*г 1.8 веськыта ─ праведно

*д 1.13 кинкӧ вылӧ лэбтісись ─ враг

*е 1.14 кысъявны ─ служить





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 2

Мезмӧм йылісь юӧр


1 Сійӧн миянлӧ колӧ буржыка видзсьыны кылӧмным бердӧ, медбы мӧдӧрӧ эгӧ ылалӧ.
2 Еныслӧн ангеллэз пыр висьталӧм кылыс эд вӧлӧм вына: кывзісьтӧг олӧм понда да быд лёк керӧм понда Еныс отирсӧ веськыта мыжйывлӧм.
3 Кыдз сэк мийӧ пышшам, абутӧм туйӧ кӧ пуктам эттшӧм вына мезмӧмсӧ? Сія мезмӧм йылісь медодз висьтасис Дӧсвидзисьыс. Сысянь кыліссес сыбӧрын висьтасисӧ миянлӧ да вынсьӧтісӧ: висьтасьӧмыс ─ быль.
4 Висьтасьӧмсӧ Еныс вынсьӧтіс пассэзӧн*а, адззывлытӧммезӧн*б да быдкодь вына керӧммезӧн. Сія козьналіс Вежа Ловсянь верман-кужан козиннэсӧ, кыдз Сылӧ коліс.

Кристос ─ мезмӧмсӧ Сетісь


5 Одзланься мусӧ Еныс эз сет ангеллэз кипод увтӧ. Эта йылісь ӧні баитам.
6 Кинкӧ тай сідз висьталӧм:



─ Морт ─ кин сія сэтшӧмыс,

Тэ сійӧ тӧдвылат видзан?

Кин сія мортлӧн зоныс,

Тэ сы сьӧрын видзӧтан?

7 Ангеллэзся лажмытжыка

Тэ сійӧ сувтӧтін недыр кежӧ.

Югьялӧмнас да вылына лэбтӧмнас*в

Тэ сійӧ юркытшалін.

Аслат киэзӧн быд керӧмсӧ

сетін сы кипод увтӧ.

8 Быдӧс пуктін сы кок увтӧ!


Быдӧс кӧ сетіс морт кипод увтӧ, сеттӧмыс сэк нем эз коль. Ӧні мийӧ огӧ на адззӧ, медбы быдӧс вӧлі сетӧм.
9 Но мийӧ адззам Исуссӧ: Сія ангеллэзся лажмытжыка вӧлі сувтӧтӧм недыр кежӧ. Сылӧ ковсис кувны быдӧнныс понда. Сідз локтіс отирлӧ Енлӧн бурсетӧмыс*г. Пессьӧмӧн-мырсьӧмӧн*д кулӧмыс понда Сія ӧні юркытшалӧм вылына лэбтӧмнас да югьялӧмнас.


10 Еныс быдӧс аркмӧтіс, быдӧс лоис Сы пыр. Сія уна отирӧс лӧсьӧтчӧм вайӧтны Аслас югьяланінӧ. Сійӧн Еныс лэдзис Исуссӧ, мезмӧмсӧ Сетісьсӧ, пессьыны-мырсьыны, медбы Сы пыр ештӧтны*е Ассис лӧсьӧтӧмсӧ.
11 Отирсӧ вежаӧн Керисьыс да вежа отирыс ӧтік Айсянь. Сійӧн Сылӧ абу рожа кулян шуны нійӧ Аслас воннэзӧн.



12 Сія шуӧ:



─ Юӧрта Тэнчит нимтӧ Менам воннэзлӧ.

Ӧксьӧммес одзын сьылӧта Тэнӧ.


13 И сідз шуӧ:



─ Ме понда надейтчыны Сы вылӧ.


Мӧдіклаын шуӧ:



─ Ме эстӧн челядьӧкӧт,

кӧднӧ сетіс Меным Еныс.


14 Челядьыслӧн эм вир-яйись вывтыр. Сійӧн Исусыс лоис ны кодь. Сылӧ ковсис Аслас кулӧмӧн орӧтны вынсӧ кульыслісь, кӧда веськӧтлӧ кулӧмнас.
15 Исусыс локтіс мездыны нійӧ, кӧдна овтӧнняныс пыр вӧлісӧ кулӧмись полан домӧттэзын.
16 Сія оз отсав ангеллэслӧ, отсалӧ Авраам увтырлӧ.


17 Сійӧн Сылӧ быдӧсын коліс вачкисьны воннэс вылӧ, медбы лоны небыт сьӧлӧма, Енсӧ кывзісь Аркирейӧн*ж. Сылӧ ковсис вештісьны отирлӧн умӧль керӧммез понда.
18 Сія Ачыс уна пессис-мырсис да вермис сьӧкытсӧ-ылӧтлӧмсӧ*з. Сійӧн Сія вермӧ отсавны нылӧ, кӧдна вылӧ локтӧ сьӧкытыс-ылӧтлӧмыс.




*а 2.4 пас ─ знак, знамение

*б 2.4 адззывлытӧм ─ чудо

*в 2.7 вылына лэбтӧм ─ честь

*г 2.9 бурсетӧм ─ благодать

*д 2.9 пессьыны-мырсьыны ─ страдать

*е 2.10 ештӧтны ─ завершить

*ж 2.17 аркирей ─ первосвященник

*з 2.18 сьӧкыт-ылӧтлӧм ─ испытание





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 3

Исус да Моисей йылісь


1 Воннэзӧ, тійӧ ─ вежа отир, енӧжись Енӧн корӧммез*а. Видзӧтӧ Енлӧн Ыстӧм вылӧ, миян Аркирей Кристос Исус вылӧ, Кӧдалӧ мийӧ веритам.
2 Сія быдӧсын кывзісис Сійӧ Аркирейнас Сувтӧтісьсӧ, кыдз и Моисейыс «Ен керкуын быдӧс керис Сы сьӧрті».
3 Исуссӧ колӧ ошкыны Моисейӧсся ӧддьӧнжык. Керку лэбтісьсӧ эд керкуыс сьӧрті ӧддьӧнжык ошкӧны.


4 Быд керкулӧн эм керку керись, а Еныс ─ быдӧс Керисьыс.
5 Моисейыс «Енлӧн керкуас быдӧсын вӧлі надейнӧй кысъялісьӧн». Сылӧн кысъялӧмыс мыччаліс сійӧ, мый Еныс мӧдіс висьтавны одзланься кадӧ.
6 А Кристосыс ─ Зон. Сія веськӧтлӧ Енлӧн керкунас. Сылӧн керкуыс ─ мийӧ, медбӧрӧдз вермам кӧ овны повтӧг да надейтчӧмнаным, кӧдӧн ӧні ошшасям.

Енсӧ кывзыны тшӧктӧм*б


7 Сійӧн, Вежа Лолыс сідз баитӧ:



─ Талун, Сылісь шысӧ кывтӧн,

8 эд чорзьӧтӧ сьӧлӧммезнытӧ,

кыдз вӧлі кушмуӧт мунікӧ,

Ме вылӧ лэбтісьӧм коста

Менӧ лӧгӧтлікӧ.

9 Тіян айезныт нёльдас во*в сьӧрна

адззылісӧ Менчим уджӧс.

Асьныс тай лӧгӧтлісӧ, ылӧтлісӧ Менӧ.

10 Сійӧн Ме лӧгаси эта увтыр вылӧ,

висьталі: «Нія пыр мӧдӧрӧ ылалӧны.

Нія озӧ тӧдӧ Менчим туйезӧс».

11 Сійӧн Ме лӧгувьям кыв сетӧмӧн*г висьталі:

«Нія озӧ пырӧ шоччисянінас, кӧдӧ Ме лӧсьӧті».




12 Воннэзӧ, видзӧтӧ, медбы тіян коласісь некин эз вӧв вериттӧм мортӧн да эз вӧв сьӧлӧм выланыт лӧгыс. Тіян коласісь ась некин оз янсав ловья Еныс дынісь.


13 Вынсьӧтӧ ӧтамӧднытӧ быд лун, кытчӧдз кадсӧ позьӧ шуны «талун». Ась некин тіян коласісь оз бӧбась умӧльсӧ керны да сысянь оз чорзьӧт сьӧлӧмсӧ.
14 Кристослӧ лӧсьӧтӧм пайыс*д дӧнзяс и миянлӧ, пондам кӧ бура веритны медбӧрӧдз, кыдз и пондім.
15 Эта йылісь висьталӧм:



─ Талун, кӧр кылат Сылісь шысӧ,

эд чорзьӧтӧ сьӧлӧммезнытӧ,

кыдз вӧлі Ме вылӧ лэбтісьӧм коста.


16 Енлісь шысӧ кыліссез коласісь мукӧдыс лэбтісьӧмась паныт, но абу быдӧнныс, кӧдна петісӧ Моисейыскӧт Египетсис.


17 Кин вылӧ Сылӧн петӧм лӧгыс нёльдас во сьӧрна? Эз я умӧльсӧ кериссес вылӧ, кӧдналӧн лыэс*е кольччӧмась кушмуас?
18 Кин йылісь кыв сетӧмӧн висьталӧм: озӧ пӧ пырӧ Сы шоччисянінӧ? Сідз висьталіс кывзісьтӧммес йылісь.
19 Мийӧ адззам, нія эзӧ вермӧ пырны Енлӧн шоччисянінӧ, эзӧ веритӧ да.




*а 3.1 корӧммез ─ призванные

*б 3.7 тшӧктӧм ─ заповедь, повеление

*в 3.9 нёльдас во ─ 40 лет

*г 3.11 кыв сетны ─ поклясться

*д 3.14 лӧсьӧтӧм пай ─ наследство

*е 3.17 лы ─ кость





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 4

Енлӧн отирлӧ лӧсьӧтӧм шоччисянін


1 Еныс кӧсйӧм сьӧрті Сы шоччисянінӧ пырны кытчӧдз позьӧ. Сідзкӧ, пондам повны, медбы некин тіян коласісь эз сёрмы пырны Сылӧн шоччисянінӧ.


2 Миянлӧ вайисӧ Бур Юӧрсӧ айезнымлӧ моз. Кылӧмыссянь нылӧ эз вӧв бурыс. Кылыс эз йидж сьӧлӧманыс, кыліссес эд эзӧ веритӧ юӧртӧмыслӧ.
3 Лӧняс пырамӧ мийӧ, веритіссес. А ны йылісь, кӧдна эзӧ веритӧ, Еныс Ачыс висьталӧм сідз:



─ Ме лӧгувьям висьталі:

«Нія озӧ пырӧ шоччисянінас, кӧдӧ Ме лӧсьӧті».


Еныс висьталӧм сідз, кӧть быдӧс аркмӧтӧм бӧрын Сылӧн шоччисяніныс вӧлі лӧсьӧтӧм ни.
4 Мӧдіклаын сизимӧт луныс йылісь гижӧм сідз: «Сизимӧт лунас Еныс шоччисис быд уджись».
5 Одзас эд вӧлі висьталӧм ни: «Нія озӧ пырӧ шоччисянінас, кӧдӧ Ме лӧсьӧті».


6 Мукӧдыс Енлӧн лӧсьӧтӧм шоччисянінӧ эшӧ пырасӧ. А кӧдналӧ вӧлі одзжык юӧртӧм, нія эзӧ кывзісьӧ да эзӧ пырӧ сэтчӧ.
7 Сійӧн Еныс сетіс лун. Сійӧ лунсӧ шуис «Талун». Сэксянь чулаліс уна кад. Одзжык баитӧмсӧ Сія казьмӧтӧ Давидыс пыр: «Талун, Еныслісь шысӧ кылӧм коста, эд чорзьӧтӧ сьӧлӧммезнытӧ».


8 Навин Исусыс кӧбы вермис сетны шоччӧтсӧ Египетісь петӧммезлӧ, Еныс эз бы висьтав мӧдік лун йылісь.
9 Сійӧн Енлӧн отирыс пырасӧ шоччисянінас бӧрынжык.
10 Еныс шоччисьӧ Аслас уджись. Кин пырис Сы шоччисянінӧ, шоччисьӧ Еныс моз.
11 Вынсьӧтчам пырны Сы шоччисянінӧ. Кывзісьтӧм отир моз ась некин оз кольччы шоччисянінас пыртӧг.


12 Енлӧн Кылыс ловья, сія керӧ Ассис вына уджсӧ. Еныслӧн Кылыс лэчытжык кыкнан дорсӧ кеслӧм шыпуртся*а. Сія йиджӧ пытшкӧдззас, олӧмсӧ ловкӧт да лысӧ*б вемкӧт*в торйӧтӧ. Сія осьтӧ юрын видзӧмсӧ да сьӧлӧм вылӧ пуктӧмсӧ.
13 Еныс шогья некин оз вермы сайӧвтчыны. Сы синнэз одзын быдӧс осьта. Сія быдӧс адззӧ. Сы одзын миянлӧ ковсяс быдӧс понда кыв видзны.

Исус ─ ыджыт Аркирей


14 Миян эм ыджыт Аркирей ─ Исус, Енлӧн Зон. Сія лэбтісис енӧжся вылынжыка. Сідзкӧ, бура пондам видзсьыны Сылӧ веритӧманым.
15 Миян сэтшӧм Аркирей, Кӧда вежӧртӧ миянӧс, кӧр мийӧ вынтӧмӧсь. Сы вылӧ, кыдз и миян вылӧ, усис быдӧс сьӧкытыс-ылӧтлӧмыс, но Сія умӧльсӧ эз кер.
16 Сійӧн повтӧг сибӧтчам бурсӧ сетісь Енлӧн юралан пукӧс дынӧ, медбы аскадӧ босьтны отсӧтсӧ, небыт сьӧлӧмсянь бурсетӧмсӧ.




*а 4.12 шыпурт ─ меч

*б 4.12 лы ─ кость

*в 4.12 вем ─ мозг





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 5

Му вылісь аркирейез да енӧжись Аркирей


1 Быд аркирейӧс бӧрйӧны отир коласісь да сувтӧтӧны Ен одзын уджавны. Сія отирлӧн умӧль керӧммез понда вайӧ Еныслӧ езъялан козиннэз*а.
2 Сія ачыс вынтӧм, сійӧн вермӧ вежӧртны ылалӧммесӧ да нійӧ, кӧдна умӧльсӧ керисӧ тӧдтӧг.
3 Сійӧн му вылісь аркирейлӧ колӧ вайны Еныслӧ езъялан козиннэсӧ отирлӧн да и аслас умӧль керӧммез понда.
4 Мортыс асьсӧ аркирейнас оз вермы сувтӧтны, сійӧ сувтӧтӧ Еныс. Сія и Ааронсӧ сувтӧтіс.


5 Сідз и Кристосыс Ачыс Асьсӧ эз сувтӧт эта ыджыт удж вылӧ ─ лоны Аркирейнас. Сувтӧтіс этадз Висьталісьыс:



─ Тэ ─ Менам Зон.

Ме талун лои Тэнат Айӧн.


6 Сідз и мӧдіклаын баитӧ:



─ Тэ пыр кежӧ Вежауджалісь*б Мелкиседекыс моз.


7 Му вылас овтӧн Исусыс синва пыр да гора шыӧн кеймисис Сылӧ, Кӧда вермис мездыны кулӧмись. Еныс кывзісьӧмыс понда Сійӧ кыліс.
8 Кристосыс ─ Енлӧн Зон, но пессьӧм-мырсьӧмыс*в коста велӧтчис кывзісьны.
9 Енлӧн лӧсьӧтӧм сьӧрті быдӧс керӧм бӧрын Сія лоис Мездӧтісьӧн. Кристоссӧ кывзісь мортыс мезмас пыр кежӧ.
10 Еныс Сійӧ шуис Мелкиседек кодь Аркирейӧн.

Йӧв да чорыт сёян


11 Эта йылісь миянлӧ коліс бы баитны уна. Тійӧ эд одӧ вермӧ сэтшӧмсӧ кывзыны, сійӧн сьӧкыт вежӧртӧтны.
12 Видзӧтны кӧ кадыс сьӧрті, тіянлӧ ӧні коліс бы мӧдіккезӧс ни велӧтны. Тіянлӧ тай бӧра колӧ висьтасьны Енлісь Кывсӧ пондӧтчӧмсянь. Тіянлӧ колӧ йӧв. Оз ков чорыт сёяныс.
13 Быд йӧв сейисьыс ─ учӧт кага. Сія оз тӧд веськыта олан йылісь велӧтӧмсӧ.
14 Чорыт сёяныс ─ веритӧмас зорамӧммезлӧ. Нія овтӧнняныс велалӧмась тӧдны да янсӧтны бурсӧ умӧльыс дынісь.




*а 5.1 езъялан козин ─ жертвенный дар, жертва

*б 5.6 вежауджалісь ─ священник

*в 5.8 пессьӧм-мырсьӧм ─ страдание





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 6

Овны велӧтӧм


1 Сійӧн огӧ пондӧ вились мунны Кристослісь велӧтӧмсӧ пондӧтчӧмсянь. Огӧ пондӧ мӧдпӧв велӧтны, кыдз колӧ умӧль керӧммез дынісь бергӧтчыны Енланьӧ да веритны. Тэрмасям вынсявны.
2 Огӧ пондӧ мӧдпӧв баитны пыртчӧм йылісь, киэз пуктылӧм йылісь, кулӧммезісь ловзьӧм йылісь, суд вылын пыр кежӧ мыжйӧм йылісь.
3 Мунам одзлань, Еныс кӧ лэдзас.


4 Отирыс ӧтпыр вӧлісӧ югдӧтӧмӧсь, пешлісӧ енӧжись козинсӧ, лэдзисӧ сьӧлӧманыс Вежа Ловсӧ,
5 тӧдмалісӧ Еныслісь бур кывсӧ да одзланься оланыслісь вынсӧ,
6 но сэсся усисӧ. Оз позь сэтшӧм усьӧммесӧ бӧра велӧтны бергӧтчыны Енлань. Нія эд бӧра дорӧны Енлісь Зонсӧ, воштӧны Сійӧ отир сералӧмӧдз.
7 Муыс юӧ сы вылӧ киссьӧм зэрсӧ. Быдтӧ сю. Сюыс колӧ сійӧ быдтіссезлӧ. Сійӧ мусӧ Еныс бласлӧвитӧ.
8 Йӧн да ёг турун быдтісь мусӧ ёрдасӧ, сэсся сотасӧ.


9 Донаэзӧ, мийӧ баитам этадз. Асьным тай юраным видзам: тійӧ, натьтӧ, буржыка сулалат, видзсят мезмӧмыс бердӧ.
10 Еныс эд веськыта керӧ. Сія оз вунӧт тіянлісь уджнытӧ, радейтӧмӧн керӧмнытӧ. Сы нимӧн тійӧ отсавліт да и отсалат вежа отирлӧ.
11 Миянлӧ колӧ, медбы быдыс тіян коласісь медбӧрӧдз вынсьӧтчис сідз жӧ керны. Сідз кӧ пондат керны, тӧдӧ: надейтчӧмӧн видзчисьӧмнытӧ босьтат.
12 Керӧ ны моз, кӧдна веритӧмнаныс да мыланыс*а быртӧг видзчисьӧмнаныс босьтӧны Еныслісь кӧсйӧмсӧ.

Енлӧн кӧсйӧммез


13 Еныс Ассяняс кыв сетӧм пыр кӧсйӧм Авраамыслӧ. Енся вылісьжыкыс некин абу. Сійӧн Сія эз вермы мӧдіксянь сетны кывсӧ.
14 Сія висьталӧм: «Ме тэнӧ былись бласлӧвита, унапӧв содта тэнчит увтыртӧ».
15 Авраамыс видзчисьӧм мыла быртӧг да босьтӧм Енлісь кӧсйӧмсӧ.


16 Отирыс кыв сетӧны мыйӧнкӧ асся вылісьжыкӧн. Кыв сетӧмыс бӧрын чулалӧ нылӧн быдпӧлӧс етшасьӧм*б.
17 Сійӧн, бӧрйӧммеслӧ кӧсйӧмсӧ буржыка висьталӧм понда, Еныс кӧсйис кыв сетӧм пыр, Сія кӧсйӧмсӧ пӧ оз веж.
18 Еныслӧн кык моз висьталӧмыс ─ кӧсйӧмыс да кыв сетӧмыс ─ озӧ вежсьӧ. Сія эд оз вермы бӧбӧтны. Сылӧн кӧсйӧмыс да кыв сетӧмыс миянӧс, Ен дынӧ локтӧммесӧ, вынсьӧтӧны. Нія отсалӧны миянлӧ видзсьыны Енсянь сетӧм надея бердӧ.
19 Сія надеяыс видзӧ ловнымӧс ён якорь моз. Сія лэдзӧ миянӧс пырны Вежа Керкуын ӧшалан дӧра сайӧ, сайӧвтӧм Вежася-вежаинӧ*в.
20 Миянся одзжык сэтчин пырис Исусыс. Сія лоис Аркирейӧн Мелкиседекыс моз пыр кежӧ.




*а 6.12 мыла ─ терпение

*б 6.16 етшасьны ─ спорить

*в 6.19 Вежася-вежаин ─ Святое Святых





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 7

Мелкиседек ─ Енлӧн Аркирей


1 Мелкиседекыс вӧлӧм Салим карын ӧксу да Медвылісь Енлӧн аркирей. Авраамыс тышкасьӧм ӧксуэскӧт да нійӧ вермӧм. Гортас бертӧм коста сійӧ панталӧм Мелкиседекыс да бласлӧвитӧм.
2 Авраамыс сылӧ янсӧтӧм дасӧт торсӧ быдӧсісь, мый шедӧм тышкасьӧмыс коста. Нимыс сьӧрті видзӧтны кӧ Мелкиседексӧ, сія лоӧ «веськыта оланлӧн ӧксу». Сія Салим карын ӧксу. Сія лоӧ «лӧнь оланлӧн*а» ӧксу.
3 Мелкиседеклӧн абу ай-мамыс, абу увтырыс. Сылӧн абу чужан луныс, абу кулан луныс. Енлӧн Зон моз сія пыр кежӧ кольччис вежауджалісьӧн.


4 Адззат, кытшӧм вылына пуктӧмась Мелкиседексӧ. Сылӧ Авраам айным сетӧм дасӧт торсӧ, тышкасьӧм коста шедӧмись медбурсӧ.
5 Вежауджаліссесӧ бӧрйывлісӧ дзир Левий увтырись. Туйдӧтын тшӧктӧм сьӧрті нылӧ коліс босьтны отирлӧн пажытись дасӧт торсӧ. Босьтны коліс асланыс воннэзлісь, кӧдна ны моз вӧлісӧ Авраам увтырись.
6 Мелкиседекыс эз вӧв Левий увтырись, но босьтӧм Авраамлӧ шедӧмись дасӧт торсӧ. Мелкиседекыс бласлӧвитӧм Авраамсӧ, кӧдалӧн вӧлӧм ни Еныслӧн кӧсйӧмыс.
7 Эта йылісь висьтавны нем: учӧтжыксӧ пыр бласлӧвитӧ ыджытжыкыс.
8 Дасӧт торсӧ босьтӧны вежауджаліссез, кӧдна озӧ пыр олӧ. Но Мелкиседекыс йылісь Вежа Гижӧтас висьталӧм, сія пӧ олӧ.
9 Позьӧ висьтавны, Левийыс, дасӧт торсӧ босьтісьыс, ачыс тай Авраамыс киӧн сетӧм дасӧт торсӧ.
10 Мелкиседеккӧт Авраамлӧн пантасьӧм коста Левийыс эд вӧлӧм эшӧ Авраам айыс пытшкын, абу на вӧлі чужӧм да.


11 Отирлӧ сетӧм Туйдӧтас вӧлі гижӧм Левий увтырись вежауджаліссеслӧн удж йылісь. Туйис кӧбы ны керӧм удж пыр вайӧтны мортсӧ быдсӧн бурӧдз, мыйлӧ бы сэк коліс сувтны Мелкиседек кодь мӧдік аркирейлӧ, а эз Аарон*б кодьлӧ?
12 Вежауджаліссезлӧн уджныс вежсьӧ кӧ, сэк вежсьӧ и Туйдӧтыс.
13 Кӧда йылісь эстӧн баитам, вӧлі мӧдік увтырись. Сія увтырись некин эз уджав езъяланін*в дынас.
14 Мийӧ тӧдам, миян Дӧсвидзисьным Иуда увтырись. Эта увтырись петӧм вежауджаліссез йылісь Моисейыс нем абу висьтавлӧм.

Исус ─ пырся Аркирей


15 Сысянь буржыка адззам: сувтіс мӧдік Вежауджалісь, Сія Мелкиседекыс кодь.
16 Сія Аркирейнас эз ло Туйдӧтыс сьӧрті, морт увтырись. Аркирейӧн Сія лоис пырся олан*г вынӧн.
17 Висьталӧм тай:



─ Мелкиседек моз

Тэ пыр кежӧ Аркирей.


18 Одзза сетӧм тшӧктӧмыс вӧлі пӧдналӧм, сія эд вӧлі вынтӧм да бурсӧ нем эз вай.
19 Туйдӧтыс нем эз вайӧт быдсӧн бурӧдз*д. Сы туйӧ миянлӧ сетӧм надея буржыкыс вылӧ. Сія надеяным миянлӧ отсалӧ сибӧтчыны Еныс дынӧ.


20 Этӧ бурсӧ видзчисьӧмнымӧс Еныс вынсьӧтіс кыв сетӧм*е пыр.
21 Отир коласісь сувтӧтӧм аркирейес эзӧ сувтлӧ кыв сетӧм пыр, а Исусыс сувтіс кыв сетӧм пыр. Сы йылісь сідз висьталӧм:



─ Дӧсвидзисьыс кыв сетіс

и сійӧ оз веж:

Тэ Мелкиседек моз

Аркирей пыр кежӧ.


22 Сія кыв сетӧмыс висьталӧ, мымдаӧн буржык Еныскӧт эта йитӧтыс*ж, кӧда керӧм Исус пыр.


23 Аркирейес вӧлісӧ уна. Ӧтікыс эз вермы лоны, нія кувлісӧ да.
24 А Исусыс пыр олӧ. Сія и Аркирейыс пыр кежӧ.
25 Сійӧн Сія вермӧ мездыны Еныс дынӧ Сы пыр быд локтісьсӧ. Сія эд пыр олӧ, медбы Еныс одзын кеймисьны ны понда.


26 Миянлӧ сэтшӧм Аркирей и колӧ: вежа, умӧльсӧ эз кер, сӧстӧм, янсӧтӧм умӧльсӧ кериссез дынісь, лэбтӧм енӧжжезся вылынжыка.
27 Мӧд аркирейес моз Исусыслӧ оз ков быд лун вайны езъялан козиннэсӧ: медодз аслас, сэсся отирлӧн умӧль керӧммез понда. Сія этӧ керис ӧтпырись. Исусыс эд Ачыс Асьсӧ сетіс езъялан козиннас. Сія козинлӧн выныс пырся.
28 Туйдӧтыс аркирейезнас сувтӧтӧ отирӧс, кӧдна етша мый вермӧны. Аслас сетӧм кыв сьӧрті Туйдӧтыс бӧрсянь Еныс сувтӧтіс Зонсӧ. Сія быдсӧн бур Аркирейыс пыр кежӧ.




*а 7.2 лӧнь олан ─ мир

*б 7.11 Аарон ─ Израиль отирлӧн медодзза аркирей, Левий увтырись

*в 7.13 езъяланін ─ жертвенник

*г 7.16 пырся олан ─ вечная жизнь

*д 7.19 быдсӧн бур ─ совершенство

*е 7.20 кыв сетны ─ поклясться

*ж 7.22 йитӧт ─ союз, завет, договор





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 8

Исус ─ енӧжын вежаинісь Аркирей


1 Баитӧманым медколанаыс то мый: миян эм сэтшӧм Аркирей, Кӧда енӧжас пуксис Вына Енлӧн юралан пукӧс дынӧ веськытланяс.
2 Сія керӧ вежа уджсӧ енӧжас былись вежаинас ─ Енлӧн скинияын*а. Сійӧ эз лэбты морт, лэбтіс Дӧсвидзисьыс.


3 Быд аркирейсӧ сувтӧтӧны вайны козиннэз да езъяланнэз Еныслӧ. Сідз и миян Аркирейлӧ коліс вайны Еныслӧ езъялан козинсӧ.
4 Сія кольччис кӧбы му вылас, сэк эз бы вӧв аркирейнас. Эстӧн эд эмӧсь ни сэтшӧм вежауджаліссес, кӧдна Туйдӧтыс сьӧрті вайлӧны езъялан козиннэсӧ.
5 Нія кысъялӧны енӧжись кодьӧмлӧ, но сія енӧжисьыслӧн дзир вуджӧрыс. Моисейыслӧ скиниясӧ лэбтӧм одзын тай вӧлі висьталӧм: «Видзӧт, быдӧс кер сэтшӧмӧ, кытшӧм тэныт вӧлі мыччалӧм керӧс вылас».
6 Исуслӧн вежа кысъялӧмыс унаӧн буржык мӧдік аркирейезлӧн кысъялӧмся. Сія йитӧтыс, кӧда керӧм Исусыс пыр, унаӧн буржык. Сія йитӧтыс эд керӧм бурся-бур кӧсйӧммез вылын.

Виль йитӧт


7 Бур кӧ вӧлі одзза йитӧтыс, мыйлӧ бы сэк коліс керны мӧдік йитӧтсӧ?
8 Еныслӧ вӧлі мый понда ӧмавны*б отирсӧ. Сійӧн Дӧсвидзисьыс шуӧ:



─ Сибалӧны луннэз,

кӧр Ме Израиль да Иуда отиркӧт

кера виль йитӧт.

9 Сія оз ло одзза йитӧт кодь.

Одзза йитӧтсӧ Ме керлі айезныскӧт.

Сэк Ме нійӧ куті кипӧлӧттяныс

петкӧтны Египет муись.

Нія тай эзӧ олӧ Менам йитӧт сьӧрті.

Сійӧн Ме бергӧтчи ны дынісь,

шуӧ Дӧсвидзисьыс.

10 Нія луннэз бӧрын

Ме кера Израильыскӧт мӧдік йитӧт.

Йитӧтыс лоас сэтшӧм:

Ассим туйдӧттэзӧс пукта юраныс,

гижа сьӧлӧм выланыс.

Ме лоа нылӧ Енӧн,

нія лоасӧ Менам отирӧн,

шуӧ Дӧсвидзисьыс.

11 Сэк некин оз понды велӧтны

ассис матісьсӧ да ассис вонсӧ:

«тӧдмав Дӧсвидзисьсӧ».

Сэк Менӧ пондасӧ тӧдны

быдӧнныс учӧтсянь ыджытӧдз.

12 Ме нійӧ простита.

Нылісь ылалӧмнысӧ,

умӧль да лёк керӧмнысӧ

ог понды касьтывлыны.


13 Этӧ йитӧтсӧ Еныс шуис Виль Йитӧтӧн. Сідз висьталӧмыс мыччалӧ одззаыслісь важмӧмсӧ. А важмӧмыс да бырӧмыс чожа мыйись ӧшӧ.




*а 8.2 скиния ─ палатка, кӧда Израиль отирлӧ вӧлі вежаинӧн кушмуын ветлӧм коста

*б 8.8 ӧмавны ─ упрекать





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 9

Важ Йитӧт дырни Енлӧ кысъялӧм


1 Одзза йитӧтас вӧлісӧ Енлӧ кысъялӧм йылісь да му вылісь скиния йылісь тшӧктӧммез.
2 Му вылісь скинияыс вӧлі лэбтӧм сідз: одзланяс вӧлі "Вежаин", сэтӧн сулалісӧ бивидзан да пызан, кӧда вылын куйлісӧ Енлӧ вайӧм няннез.
3 Пытшкыс вӧлі сайӧвтӧм ӧшӧтӧм дӧраӧн. Сайӧвтӧминсӧ шуисӧ «Вежася-вежаин».
4 Сэтӧн сулалісӧ зарниись тшынӧтчан пызан*а да Йитӧтӧн Коробья, кӧда быд ладорсянь вӧлі вевттьӧм зарниӧн. Сэтӧн куйліс енӧжись маннаӧн зарни доз, Ааронлӧн дзоридзасьӧм бедь да Йитӧтӧн изпӧввез.
5 Йитӧтӧн Коробья вевт вылас вӧлісӧ керувиммез ─ ангеллэз, кӧдна мыччалісӧ Енлісь югьялӧмсӧ. Нія кыкӧн борддэзнаныс вевттисӧ коробья вевтсӧ, умӧль керӧммез лэдзанінсӧ. Ӧні сы йылісь унасӧ оз ков баитны.
6 Сідз вӧлі лэбтӧм скинияыс.


Скиния Вежаинас кысъявны Еныслӧ вежауджаліссес пыравлісӧ быд лун.
7 Саяс, Вежася-вежаинас, воас*б ӧтпырись пыравліс дзир ӧтнас аркирейыс. Сія пыртліс вир аслас да отирлӧн умӧль керӧммез понда, кӧднӧ нія керисӧ тӧдтӧг.
8 Сійӧн Вежа Лолыс висьталӧ: кытчӧдз сулалӧ одзза скинияыс, Вежася-вежаинас туйыс пӧдана.
9 Сія мыччаліс ӧння кадсясӧ. Енлӧ вайӧм козиннэс да езъяланнэс озӧ вермӧ сӧстӧмтны вайисьыслісь сьӧлӧмсӧ.
10 Эта быдӧс дзир вывтыр понда керӧм: сёяннэз, юаннэз, быдкодь миссьӧтӧммез, быдпӧлӧс керӧммез. Сідз коліс керны кытшӧмкӧ кадӧдз, виль моз лӧсьӧттӧдз.

Виль йитӧт дырни Енлӧ кысъялӧм


11 Локтіс Кристос, бурсӧ Вайись Аркирей. Сія пырис ыджытжык да быдсӧн бур скинияӧ. Скинияыс абу керӧм киӧн, абу му вылісьыс кодь.
12 Кристосыс пырис Вежася-вежаинас Аслас вирӧн, эз пыр кӧзаэз да пороззэз вирӧн. Сідз Сія ӧтпыр да пыр кежӧ вештісис миян мездісьӧм понда.
13 Мортыс мыйкӧ умӧльӧ кӧ керас, сэк сійӧ киськалӧны пороз да кӧза вирӧн, сотӧм куканнезісь пӧимӧн, медбы сӧстӧмтны вывтырсӧ.
14 Сэк мымдаись буржыка сӧстӧмтӧ Кристосыслӧн Вирыс! Сія Ачыс Асьсӧ Вежа Лолыс вынӧн вайис Еныслӧ сӧстӧм бур козинӧн. Сылӧн вирыс сӧстӧмтас миянлісь сьӧлӧммезнымӧс кулӧмас вайӧтан умӧль керӧммезісь, медбы кысъявны ловья да былись Енлӧ.


15 Сійӧн Исусыс лоис Ен да отир коласын Виль Йитӧтсӧ Керисьӧн. Еныслісь бӧрйӧммесӧ Сія Аслас кулӧмӧн мездӧтіс умӧль керӧммезсиныс. Нія керисӧ умӧльсӧ важ йитӧтыс дырни. Сійӧн бӧрйӧммес босьтӧны кӧсйӧмсӧ пыр кежӧ.
 
16-17 Мортыс гижӧ, кинлӧ мый дӧнзяс сы кулӧм бӧрын. Кытчӧдз мортыс ловья, гижӧтыс куйлӧ. Сія гижӧм сьӧрті позьӧ керны дзир мортыс кулӧм бӧрын.
18 Сійӧн Ен да отир коласын одзза йитӧтсӧ керӧм коста коліс кисьтны вир.
19 Моисейыс лыддьӧтіс отирыслӧ Туйдӧтсис быдӧс тшӧктӧммесӧ. Сэсся босьтіс пороззэзлісь да кӧзаэзлісь вирсӧ ва сорӧн, иссоп турун да гӧрд вурун. Ва сора вирас кӧтӧтіс иссопсӧ гӧрд вуруннас да резіс Туйдӧт небӧгсӧ*в и быдӧс отирсӧ.
20 Сія висьталіс: «Эта ─ йитӧтлӧн вир. Еныс тшӧктіс овны сія йитӧт сьӧрті».
21 Сэсся Моисейыс резіс вирнас скиниясӧ да Енлӧ кысъялан быд дозсӧ.
22 Туйдӧтыс тшӧктӧ, медбы быдӧс сӧстӧмтісӧ вирӧн. Вир кисьттӧг оз овлы умӧль керӧммесӧ проститӧмыс.


23 Этадз сӧстӧмтлісӧ енӧжисьыс сьӧрті му вылас лӧсьӧтӧмсӧ. А енӧжисьыслӧ колӧ буржык езъялан козин.
24 Кристосыс эз пыр му вылісь вежаинӧ, кӧда керӧм морт киӧн енӧжисьыс сьӧрті. Сія пырис енӧжас. Ачыс сувтіс Еныс одзӧ дорйыны миянӧс.
25 Сія эз пыр енӧжас, медбы унаись Асьсӧ сетны езъялан козин туйӧ. Му вылісь аркирейыс эд сідз керӧ: быд воӧ ӧтпырись пыравлӧ Вежася-вежаинас пода вирӧн.
26 Кристосыс кӧбы сідз керис, сэк Сылӧ оланыс пондӧтчӧмсянь коліс бы унаись кувлыны. Но Сія бӧрья кадӧ локтіс дзир ӧтпырись. Асьсӧ сетіс езъялан козинӧн, медбы отирсӧ умӧль керӧммезсиныс мездыны пыр кежӧ.
27 Мортыс ӧтпыр кулӧ, сэсся сюрӧ суд вылӧ.
28 Сідз коліс керны и Кристосыслӧ: ӧтпыр сетны Асьсӧ езъялан козинӧн да уна отирлісь умӧль керӧммесӧ босьтны Ас вылас. Мӧдпырись Сія оз лок сӧстӧмтны отирсӧ умӧль керӧммезісь. Сія локтас мездыны Сійӧ видзчисиссесӧ.




*а 9.4 тшынӧтчан пызан ─ стол для возжигания благовоний, кадильный жертвенник

*б 9.7 во ─ год

*в 9.19 небӧг ─ книга





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 10

Кристосыс ─ медбур езъялан козин


1 Моисейлӧн Туйдӧтыс вӧлі одзланься бурыслӧн дзир вуджӧрыс, эз вӧв ачыс бурыс. Сійӧн Туйдӧтыс оз вермы керны быдсӧн буррезӧн Еныс одзӧ локтіссесӧ, кӧдна быд во вайӧны ӧткодь езъяланнэз.
2 Туйдӧтыс кӧ вермис бы керны нійӧ быдсӧн буррезӧн, сэк дугдісӧ бы нія вайлыны езъялан козиннэсӧ. Езъялансӧ вайиссес ӧтпырисьнас бы сӧстӧммисӧ пыр кежӧ. Сьӧлӧмныс эз ни бы висьтавлы умӧль керӧмныс йылісь.
3 Быд во вайӧм езъяланнэс уськӧтӧны тӧдвылӧ умӧль керӧммесӧ.
4 Кӧзаэзлӧн да пороззэзлӧн вирыс оз вермы лэдзны мортлісь умӧль керӧммесӧ.
5 Сійӧн му вылас локтікӧ Кристосыс шуӧ:



─ Езъяланнэз да козиннэз

Тэныт озӧ колӧ.

Тэ лӧсьӧтін Меным вывтыр.

6 Сотӧм пода да умӧль керӧм понда езъяланнэз

абу Тэ сьӧрті.

7 Сэк Ме висьталі:

«Видзӧт, Енӧ, Ме муна керны Тэ сьӧрті.

Сідз ме йылісь гижӧм небӧгас».


8 Кристосыс висьталӧ: «Езъяланнэс, Тэныт вайӧм козиннэс, сотӧм подаыс, умӧль керӧм понда езъяланнэс Тэныт озӧ колӧ, нія абу Тэ сьӧрті». А быдӧс сійӧ эд керӧны Туйдӧтыс сьӧрті.
9 Сэсся содтӧ: «То, Енӧ, Ме муна керны Тэ сьӧрті». Кристосыс одзза езъялан вайӧмсӧ дугдӧтіс, вежис сійӧ Ен сьӧрті олӧм вылӧ.
10 Кристос Исусыс керис Еныс сьӧрті. Сія Ассис вывтырсӧ вайис езъялан козиннас ӧтпырись. Сійӧн ӧтпырисьнас мийӧ лоим вежаӧсь пыр кежӧ.


11 Быд вежауджалісь лунісь лунӧ кысъялӧ вежа керкуын, унаись вайӧ ӧткодь езъялан козиннэз. Но нія вайӧммес некӧр озӧ вермӧ лэдзны мортлісь умӧль керӧммесӧ.
12 Исусыс эд ӧтпыр сетіс Асьсӧ езъялан козинӧн да пыр кежӧ пуксис Еныскӧт веськыт ладорас.
13 Сія видзчисьӧ, кӧр Сы вылӧ лэбтісиссесӧ Еныс пуктас Сы коккез увтӧ.
14 Сія Асьсӧ ӧтпыр сетӧмӧн вежа отирсӧ керис быдсӧн буррезӧн пыр кежӧ.


15 Эта йылісь висьталӧ миянлӧ Вежа Лолыс:



16 ─ Нія луннэз бӧрын

Ме отирыскӧт кера йитӧт,

висьталӧ Дӧсвидзисьыс.

Ассим Туйдӧтӧс пукта сьӧлӧммезаныс,

юраныс нылӧ гижа.

17 Нылісь умӧль да лёк керӧммезнысӧ

сэсся ог ни касьтыв.


18 Умӧль керӧммес проститӧмӧсь кӧ, сэк оз ни ков ны понда вайны езъялан козинсӧ.

Веритіссезӧс туйдӧтӧм


19 Воннэзӧ, мийӧ вермам повтӧг пырны Вежася-вежаинас Кристос Исуслӧн Вирӧн. Сія миянлӧ осьтіс оланӧ вайӧтан виль туй.
20 Сія туйыс пыртӧ Вежася-вежаинӧ сайӧвтан дӧра пырйӧт. Сайӧвтан дӧраыс ─ Кристослӧн вывтырыс.


21 Миян эм вына Аркирей. Енлӧн керкуыс быдсӧн сетӧм Сы киӧ.
22 Сійӧн сибӧтчам Еныс дынӧ осьта сьӧлӧмӧн, ёна веритӧмӧн, быдӧс умӧльсис сӧстӧммӧм сьӧлӧммезӧн, сӧстӧм ваӧн миссьӧтӧм вывтырӧн.
23 Дугдывтӧг пондам видзсьыны сія надея бердӧ, кӧда йылісь висьтасям. Миянлӧ Кӧсйисисьыс эд надейнӧй.
24 Пондам тӧждісьны ӧтамӧдным понда. Ӧзйӧтам ӧтамӧднымӧс радейтны да керны бурсӧ.
25 Пыр пондам ӧксьывлыны ӧтлаӧ. Огӧ пондӧ керны мукӧдыс моз, кӧдна дугдісӧ вовлывлыны. Пондам вынсьӧтны ӧтамӧднымӧс, Дӧсвидзисьлӧн Луныс эд сибалӧ.


26 Мийӧ кӧ тӧдам Еныслісь быльсӧ да тӧдӧмӧн бӧра керам умӧльсӧ, сэк умӧльсӧ керӧмным понда оз вештісь некытшӧм езъялан козин.
27 Сэтшӧммеслӧ кольччӧ видзчисьны усьтӧдз повзьӧтана судсӧ да ыпьялана лёк бисӧ. Сія лӧсьӧтчӧм ни ньылыштны Еныс вылӧ лэбтісиссесӧ.


28 Кин дугдӧ овны Моисейлӧн Туйдӧт сьӧрті, сійӧ жалейттӧг сетӧны вийны, висьталасӧ кӧ эта йылісь кыкӧн, куимӧн я.
29 Сэк мымдаись сьӧкытжыка лоас мыжйӧм сія мортыс, кӧда бӧра чужьялӧ Енлісь Зонсӧ, абутӧм туйӧ пуктӧ Енкӧт Йитӧтлісь Вирсӧ, кӧда керис сійӧ вежаӧн, да видӧ бурсетӧмсӧ вайись Ловсӧ.
30 Мийӧ тӧдам этадз Висьталісьсӧ:



─ Ме ─ Вештісисьыс. Ме вешта.


Висьталӧм и сідз:



─ Еныс пондас суд вылын бӧрйисьны Аслас отиркӧт.


31 Ӧддьӧн полӧм петӧ сюрны ловья Енлӧн киэзӧ!


32 Уськӧтӧ тӧдвылӧ одзза луннэзнытӧ. Сэк тійӧ пондіт тӧдны Бур Юӧрлісь югытсӧ. Уна пессьӧм-мырсьӧмыс усис тіянлӧ. Тійӧ эдӧ усьӧ.
33 Тіян вылын быдӧнныс одзын сералісӧ, тіянӧс видісӧ, вашӧтлісӧ. Тійӧ пыр отсасит тіян моз сьӧкытас сюрӧммеслӧ.
34 Тійӧ отсасит и меным пукалӧмӧ коста. Тіянлісь горттэзсиныт быдӧс пажытьсӧ нӧбӧтісӧ, тійӧ и сэк вӧліт гажаӧсь. Тійӧ эд тӧдітӧ: енӧжас тіян эм буржык пажыть, кӧда оз ӧш.


35 Сідзкӧ, видзсьӧ повтӧг. Сы понда тіянлӧ сетасӧ ыджыт козин.
36 Тіянлӧ колӧ видзсьыны мыла быртӧг, медбы вермит керны Еныс сьӧрті да босьтіт кӧсйӧмсӧ.


37 Сідз гижӧм:



─ Етша кольччис, ӧддьӧн етша.

Локтісьыс мыччисяс, оз падмӧтчы.

38 Веськыта олісьыс

веритӧмнас пондас овны.

Кин Ме дынісь бергӧтчас,

сія абу Меным сьӧлӧмви.


39 Мийӧ эд абу ны коласісь, кин Ен дынісь бергӧтчӧ да кулӧ. Мийӧ ныкӧт, кин веритӧ да мезмӧ.






ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 11

Веритӧм йылісь


1 Веритӧмыс ─ видзчисьӧм сьӧрті олӧм, тыдавтӧмсӧ тӧдӧмӧн видзчисьӧм*а.
2 Веритӧмныс понда миян айезным вӧлӧмась Еныслӧ сьӧлӧмви.


3 Веритӧмнаным мийӧ пондім тӧдны: муэз да енӧжжез быдӧс аркмӧтӧмӧсь Ен Кылӧн. Сідз тыдавтӧмсис аркмис тыдаланаыс.


4 Веритӧмӧн Авельыс вайӧм Еныслӧ езъялан козинсӧ Каинысся буржыкӧ. Веритӧмыс понда Еныс пуктіс сійӧ веськыта олісьӧ да босьтіс сылісь козинсӧ. Веритӧмнас сія и кулӧм бӧрас ӧнӧдз баитӧ.


5 Веритӧмыс понда Енокыс вӧлі босьтӧм енӧжас кувтӧдззас: «Сія эз ло, Еныс эд сійӧ босьтіс». Енӧжас босьтӧмӧдз тай сылӧ вӧлі висьталӧм: «Сія мортыс Енлӧ сьӧлӧмви».


6 Вериттӧг Ен сьӧрті он вермы керны. Еныс дынӧ локтісьлӧ колӧ веритны: Еныс эм, и Сійӧ кошшись мортлӧ Сія сетас козинсӧ.


7 Веритӧмыс пыр Нойлӧ вӧлі сетӧм тӧдны тыдавтӧмсӧ, одзланьсясӧ. Енсӧ кывзісьӧмӧн сія керӧм ыджыт пыж, медбы мездыны васис ассис гортіссесӧ. Веритӧмӧн керӧмнас сія судитӧм му вывсис быдӧс оліссесӧ. Ачыс веритӧмыс понда вӧлі сувтӧтӧм веськыта олісьӧн.


8 Веритӧмӧн Авраам кывзісьӧм Енсӧ да мунӧм сія муӧ, кӧдӧ Еныс сылӧ вӧлі кӧсйӧм. Сія абу тӧдӧм, кытчӧ мунӧ, но мунӧм.
9 Веритӧмӧн сія олӧм кӧсйӧм муас палаткаэзын, кыдз йӧз муын. Сёрӧнжык Исакыс да Яковыс олӧмась сы моз. Авраамыс пыр и нылӧ эд вӧлі кӧсйӧм сія муыс.
10 Авраамыс видзчисьӧм сэтшӧм кар, кӧдалӧн пуктӧм увтыс*б ён. Сэтӧн Лэбтісь-Лӧсьӧтісьыс ─ Еныс.
11 Сарраыс абу вермӧм ваясьны, но веритӧмнас сія Енсянь босьтӧм вын сьӧктыны. Сія пӧрисьувья ни вайӧм кага. Сэтшӧм кадӧ эд озӧ ни ваясьӧ. Сія эд тӧдӧм: Кӧсйисисьыс ─ надейнӧй.
12 Сійӧн Авраамыссянь ─ ӧтік шоймӧм*в кодь мортсянь ─ чужис сымда отир, мымда енӧжын кӧдзуввез*г да саридз*д дорын песӧк.


13 Нія быдӧнныс кулӧмась веритіссезӧн. Овтӧнняныс нылӧ кӧсйӧмыс эз вӧв сетӧм. Нія видзчисьӧмась одзланьсясӧ, ылісянь адззӧмась сійӧ да гажӧтчӧмась. Ас йывсиныс баитӧмась, му вылас пӧ мийӧ дзир локтіссез да муніссез.
14 Баитіссеслӧн сэтшӧма висьталӧмныс мыччалӧ: нія кошшӧны гортнысӧ.
15 Нія эзӧ видзӧ юраныс сійӧ мусӧ, кытісь петісӧ. Сэтчӧ нія вермисӧ бы и бертны.
16 Нія туйнысӧ видзӧмась буржыкысланьӧ, енӧжӧ. Сійӧн Еныслӧ абу рожа кулян Асьсӧ пуктыны нылӧн Енӧ. Сія лӧсьӧтіс нылӧ кар.


17 Авраамыслӧн веритӧмыс вӧлі тӧдмалӧм-видзӧтӧм. Веритӧмӧн сія пуктӧм езъяланін вылас ассис ӧтка чужтӧм зонсӧ. Сія эд веритӧм кӧсйӧмыслӧ.
18 Эта зон йылісь эд вӧлі висьталӧм: «Исакыссянь чужӧммесӧ пондасӧ шуны тэнат челдяьӧн».
19 Авраамыс видзӧм юрас: Еныс вермас ловзьӧтны и кулӧмсӧ. Сія бӧр сідз и босьтӧм Исаксӧ, жыв сія кувлӧм и ловзьӧм.


20 Исакыс одзланьсяас веритӧмӧн бласлӧвитӧм Яковсӧ Исавыскӧт.
21 Яковыс кулікас веритӧмӧн бласлӧвитӧм Ӧсиплісь быд зонсӧ да бедьыс бердӧ видзсьӧмӧн копыртчӧм Еныслӧ.
22 Веритӧмӧн Ӧсипыс кулӧм одзас казьмӧтлӧм Израиль отирлӧн Египетсис петӧм йылісь да тшӧктӧм ассис лыэсӧ петкӧтны.


23 Моисейсӧ чужӧм бӧрсяняс ай-мамыс веритӧмныс кузя дзебӧмӧн видзӧмась куим тӧлісь. Нія эд адззӧмась: кагаыс ӧддьӧн басӧк. Абу повзьӧмась и фараонлӧн висьталӧмись.
24 Моисейыс быдмӧм. Веритӧмыссянь асьсӧ дугдӧм пуктыны фараон нывлӧн зонӧ.
25 Сія юрас пыртӧм: гажӧтчӧмӧн да умӧль керӧмӧн недыр олӧмся буржык пессьыны-мырсьыны ӧтлаын Енлӧн отиркӧт.
26 Кристос понда видӧмсӧ сія лыддьӧм донажыкӧн Египетсис быд дона торся. Сія видзӧтӧм одзланьсяыс вылӧ, мый сылӧ лоас сетӧм.
27 Веритӧмӧн Моисейыс петӧм Египетсис. Нельки абу повзьӧм ӧксуыс лӧгасьӧмись. Сія видзсьӧм чорыта, жыв адззӧм одзсис Тыдавтӧмсӧ.
28 Веритӧмӧн сія тшӧктӧм чулӧтны Ыджыт лунсӧ да резны вирнас ыбӧс косяккесӧ, медбы кулӧтісь ангел эз вӧрӧт нылісь медодзза шогмӧммесӧ.
29 Веритӧмӧн Израиль отир мунӧмась Гӧрд саридзӧттяс му вылӧт моз. Ны вылӧ видзӧттӧн египетсаыс мӧдӧмась вуджны саридзсӧ да вӧйӧмась.


30 Веритӧмӧн Израиль отирыс сизим лун сьӧрна гӧгралӧмась Ерикон карсӧ. Сизимӧт лунас кар гӧгӧрсис ёнся-ён из йӧрныс*е пӧрӧм.
31 Кыскасись инька Раав веритӧмыс кузя абу кулӧм мӧдік вериттӧммезкӧт. Сія эд бура панталӧм Израиль отирись Ханаан му видзӧтліссесӧ да мӧдіклаӧт кольлалӧм нійӧ.


32 Мый висьтавны? Абу менам кадыс висьтасьны Гедеон, Варак, Самсон, Иеффай, Давид, Самуил да Енсянь юӧртіссез йылісь.
33 Тышкасьӧм коста нія веритӧмнаныс босьтлӧмась йӧз муэз, быдӧс керӧмась веськыта, босьтлӧмась Енсянь кӧсйӧмсӧ, тупкавлӧмась леввезлісь ӧммезнысӧ,
34 кусӧтлӧмась вына биэз, пышшывлӧмась лэчыт шыпуртісь, вынтӧммес вынсявлӧмась. Нія ёна видзсьӧмась мӧдік йӧзкӧт тышкасьӧм коста да вашӧтлӧмась йӧз отирсӧ.
35 Мукӧд инькаэзлӧн кулӧммезныс ловзьывлӧмась.


Мукӧдсӧ быдмоза дойдӧмӧн кувтӧдз вайӧтлісӧ. Нійӧ кӧсйисисӧ лэдзны, но нія эзӧ босьтӧ отирсянь мезмӧмсӧ, а лӧсьӧтчисӧ ловзьыны буржык оланӧ.
36 Мукӧдыс вылын быд моз сералісӧ, вартлісӧ, дорлісӧ цеп вылӧ, пуксьӧтлісӧ.
37 Нійӧ шупкавлісӧ иззэзӧн кувтӧдз. Мукӧдсӧ быднёж зубытся-зубытӧдз вайӧтлісӧ, пилитлісӧ шӧри, мукӧдыс кувлісӧ шыпуртсянь. Баля да кӧза кучиккез вӧлісӧ нылӧ паськӧм туйӧ. Нылӧн эз вӧв нельки медколанаыс. Нійӧ вашӧтлісӧ, отирлӧн лӧгувьяныс лёк керӧмыс быдӧс усьліс ны вылӧ.
38 Нія, кӧдналісь и чуньпоннысӧ оз сулав быдӧс му вылісьыс, олісӧ кушмуэзын, керӧссэзын, керӧс гырккезын*ж, кырассэзын.
39 Веритӧмныс понда нія быдӧнныс вӧлісӧ Енлӧ сьӧлӧмви, но овтӧнняныс нія эзӧ босьтӧ кӧсйӧмсӧ.
40 Керсис этадз сійӧн, медбы нылӧ локны быдсӧн бурас миянкӧт. Еныс эд лӧсьӧтӧм миянлӧ мыйкӧ буржыкӧ.




*а 11.1 тӧдӧмӧн видзчисьӧм ─ уверенность

*б 11.10 увт ─ фундамент, основание

*в 11.12 шоймӧм ─ омертвелый

*г 11.12 кӧдзув ─ звезда

*д 11.12 саридз ─ море

*е 11.30 из йӧр ─ каменная стена

*ж 11.38 керӧс гырк ─ пещера





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 12

Исус вылӧ видзӧтны тшӧктӧм


1 Тійӧ адззат: веритӧмыс йылісь кытшӧм уна висьтасиссес миян гӧгӧр! Сідзкӧ, чапкам быдӧс, мый миянӧс падмӧтӧ, колям миянӧс уськӧтан умӧль керӧммезнымӧс. Вынсьӧтчам ыджыт мылаӧн мунны сетӧм туйнымӧс.
2 Пондам видзӧтны Исусыс вылӧ. Сія ─ веритӧмсӧ Сетісь да быдсӧн бура веритӧмӧдз Вайӧтісь. Локтан гажыс понда Сія куліс крест вылын. Сія эз видзӧт и отирлӧн сералӧм вылӧ. Ӧні Сія пукалӧ Енлӧн юралан пукӧскӧт веськыт ладорас.
3 Эд вынтӧмсялӧ, эд ӧшӧтӧ юрнытӧ. Видзӧ тӧдвыланыт Исуссӧ, Кӧдалӧ сымда сьӧкытыс усис умӧльсӧ кериссезсянь.
4 Умӧль керӧмыслӧ паныт сувттӧн тійӧ эд эдӧ на вирӧдз тышкасьӧ.

Еныс ─ миян Айным


5 Тійӧ вунӧтіт Енлісь бурӧтан*а кыввесӧ, Сія тіянлӧ кыдз зоннэзлӧ висьталӧ:



─ Менам зонӧ!

Дӧсвидзисьыслісь вачкыштӧмсӧ*б

эн пукты абутӧм туйӧ.

Эн ӧшӧт юртӧ,

кӧр Сія чорыта висьталӧ умӧль керӧмыт йылісь.

6 Кинӧс Дӧсвидзисьыс радейтӧ,

сійӧ вачкыштӧ.

Павкӧ быдӧнныслӧ,

кинӧс босьтӧ зон туйӧ.


7 Усьӧ кӧ тіян вылӧ пессьӧм-мырсьӧмыс, сэки Еныс тіянӧс велӧтӧ зоннэзӧс моз. Эм я сэтшӧм зон, кӧдалӧ бы айыссянь эз павклы?
8 Тіянлӧ оз кӧ павклы вачкыштӧмыс, кыдз быдӧнныскӧт овлӧ, тійӧ сэк абу зоннэз. Тійӧ дзир йӧз челядь.
9 Му вылісь айезным миянӧс вачкыштлісӧ. Мийӧ ныись полім. Сэк кынымись буржыка миянлӧ колӧ кывзісьны енӧжись Айсӧ, медбы овны?
10 Айезным миянӧс павкӧтлісӧ мымдакӧ кад кежӧ, юраныс пыртӧм сьӧрті. А Еныс миянӧс павкӧтлӧ бур вылӧ, медбы мийӧ вӧлім Сы кодь вежаӧсь.
11 Ӧння кадӧ быд вачкыштӧмсянь мийӧ тӧждісям, абу гажным. Сэтшӧма велӧтӧмыс сёрӧнжык вайӧ мортыслӧ бур воӧмсӧ: оланӧ лӧнь да Ен сьӧрті веськыта олӧм*в.


12 Сідзкӧ, вынсьӧтӧ лэдзчисьӧм киэзнытӧ, орӧм пидзӧссэзынтӧ!
13 Ветлӧтӧ веськыт туйез кузя, медбы чотан кокныт эз пиньӧвтчы, а веськаліс.

Отирӧс ӧлӧм да туйдӧтӧм


14 Вынсьӧтчӧ быдӧнныскӧт овны лӧсялӧмӧн, лоӧ вежа отирӧн. Вежа олантӧг эд некин оз вермы адззывны Дӧсвидзисьсӧ.
15 Видзӧтӧ, медбы эд ӧштӧ Еныслісь бурсетӧмсӧ. Некытшӧм курыт вудж ась оз вужьясь сьӧлӧманыт, ась оз кер тіянлӧ умӧльсӧ да некинӧс оз сэрпӧсьт.
16 Ась некин тіян коласісь оз кыскась, оз бергӧтчы Еныс дынісь Исавыс моз. Сія тай ӧтік сёян вылӧ вежӧм быдӧс, мый сетӧны медодзза зонлӧ.
17 Тійӧ эд тӧдат: сыбӧрын Исавыс мӧдӧм босьтны айыссянь бласлӧвитӧмсӧ. Синва пыр корӧм, да абу вермӧм вежны айыслісь висьталӧмсӧ.


18 Тійӧ эдӧ сибӧтчӧ биӧн сотчан керӧс дынӧ, кӧдӧ позьӧ киӧн пешлыны. Эдӧ сибӧтчӧ са пемытӧ, тӧв нырӧ.
19 Эдӧ сибӧтчӧ трубитан шы дынӧ, горӧн баитан шы дынӧ. Сійӧ баитан шысӧ кыліссес тай корӧмась, медбы Еныс дугдіс нылӧ баитны.
20 Нія эд абу вермӧмась кывзыны сэтшӧм тшӧктӧмсӧ: «Нельки и пода павкӧтчас кӧ керӧсыс бердӧ, сійӧ колӧ кувтӧдз шупкавны иззэзӧн али судзӧтны ньӧвьёсьӧн*г».
21 Сійӧ видзӧттӧн петӧм сэтшӧм полӧм, нельки Моисейыс шуӧм: «Полӧмсяням менӧ зэгйӧ».


22 Тійӧ сибӧтчит Сион керӧс дынӧ, ловья Енлӧн кар дынӧ, енӧжись Ерусалим дынӧ, унася-уна ангеллэз дынӧ.
23 Сибӧтчит гажӧтчись ӧксьӧммез дынӧ, Енлӧн медодзза чужӧммез дынӧ. Нылӧн ниммезныс гижӧмась енӧжас. Тійӧ сибӧтчит быдӧннысӧ Судитісь Ен дынӧ, Ен сьӧрті веськыта оліссезлӧн ловвез дынӧ, кӧдна лоисӧ быдсӧн бурӧсь.
24 Тійӧ сибӧтчит Виль Йитӧтсӧ Керись Исус дынӧ, Сылӧн сӧстӧмтан Вир дынӧ. Авельыс вир сьӧрті Сылӧн Вирыс висьталӧ буржык йылісь.


25 Видзӧтӧ, мӧддэс моз Баитісьыс дынісь эд бергӧтчӧ. Нія тай абу кывзӧмась му вылас Баитісьсӧ, сы понда ны вылӧ усьӧм мыжйӧмыс. Оз я миян вылӧ усь унажык мыжйӧмыс, огӧ кӧ пондӧ кывзыны? Миянлӧ эд Сія баитӧ енӧжсянь.
26 Еныслӧн шыыс сэк зэгӧтӧм мусӧ. Ӧні Сія кӧсйисис сэтшӧм кыввезӧн:



─ Эшӧ ӧтпыр зэгӧта мусӧ,

зэгӧта мусӧ ӧтлаын енӧжнас.


27 Этна кыввес «эшӧ ӧтпыр» висьталӧны: быдӧс аркмӧтӧмсис зэгаланаыс ӧшас. Кольччас дзир вӧрзьытӧмыс.
28 Сідзкӧ, мийӧ вӧрзьытӧм Юраланінсӧ босьтіссез. Пондам видзны бурсетӧмсӧ. Сійӧн мийӧ вермам керны Еныслісь уджсӧ Сы сьӧрті, кывзісьӧмӧн да полӧмӧн.
29 Миян Енным эд быдӧс сотан би.




*а 12.5 бурӧтны ─ утешить

*б 12.5 вачкыштӧм ─ наказание

*в 12.11 Ен сьӧрті веськыта олӧм ─ праведность

*г 12.20 ньӧвьёсь ─ стрела





ВЕЖА АПОСТОЛ ПАВЕЛЛӦН ЕВРЕЙЕЗЛӦ ГИЖӦТ
Глава 13

Медбӧрья велӧтӧммез


1 Воннэзӧ, ӧтамӧднытӧ пыр радейтӧ.
2 Эд вунӧтлӧ рочавны мунісь-локтіссесӧ. Мукӧдыс тӧдтӧг сідз рочавлӧмась гортаныс ангеллэзӧс.
3 Эд вунӧтлӧ отсавны пукаліссеслӧ, жыв и тійӧ ныкӧт ӧтлаын пукалат. Отсалӧ и нылӧ, кӧдналӧ лёк кериссезсянь умӧльыс усьӧ. Тійӧ эд кытчӧдз и асьныт му вылас олат.


4 Гозъя коласын ась быдӧс керсьӧ бӧбӧттӧг. Ас коласын овтӧн ась быдӧс лоӧ сӧстӧм. Гозйӧн овтӧн ӧтамӧд сайсянь ветлӧтіссесӧ да кыскасиссесӧ быдӧннысӧ эд Еныс пондас судитны.
5 Эд пуктӧ ловнытӧ сьӧм радейтӧмӧ. Тырмӧтчӧ сійӧн, мый эм. Ачыс Еныс эд висьталіс:



─ Ог коль тэнӧ,

ог чапкы.


6 Сійӧн мийӧ повтӧг висьталам:



─ Мыйись меным повны,

мый меным мортыс керас,

менам отсасисьыс кӧ Дӧсвидзись?


7 Видзӧ тӧдвыланыт ассиныт велӧтіссезнытӧ, кӧдна висьтасисӧ тіянлӧ Енлісь Кывсӧ. Видзӧтӧ, кыдз нія олісӧ, да ны моз веритӧ.
8 Кристос Исусыс некӧр оз вежсьы, Сія тӧн, талун да и пыр Сія жӧ.
9 Йӧзыслӧн уна быдкодь велӧтӧммес, эдӧ лэдзӧ нійӧн асьнытӧ ылӧтны. Сёян-юан йылісь велӧтӧмсӧ оз ков сьӧлӧмӧ босьтны. Эз вӧв бурыс нылӧ, кӧдна сы сьӧрті олісӧ. Буржык вынсьӧтны сьӧлӧммезнымӧс Енлӧн бурсетӧмӧн.


10 Миян эм езъяланін. Скинияас уджаліссеслӧ сы вылісь оз туй сёйны.
11 Аркирейыс отирлісь умӧль керӧммесӧ лэдзӧм понда Вежася-вежаинас пыртӧ подалісь вир. А начкылӧм подасӧ сотӧны кар саяс.
12 Сійӧн и Исусыс куліс карас пыран ыбӧссэз сайын, медбы отирсӧ Аслас вирӧн керны вежаэзӧн.
13 Сідзкӧ, петам Исусыс дынӧ кар саяс, медбы и миянлӧ Сы моз новйӧтны сералӧм-умӧльтӧмсӧ.
14 Миян эстӧн эд абу пырся карыс. Мийӧ видзчисям одзланься виль карсӧ.
15 Сідзкӧ, Исусыс пыр пондам дугдывтӧг лэбтыны-ошкыны Енлісь нимсӧ. Миян ӧмись петӧм ошкӧмыс Еныслӧ езъялан козин.
16 Эд вунӧтлӧ керны бурсӧ. Мыйӧн вермат, отсасьӧ. Сэтшӧм езъялан козиныс Еныс сьӧрті.


17 Кывзісьӧ тіян вылын сувтӧтӧммесӧ. Керӧ висьталӧмныс сьӧрті. Нія дугдывтӧг эд тӧждісьӧны тіян понда. Нылӧ быдӧнныт понда ковсяс Еныс одзын кыв видзны. Тіянкӧт нія ась уджалӧны кокнит сьӧлӧмӧн. Пондасӧ кӧ нія сьӧкыта ышлолавны, тіянлӧ сэтісь оз ло бурыс.


18 Кеймӧ миян понда. Мийӧ тӧдамӧ, миян сьӧлӧммезным сӧстӧмӧсь, мийӧ эд быдӧс вынсьӧтчам керны веськыта.
19 Кора тіянӧс, ӧддьӧнжык кеймӧ, медбы ме чожажык верми бертны тіян дынӧ.



20 Лӧньсӧ сетісь Еныс

ловзьӧтіс кулӧмись

миянлісь Дӧсвидзись Кристос Исуссӧ,

вына баля Видзӧтісьсӧ.

Сы вирӧн миянлӧ керис пырся Йитӧт.

21 Еныс ась вынсьӧтӧ тіянӧс

керны быдпӧлӧс бурсӧ,

медбы быдӧс вӧлі Сы сьӧрті.

Кристос Исусыс пыр ась керас миянӧс сэтшӧммезӧн,

кытшӧмӧсь мийӧ Сылӧ колам.

Сылӧ пырся-пыр ошкӧм! Аминь.




22 Воннэзӧ, кора тіянӧс: видзсьӧ этна велӧтана кыввез бердӧ. Ме эд унасӧ эг гиж.
23 Тӧдӧ: миянлісь Тимофей воннымӧс лэдзисӧ. Сія чожа кӧ локтас татчӧ, сэк ме ӧтлаын сыкӧт локта тіян дынӧ.


24 Миянсянь юӧр сетӧ велӧтіссезнытлӧ да быдӧс вежа отирлӧ. Тіянлӧ юӧр ыстӧны Италиясис Кристос отирыс.


25 Еныслӧн бурсетӧмыс ась лоас тіянкӧт быдӧнныткӧт! Аминь.







ВЕЖА АПОСТОЛ ИОАНЛӦ ОСЬТӦМ


Глава 1


1 Эта гижӧтын Еныслӧн Кристос Исуслӧ осьтӧмыс*а. Кристосыслӧ коліс мыччавны Аслас раббезлӧ, мый чожа лоас. Кристосыс Ассис ангелсӧ ыстӧм мыччавны сійӧ осьтӧмсӧ Аслас Иоан раблӧ.
2 Эстӧн Иоаныс висьтасьӧ Енлісь Кывсӧ, Кристос Исуслісь висьталӧмсӧ да сійӧ, мый ачыс адззыліс.


3 Шуда*б этӧ гижӧмсӧ мӧдіккезлӧ лыддьӧтісьыс. Шудаӧсь Енсянь юӧртӧм кыввесӧ кывзіссес да ны сьӧрті оліссес. Эта керсьӧмлӧн кадыс эд матын ни.

Иоанлӧн сизим вичкулӧ*в гижӧм


4 Иоан гижӧ Асияись сизим вичкулӧ. Бурсетӧм*г да лӧнь олан*д тіянлӧ Сысянь, Кӧда эм, вӧлі да локтас. Сідз и сизим ловсянь, кӧдна сулалӧны Сылӧн юралан пукӧс*е одзын
5 да Кристос Исуссянь. Сія Висьталісьыс надейнӧй. Медодз Сія ловзис кулӧммес коласісь да юралӧ му вылас юраліссез вылын. Сія радейтӧ миянӧс. Аслас вирӧн Сія мездіс миянӧс умӧль керӧммезсиным,
6 Аслас Ен Айлӧ сувтӧтіс миянӧс ӧксуэзӧн да вежауджаліссезӧн*ж. Сылӧн югьялӧмыс*з да юралӧмыс пыр кежӧ! Аминь.



7 ─ То, Сія локтӧ кымӧррез вылын,

быдыс казялас Сійӧ аслас синнэзӧн.

Казяласӧ и Сійӧ бытшкиссес.

Му вывсис быдӧс увтыррес Сы одзын

бӧрдны-горзыны пондасӧ.

Сідз быдӧс и лоас! Аминь.


8 «Ме ─ Альфа да Омега*и, Пондӧтісь да Пӧдналісь», шуӧ Дӧсвидзись, Кӧда эм, вӧлі да локтас. Сія ─ Дӧсвермись.

Патмос вылын Иоанлӧн адззылӧм


9 Ме, Иоан, тіян вон. Тіянкӧт ӧтвыв ме песся-мырся*к. Тіянлӧ моз меным лӧсьӧтӧм Енлӧн Юралӧм да Кристос Исуссянь сетӧм ыджыт мыла*л. Енлӧн Кыв понда да Кристос Исус йылісь висьтасьӧмӧ понда менӧ ыстісӧ саридз*м шӧрын Патмос му вылӧ.
10 Дӧсвидзисьлӧн лунӧ*н ме тыри Лолӧн. Мышкам ме кылі гора шы, кыдз буксанісь. Сія висьталіс: «Ме ─ Альфа да Омега, Медодззаыс да Медбӧрьяыс.
11 Ӧні мый адззан, гиж да ысты Учӧт Азияись вичкуэзӧ: Ефесӧ, Смирнаӧ, Пергамӧ, Фиатираӧ, Сардисӧ, Филадельфияӧ да Лаодикияӧ».


12 Ме бергӧтчи шыысланьӧ видзӧтны мекӧт баитісьсӧ. Ме казялі зарниись керӧм сизим бивидзан.
13 Ны коласын ветлӧтіс кинкӧ Морт Зон кодь. Сія вӧлі кузь паськӧма, морос вылӧттяс кӧртасьӧм зарни йыӧн.
14 Сылӧн юрыс да юрсиыс вӧлісӧ чочкомӧсь, чочком вурун да лым кодьӧсь. Синнэс Сылӧн вӧлісӧ ыпьялана би кодьӧсь.
15 Коккес вачкисисӧ горын калитӧм югьялан ыргӧн*о вылӧ. Голосыс вачкисис уна ва киссян шы вылӧ.
16 Веськыт киас Сія видзис сизим кӧдзув*п. Сы ӧмись петӧ вӧлі ӧтмӧдӧрсянь лэчыт шыпурт*р. Сылӧн чужӧмыс югьяліс луншӧрся шонді моз.


17 Ме казялі Сійӧ да кыдз кулӧм уси Сылӧ коккезас. Сэк Сія пуктіс ме вылӧ веськыт кисӧ да висьталіс: «Эн пов. Ме ─ Медодззаыс да Медбӧрьяыс.
18 Ме ловья. Ме вӧлі кулӧм, но ӧні Ме ловья да понда пыр овны. Аминь. Адсис да кулӧмсис*с ключчес Менам киын.
19 Гиж, мый адззылін, мый эм да мый лоас сэсся.
20 Тэ адззылін менам веськыт киись сизим кӧдзув, адззылін и зарниись сизим бивидзан. Ныын тӧдлытӧмыс*т то мый: сизим кӧдзулыс ─ сизим вичкулӧн ангеллэс, сизим бивидзаныс ─ сизим вичку».




*а 1.1 осьтӧм ─ откровение

*б 1.3 шуда ─ счастливый, блаженный

*в 1.4 вичку ─ церковь, община верующих

*г 1.4 бурсетӧм ─ благодать

*д 1.4 лӧнь олан ─ мир

*е 1.4 юралан пукӧс ─ престол, трон

*ж 1.6 вежауджалісь ─ священник

*з 1.6 югьялӧм ─ слава

*и 1.8 Альфа да Омега ─ грек азбукаын медодзза да медбӧрья букваэз

*к 1.9 пессьыны-мырсьыны ─ страдать

*л 1.9 мыла ─ терпение

*м 1.9 саридз ─ море

*н 1.10 Дӧсвидзисьлӧн лун ─ сідз веритіссез шуисӧ кресення лунсӧ

*о 1.15 ыргӧн ─ медь

*п 1.16 кӧдзув ─ звезда

*р 1.16 шыпурт ─ меч

*с 1.18 кулӧм ─ смерть

*т 1.20 тӧдлытӧм ─ тайна





ВЕЖА АПОСТОЛ ИОАНЛӦ ОСЬТӦМ
Глава 2

Ефесісь вичкулӧ гижӧт


1 «Ефес вичкуись ангелыслӧ гиж:


─ Сідз висьталӧ веськыт киас сизим кӧдзув Видзисьыс да зарниись сизим бивидзан коласӧт Ветлӧтісьыс:
2 Ме тӧда тэнчит керӧмтӧ, тэнчит уджтӧ, тэнчит мылатӧ. Тэ он вермы видзӧтны лёк кериссес вылӧ. Тэ тӧдмалін-видзӧтін асьнысӧ апостоллэзӧн шуиссесӧ. Тэ казялін, нія абу апостоллэз, нія ─ бӧбӧтчиссез.
3 Ме тӧда: тэ вылӧ уна усис сьӧкытыс, но тэ видзсин мылаыт быртӧг. Ме понда тэ уна уджалін, эн садьтӧмсяв.
4 Но Менам эм мый висьтавны тэ йылісь и умӧльсӧ: тэ вунӧтін медодзза радейтӧмтӧ.
5 Сідзкӧ, уськӧт тӧдвылат, кысянь тэ усин. Бергӧтчы да кер одззамоз. Он кӧ бергӧтчы, чожа локта тэ дынӧ да сулаланінсис дзимляла тэнчит бивидзантӧ.
6 Тэын эм и бурыс: николаиттэзлӧн керӧммез вылӧ тэ бы синнат эн видзӧт. И Ме ог вермы видзӧтны ны вылӧ.


7 Пеля мортыс ась кылӧ Лолыслісь вичкуэслӧ висьталӧмсӧ. Вермалісьыслӧ*а сета сёйны Олан пу вывсис воӧмсӧ. Сія пуыс быдмӧ Еныслӧн рай шӧрас».

Смирнаись вичкулӧ гижӧт


8 «Смирна вичкуись ангелыслӧ гиж:


─ Сідз висьталӧ Медодззаыс да Медбӧрьяыс, Кӧда вӧлі кулӧм, а ӧні олӧ.
9 Ме тӧда тэнчит уджтӧ, сьӧкыта да умӧля олӧмтӧ. Но тэ медбура олан! Тӧда, кыдз тэнӧ видӧны асьнысӧ иудейезӧн шуиссес. А нія эд абу иудейэз, нія сотанаыслӧн чукӧрыс.
10 Тэныт ковсяс ёна пессьыны-мырсьыны, но немись эн пов. Тіян коласісь мукӧдсӧ кульыс пондас кутлыны, пуксьӧтлыны, медбы тӧдмавны-видзӧтны тіянлісь видзсян выннытӧ. Дас лун тійӧ пондат пессьыны. Но тэ нельки кувтӧдз видзсьы веритӧмнат, и Ме сета тэныт Олан юркытш.


11 Пеля мортыс ась кылӧ Лолыслісь вичкуэслӧ висьталӧмсӧ. Вермалісьыслӧ мӧдпырись кулӧмыс*б умӧльсӧ нем оз кер».

Пергамись вичкулӧ гижӧт


12 «Пергам вичкуись ангелыслӧ гиж:


─ Сідз баитӧ Сія, Кӧдалӧн шыпуртыс ӧтмӧдӧрсянь лэчыт.
13 Ме тӧда: тэ олан сотаналӧн юралан пукӧс дынын. Ме тӧда тэнчит уджтӧ: тэ бура видзсян Менам ним бердӧ. Меным веритӧмись тэ эн суськись и нія луннэзӧ, кӧр тіянын, сотана оланінын, вийисӧ Антипсӧ, Менчим надейнӧй висьтасисьсӧ.
14 Менам эд эм мый висьтавны тэ йылісь и умӧльсӧ. Тіян коласісь мукӧдыс олӧны Валаамыс велӧтӧм сьӧрті. Сія эд вӧлі велӧтӧм Валаксӧ, кыдз Израиль отирсӧ ылӧтны умӧляс. Сія ызйӧтӧм нійӧ сёйны ас керӧм еннэзлӧ вайӧм сёянсӧ да кыскасьны.
15 Тэнат эмӧсь и николаиттэс велӧтӧм сьӧрті оліссез. Меным сія велӧтӧмыс син вылӧ оз ков.
16 Сія велӧтӧмись бергӧтчы Меланьӧ! Он кӧ бергӧтчы, Ме чожа локта тэ дынӧ да тышкася ныкӧт ӧмсим петан шыпуртӧн.


17 Пеля мортыс ась кылӧ Лолыслісь вичкуэслӧ висьталӧмсӧ. Вермалісьыслӧ сета сёйны манна*в, кӧда одзжык вӧлі сайӧвтӧм. Сета чочком из. Сы вылын гижӧм вермалісьыслӧн виль нимыс. Сійӧ нимсӧ пондас тӧдны дзир изсӧ босьтісьыс».

Фиатираись вичкулӧ гижӧт


18 «Фиатира вичкуись ангелыслӧ гиж:


─ То мый висьталӧ Енлӧн Зоныс, Кӧдалӧн синнэс ыпьялана би кодьӧсь, коккес Сылӧн калитӧм ыргӧн моз югьялӧны.
19 Ме тӧда тэнчит керӧмтӧ, радейтӧмтӧ, Меным кысъялӧмтӧ*г, веритӧмтӧ, бырлытӧм мылатӧ. Одззаыс сьӧрті тэ ӧні унажык уджалан, и сійӧ тӧда.
20 Но Менам эм мый висьтавны тэ йылісь и умӧльсӧ. Тэ шы он сет асьсӧ Енсянь юӧртісьӧ пуктісь Иезавель нима инькаыслӧ. Аслас велӧтӧмӧн сія бӧбӧтлӧ Менчим раббезӧс. Сія велӧтӧ кыскасьны да сёйны ас керӧм еннэзлӧ вайӧм сёянсӧ.
21 Ме сеті сылӧ кад бергӧтчыны аслас кыскасьӧмись. Сія тай эз бергӧтчы.
22 То, Ме сійӧ шогӧтӧн уськӧта кок вывсис. Сыкӧт ӧтлаын кыскасись отирсӧ сюйышта ыджыт шогӧ, озӧ кӧ бергӧтчӧ умӧль керӧммезныс дынісь.
23 Иезавельлӧн челядь вылӧ Ме ыста кулӧм. Сэк быдӧс вичкуэс пондасӧ тӧдны: Ме Сія, Кин тӧдӧ мортлісь юрын да сьӧлӧмын видзӧмсӧ. Ме быдӧннытлӧ вештіся керӧмныт сьӧрті.
24 Фиатирасис мӧддэс озӧ керӧ Иезавельыс велӧтӧм сьӧрті. Нія эзӧ мунӧ тӧдмавны "сотанаыслісь йирсӧ*д". Тіян вылӧ ог пукты мӧдік сьӧкытсӧ.
25 Менам локтӧмӧдз дзир видзсьӧ сы бердӧ, мый тіян эм.


26 Вермалісьсӧ, кӧда медбӧрӧдз керас Менам тшӧктӧммез*е сьӧрті, Ме сувтӧта отирпӧлӧс вылын юралісьӧн.
27 Ме эд Ачым сійӧ вынсӧ босьті Айӧсянь. Вермалісьыс "пондас видзӧтны отир сьӧрын кӧрт бедьӧн*ж. Нія сёй доззэз моз жугаласӧ".
28 Ме сета вермалісьыслӧ асывся кӧдзув.


29 Пеля мортыс ась кылӧ Лолыслісь вичкуэслӧ висьталӧмсӧ».




*а 2.7 вермалісь ─ победитель

*б 2.11 мӧдпырись кулӧм ─ вторая смерть

*в 2.17 манна ─ сёян, кӧдӧ Еныс сетӧм Израиль отирлӧ кушмуын

*г 2.19 кысъявны ─ служить

*д 2.24 йир ─ омут

*е 2.26 тшӧктӧм ─ заповедь, повеление

*ж 2.27 кӧрт бедь ─ железный жезл





ВЕЖА АПОСТОЛ ИОАНЛӦ ОСЬТӦМ
Глава 3

Сардисісь вичкулӧ гижӧт


1 «Сардис вичкуись ангелыслӧ гиж:


─ То мый висьталӧ Сія, Кӧдалӧн эмӧсь Енлӧн сизим лов да сизим кӧдзув. Ме тӧда тэнчит уджтӧ. Тэнӧ шуӧны ловьяӧн, а тэ эд кулӧм.
2 Саймы да вынсьӧт, мый тэнат эм, а ӧні куландорын ни. Ме эд адзза, тэнат керӧммет Енӧ одзын абу быд ладорсянь бурӧсь.
3 Уськӧт тӧдвылат, мый тэ кылін да босьтін. Ов сы сьӧрті да бергӧтчы умӧль керӧммет дынісь. Он кӧ саймы, Ме гусясись моз видзчисьтӧг локта тэ дынӧ. Менчим локтан кадӧс тэ он и понды тӧдны.


4 А Сардисас тэнат эмӧсь кынымкӧ морт, кӧдна эзӧ сэрпӧсьтӧ ассиныс паськӧмнысӧ. Нія Мекӧт пондасӧ ветлӧтны чочком паськӧмӧ пасьтасьӧмӧн, нія эд туяна*а отир.
5 Вермалісьыс пасьтасяс чочком паськӧмӧ. Ме ог чышкы сылісь нимсӧ Олан небӧгсис*б. Аслам Айӧ одзын да Сы ангеллэз одзын Ме висьтала: сія ─ Менам.


6 Пеля мортыс ась кылӧ Лолыслісь вичкуэслӧ висьталӧмсӧ».

Филадельфияись вичкулӧ гижӧт


7 «Филадельфия вичкуись ангелыслӧ гиж:


─ То мый висьталӧ Вежаыс да Былисьыс*в, Кӧда дынын Давидлӧн ключыс. Мый Сія осьтӧ, некин оз вермы пӧднавны. Мый Сія пӧдналӧ, некин оз вермы осьтны.
8 Ме тӧда тэнчит уджтӧ. То, Ме осьті тэ одзын ыбӧссӧ. Сійӧ некин оз вермы игнавны. Тэнат выныт абу и уна, а тэ видзсин Менам кыв сьӧрті. Тэ эн суськись Менӧ тӧдӧмись.
9 То, сотана чукӧрсис мукӧдсӧ ме тшӧкта локны тэ дынӧ. Нія асьнысӧ шуӧны иудейезӧн, а нія эд абу иудейез, нія бӧбӧтчиссез. Нія локтасӧ да уськӧтчасӧ тэнат коккезӧ. Нія казяласӧ: Ме тэнӧ радейта.
10 Тэ кывзін Менӧ, мылаыт быртӧг видзсин. Сійӧн и Ме видза тэнӧ сьӧкыт кадӧ. Сія сьӧкытыс лоас быдсӧн муыс пасьта, медбы тӧдмавны-видзӧтны му вылісь оліссесӧ.


11 Ме чожа локта. Бура видз сійӧ, мый тэнат эм, медбы некин эз мырддьы тэнчит юркытштӧ.
12 Вермалісьсӧ Ме сувтӧта ёна сулалан столбӧн Менам Енлӧн Вежа Керкуын. Сія пыр лоас сэтчин. Сы вылӧ Ме гижа Аслам Енлісь нимсӧ, Ассим виль нимӧс да Менам Енлӧн карлісь нимсӧ. Сія карыс ─ виль Ерусалим, кӧда лэдзчисьӧ енӧжсянь, Менам Енсянь.


13 Пеля мортыс ась кылӧ Лолыслісь вичкуэслӧ висьталӧмсӧ».

Лаодикияись вичкулӧ гижӧт


14 «Гиж и Лаодикия вичкуись ангелыслӧ:


─ То мый висьталӧ Сія, Кинлӧн нимыс Аминь, Еныслісь аркмӧтӧмсӧ*г Пондӧтісь, надейнӧй былись Висьталісь.
15 Ме тӧда тэнчит уджтӧ. Тэ абу дзирыт и абу кӧдзыт. Буржык бы вӧлі: тэ вӧлін бы кӧдзыт али дзирыт кӧ!
16 Тэ абу дзирыт, абу кӧдзыт, тэ шонытик. Сійӧн Ме тэнӧ сьӧвзя Аслам ӧмись.
17 Тэ тай баитан: "Ме бура ола, менам быдӧс эм, меным нем оз ков". А ачыт тай он тӧд, тэ шудтӧм, рукйӧсь, тэнат нем абу, тэ синтӧм да куш.
18 Ме велӧта тэнӧ. Медбы богатсявны, неб Менчим биын сӧстӧммӧм зарни. Медбы пасьтасьны, неб Менчим чочком паськӧм. Ась оз тыдав тэнат рожа кулян вывтырыт. Неб Менчим син веськӧтан да мавт ассит синнэтӧ, медбы пондін адззыны.
19 Кинӧс Ме радейта, сылӧ веськыта висьтала умӧль керӧмыс йылісь да вачкышта*д. Сідзкӧ, вынсьӧтчы бергӧтчыны аслат умӧль керӧммет дынісь.
20 То, Ме сулала ыбӧс одзас да ёркӧтча. Кылас кӧ кин Менчим шыӧс да осьтас ыбӧссӧ, Ме пыра сы ордӧ. Мийӧ ӧтлаын пондам рытйыны.


21 Ме эд верми да пукси ордчӧн Айӧкӧт Сылӧн юралан пукӧс вылӧ. Сідз и вермалісьсӧ Ме пуксьӧта ордчӧн Аслам юралан пукӧс вылӧ.


22 «Пеля мортыс ась кылӧ Лолыслісь вичкуэслӧ висьталӧмсӧ».




*а 3.4 туяна ─ достойныйс

*б 3.5 небӧг ─ книга

*в 3.7 Былись ─ Истинный

*г 3.14 аркмӧтӧм ─ сотворение

*д 3.19 вачкыштны ─ наказать





ВЕЖА АПОСТОЛ ИОАНЛӦ ОСЬТӦМ
Глава 4

Енӧжын Енсӧ ошкӧм


1 Сэсся ме видзӧті да казялі енӧжӧ оссьӧм ыбӧс. Ме кылі шы, кыдз буксанісь. Сійӧ ме одзжык кывлі ни. Мекӧт баитісьыс висьталіс: «Кай татчӧ. Ме тэныт мыччала, мый сэсся лоас».


2 Сэтӧн жӧ ме тыри Лолӧн. Сэк ме казялі: енӧжас сулаліс юралан пукӧс, сы вылын вӧлі Пукалісь.
3 Сія Пукалісьыс югьяліс кыдз дона иззэз ─ яшма да сердолик. Пукӧс весьтас вӧлі изумруд рӧма енӧшка.
4 Сы гӧгӧр сулалісӧ кыкдас нёль*а юралан пукӧс. Ны вылын пукалісӧ кыкдас нёль пӧрись, кӧднӧ пасьтӧтӧмась чочком паськӧмӧ. Юр выланыс нылӧн вӧлісӧ зарниись юркытшшез.
5 Юралан пукӧс дынісь петісӧ чарньӧввез, гымалӧм да гора шыэз. Сизим бивидзан сотчисӧ пукӧсыс одзын ─ нія Енлӧн сизим лов.
6 Юралан пукӧсыс одзын вӧлі жыв стеклоись саридз. Сія свиттяліс крусталь моз.


Юралан пукӧсыс одзын да сы гӧгӧрын сулалісӧ нёль енӧжись олісь. Одзсяняныс и бӧрсяняныс нія вӧлісӧ ӧддьӧн уна синаӧсь.
7 Ӧтікыс ны коласісь вӧлі лев кодь, мӧдыс ─ ӧшка кодь, куимӧтыс вӧлі морт чужӧма. Нёльӧтыс вачкисис лэбзись кутш*б вылӧ.
8 Нёльнанныслӧн вӧлісӧ квать бордӧн. Нылӧн ӧтмӧдӧрсянь вӧлісӧ синнэз, нельки борд увттэзас. Ой и лун нія дугдывтӧг шувлісӧ:



─ Вежа, вежа, вежа

Дӧсвидзись Еныс, Дӧсвермисьыс,

Кӧда вӧлі, эм да локтас.


9 Енӧжын оліссес лэбтӧны-ошкӧны юралан пукӧс вылас Пукалісьсӧ, буркывтӧны*в пырся Олісьсӧ.
10 Сы коста кыкдас нёль пӧрисьыс уськӧтчӧны пукӧс вылас Пукалісь одзӧ да копыртчӧны пырся Олісьыслӧ. Нія тэчӧны ассиныс юркытшшезнысӧ юралан пукӧсыс одзӧ да шувлӧны:



11 ─ Дӧсвидзисьным,

дзир Тэ верман босьтны

лэбтӧм-ошкӧмсӧ да вынсӧ,

Тэ эд быдӧс аркмӧтін.

Тэнат лӧсьӧтӧм сьӧрті

быдӧс аркмӧтӧм да олӧ.




*а 4.4 кыкдас нёль ─ 24

*б 4.7 кутш ─ орёл

*в 4.9 буркывтны ─ благодарить





ВЕЖА АПОСТОЛ ИОАНЛӦ ОСЬТӦМ
Глава 5

Сераку*а да Дзель


1 Юралан пукӧс вылас Пукалісьыслісь веськыт кисис ме казялі ӧтмӧдӧрсянь гижӧм сераку. Сія вӧлі каттьӧм да игналӧм сизим пасӧн*б.
2 Ме казялі ыджыт вына ангелӧс. Сія горӧн юаліс: «Кинлӧ позьӧ жугдыны пассэсӧ да путшӧтны серакусӧ?»
3 Енӧжас, му вылас да му пытшкас некин тай эз адззись, кӧда вермис бы осьтны сійӧ да видзӧтны сы пытшкӧ.
4 Ме ӧддьӧн горзі, мыля эз адззись сэтшӧмыс, кинлӧ позис бы осьтны сійӧ серакусӧ да видзӧтны пытшксӧ.
5 Сэк пӧриссес коласісь ӧтік висьталіс меным: «Эн горзы: То, Вермалісьыс ─ Лев! Сія Иуда увтырись, Давид вужись. Сылӧ позьӧ жугдыны сизим пассӧ да осьтны серакусӧ».


6 Юралан пукӧс одзсис Ме казялі Дзельӧс. Сія вӧлі сэтшӧм, жыв сійӧ вайӧмась езъялан козинӧн*в. Сы гӧгӧрын вӧлісӧ нёль енӧжись олісьыс да пӧриссес. Дзельыслӧн вӧлі сизим сюр да сизим син. Нія Еныслӧн сизим лов, кӧднӧ ыстӧмась быдсӧн муыс пасьта.
7 Сія сибӧтчис юралан пукӧсыс дынӧ да босьтіс Пукалісьыслісь веськыт кисис серакусӧ.


8 Кӧр Сія босьтіс серакусӧ, сэк нёль енӧжись олісьыс да кыкдас нёль пӧрисьыс уськӧтчисӧ Дзельыс одзӧ. Нылӧн быдӧнныслӧн вӧлісӧ сиа орсаннэз*г да зарниись доззэз. Доззэс вӧлісӧ тыраӧсь чӧскыт руа ладан тшынӧн. Ладан тшыныс ─ вежа отирлӧн кеймӧммес.


9 Нія сьылісӧ виль сьыланкыв:



─ Тэныт позьӧ босьтны серакусӧ,

жугдыны пассэсӧ да осьтны сійӧ,

Тэ эд вӧлін начкылӧм.

Еныслӧ Тэ небин отирсӧ Аслат Вир вылӧ

быд увтырись, быд кылісь,

быд чужан вужись, да быд йӧзісь.

10 Еннымлӧ Тэ сувтӧтін миянӧс

ӧксуэзӧн да вежауджаліссезӧн.

Мийӧ му вылас пондамӧ юравны.




11 Сэк ме видзӧті да кылі юралан пукӧс гӧгӧрас унася-уна ангеллэзлісь, енӧжын оліссезлісь да пӧриссезлісь шыэз. Нія вӧлісӧ унася-уна, нійӧ эз позь лыддьыны.
12 Нія быдӧнныс горӧн шувлісӧ:


─ Начкылӧм Дзельыслӧ

позьӧ босьтны юралӧмсӧ,

дона берсясӧ, мывкыдсӧ, вынсӧ,

югьялӧмсӧ да лэбтӧм-ошкӧмсӧ!


13 Ме кылі, кыдз быдӧс аркмӧтӧмыс, кӧда эм енӧжас, му вылас, му пытшкас да саридзас, висьтавліс:



─ Юралан пукӧс вылас Пукалісьыслӧ

да Дзельыслӧ

лэбтӧм-ошкӧм, югьялӧм

да юралӧм пырся-пыр!


14 Сэк нёль енӧжись олісьыс шуисӧ: «Аминь!» Пӧриссес уськӧтчисӧ пырся Олісьыс одзӧ да копыртчисӧ Сылӧ.




*а 5.1 сераку ─ свиток

*б 5.1 пас ─ печать

*в 5.6 езъялан козин ─ жертва, жертвенный дар

*г 5.8 сиа орсан ─ струнный инструмент





ВЕЖА АПОСТОЛ ИОАНЛӦ ОСЬТӦМ
Глава 6

Медодзза квать пас жугдӧм


1 Ме адззылі: Дзельыс сераку вывсис жугдіс сизимсис медодзза пассӧ. Сэсся кылі, кыдз енӧжись оліссез коласісь ӧтікыс гымалан шыӧн горӧтчіс: «Лок да видзӧт!»
2 Ме видзӧті да казялі чочком вӧлӧс. Вӧв вылас верзьӧмӧн пукалісь киын вӧлі ньӧв*а. Сылӧ вӧлі сетӧм юркытш. Сія петіс вермалісь моз да медбы бӧра вермыны.


3 Дзельыс жугдіс мӧдік пассӧ. Ме кылі енӧжын мӧдік олісьлісь висьталӧмсӧ: «Лок да видзӧт!»
4 Сэк петіс мӧдік вӧв. Сія вӧлі би кодь гӧрд. Сы вылын верзьӧмӧн пукалісьлӧ вӧлі сетӧм вын босьтны му вывсис отирыс коласын лӧсялӧмсӧ, медбы отирыс вийлісӧ ӧтамӧднысӧ. Сылӧ вӧлі сетӧм ыджыт шыпурт.


5 Дзельыс жугдіс куимӧт пассӧ. Сэк ме кылі енӧжын оліссес коласісь куимӧтыслісь висьталӧмсӧ: «Лок да видзӧт!» Сэтӧн ме казялі сьӧд вӧлӧс. Сы вылын верзьӧмӧн пукалісьыс киас видзис ӧшлісян*б.
6 Нёль енӧжись оліссез шӧрись ме кылі висьталӧм: «Ӧтік хиникс*в шогдіыс сулалӧ динарий*г. Куим хиникс идыс ─ динарий. Висӧ да винасӧ эн тшыкӧт!»


7 Кӧр Дзельыс жугдіс нёльӧт пассӧ, ме кылі енӧжын нёльӧт олісьлісь висьталӧмсӧ: "Лок да видзӧт!"
8 Ме видзӧті да казялі чавмӧм вӧлӧс да сы вылын верзьӧмӧн пукалісьӧс. Нимыс сылӧн ─ Кулӧм*д. Сы бӧрын муніс Адыс. Кулӧмыс кипод увтӧ вӧлі сетӧм муыслӧн нёльӧт торыс. Сія мунӧ вийны шыпуртӧн, тшыгьялӧмӧн, лёк пӧрӧсӧн да вӧрпаэзӧн*е.


9 Дзельыс жугдіс витӧт пассӧ. Ме казялі езъяланін*ж увтсис отирлісь ловвесӧ. Нійӧ вӧлі вийӧмась Енлӧн Кыв понда да Ен йылісь висьтасьӧм понда.
10 Нія горӧтлісӧ: «Вежа да былись Юралісь*з! Мыля ӧнӧдз он мыжйы му вылісь оліссесӧ? Кӧр пондан вештісьны миян кисьтӧм вир понда?»
11 Сэк нылӧ быдӧнныслӧ сетісӧ чочком паськӧм. Нійӧ тшӧктісӧ невна видзчисьыштны. Ась пӧ тырӧ лыдыс ны моз вийӧммезнас. Лыдсӧ содтасӧ воннэзныс да ны моз уджаліссес.


12 Дзельыс жугдіс кватьӧт пассӧ. Сэк муыс ёна зэгаліс. Шондіыс пемдіс, рӧмнас лоис сьӧд ной*и кодь. Тӧлісьыс лоис вир рӧма.
13 Енӧжсис кӧдзуввес усисӧ му вылас, кыдз дзор туссес вына тӧвсянь усялӧны инжир пу вывсис.
14 Енӧжыс юкӧ каттисис да ӧшис. Быдӧс керӧссэс да ваэз шӧрись муэс вешшисӧ.
15 Му вылісь ӧксуэс, вылына пуктӧммес, бура оліссес, сюрс воинӧн веськӧтліссес, вынаэс, раббес, кӧзяиннэс дзебсисисӧ му гырккезӧ да керӧс колассэзӧ.
16 Керӧссэслӧ да иззэслӧ нія шуисӧ: «Усьӧ-буждӧ миян вылӧ, сайӧвтӧ миянӧс юралан пукӧс вылас Пукалісьыс син одзись да дзебӧ Дзельыс лӧг шогья.
17 Локтіс тай Сылӧн ыджыт Лӧг луныс. Кин вермас видзсьыны?»




*а 6.2 ньӧв ─ лук

*б 6.5 ӧшлісян ─ весы

*в 6.6 хиникс ─ ӧтік литра гӧгӧр

*г 6.6 динарий ─ лунся удж понда вештӧм

*д 6.8 Кулӧм ─ Смерть

*е 6.8 вӧрпа ─ зверь

*ж 6.9 езъяланін ─ жертвенник

*з 6.10 Юралісь ─ Владыка

*и 6.12 ной ─ шерсть





ВЕЖА АПОСТОЛ ИОАНЛӦ ОСЬТӦМ
Глава 7

144 сюрс Енлӧн бӧрйӧм морт


1 Сыбӧрын ме адззылі нёль ангелӧс. Нія сулалісӧ му вылас нёльнан пельӧсас да видзисӧ муыслісь нёльнан тӧвсӧ, медбы тӧлыс эз пӧльт му вылӧ, саридз вылӧ да пуэз вылӧ.
2 Сэсся ме казялі витӧт ангелӧс. Сія локтіс асыввыв ладорсянь, киас видзис ловья Еныслісь пас пуктан. Сія горӧтіс нёль ангелыслӧ. Нылӧ вӧлі сетӧм вын тшыкӧтны мусӧ да саридзсӧ. Сія висьталіс:
3 «Эдӧ на керӧ умӧльсӧ муыслӧ, саридзыслӧ да пуэслӧ! Видзчисьыштӧ, кытчӧдз огӧ тэчӧ пассэсӧ кымӧссэзаныс миян Енлӧн раббезлӧ».


4 Сэк ме кылі, кыным мортлӧ пуктасӧ пассӧ: сё нёльдас нёль сюрс*а мортлӧ. Нія отирыс Израильлӧн быд увтырись:
5 Иуда увтырись ─ даскык сюрс*б, Рувим увтырись ─ даскык сюрс, Гад увтырись ─ даскык сюрс,
6 Асир увтырись ─ даскык сюрс, Неффалим увтырись ─ даскык сюрс, Манассия увтырись ─ даскык сюрс,
7 Симеон увтырись ─ даскык сюрс, Левий увтырись ─ даскык сюрс, Иссакар увтырись ─ даскык сюрс,
8 Завулон увтырись ─ даскык сюрс, Ӧсип увтырись ─ даскык сюрс, Вениамин увтырись ─ даскык сюрс.

Пукалісь да Дзель одзын лыдтӧм*в отир чукӧр


9 Сыбӧрын ме видзӧтышті да казялі: юралан пукӧсыс одзын да Дзельыс одзын сулалісӧ унася-уна отир. Сымдасӧ некин оз вермы лыддьыны. Отирыс сэтӧн вӧлісӧ быд чужан вужись да увтырись, быд отирись да быд кыла йӧзісь. Нія вӧлісӧ чочком паськӧмаӧсь. Киэзаныс нія видзисӧ пальмапу уввез.
10 Отирыс горӧн шувлісӧ сэтшӧм кыввез:



─ Мезмӧмыс ─ миян Енсянь,

юралан пукӧс вылас Пукалісьсянь

да Дзельсянь!


11 Быдӧс ангеллэс сулалісӧ юралан пукӧс гӧгӧрын, пӧриссес да нёль енӧжись олісь гӧгӧр. Сэк нія быдӧнныс уськӧтчисӧ кыминь юралан пукӧсыс одзӧ да копыртчисӧ Еныслӧ.
12 Нія шуисӧ:



─ Аминь!

Ошкӧм да югьялӧм,

мывкыд, буркывтӧм,

вылына лэбтӧм*г, вын да юралӧм

миян Енлӧ пырся-пыр. Аминь!




13 Сэк пӧриссес коласісь ӧтік юаліс менчим: «Киннэз этна чочком паськӧмаэс? Кысянь нія локтісӧ?»
14 Ме сылӧ шуи: «Бур мортӧй, ог тӧд, но тэ тӧдан». Сэк сія висьталіс меным:



─ Этна морттэс ёна пессьӧм-мырсьӧмись*д локтісӧ.

Дзель вирӧн нія паськӧмнысӧ миссьӧтісӧ.

Паськӧмныс нылӧн лоис чочком.

15 Сійӧн ӧні сулалӧны нія

Енлӧн юралан пукӧс одзын

да лун и ой Сылӧн Вежа Керкуын

кысъялӧны Сылӧ.

Юралан пукӧс вылас Пукалісьыс

пондас овны ныкӧт

да пыр пондас видзны нійӧ.

16 Некӧр сэсся нія

озӧ пондӧ тшыгьявны,

некӧр оз понды косьмыны горшныс.

Некӧр нійӧ оз понды сотны шонді,

оз понды пӧжны луншӧрӧн.

17 Юралан пукӧс одзас сулалісь Дзельыс

пондас видзӧтны ны сьӧрын.

Визывтан ловья ва дорӧ

пондас вайӧтлыны.

Еныс чышкас нылісь быд синва вотьсӧ.




*а 7.4 сё нёльдас нёль сюрс ─ 144 000

*б 7.5 даскык сюрс ─ 12 000

*в 7.9 лыдтӧм ─ бессчётный

*г 7.12 вылына лэбтӧм ─ честь

*д 7.14 пессьӧм-мырсьӧм ─ страдание





ВЕЖА АПОСТОЛ ИОАНЛӦ ОСЬТӦМ
Глава 8

Сизимӧт пас


1 Дзельыс жугдіс сизимӧт пассӧ. Енӧжас шы не тӧв лоис. Сідз вӧлі джын час мымда.
2 Ме казялі сизим ангелӧс. Нія сулалісӧ Еныс одзын. Нылӧ сетӧмась сизим буксан.


3 Сэсся сибӧтчис эшӧ ӧтік ангел да сувтіс езъяланіныс одзӧ. Сія киас видзис зарниись тшынӧтчан доз. Сылӧ вӧлі сетӧм уна ладан. Сійӧ ӧтлаын вежа отирлӧн кеймӧммезӧн колӧ пуктыны зарниись езъяланін вылӧ, кӧда сулаліс юралан пукӧс одзас.
4 Ангелыс киись ладансянь чӧскыт руа тшыныс ӧтлаын вежа отирлӧн кеймӧммезӧн лэбтісис Еныс дынӧ.
5 Сэсся ангелыс босьтіс тшынӧтчан дозсӧ, тыртіс сійӧ езъяланін вылісь бинас да шупкис му вылас. Сэтӧн кылісӧ гора шыэз, пондіс вирдавны-гымавны, муыс ёна зэгаліс.

Ангеллэзлӧн буксаннэзӧ пӧльтӧм


6 Сизим ангел лӧсьӧтчисӧ пӧльтны сизим буксанӧ.


7 Медодзза ангеллӧн пӧльтӧм коста му вылас киссис вир сора биа шер. Сысянь муыслӧн да пуэслӧн куимӧт торыс сотчисӧ. Быдӧс зелёнӧй туруныс сотчис.
8 Мӧдік ангел пондіс пӧльтны аслас буксанӧ. Сэк биӧн сотчан ыджыт керӧс кодь мыйкӧ усис саридзас. Сысянь саридзыслӧн куимӧт торыс пӧртчис вирӧ.
9 Саридзас оліссез коласісь куимӧт торыс куліс. Корабллеслӧн куимӧт торыс вӧйис.


10 Куимӧт ангел пондіс пӧльтны аслас буксанӧ. Сэк енӧжсис ӧгралӧмӧн усис ыджыт кӧдзув. Сія усис юэзлӧн да ва петаніннэзлӧн куимӧт тор вылӧ.
11 Кӧдзулыслӧн нимыс вӧлі Курыт урбӧж*а. Быдӧс ваэслӧн куимӧт торыс курзис. Сія курзьӧм васянь унаӧн кулісӧ.


12 Нёльӧт ангел пондіс пӧльтны аслас буксанӧ. Сэк шондіыслӧн, тӧлісьыслӧн да кӧдзуввеслӧн куимӧт торрезныс изводасисӧ да кусісӧ. Сійӧн луныслӧн да ойыслӧн куимӧт торныс пемдіс.


13 Сэсся ме казялі, кыдз енӧж шӧрӧттяс лэбзис ангел. Ме кылі сылісь горӧн висьтавлӧмсӧ: «Умӧль, умӧль, умӧль лоас му вылын оліссеслӧ куим ангеллӧн буксан шысянь. Нія чожа пондасӧ пӧльтны!»




*а 8.11 Курыт урбӧж ─ полынь





ВЕЖА АПОСТОЛ ИОАНЛӦ ОСЬТӦМ
Глава 9


1 Витӧт ангел пондіс пӧльтны аслас буксанӧ. Сэк ме казялі: му вылас енӧжсис усис кӧдзув. Сылӧ вӧлі сетӧм пыдӧстӧминсис ключыс.
2 Сія осьтіс пыдӧстӧминсӧ. Сэтісь дзик*а ыджыт горись путриктіс-кайис тшын. Тшынсяняс шондіыс да руыс пемдісӧ.
3 Тшынсис му вылас петісӧ саранчаэз. Нылӧ вӧлі сетӧм выныс му вылісь скорпионнэзлӧн.
4 Нылӧ вӧлі висьталӧм: турунсӧ, мусӧ, быдмассэсӧ да пуэсӧ ась оз тшыкӧтӧ. Колӧ дойдны дзир отирсӧ, кӧдналӧн кымӧсаныс абу Енлӧн пасыс.
5 Саранчаэслӧ вӧлі висьталӧм, медбы эзӧ вийӧ отирсӧ. Нылӧ колӧ маитны отирсӧ вит тӧлісь сьӧрна. Нысянь мортыслӧ зубытыс жыв скорпион чушкӧмсянь.
6 Нія луннэзӧ отирыс пондасӧ кошшыны кулӧмнысӧ, да озӧ адззӧ. Нія корасӧ кулӧмсӧ, а сія пышшас ны дынісь.


7 Саранчаэс вӧлісӧ вӧввез кодьӧсь, кӧднӧ лӧсьӧтӧмась петкӧтны тышкасьны. Нылӧн юр выланыс вӧлісӧ мыйкӧ зарни юркытш кодьӧсь. Саранчаэслӧн чужӧмныс вӧлі мортлӧн кодь.
8 Юрсиныс вӧлі инькалӧн кодь, пиннезныс ─ левлӧн кодьӧсь.
9 Моросныс вылын нылӧн вӧлі бытьтӧ кӧртісь керӧм кышӧт. Борддэслӧн шыыс вӧлі сэтшӧм гора, жыв уна вӧв чукӧр телегаэзӧн сточма гӧнитӧ тышкасянінӧ.
10 Нылӧн вӧлісӧ скорпионлӧн кодь чушкасян бӧжжез. Нылӧ вӧлі сетӧм вын бӧжжэзнаныс дойдны отирсӧ вит тӧлісь сьӧрна.
11 Ны вылын юралісьнас вӧлі пыдӧстӧминісь ангел. Еврей кыв вылын сылӧн нимыс вӧлі Авадон, грек кыв вылын сія лоӧ Аполион*б.


12 Ӧтік умӧльыс чулаліс. Сы бӧрсянь эшӧ кык умӧль локтӧны.


13 Кватьӧт ангел пондіс пӧльтны аслас буксанӧ. Сэк ме кылі езъяланінлӧн нёль сюр коласісь ӧтіклісь висьталӧмсӧ. Сія зарниись керӧм езъяланіныс сулаліс Еныс одзын.
14 Сія вӧлі висьталӧм буксаннас сулалісь кватьӧт ангеллӧ: «Ыджыт Евфрат ю дорсис нёльнан домалӧм ангелсӧ мездӧт».
15 Сэк нёльнан ангелсӧ мездӧтісӧ. Нійӧ вӧлі сія час, лун, тӧлісь да во*в кежӧ и видзӧмась, медбы вийны отирыслісь куимӧт торсӧ.
16 Ме кылі, мымда сэтчин вӧлісӧ верзьӧмаэс: кык сё миллион.


17 Вӧввесӧ да верзьӧмаэсӧ ме адззылі мыччалӧмын*г. Нылӧн кӧрт кышӧттэзныс вӧлісӧ би-гӧрд, пемыт-лӧз да веж рӧмаӧсь. Юррезныс вӧввеслӧн вӧлісӧ левлӧн кодьӧсь, ӧмсиныс нылӧн петіс би, тшын да истӧг*д.
18 Ны ӧмись петан бисянь, тшынсянь да истӧгсянь куліс отирыслӧн куимӧт торыс.
19 Выныс вӧввеслӧн вӧлі ӧммезаныс да бӧжжезаныс. Бӧжжезныс нылӧн вӧлісӧ юра кыйез кодьӧсь. Нія чушкисӧ отирсӧ.


20 Кольччӧм отирыс, кӧдна эзӧ кулӧ сэтшӧм умӧльсяняс, эзӧ бергӧтчӧ Енысланьӧ, эзӧ дугдӧ керны умӧльсӧ. Нія эзӧ дугдӧ копрасьны сэрпӧсь ловвеслӧ. Нія и одзлань пондісӧ копрасьны зарниись, эзысись*е, ыргӧнісь, изісь да пуись ас керӧм еннэзныслӧ, кӧдна озӧ адззӧ, озӧ кылӧ, озӧ ветлӧтӧ.
21 Нія эзӧ тӧждӧ асланыс умӧль керӧммез кузя. Эзӧ дугдӧ отирсӧ вийны, тшыкӧтчыны, эз дугдӧ кыскасьны, гусясьны.




*а 9.2 дзик ─ словно

*б 9.11 Аполион ─ вийись

*в 9.15 во ─ год

*г 9.17 мыччалӧм ─ видение

*д 9.17 истӧг ─ горючая сера

*е 9.20 эзысь ─ серебро





ВЕЖА АПОСТОЛ ИОАНЛӦ ОСЬТӦМ
Глава 10

Гижӧтӧн ангел


1 Сэк ме казялі мӧдік вына ангелӧс, кӧда лэдзчисьӧ вӧлі енӧжсис. Сія вӧлі кытшӧвтӧм кымӧрӧн. Сы юр весьтын вӧлі енӧшка. Чужӧмыс вӧлі шонді кодь, а коккес вӧлісӧ биа керрез кодьӧсь.
2 Киас сылӧн вӧлі учӧт осьта сераку. Сія сувтӧтіс веськыт коксӧ саридз вылӧ, шульгасӧ ─ му вылӧ.
3 Сэк сія горӧтіс. Сылӧн шыыс вӧлі левлӧн рякӧстӧм кодь. Сы горӧтӧм бӧрсянь асланыс шыэзӧн пондісӧ баитны сизим гымалан.
4 Сизим гымаланлісь баитӧмсӧ ме лӧсьӧтчи гижны. Сэк енӧжсяняс меным вӧлі висьталӧм: «Сизим гымаланлісь баитӧмсӧ эн висьтась и эн гиж».


5 Сэк саридз да му вылын сулалісь ангелыс, кӧдӧ ме адззылі, лэбтіс ассис веськыт кисӧ енӧжлань.
6 Сія сетіс кыв*а Пырся Олісьӧн, Кӧда аркмӧтіс енӧжсӧ да быдӧс сэтчинісьсӧ, мусӧ да быдӧс сы вылісьсӧ, саридзсӧ да быдӧс сэтчинісьсӧ. Сія шуис: «Кадыс сэсся оз ни ло.
7 Локтас кад сизимӧт ангеллӧ пӧльтны аслас буксанӧ. Сія лунӧ Еныслӧн тӧдлытӧм лӧсьӧтӧмыс керсяс. Сы йылісь Еныс одзжык висьтавлӧм Аслас раббезлӧ ─ Енсянь юӧртіссезлӧ».


8 Сэк енӧжсяняс баитісьыс, кӧдӧ ме одзжык кылі ни, меным висьталіс: «Мун, босьт паськӧтӧм гижӧтсӧ ангелыс киись, кӧда сулалӧ му вылас да саридз вылас».
9 Ме сибӧтчи ангелыс дынӧ да кори серакусӧ. Сія меным висьталіс: «Босьт серакусӧ да сёй. Кынӧмат сысянь лоас курыт, а ӧмат лоас ма кодь чӧскыт».
10 Ме босьті серакусӧ ангелыс киись да сёйи. Ӧмам сія вӧлі ма кодь чӧскыт, а гыркӧс курытсяняс пондіс сотны.


11 Ангелыс сэтӧн меным висьталіс: «Тэныт бӧра колӧ Енсянь юӧртны, мый лоас быдкодь отиркӧт, чужан вужжезкӧт, быд кыв вылын баитісь йӧзкӧт, ӧксуэзкӧт».




*а 10.6 кыв сетны ─ поклясться





ВЕЖА АПОСТОЛ ИОАНЛӦ ОСЬТӦМ
Глава 11

Кык висьтавлісь


1 Меным сетісӧ меряйтан бедь да висьталісӧ: «Чеччы да мун меряйт Еныслісь Вежа Керкусӧ да езъяланінсӧ. Лыддьы сэтчинісь юрбитіссесӧ.
2 Вежа Керкуыслісь ӧтӧрланись йӧрсӧ эн видзӧт, эн меряйт сійӧ. Сія сетӧм ентӧдтӧммеслӧ*а. Нія пондасӧ тальны вежа карсӧ нёльдас кык*б тӧлісь сьӧрна.


3 Ме ыста Ассим кык висьтавлісьӧс. Нія пасьтасясӧ чорыт паськӧмӧ да пондасӧ Месянь юӧртны сюрс кыксё кватьдас*в лун сьӧрна».
4 Нія висьтавліссес ─ кык випу*г да кык бивидзан. Нія сулалӧны мусӧ видзись Ен одзын.
5 Пондылас кӧ кинкӧ нылӧ умӧльсӧ керны, сэк висьтавліссес ӧмись петас би да сотас ны вылӧ лэбтісьӧм мортсӧ*д. Сідз кулас быд морт, кӧда лӧсьӧтчас нылӧ керны умӧльсӧ.
6 Нылӧн эм вын игнавны енӧжсӧ, медбы эз вӧв зэрыс Енсянь юӧртӧмныс коста. Нія вермӧны васӧ пӧртны вирӧ. Нылӧ кӧ колас, вермасӧ мусӧ тшыкӧтны быдкодь умӧльнас.


7 Юӧртан кадныс чулалӧм бӧрын ны вылӧ уськӧтчас вӧрпа*е. Сія петас пыдӧстӧминсис да кутчас ныкӧт тышкасьны. Вӧрпаыс висьтавліссесӧ вермас да вияс.
8 Нылісь шойезнысӧ коляс куйлыны ыджыт кар шӧрас. Сійӧ карсӧ отирлӧн оланныс сьӧрті позьӧ шуны Содомӧн да Египетӧн. Висьтавліссеслӧн Дӧсвидзисьныс вӧлі дорӧм сія жӧ карын.
9 Быдкодь отирись, чужан вужжезісь, быдкодь кыв вылын баитісь йӧзісь, быдкодь увтыррезісь уна отир пондасӧ видзӧтны ны шойез вылӧ куим да джын лун. Озӧ лэдзӧ нійӧ дзебны.
10 Ны кулӧмсянь му вылын оліссес пондасӧ гажӧтчыны. Ӧтамӧдныслӧ козьналасӧ козиннэз. Этна кык висьтавлісьыс эд ёна маитісӧ му вылын оліссесӧ.


11 Куим да джын лун бӧрті Енлӧн олан лолыс пырис висьтавліссес пытшкӧ. Нія кыкнанныс чеччисӧ. Ны вылӧ видзӧтіссес ӧддьӧн повзисӧ.
12 Висьталіссес кылісӧ енӧжсис гора шы: «Лэбтісьӧ татчӧ!» Лёк кериссез син одзын нія лэбтісисӧ енӧжас кымӧр вылын.
13 Сэтӧн жӧ муыс ёна зэгаліс. Карыслӧн дасӧт торыс разьсис. Му зэгалӧмыс коста вийсисӧ сизим сюрс морт. Ловйӧн кольччӧммес ӧддьӧн повзисӧ да ошкисӧ енӧжсис Енсӧ.


14 Мӧдік умӧльыс чулаліс. Сибалӧ ни куимӧт ыджытся-ыджыт умӧльыс.

Сизимӧт ангеллӧн буксанӧ пӧльтӧм


15 Сизимӧт ангел пондіс пӧльтны аслас буксанӧ. Сэк енӧжас кылісӧ гора шыэз. Нія баитісӧ:



─ Быдӧс вылын Юралісьнас

сувтіс миян Дӧсвидзисьным

да Сылӧн Мавтӧмыс.

Сія пондас юравны пырся-пыр.


16 Сэк кыкдас нёль пӧрисьыс, кӧдна пукалӧны Еныс одзын асланыс юралан пукӧссэз вылын, уськӧтчисӧ кыминь да копыртчисӧ Еныслӧ.
17 Нія шувлісӧ:



─ Буркывтам*ж Тэнӧ, Дӧсвидзись Енным,

Дӧсвермисьным,

Тэ эм, Тэ вӧлін и лоан.

Тэ мыччалін Ассит ыджыт вынтӧ

да босьтін юралӧмсӧ.

18 Ентӧдтӧммес лёксялісӧ,

а ӧні кадыс локтіс Тэныт лӧгасьны.

Локтіс кад судитны кулӧммесӧ

да сетавны козиннэсӧ раббетлӧ:

Тэсянь юӧртіссезлӧ, Аслат вежа отирлӧ,

Тэись поліссезлӧ: учӧттэслӧ да ыджыттэслӧ.

Локтіс кад орӧтны оланнысӧ

мусӧ тшыкӧтіссеслісь!




19 Енӧжас Еныслӧн Вежа Керкуыс оссис. Сэтчин пондіс тыдавны Еныслӧн Йитӧтнас*з коробьяыс. Сэк пондіс вирдавны, гымавны, муыс пондіс зэгавны, кылісӧ гора шыэз да усис гырись шер.




*а 11.2 ентӧдтӧммез ─ язычники

*б 11.2 нёльдас кык ─ 42

*в 11.3 сюрс кыксё кватьдас ─ 1 260

*г 11.4 випу ─ маслина

*д 11.5 кинкӧ вылӧ лэбтісьны ─ быть врагом

*е 11.7 вӧрпа ─ зверь

*ж 11.17 буркывтны ─ благодарить

*з 11.19 йитӧт ─ союз, завет, договор





ВЕЖА АПОСТОЛ ИОАНЛӦ ОСЬТӦМ
Глава 12

Инька да гундыр*а


1 Сэсся енӧжас лоис ыджыт мыччалан пас*б ─ шондіӧ пасьтӧтӧм инька. Коккез увтас сылӧн вӧлі тӧлісь, юр вылас ─ даскык кӧдзулісь юркытш.
2 Сія вӧлі кынӧма да горӧтліс зубытсяняс, кагаыс пондіс ни чужны да.


3 Сэтӧн енӧжас мыччисис мӧдік мыччалан пас: сизим юра, дас сюра да сизим юркытша ыджыт гӧрд гундыр.
4 Бӧжнас сія чышкис енӧжсис кӧдзуввеслісь куимӧт торсӧ да чапкис му вылас. Гундырыс сувтіс кага вайись инька одзӧ. Сія лӧсьӧтчис сёйны кагасӧ, кӧр сія чужас.


5 Инькаыслӧн чужис зон. Сія пондас видзӧтны быдӧс отир сьӧрын кӧрт бедьӧн. Сійӧ кагасӧ лэбтісӧ Еныс дынӧ, Сылӧн юралан пукӧс дынӧ.
6 Ачыс инькаыс пышшис кушмуӧ. Сэтчин Еныс сылӧ лӧсьӧтӧм оланін. Кушмуас сійӧ пондасӧ вердны сюрс кыксё кватьдас*в лун сьӧрна.
7 Енӧжас лэбтісис тышкасьӧм-пессьӧм. Микаилыс да сылӧн ангеллэс тышкасисӧ гундырыскӧт. Гундырыс аслас ангеллэзкӧт тышкасис ныкӧт.
8 Но гундырсӧ да сылісь ангеллэсӧ вермисӧ, нія ӧштісӧ енӧжсис ассиныс оланінсӧ.
9 Ыджыт гундырсӧ, важ кыйсӧ, шентісӧ му вылас. Сылӧн нимыс ─ куль да сотана. Сія ылӧтлӧ Еныслісь быдӧс аркмӧтӧмсӧ. Сылісь ангеллэсӧ шентісӧ ӧтлаын сыкӧт.
10 Сэк ме кылі енӧжас горӧн висьталӧм шы:


─ Ӧні локтіс мезмӧмыс, выныс,

миян Енлӧн Юралӧмыс

да Сылӧн Мавтӧмлӧн веськӧтлӧмыс!

Ӧні эд улӧ шупкӧм сійӧ,

кӧда Енным одзын ой и лун

висьтавліс миян воннэз вылӧ умӧльсӧ.

11 Миян воннэзным вермисӧ сійӧ

Дзельлӧн вирӧн да асланыс висьтасьӧмӧн.

Нія эзӧ видзсьӧ оланныс бердӧ,

эзӧ полӧ кулӧмсис*г.

12 Сідзкӧ, гажӧтчы, енӧж!

Гажӧтчӧ сэтчин оліссез!

Умӧль лоас му вылас да саридзас оліссезлӧ

─ кульыс лэдзчис тіян дынӧ!

Сія ёна лёксялӧм.

Тӧдӧ эд ─ кадыс сылӧ кольччис етша!




13 Гундырыс казяліс: сійӧ шентісӧ му вылас. Сэк сія пондіс вӧтлісьны зонсӧ чужтісь инька сьӧрын.
14 Сэк инькаыслӧ сетісӧ ыджыт кутшлісь*д кык борд лэбзьыны гундырыс шогья кушмуӧ. Сэтчин, гундыр дынсянь ылынжык, сылӧ вӧлі лӧсьӧтӧм оланін. Сійӧ пондасӧ вердны куим во да во джын сьӧрна.
15 Сэк гундырыс ӧмсис койыштіс ю мымда ва, медбы кылӧтны инькасӧ.
16 Муыс отсаліс инькаыслӧ. Сія оссис да ньылыштіс васӧ, кӧдӧ гундырыс койыштіс ӧмсис.
17 Гундырыс лёксяліс инькаыс вылӧ. Сэк сія муніс тышкасьны инькалӧн мӧдік челядькӧт, кӧдна олӧны Енлӧн тшӧктӧммез сьӧрті да Кристос Исуслӧн висьталӧм сьӧрті.




*а 12.1 гундыр ─ драгон

*б 12.1 мыччалан пас ─ знамение

*в 12.6 сюрс кыксё кватьдас ─ 1260

*г 12.11 кулӧм ─ смерть

*д 12.14 кутш ─ орёл





ВЕЖА АПОСТОЛ ИОАНЛӦ ОСЬТӦМ
Глава 13

Кык вӧрпа


1 Сэсся ме сувті саридз дорас да казялі: саридзсис петіс дас сюра да сизим юра вӧрпа. Сюррез вылас сылӧн вӧлісӧ дас юркытш. Юррез вылас сылӧн гижӧмӧсь Енсӧ умӧльтан ниммез.
2 Вӧрпаыс, кӧдӧ ме адззылі, вачкисис леопард вылӧ. Коккес сылӧн вӧлісӧ ошлӧн кодьӧсь. Ӧмыс вӧлі левлӧн кодь. Гундырыс сетіс сылӧ ассис вынсӧ, юралан пукӧссӧ да юралан вынсӧ.
3 Вӧрпаыслӧн ӧтік юр вӧлі ӧддьӧн дойдӧм, нельки кувтӧдз. Сія дойдӧмыс веськаліс. Му вылісь отирыс видзӧтісӧ вӧрпаыс вылӧ да дивуйтчисӧ. Быдӧс отирыс копыртчисӧ гундырыслӧ, кӧда сетіс вӧрпаыслӧ юралан вынсӧ.
4 Нія сэсся копыртчисӧ вӧрпаыслӧ да шуисӧ:



─ Кинкӧ эм я эттшӧм вӧрпа кодьыс?

Кин вермас сыкӧт тышкасьны?




5 Вӧрпаыслӧ позис вышитчӧмӧн висьтавлыны Енсӧ умӧльтан кыввез. Юралӧмыс сылӧ вӧлі сетӧм нёльдас кык*а тӧлісь кежӧ.
6 Сія осьтіс ассис ӧмсӧ быднёж умӧльтны Енлісь нимсӧ, Сылісь оланінсӧ да енӧжсис оліссесӧ.
7 Сылӧ сетӧм вын пессьыны Енлӧн вежа отиркӧт да вермыны нійӧ. Сы ки увтӧ вӧлісӧ сетӧмӧсь быд отирпӧлӧсыс*б, чужан вужжез, увтыррез, быд кыв вылын баитіссез.
8 Вӧрпаыслӧ копыртчасӧ му вывсис быдӧс отирыс, кинлӧн ниммезныс быдӧс аркмӧтӧмсянь абу гижӧмӧсь начкылӧм Дзельлӧн Олан небӧгӧ.


9 Пеля мортыс ась кылӧ:



10 ─ Кинлӧ сюрны домӧттэзӧ,

сійӧ домаласӧ да нуӧтасӧ.

Кинлӧ шыпуртсянь кувны,

сія шыпуртсянь кулас.


Сэтшӧм кадӧ вежа отирлӧ колӧ видзсьыны ыджыт мылаӧн да веритны.


11 Сэсся ме казялі мӧдік вӧрпаӧс, кӧда петіс му пытшксис. Сылӧн вӧлісӧ дзельлӧн кодь кык сюр, а баитіс сія гундырыс моз.
12 Сія быдӧс керӧ одзза вӧрпа моз, сы нимсянь. Му вылас оліссесӧ сія тшӧктӧ копрасьны одзжык локтӧм вӧрпалӧ, кӧдалӧн кувтӧдз дойдӧмыс веськаліс.
13 Сія керӧ ыджыт мыччалан пассэз: отирыс син одзын енӧжсис нельки би лэдзӧ му вылас.
14 Одзза вӧрпаыс синнэз одзын адззывлытӧм керӧммезнас*в сія бӧбӧтлӧ отирсӧ. Отирсӧ сія тшӧктӧ керны одзза вӧрпаыс кодьӧ. Сія вӧрпаыс вӧлі кувтӧдз дойдӧм шыпуртӧн да ловзис.
15 Сылӧ вӧлі сетӧм вын ловзьӧтны одзжык локтӧм вӧрпаыс кодь керӧмсӧ. Сія ловзьӧтӧмыс вермис баитны да тшӧктыны вийны быдӧннысӧ, кин оз понды сылӧ копрасьны.
16 Сія тшӧктӧ быдӧнныслӧ: ыджыттэзлӧ да учӧттэзлӧ, бура оліссезлӧ да умӧля оліссезлӧ, кӧзяиннэзлӧ да раббезлӧ ─ веськыт ки выланыс али кымӧс выланыс пуктыны пас.
17 Кинлӧн сэтшӧм пасыс оз ло, сія оз понды вермыны вузасьны да небсьыны. Пасыс сія ─ вӧрпаыслӧн нимыс али нимыслӧн лыд пасыс*г.


18 Колӧ ыджыт мывкыд быдӧс этӧ вежӧртны. Мывкыдаыс ась лыддьӧ вӧрпаыслісь лыд пассӧ. Сія лыд пасыс мортлӧн ─ кватьсё кватьдас квать*д.




*а 13.5 нёльдас кык ─ 42

*б 13.7 отирпӧлӧс ─ разные народы

*в 13.14 адззывлытӧм керӧм ─ чудо

*г 13.17 лыд пас ─ число, цифра

*д 13.18 кватьсё кватьдас квать ─ 666





ВЕЖА АПОСТОЛ ИОАНЛӦ ОСЬТӦМ
Глава 14

Сион керӧс вылын виль сьыланкыв


1 Ме видзӧтышті да казялі: Дзельыс сулалӧ Сион керӧс вылын. Сыкӧт ӧтлаын сулалӧны сё нёльдас нёль сюрс*а морт. Кымӧс вылас нылӧн гижӧм Сы Айлӧн нимыс.
2 Ме кылі енӧжсянь баитан шы, кӧда вачкисис уна ва усян шы вылӧ да ӧддьӧн гымалӧм шы вылӧ. Кыліс и шы, жыв орсісӧ сиа орсаннэз вылын.
3 Енлӧн юралан пукӧс одзын, нёль енӧжись олісь одзын да пӧриссес одзын нія сьылісӧ виль сьыланкыв. Сійӧ сьыланкывсӧ сьывны некин эз вермы велавны. Сійӧ сьылісӧ дзир сё нёльдас нёль сюрс мортыс, кӧдна небӧмась му вывсис.
4 Нія инькаэзкӧт узьлӧмӧн асьнысӧ эз сэрпӧсьтӧ, нія сӧстӧмӧсь. Нія мунӧны Дзельыс сьӧрӧ, кытчӧ бы Сія эз мун. Му вылісь отир коласісь нія медодзза небӧммез Еныслӧ да Дзельыслӧ.
5 Ны ӧмись некӧр эз петлы бӧбӧтчӧмыс, Енлӧн юралан пукӧс одзын нія сӧстӧмӧсь.

Куим ангел


6 Сыбӧрын ме казялі: енӧж шӧрӧттяс лэбзис мӧдік ангел. Сылӧн вӧлі пырся Бур Юӧр. Сылӧ коліс Юӧрсӧ висьтасьны му вылас оліссезлӧ: быд увтырлӧ, быд чужан вужлӧ, быдкодь кыв вылын баитіссезлӧ да быд отирлӧ.
7 Сія горӧн висьтавліс: «Полӧ Енсис да ошкӧ Сійӧ, локтіс Сылӧн Суд Луныс! Енӧжсӧ, мусӧ, саридзсӧ да ва петаніннэсӧ Аркмӧтісьыслӧ копыртчӧ!»


8 Сы сьӧрын лэбзис мӧдік ангел. Сія висьталіс: «Разьсис, разьсис Вавилон, ыджыт кар! Сія эд быдӧс отирсӧ кыдз винаӧн кодззӧтліс аслас пӧтлытӧг кыскасьӧмӧн».


9 Одзза кык ангел бӧрсянь лэбзис куимӧт ангел. Сія горӧн висьтавліс: «Кин копыртчас кӧ вӧрпаыслӧ да сы кодь керӧмыслӧ да лэдзас пуктыны сылісь пассӧ кымӧс вылас али ки вылас,
10 сія пондас юны Еныс лӧгись керӧм сорлавтӧм*б вина. Сія пондас юны Ен лӧгӧн тырӧм дозісь. Вежа ангеллэс да Дзельыс одзын пондасӧ сійӧ маитны биын да сотчан истӧгын.
11 Нійӧ маитансянь тшыныс пыр пондас кайны. Вӧрпаыслӧ да сы кодь керӧмлӧ копрасисьыс да сылісь ним пассӧ пуктісьыс зникасӧ*в оз понды тӧдны ойӧн не, лунӧн не.
12 Вежа отирлӧ, кӧдна олӧны Енлӧн тшӧктӧммез сьӧрті да веритӧны Исуслӧ, колӧ видзсьыны мыланыс быртӧг».


13 Сэк ме кылі шы, кӧда висьталіс меным енӧжсянь: «Гиж: Шудаӧсь нія, кӧдна ӧнісянь кулӧны Дӧсвидзисьлӧ веритӧмӧн. "Сідз эд", шуӧ Лов. "Ӧні нія шоччисясӧ асланыс уджжезісь. Нылӧн керӧмныс локтӧ ны бӧрсянь"».

Му вылын вундӧм


14 Ме видзӧтышті да казялі чочком кымӧр. Кымӧр вылас пукаліс кинкӧ Морт Зон кодь. Юр вылас Сылӧн вӧлі зарниись юркытш, киас ─ лэчыт чарла.
15 Сэтӧн Вежа Керкусис петіс эшӧ ӧтік ангел. Сія горӧтіс кымӧр вылас Пукалісьлӧ: «Босьт Ассит чарлатӧ да вунды. Вунданнэс му вылас воисӧ, вундан кадыс локтіс».
16 Сэк кымӧр вылас Пукалісьыс чарласӧ шентіс му вылас. Му вывсис воӧмыс вӧлі вундӧм.


17 Енӧжын Вежа Керкуись петіс мӧдік ангел. Лэчыт чарла вӧлі и сылӧн.
18 Езъяланіныс дынсянь петіс эшӧ ӧтік ангел. Сылӧ вӧлі сетӧм би видзан вын. Лэчыт чарланас ангелыслӧ сія горӧтіс: «Босьт ассит лэчыт чарлатӧ да му вывсис орлав виноград вывсис роззэсӧ, ягӧдыс эд воис ни».
19 Ангелыс шентіс ассис чарласӧ му вылас да орлаліс виноград роззэсӧ. Сія чапкис виноградсӧ Ен лӧгӧн тырӧм ыджыт пичканінӧ.
20 Виноград туссесӧ талисӧ кар сайын пичканінас. Пичканінсис вирыс лэбтісис вӧввез сермӧтӧдз да визывтіс сюрс кватьсё стадий*г кузя.




*а 14.1 сё нёльдас нёль сюрс ─ 144 000

*б 14.10 сорлавтӧм ─ неразбавленный

*в 14.11 зника ─ покой

*г 14.20 сюрс кватьсё стадий ─ 1 600 стадий, 300 км





ВЕЖА АПОСТОЛ ИОАНЛӦ ОСЬТӦМ
Глава 15

Сизим ангел сизим умӧльӧн


1 Енӧжсис ме казялі эшӧ ӧтік вына мыччалан пас, кӧдасянь диво кутіс. Ме казялі сизим ангелӧс, кӧдна видзисӧ медбӧрья сизим умӧльсӧ. Этна медбӧрья умӧллезӧн чулалӧ Енлӧн лӧгыс.


2 Ме адззылі мыйкӧ стеклоись саридз кодьӧ, сія кыдз биӧн ӧграліс. Сы вылын сулалісӧ вӧрпасӧ вермиссес. Нія вермисӧ и вӧрпаыс вылӧ вачкисяна керӧмсӧ да сы нимлісь лыд пассӧ. Киэзаныс нылӧн вӧлісӧ Еныслӧн сиа орсаннэз.
3 Нія сьылісӧ Енлӧн Моисей раблісь да Дзельыслісь сьыланкывсӧ:



─ Дӧсвидзись, Дӧсвермись Енӧ!

Вынаӧсь Тэнат керӧммет, диво кутӧ!

Веськытӧсь да быльӧсь Тэнат туйезыт,

вежа отирлӧн Ӧксу!

4 Дӧсвидзисьным,

Кин оз пов Тэись

да оз сьылӧт Тэнчит нимтӧ?

Тэ эд Ӧтнат вежаыс.

Быд отирись йӧзыс локтас да копыртчас Тэныт.

Ӧні эд быдӧнныс адззӧны

Тэнчит веськыта судитӧмметӧ.




5 Сыбӧрын ме видзӧті да казялі: енӧжас оссис Вежа Керкуыс ─ скинияыс.
6 Сэтісь петісӧ сизим ангел медбӧрья сизим умӧльнас. Нія пасьтасьӧмась лёнісь сӧстӧм свиттялан паськӧмӧ. Морос вылӧттяныс йыасьӧмась зарниись йыӧн.
7 Нёль енӧжись олісь коласісь ӧтікыс сетіс сизим ангеллӧ зарниись сизим доз. Нія вӧлісӧ тыраӧсь пырся олісь Енлӧн лӧгӧн.
8 Сэк Енлӧн югьялӧмсянь да Сылӧн вынсянь Вежа Керкуыс тырис тшынӧн. Сэтчӧ некин оз вермы пырны, кытчӧдз эзӧ чулалӧ ангеллэзлӧн вайӧм сизим умӧльыс.






ВЕЖА АПОСТОЛ ИОАНЛӦ ОСЬТӦМ
Глава 16

Ен лӧгӧн сизим доз


1 Сэк ме кылі Вежа Керкусис гора шы. Сизимнан ангеллӧ сія висьталіс: «Мунӧ, кисьтӧ му вылас Енлісь лӧгсӧ сизим доз».


2 Медодзза ангел муніс да кисьтіс аслас дозісь Енлісь лӧгсӧ му вылас. Енлӧн лӧгсянь отирыс ӧдісӧ ӧддьӧн зубыт орсялан дойманнэзӧн. Ӧдісӧ дзир нія, кӧдна вылын вӧлі вӧрпаыслӧн пасыс да кӧдна копрасисӧ вӧрпаыс кодьӧ керӧмыслӧ.


3 Мӧдік ангел кисьтіс аслас дозісь саридзӧ. Саридзыс лоис кулӧмлӧн вир кодь. Быдӧс ловьяыс саридзсис куліс.
4 Куимӧт ангел кисьтіс аслас дозісь юэзӧ да ва петаніннэзӧ. Ваэс пӧртчисӧ вирӧ.
5 Сэк ме кылі ваэзлӧн ангеллісь висьталӧмсӧ:



─ Дӧсвидзисьным, Тэ веськыта Керись.

Тэ Сія, Кӧда вӧлі и эм,

Тэ вежа, Тэ эд веськыта судитін.

6 Нія кисьтісӧ вирсӧ вежа отирлісь

да Тэсянь юӧртіссезлісь.

Сы понда Тэ сетін нылӧ юны вирсӧ.

Тэ нылӧ вештін керӧмныс сьӧрті.


7 Езъяланіныс дынсянь кыліс мӧдіклӧн баитӧм:



─ Сідз, Дӧсвидзись Енным, Дӧсвермисьным,

судитікат Тэ он сорась,

Тэ веськыта мыжьян.




8 Нёльӧт ангел кисьтіс аслас дозісь шонді вылӧ. Шондіыслӧ вӧлі сетӧм вын сотны отирсӧ биӧн.
9 Сылӧн ёна пӧжӧмсянь отирыс сотчисӧ. Нія видісӧ Енсӧ, Кинсянь локтісӧ этна умӧллес. Отирыс эзӧ бергӧтчӧ Енлань, медбы ошкыны Сійӧ.


10 Витӧт ангел кисьтіс аслас дозісь вӧрпалӧн юралан пукӧс вылӧ. Вӧрпаыслӧн юраланінас пемдіс. Отирыс зубытсяняс курччалісӧ ассиныс кыввезнысӧ.
11 Нія ёрдісӧ енӧжись Енсӧ дойманнэзсяняс маитчӧмныс понда. Асланыс умӧль керӧммез кузя нія эзӧ тӧждісьӧ.


12 Кватьӧт ангел кисьтіс аслас дозісь ыджыт Евфрат юӧ. Сэтісь ваыс косьмис. Сідз вӧлі лӧсьӧтӧм асыввылісь ӧксуэзлӧ туйыс.
13 Сэсся ме адззылі: гундыр ӧмись, вӧрпа ӧмись да бӧбӧтчись юӧртісь ӧмись петісӧ лягуша кодьӧсь куим сэрпӧсь лов.
14 Нія ─ кульлӧн ловвез, керӧны мыччалан пассэз. Нія иньдӧтчисӧ му вылісь ӧксуэз дынӧ, медбы ӧктыны нійӧ тышкасьны Дӧсвермись Енлӧн ыджыт тышкасян лунӧ.


15 «То, Ме локта гусясись моз видзчисьтӧг. Шуда мортыс, кӧда олӧ лӧсьӧтчӧмӧн да видзӧтӧ аслас паськӧм сьӧрын. Сія оз понды ветлӧтны ляч пасьтӧг, и оз сюр рожа кулянас».


16 Сэрпӧсь ловвес ӧктісӧ му вывсис ӧксуэсӧ ӧтіклаӧ. Сія местаыс шусьӧ еврей кыв вылын Армагеддон.
17 Сизимӧт ангел кисьтіс аслас дозісь руас*а. Сэк енӧжись Вежа Керкусис юралан пукӧсыс дынсянь кыліс горӧн висьталӧм: «Быдӧс керсис!»
18 Сэтӧн пондіс вирдавны да гымавны, кылісӧ гора шыэз, муыс пондіс ӧддьӧн зэгавны. Мортлӧн му вылас олӧм коста сэтшӧм ыджыт му зэгалӧмыс эз на вӧвлы. Сэтшӧм вынӧн зэгаліс муыс!
19 Ыджыт карыс паськаліс куим тор вылӧ. Быд муын каррес разьсисӧ. Еныс уськӧтіс тӧдвылас ыджыт Вавилон карсӧ да сетіс сылӧ юны Аслас лӧгӧн тыртӧм вина дозсӧ.
20 Ва шӧрись муэс быдӧс ӧшисӧ. Керӧссэс эзӧ лоӧ.
21 Отирыс вылӧ енӧжсис усис ӧддьӧн гырись шер. Сія вӧлі ӧтік талант*б сьӧкыта. Отирыс видісӧ Енсӧ усьӧм шерыс понда. Сія умӧльыс эд отирсӧ ӧддьӧн дойдіс.




*а 16.17 ру ─ воздух

*б 16.21 ӧтік талант ─ куимдас нёль (34) кило гӧгӧр





ВЕЖА АПОСТОЛ ИОАНЛӦ ОСЬТӦМ
Глава 17

Вавилон карсӧ мыжйӧм


1 Ме дынӧ сибӧтчис ангел. Сія вӧлі ны коласісь, кӧдна видзисӧ сизим доз. Сія меным шуис: «Сибӧтчы, ме мыччала тэныт, кыдз судитасӧ кыскасись инькасӧ, кӧда пукалӧ ыджыт ваэз дорын.
2 Му вылісь ӧксуэз кыскасисӧ сыкӧт. Му вылас оліссес кодззывлісӧ сы кыскасьӧмсянь, кыдз винасянь».
3 Сэк ме тыри Лолӧн, и ангелыс менӧ нуӧтіс кушмуӧ.


Сэтчин ме казялі инькаӧс. Сія пукаліс гӧрд вӧрпа вылын. Вӧрпаыс вӧлі сизим юра да дас сюра. Сылӧн вывтыр вылас быдлаын вӧлісӧ Енсӧ умӧльтан ниммез.
4 Инькаыс вӧлі пасьтӧтӧм пемыт-гӧрд да югыт-гӧрд паськӧмӧ. Сы вылын югьялісӧ зарниись, дона иззэзісь да жемчугись баситчаннэз*а. Киас сылӧн вӧлі зарниись керӧм доз, кӧда вӧлі тыра сэрпнас да кыскасьӧмыссянь нятьнас.
5 Кымӧс вылас сылӧн вӧлі гижӧм ним, кӧдӧ оз позь тӧдны, мый сія лоӧ: «Ыджыт Вавилон кар ─ му вылісь быдкодь сэрпӧсьыслӧн да кыскасиссеслӧн мам».
6 Ме казялі: сія вӧлі код. Кодззӧм тай Енлӧн вежа отир вирӧн да Исус йылісь висьтасиссез вирӧн. Сійӧ казялӧмсянь менӧ ӧддьӧн диво кутіс.


7 Ангелыс юаліс менчим: «Мыйсянь тэнӧ сідз диво кутіс? Ме вежӧртӧта, мый тӧдлытӧмыс инькаас да сизим юра да дас сюра вӧрпаас, кӧда сійӧ новйӧтӧ.


8 Вӧрпаыс, кӧдӧ тэ адззылін, кӧркӧ вӧлі, но ӧні сія абу. Пыдӧстӧминсис сія лӧсьӧтчӧ петны. Сія петас да лоас вийӧм. Сэк му вылын оліссесӧ, кӧдналӧн ниммезныс быдӧс аркмӧтӧмсянь ӧнӧдз абу гижӧмӧсь Олан Небӧгас, вӧрпасӧ казялӧмсянь диво кутас. Сія эд кӧркӧ вӧлі, ӧні абу, да бӧра локтас.


9 Эстӧн колӧ вежӧр да мывкыд. Сизим юрыс ─ сизим керӧс, кӧдна вылын пукалӧ инькаыс.
10 Сизим юрыс висьталӧны и сизим ӧксу йылісь. Ны коласісь витыс кулісӧ ни. Ӧтікыс юралӧ. Медбӧрьяыс эз на лок, но кӧр локтас, оз понды дыр юравны.
11 Вӧрпаыс, кӧда кӧркӧ вӧлӧм, а ӧні абу ─ кыкьямысӧт ӧксу, сія сизимыс коласісь. Сія лоас вийӧм.


12 Дас сюрыс, кӧднӧ тэ адззан ─ дас ӧксу. Нія эз на кутчисьлӧ юравны. Нылӧ сетасӧ юравны ӧтлаын вӧрпаыскӧт, но кадсӧ сетасӧ етша.
13 Дас ӧксуыс баитчасӧ и сетасӧ вынсӧ да юралӧмсӧ вӧрпаыслӧ.
14 Нія пондасӧ тышкасьны Дзельыскӧт. Дзельыс нійӧ вермас. Сія эд юраліссез вылын Юралісь, ӧксуэз вылын Ӧксу. Сыкӧт ӧтлаын Сылӧн корӧммес, бӧрйӧммес, надейнӧйес».


15 Ангелыс меным висьталіс: «Тэ адззылін ваэз, кӧдна дорын пукалӧ кыскасись инькаыс. Нія ваэс ─ му вылісь йӧзыс: быдпӧлӧс отир, чужан вужжез да быд кыв вылын баитіссез.
16 Вӧрпаыслӧ да дас сюрыслӧ, кӧднӧ тэ сы вылісь адззылін, кыскасись инькаыс син выланыс оз понды ковны. Нія сылісь быдӧс мырддясӧ, асьсӧ кушӧтасӧ. Вывтырсӧ сылісь сёясӧ да сотасӧ биын.
17 Еныс эд пуктіс нылӧ сьӧлӧм выланыс керны Аслас лӧсьӧтӧм сьӧрті: ас коласаныс баитчыны да ассиныс юралӧмнысӧ сетны вӧрпаыслӧ. Сылӧн юралӧмыс кыссяс, кытчӧдз быдӧс оз керсьы Енлӧн висьталӧм сьӧрті.


18 Инькаыс, кӧдӧ тэ адззылін, ─ ыджыт кар. Сія юралӧ му вылісь ӧксуэз вылын».




*а 4 баситчан ─ украшение





ВЕЖА АПОСТОЛ ИОАНЛӦ ОСЬТӦМ
Глава 18

Вавилон карлӧн разьсьӧм


1 Сыбӧрын ме казялі: енӧжсяняс лэдзчӧ вӧлі мӧдік ангел. Сылӧн вӧлі ыджыт вын. Сы югьялӧмсянь му вылас лоис югыт.
2 Сія горася-горӧн горӧтіс:



─ Разьсис, разьсис ыджыт Вавилоныс!

Лоис сія оланінӧн лёк ловвезлӧ,

быдпӧлӧс сэрпӧсь ловвезлӧ сувтчанінӧн,

быдкодь сэрпӧсь да нёштӧм кайезлӧ ӧксянінӧн.

Сія эд быдӧс отирсӧ юкталіс,

кыдз винаӧн кодззӧтліс аслас пӧтлытӧг кыскасьӧмӧн.

3 Му вылісь ӧксуэс кыскасисӧ сыкӧт.

А вузасиссес сылӧн ёна гажӧтчӧммезсянь

сьӧмнысӧ ӧктісӧ.




4 Сэтӧн ме кылі енӧжсис мӧдік висьталӧм шы:



─ Менам отирӧ,

петӧ сія карись,

медбы эдӧ керӧ

сылісь умӧль керӧммесӧ

и сійӧ мыжйӧмыс

ась оз усь тіян вылӧ.

5 Сылӧн умӧль керӧммес

путриктісӧ-кайисӧ енӧжӧдззас,

и Еныс уськӧтіс нійӧ тӧдвылас.

6 Вештісьӧ сылӧ сійӧн жӧ,

мый сія керис мӧдіккезлӧ.

Кыкись унажык вештӧ

сылӧн керӧм понда.

Лӧсьӧтӧ сылӧ винасӧ

кыкись курытжыкӧ сы винася,

кӧдӧ сія лӧсьӧтліс мӧдіккезлӧ.

7 Сетӧ сылӧ шогсӧ да мырсьӧмсӧ сымда,

мымда сылӧн вӧлі гажӧтчӧмыс да ошкӧмыс.

Сія эд ас йывсис баитӧ:

ме пукала инь ӧксу моз,

ме абу дӧва и некӧр ог понды тӧждыны.

8 Сы понда сійӧ ӧтік лунӧ

вӧтас быдкодь умӧльыс:

кулӧмыс, шогыс, тшыгьялӧмыс.

Сійӧ сотасӧ биын.

Сійӧ Судитісьыс, Дӧсвидзись Еныс, вына эд!




9 Му вылісь ӧксуэс пондасӧ горзыны, герьявны сы понда, кӧр казяласӧ сы сотчӧмсянь кайӧм тшынсӧ. Нія эд сыкӧт кыскасисӧ да гажӧтчисӧ.
10 Сылісь маитчӧмсӧ адззӧмсянь повзьӧмувьяныс ылынкодь сулавтӧн нія пондасӧ шуны:



─ Умӧль, умӧль тэныт, Вавилон кар,

ыджыт вына кар!

Ӧтік час сьӧрна тэнӧ вӧтіс мыжйӧмыс!




11 Сэк быдӧс вузасиссес пондасӧ горзыны да тӧждыны сы понда. Сэсся некин ни оз неб нылісь вузалан берсясӧ:
12 зарнисӧ, эзысьсӧ, дона иззэсӧ да жемчугсӧ, вӧснит сӧдз дӧрасӧ, пемыт-гӧрд да югыт-гӧрд дӧраэсӧ, шёлксӧ, чӧскыт руа пуэсӧ. Оз небӧ слон лыись, дона пуись, ыргӧнісь, кӧртісь да мраморись берсясӧ.
13 Оз небӧ нылісь корицасӧ, чӧскыт руа сирсӧ, смирнасӧ, ладансӧ, винасӧ да висӧ, пизьсӧ да шогдісӧ, мӧссэсӧ да баляэсӧ, вӧввесӧ да телегаэсӧ, раббесӧ да мӧдік отирсӧ.



14 Быдӧс, мыйӧн тэ бурмӧтлін сьӧлӧмтӧ*а,

тэнат абу ни,

бурыт, пежьяланаыт тэнат ӧшис.

Тэ сійӧ сэсся некӧр ни он адззы.


15 Вузасиссес сійӧ быдӧс вузалісӧ сылӧ да сысянь богатсялісӧ. Нія сылісь маитчӧмсӧ адззӧмсянь повзьӧмувьяныс ылын сулавтӧн пондасӧ горзыны да герьясьны сы понда.
16 Нія шуасӧ:



─ Умӧль! Умӧль ыджыт карлӧ!

Сылӧн паськӧмыс вӧлі вӧснит сӧдз дӧраись,

пемыт-гӧрд да югыт-гӧрд рӧма,

зарнисянь, дона иззэзсянь да жемчугсянь пежьяліс.

17 Быдӧс сія дона берсяыс ӧтдруг тай ӧшис!




Сэк корабллезӧн веськӧтліссес, ныкӧт уяліссес, корабллез вылын мукӧд уджаліссес да саридз вылын вузасиссес ылӧ сувтчисӧ.
18 Нія видзӧтісӧ сотчан карсяняс лэбтісян тшыныс вылӧ да ойзӧмӧн баитісӧ: «Эм я кытӧнкӧ эта ыджыт кар кодь мӧдік карыс?»
19 Нія юррез выланыс киськалісӧ пӧимсӧ, горзісӧ, горӧтлӧмӧн герьясисӧ:



─ Умӧль! Умӧль ыджыт карыслӧ!

Быдӧнныс, кинлӧн вӧлісӧ саридз вылын корабллез,

богатсялісӧ сысянь.

Ӧтік час сьӧрна тай сія кушмуӧ пӧрис!



20 ─ Гажӧтчы сысянь, енӧж!

Гажӧтчӧ, вежа апостоллэз да Енсянь юӧртіссез!

Тіян понда сійӧ карсӧ Еныс мыжйис,

лёк керӧмыс понда вештісис.




21 Сэтӧн вына ангел босьтіс изын кодь ыджыт из да шупкис сійӧ саридзас сэтшӧм кыввезӧн:



─ Сідз лоас шентӧм ыджыт Вавилон карыс.

Сія сэсся оз ни ло.

22 Некӧр сэсся сэтӧн оз понды кывны

сиа орсан вылын орсӧмыс, сьыліссезлӧн сьылӧмыс,

пӧляннэз вылын да буксаннэз вылын орсан шыэс.

Некӧр сэтчӧ оз пет уджавны кужись морт.

Некӧр ни оз понды кывны изыннэзлӧн шыыс.

23 Некӧр оз ӧзйы бивидзанын би.

Некӧр сэсся оз понды кывны

гӧтрасись зонкалӧн да невесталӧн шыныс.

Тэнат вузасиссет ыждалісӧ му вылас.

Аслат тшыкӧтчӧмӧн быдӧс отирсӧ тэ ылӧтін.

24 Енсянь юӧртіссеслӧн, вежа отирлӧн

да му вылын быдӧс вийӧммеслӧн вирныс

киссис эта карын.




*а 18.14 бурмӧтны сьӧлӧм ─ удолетвориться, успокоить сердце





ВЕЖА АПОСТОЛ ИОАНЛӦ ОСЬТӦМ
Глава 19

Енӧжын Енсӧ ошкӧм


1 Сыбӧрын енӧжсис ме кылі гора шы, жыв баитісӧ уна отир. Нія шувлісӧ:



─ Аллилуйя*а!

Мезмӧмыс, югьялӧмыс,

ошкӧмыс да выныс миян Енлӧн.

2 Судитӧ Сія быль сьӧрті да веськыта.

Сія судитіс ыджыт карсӧ, кыскасись инькасӧ,

кӧда аслас кыскасьӧмӧн сэрпӧсьтіс мусӧ.

Сія мыжйис кыскасись инькасӧ

да сідз вештісис

Аслас раббезлӧн кисьтӧм вир понда.


3 Нія бӧра шуисӧ:



─ Аллилуйя!

Сылӧн тшыныс пыр пондас кайны!


4 Сэк кыкдас нёль*б пӧрисьыс да енӧжын нёль олісьыс уськӧтчисӧ юралан пукӧс вылын пукалісь Ен одзӧ да копыртчисӧ Сылӧ. Нія шувлісӧ:



─ Аминь! Аллилуйя!


5 Сэтӧн Енлӧн юралан пукӧс дынсянь кыліс шы. Сія висьталіс:



─ Ошкӧ миянлісь Енсӧ быдӧнныт,

Сылӧн раббез да Сыись поліссез,

учӧттэз да ыджыттэз!


6 Сэк ме кылі жыв уна отирлісь шы. Сія вачкисис уна ва усянлӧн шы вылӧ, горӧн гымалан шы вылӧ. Нія шувлісӧ:



─ Аллилуйя!

Дӧсвидзись Еныс, Дӧсвермисьыс,

ӧні пондіс юравны Ӧксуӧн!

7 Гажмам да пондам гажӧтчыны,

лэбтам-ошкам Енсӧ.

Дзельыслӧн гӧтрасян кадыс локтіс.

Сылӧн невестаыс асьсӧ лӧсьӧтӧм ни,

8 пасьтасьӧм сӧстӧм,

свиттялан чочком сӧдз лёнісь паськӧмӧ.


Сӧдз лёнісь паськӧмыс ─ вежа отирлӧн веськыта керӧмныс.


9 Ангелыс меным висьталіс: «Гиж: "Шудаӧсь Дзельыслісь гӧтрасьӧмсӧ порйӧтӧм*в вылӧ корӧммес"». Сэтчӧ сія висьталіс: «Этна кыввес былись Еныслӧн».
10 Сэк ме уськӧтчи сылӧ коккезас копыртчыны. Сія меным висьталіс: «Видзӧт, эн кер сідз! Ме эд Енлӧн уджалісь, кыдз тэ да тэнат воннэт, кӧдна висьтасьӧны Исусыс йылісь. Еныслӧ копыртчы! Исусыс йылісь висьтасиссес эд баитӧны Енсянь юӧртан Ловсянь».

Чочком вӧв вылын верзьӧмӧн Пукалісь


11 Сэк ме казялі осьта енӧжсӧ, чочком вӧлӧс да сы вылын Пукалісьӧс. Сылӧн нимыс Надейнӧй да Быль. Сія эд судитӧ да тышкасьӧ веськыта.
12 Сылӧн синнэс ӧгралан би кодьӧсь. Юр вылас Сылӧн уна юркытшшез. Пукалісьыс вылын гижӧм Сылӧн нимыс, кӧдӧ некин оз тӧд. Тӧдӧ нимсӧ дзир Сія Ачыс.
13 Сы вылын паськӧмыс вӧлі вирӧсь. А нимыс Сылӧн ─ Енлӧн Кыв.
14 Сы бӧрсянь чочком вӧввез вылын верзьӧмӧн муніс енӧжсис тышкасян выныс. Нія пасьтасьӧмась вӧснит лёнісь сӧстӧм чочком паськӧмӧ.


15 Вӧлыс вылын Пукалісьыс ӧмись петӧ лэчыт шыпурт, медбы сійӧн пӧрӧтны отирсӧ. Сія пондас веськӧтлыны ныӧн кӧрт бедьӧн. Виноград пичканінас Сія пичкӧ Дӧсвермись Енлісь лӧгся-лӧг винасӧ.
16 Сылӧн нимыс вӧлі гижӧм паськӧм вылас да викляч*г вылас: «Ӧксуэзлӧн Ӧксу да юраліссезлӧн Юралісь».


17 Сэсся ме казялі шонді вылын сулалісь ангелӧс. Сія горӧн корис вылына лэбалісь кайесӧ: «Локтӧ, лэбзьӧ быдӧнныт ӧтлаӧ Енлӧн ыджыт гажӧтчӧм вылӧ.
18 Ӧксьӧ сёйны шойесӧ ӧксуэзлісь, вынаэзлісь, сюрс воинӧн веськӧтліссезлісь, вӧввезлісь, верзьӧмаэзлісь, кӧзяиннэзлісь да раббезлісь, учӧттэзлісь да ыджыттэзлісь».


19 Сэтӧн ме казялі вӧрпасӧ, му вылісь ӧксуэсӧ да нылісь тышкасись йӧзсӧ. Нія ӧксьӧмась тышкасьны вӧв вылас Пукаліськӧт да Сылӧн тышкасян вынкӧт.
20 Вӧрпасӧ ӧтлаын бӧбӧтчись юӧртісьыскӧт кутісӧ. Бӧбӧтчись юӧртісьыс керліс адззывлытӧммесӧ вӧрпаыс нимӧн. Нійӧн сія ылӧтліс быдӧннысӧ, кӧдна вылын вӧлі вӧрпаыслӧн пасыс да кӧдна копрасисӧ сы вылӧ вачкисяна керӧмыслӧ. Кыкнаннысӧ нійӧ ловйӧн шентісӧ биӧн сотчан истӧгись тыӧ.
21 Мӧддэс вӧлісӧ вийӧмӧсь шыпуртӧн, кӧда петіс вӧв вылын Пукалісьыс ӧмись. Быдӧс кайес пӧттӧдз сёйисӧ шойесӧ.




*а 19.1 аллилуйя ─ еврей кыв вылын ошкан кыв, сія лоӧ «Ошкӧ Дӧсвидзисьсӧ!»

*б 19.4 кыкдас нёль ─ 24

*в 19.9 порйӧтны гӧтрасьӧм ─ провести свадьбу

*г 19.16 викляч ─ бедро





ВЕЖА АПОСТОЛ ИОАНЛӦ ОСЬТӦМ
Глава 20

Кристослӧн сюрс во*а юралӧм


1 Ме казялі ангелӧс, сія лэдзчӧ вӧлі енӧжись. Киас сылӧн вӧлі пыдӧстӧминісь ключ да ыджыт цеп.
2 Сія кутіс гундырсӧ, важ кыйсӧ да дорис сійӧ сюрс во кежӧ. Сійӧ гундырсӧ шуӧны "куль" да "сотана".
3 Ангелыс шентіс сійӧ пыдӧстӧминас да игналіс ыбӧссӧ. Сэтчӧ пуктіс пас, медбы сія эз бӧбӧтлы отирсӧ, кытчӧдз оз чулав сюрс во. Сыбӧрын сійӧ колас лэдзлыны недыр кежӧ.


4 Сэсся ме казялі юралан пукӧссэз. Ны вылын пукалісӧ отир, кӧдналӧ вӧлі сетӧм судитан вын. Сэтӧн вӧлісӧ отирлӧн ловвез, кӧдналісь юррезнысӧ орӧтісӧ Исусыс йылісь висьтасьӧм понда да Ен Кыв понда. Нія эзӧ копрасьӧ вӧрпаыслӧ да сы кодь керӧмыслӧ, эзӧ пуктӧ сылісь пассӧ кымӧс выланыс да ки выланыс. Нія ловзисӧ да юралісӧ ӧтлаын Кристосыскӧт сюрс во сьӧрна.
5 Но мӧд кулӧммес эзӧ ловзьӧ, кытчӧдз эз чулав сюрс воыс. Сія медодзза ловзьӧтӧм.
6 Шудаӧсь да вежаӧсь нія, кӧдна ловзясӧ медодзза ловзьӧтӧм коста. Мӧдік кулӧмыс*б ны бердӧ оз ни вермы павкӧтчыны. Нія лоасӧ Енлӧн да Кристослӧн вежауджаліссезӧн да пондасӧ ӧтлаын Кристоскӧт юравны сюрс во сьӧрна.

Кульӧс мыжйӧм


7 Сюрс во чулалӧм бӧрті сотанасӧ пыдӧстӧминсис лэдзасӧ. Сія иньдӧтчас бӧбӧтлыны муыс пасьта нёльнан ладорсис отирсӧ, Гог да Магог йӧзсӧ. Сія ӧктас нійӧ тышкасьны. Лоасӧ нія сымда, мымда саридз дорас песӧкыс.
8 Нія паськӧтчасӧ муыс пасьта, кытшӧвтасӧ вежа отирлісь оланінсӧ да Енлісь дона карсӧ.
9 Сэтӧн енӧжсис Еныссянь усяс би да ньылыштас нійӧ.
10 А отирсӧ ылӧтлісь кульсӧ шупкасӧ биӧн сотчан истӧгись тыӧ. Сэтчӧ вӧлі шупкӧмась ни вӧрпасӧ да бӧбӧтчись юӧртісьсӧ. Сэтӧн нійӧ пондасӧ маитны ой и лун, пырся-пыр.

Енлӧн медбӧрья суд чулӧтӧм


11 Сэсся ме казялі ыджыт чочком юралан пукӧс да сы вылын Пукалісьсӧ. Муыс да енӧжыс Сы син одзись пышшисӧ и некытчӧ нылӧ вӧлі воштісьны.
12 Ме адззылі кулӧммесӧ: ыджыттэс и учӧттэс сулалісӧ Ен одзын. Сэтӧн вӧлісӧ осьта небӧггез. Осьтісӧ эшӧ ӧтік небӧг. Сія вӧлі Олан небӧгыс. Кулӧммескӧт бӧрйисисӧ оліканыс керӧм сьӧрті, мый вӧлі гижӧм небӧггезас.
13 Сэк саридзыс, кулӧмыс да адыс сетісӧ кулӧммесӧ, кӧдна сэтчин вӧлісӧ. Быд морткӧт суд вылас бӧрйисисӧ олікас керӧм сьӧрті.
14 Кулӧмсӧ да адсӧ шентісӧ биа тыӧ. Сія ─ мӧдпырись кулӧмыс.
15 Киннэз эзӧ вӧлӧ гижӧмӧсь Олан небӧгас, нійӧ чапкисӧ биа тыӧ.




*а 20.1 сюрс во ─ тысяча лет

*б 20.6 кулӧм ─ смерть





ВЕЖА АПОСТОЛ ИОАНЛӦ ОСЬТӦМ
Глава 21

Виль енӧж да виль му


1 Сэсся ме казялі виль енӧж да виль му. Одзза енӧжыс да муыс эд эзӧ ни вӧлӧ. И саридзыс сэсся эз ни вӧв.
2 Ме, Иоан, адззылі вежа кар ─ виль Ерусалим. Сія лэдзчисис енӧжсянь Еныс дынсянь. Сія вӧлі лӧсьӧтӧм, баситӧм жыв жӧник одзӧ петны невеста.
3 Сэк ме кылі енӧжсяняс горӧн висьталӧм:



─ То, Енлӧн оланіныс отирыс коласын!

Сія пондас овны ныкӧт,

нія лоасӧ Сылӧн отир.

Еныс Ачыс лоас ныкӧт,

да лоас нылӧн Ен.

4 Сія чышкас ны синнэзісь быд синва вотьсӧ.

Сэсся озӧ ни пондӧ кувны,

озӧ ни пондӧ горзыны,

герьясьны, озӧ пондӧ шогавны.

Одззаыс быдӧс чулаліс.




5 Сэк юралан пукӧс вылас Пукалісьыс висьталіс: «То, Ме быдӧс вились аркмӧта!» Меным Сія висьталіс: «Гиж сійӧ. Этна кыввес былись веськыта висьталӧмӧсь».
6 Сыбӧрын Сія висьталіс меным: «Быдӧс керсис! Ме ─ Альфа да Омега, Пондӧтісь да Пӧдналісь. Кинлӧн косьмӧ горшныс, Ме нылӧ козьнала васӧ ловья ва визывтанінсис.
7 Вермалісьыслӧ этӧ быдӧс сета. Ме лоа сылӧ Енӧн, сія лоас Менам зонӧн.
8 Поліссес, мӧдӧрӧ ылаліссес, сэрпӧссес, морт вийиссес, кыскасиссес, тшыкӧтчиссес, ас керӧм еннэзлӧ копрасиссес да быдӧс бӧбӧтчиссес сюрасӧ биӧн сотчан истӧгись*а тыӧ. Сія ─ мӧдпырись кулӧмыс».

Виль Ерусалим


9 Ме дынӧ сибӧтчис ангел. Сія вӧлі сизим ангел коласісь, кӧдна видзисӧ сизим доз медбӧрья сизим умӧльнас. Ангелыс висьталіс меным: «Сибӧтчы татчӧ. Ме мыччала тэныт Дзельыслісь невестасӧ, сія лоас Сылӧ иньӧн».
10 Ме тыри Лолӧн, и ангелыс нуӧтіс менӧ ыджыт да вылын керӧс вылӧ. Сэтчинсянь сія мыччаліс вежа Ерусалим кар, кӧда енӧжсис Ен дынсянь лэдзчис.
11 Сія югьяліс Еныс югьялӧмӧн, пежьяліс дона яшма из моз да вӧлі крусталь кодь сӧстӧм.
12 Сы гӧгӧр вӧлі лэбтӧм ыджыт да вылын даскык пыраніна йӧр. Пыраніннэс дынын сулалісӧ даскык ангел. Ыбӧссэз вылас вӧлісӧ гижӧмӧсь Израиль даскык увтырлӧн ниммез.
13 Куим ыбӧсыс вӧлісӧ асыввыв ладорын, куимыс ─ ойвыв ладорын, куимыс ─ лунвыв ладорын, куимыс ─ рытвыв ладорын.
14 Карыслӧн и йӧр увттэс*б вӧлісӧ лэбтӧмӧсь даскыка. Ны вылын вӧлісӧ гижӧмӧсь Дзельыслӧн даскык Апостоллӧн ниммез.


15 Мекӧт баитісь ангеллӧн вӧлі зарниись керӧм бедь. Сійӧн сылӧ коліс меряйтны карсӧ, ыбӧссэсӧ да йӧрсӧ.
16 Карыс вӧлі нёль пельӧса. Паськытаыс сылӧн вӧлі кузяыскӧт ӧткодь. Ангелыс бедьнас меряйтіс карсӧ. Лоис даскык сюрс стадий*в. Карыслӧн кузяыс, пасьтаыс да вылынаыс вӧлісӧ ӧткодьӧсь.
17 Сыбӧрын ангелыс меряйтіс йӧрсӧ. Вылынаыс сылӧн вӧлі сё нёльдас нёль гырдзза*г. Ангелыслӧн да отирыслӧн сія лыддисьӧмыс вӧлі ӧткодь.
18 Йӧрыс вӧлі керӧм яшмаись. Карыс ачыс быдсӧн керӧм зарниись, жыв югыт стекло.
19 Йӧрыслӧн увдӧрись иззэс вӧлісӧ баситӧмӧсь быдкодь дона иззэзӧн: ӧтыс ─ яшмаӧн, мӧдыс ─ сапфирӧн, куимӧтыс ─ калцедонӧн, нёльӧтыс ─ изумрудӧн,
20 витӧтыс ─ сардониксӧн, кватьӧтыс ─ сердоликӧн, сизимӧтыс ─ кризолитӧн, кыкьямысӧтыс ─ бериллӧн, ӧкмысӧтыс ─ топазӧн, дасӧтыс ─ кризопразӧн, дасӧтікӧтыс ─ гиацинтӧн, даскыкӧтыс ─ аметистӧн.


21 Даскык ыбӧсыс керӧмӧсь даскык жемчугись. Быд ыбӧсыс керӧм ӧтік быдса жемчугись. Карас шӧрись туйыс вӧлі сӧстӧм зарниись, кыдз югыт стекло.
22 Ме карсис эг адззыв Вежа Керкусӧ. Карыслӧн Вежа Керкуыс ─ Дӧсвидзись, Дӧсвермись Ен да Сылӧн Дзельыс.
23 Карсӧ югдӧтны озӧ колӧ шондіыс да тӧлісьыс. Еныслӧн югьялӧмыс югдӧтӧ сійӧ. Югытсӧ сетаныс ─ Дзельыс.
24 Мездӧтӧм отирыс пондасӧ овны сія югытын. Му вылісь ӧксуэс карас ваясӧ ассиныс югьялана дона берсясӧ.
25 Ыбӧссэс сылӧн кузь лун лоасӧ осьтаӧсь, а ойыс сэтчин оз ло.
26 Ваясӧ сэтчин отирлісь югьялана дона берсясӧ.
27 Нем сэрпӧсьыс сэтчӧ оз пыр. Озӧ пырӧ сэрпӧсьсӧ кериссес да бӧбӧтчиссес. Пырасӧ сэтчӧ дзир нія, кӧдналӧн ниммес гижӧмась Дзельлӧн Олан небӧгӧ.




*а 21.8 истӧг ─ горючая сера

*б 21.14 увт ─ фундамент

*в 21.16 даскык сюрс стадий ─ 12 000 стадий, 2 400 км

*г 21.17 сё нёльдас нёль гырдзза ─ 144 гырдзза (локтя), 70 м





ВЕЖА АПОСТОЛ ИОАНЛӦ ОСЬТӦМ
Глава 22

Олан сетан ю


1 Сэсся ангелыс меным мыччаліс олан сетан ю. Сія вӧлі крусталь кодь сӧстӧм. Юыс визывтіс Енлӧн да Дзельлӧн юралан пукӧссянь.
2 Сія котӧртіс карӧттис туй шӧрӧттяс. Ю дорӧттяс кыкнан ладорас быдмис Олан пу, кӧда вайӧ воӧмсӧ быд тӧлісьӧ, вонас даскыкись. Сылӧн листтэс веськӧтӧны отирсӧ.
3 Сія карын оз ло некытшӧм ёрдӧм. Сэтчин лоас Еныслӧн да Сы Дзельлӧн юралан пукӧсыс. Сылӧн раббес пондасӧ кысъявны Сылӧ.
4 Нія казяласӧ Сылісь чужӧмсӧ. Еныслӧн нимыс лоас гижӧм нылӧн кымӧссэз выланыс.
5 Оз ни сэсся лок ойыс. Оз понды нылӧ ковны бивидзаныс да шондіыс. Еныс пондас югдӧтны нійӧ. Нія пондасӧ юравны пырся-пыр.

Исуслӧн локтӧм


6 Ангелыс меным висьталіс: «Этна кыввес былись веськыта висьталӧмӧсь. Вежа юӧртіссеслӧн Дӧсвидзись Еныс иньдіс Ассис ангелсӧ мыччавны Аслас раббезлӧ, мый чожа лоас».


7 «То, Ме чожа локта. Шуда мортыс, кӧда олӧ эта гижӧтын одзлань висьталӧм кыввез сьӧрті».
8 Ме, Иоан, сійӧ быдӧс кылі да адззылі. Сійӧ быдӧс меным мыччаліс ангелыс. Этӧ кылӧм да адззылӧм бӧрын ме уськӧтчи ангелыс коккезӧ копыртчыны сылӧ.
9 Сія тай шуис меным: «Эн кер сідз. Ме тіян кодь Енлӧ кысъялісь: тэ кодь, Енсянь юӧртісь воннэт кодь, да ны кодь, кӧдна олӧны эта небӧгын гижӧм сьӧрті. Еныслӧ копыртчы».


10 Сэтӧн сія меным висьталіс: «Эн сайӧвт эта гижӧтісь одзлань юӧртӧммесӧ, кадыс эд матын ни.
11 Умӧльсӧ керисьыс ась и одзлань керӧ умӧльсӧ. Сэрпӧсьыс ась и одзлань сэрпас пырӧ. Ен сьӧрті веськыта олісьыс ась и одзлань керӧ веськыта. Вежаыс ась и одзлань вежасялӧ*а».


12 «То, Ме чожа локта. Вештісьӧмыс менам сьӧрам. Ме сета быдыслӧ керӧмныс сьӧрті.
13 Ме ─ Альфа да Омега, Медодзза да Медбӧрья, Пондӧтісь да Пӧдналісь».


14 Шудаӧсь Кристослӧн тшӧктӧммез сьӧрті оліссес. Нія карас пырасӧ ыбӧсӧттяс. Нылӧ сетасӧ сёйны Олан пуыс вылісь воӧмсӧ.
15 Сэрпӧсь поннэс, тшыкӧтчиссес, кыскасиссес, морт вийиссес, ас керӧм еннэзлӧ копрасиссес, ылӧтлӧмсӧ радейтіссес да бӧбӧтчиссес карас озӧ пырӧ.


16 «Ме ─ Исус, ысті Ассим ангелӧс висьтасьны этӧ тіянлӧ вичкуэзас. Ме ─ Давид чужан вужись да увтырись, Ме ─ югыт асывся кӧдзув».


17 Лолыс да невестаыс шуӧны: «Лок!» Кылісьыс ась висьталӧ: «Лок!» Кинлӧн косьмӧ горшыс ─ ась локтӧ. Кинлӧ колӧ, ась вештісьтӧг босьтӧ олан васӧ.


18 Эта гижӧтісь одзлань юӧртӧм кыввесӧ быд кывзісьлӧ висьтала: этна кыввез дынӧ кин мыйкӧ содтас кӧ, Еныс ыстас сы вылӧ быдӧс умӧльсӧ, мый гижӧм эта гижӧтын.
19 Эта гижӧтын одзлань Енсянь юӧртӧм кыввез дынісь кин мыйкӧ дзимлялас кӧ, Еныс сійӧ оз сюрӧт Олан небӧгас, вежа карас. Сылӧ оз дӧнзьы, мый гижӧм эта гижӧтын.


20 Этнӧ кыввесӧ Висьталісьыс висьталӧ: «To, Ме чожа локта». Аминь. Лок, Дӧсвидзись Исус!


21 Миян Дӧсвидзись Кристос Исуслӧн бурсетӧмыс ась лоас тіянкӧт быдӧнныткӧт! Аминь.




*а 22.11 вежасявны ─ освятиться






КОМИ-РОЧ КЫВЧУКӦР

А


авйыны
 ─ смыслить, разбираться



адззывлытӧм керӧм
 ─ чудо



ай морт
 ─ мужчина



айтӧм-мамтӧм
 ─ сирота



апрак
 ─ умение



аркирей
 ─ первосвященник



Аркмӧтісь
 – Творец


аркмӧтны
 ─ сотворить



аркмӧтӧм
 ─ сотворение, создание



аркмыны
 ─ произойти



арт
 ─ порядок



ас керӧм ен
 ─ идол



ас керӧм енлӧ копрасьӧм
 ─ идолопоклонство



асьсӧ Енсянь юӧртісьӧ пуктісь, бӧбӧтчись юӧртісь
 ─ лжепророк







наверх




Б


баситны
 ─ украшать



бергӧтчыны Енлань / Дӧсвидзисьлань
 ─ покаяться



бласлӧвитны
 ─ благословить



бласлӧвитӧм
 ─ благословенный, благословение



бӧрйӧм пӧриссез
 ─ старейшины



буксан
 ─ труба (музыкальный инструмент)



бурасьны
 ─ примириться



бурасьӧм
 ─ примирение



буркывтны
 ─ благодарить



бурӧ пуктыны
 ─ уважать



бурӧтны (кинӧскӧ)
 ─ утешить



бурӧтны (кинӧскӧ кинкӧткӧ)
 ─ примирить



бурсетӧм
 ─ благодать



быдсӧн бур
 ─ совершенный



быдӧс тырмӧм
 ─ полнота



быль
 ─ истина







наверх




В


Важ Йитӧт
 – Ветхий Заве



вачкыштны
 ─ наказать



ва пыкӧс
 ─ водянка



вежа
 ─ святой



Вежа Гижӧт
 ─ Святое Писание



Вежа Керку
 ─ храм



Вежа Лов
 ─ Святой Дух



вежа отир
 ─ святые люди



вежауджалісь
 ─ священник



векпон
 ─ кончина века



велӧтчись
 ─ ученик



верман-кужан козин
 ─ дарование



вермалісь
 – победитель



вермӧм
 ─ победа



веськӧтлісь
 ─ начальник, руководитель



видзӧтчан
 ─ зеркало



Виль Йитӧт
 – Новый Завет



випу
 – маслина



виягӧд
 ─ оливка



висьтавны умӧльсӧ кинкӧ вылӧ
 ─ обвинять



вичку
 ─ церковь, община верующих



во
 ─ год



воӧм
 ─ плод



вот
 ─ налог



вӧрпа
 ─ зверь



вундыштыштӧм
 ─ обрезание







наверх




Г


гар
 ─ почка



грек кыв
 ─ греческий язык
 


гундыр
 ─ дракон










наверх




Д


дари дорын
 ─ на причастии



дари доз
 ─ чаша для причащения



дзебсянiн
 – гробница, могила



дзир
 ─ только



дзоридз
 ─ цветок



дзоридзасьны
 ─ цвести



Дӧсвермись
 ─ Всемогущий



Дӧсвидзись
 ─ Господь







наверх




Е


езъяланін
 ─ жертвенник



езъялан козин
 ─ жертвенный дар, жертва



Ен сьӧрті веськыта олісь
 ─ праведный



Ен сьӧрті веськыта олӧм
 ─ праведная жизнь, праведность



Енлӧн Юралӧм / Юраланін
 ─ Царство Божье



Енӧжись Юралӧм
 ─ Царство Небесное



Енсянь юӧртісь
 ─ пророк



ентӧдтӧммез, ентӧдтӧм отир
 ─ язычники



етшасьны
 ─ спорить







наверх




З


зарни
 ─ золото



згальник
 ─ насмешник, ругатель



зык
 ─ шум, мятеж







наверх




И


иньӧксу
 ─ царица



истӧг
 ─ горючая сера







наверх




Й


йитӧт
 ─ союз, завет, договор







наверх




К


копрасьны
 ─ поклоняться



кор
 ─ моль



кӧдзув
 ─ звезда



кӧслуналӧм
 ─ пост



Кристос отир
 ─ христиане



кулӧм
 ─ смерть



куль
 ─ дьявол



кутш
 – орёл



кушму
 ─ пустыня



кыв сетӧм
 ─ клятва



кывзісьны
 ─ послушаться



кывзісьӧм
 ─ послушание



кый
 ─ змея



кысъявны
 ─ служить



кысъялісь
 ─ слуга







наверх




Л


лёк керись
 ─ злодей, разбойник



лӧсьӧтӧм пай
 ─ наследство



лӧнь олан
 ─ мир



лыд
 ─ счёт, число



лыддян доз
 ─ измерительный сосуд



лыд пас
 ─ число, цифра



лыдтӧм
 ─ бессчётный



(кинкӧ вылӧ / паныт) лэбтісись
 ─ враг, противник







наверх




М


Мавтӧм
 ─ Помазанник



Мездӧтісь
 ─ Спаситель, Освободитель



мезмыны
 ─ спастись



мездыны
 ─ спасти



мездӧм, мезмӧм
 ─ спасение



мездӧтчӧм
 ─ свобода



мог
 ─ цель



мывкыд
 ─ мудрость



мывкыда отсасись
 ─ советник



мыжйыны
 ─ покарать, наказать



мыла
 ─ терпение



мыччалан пас
 ─ знамение



мыччалӧм
 ─ видение







наверх




Н


натодиль
 ─ специально



надейнӧй
 ─ верный, надёжный



небны
 ─ купить, искупить



небӧг
 ─ книга



ноп
 ─ бремя



ньӧвь
 ─ лук



ньӧвьёсь
 ─ стрела







наверх




О


ойтӧв
 ─ судорога



осьтан
 ─ ключ



осьтӧм
 ─ откровение



отирпӧлӧс
 ─ разные народы



очавон
 ─ двоюродный брат



очакыв
 ─ ответ







наверх




Ӧ


ӧксу
 – царь, правитель



ӧшӧтны юр
 ─ унывать







наверх




П


пажыть
 ─ имущество



пас
 ─ знак, знамение, печать



педзны
 ─ суетиться



пелыс
 ─ весло



пессьыны-мырсьыны
 ─ страдать



проглаз
 ─ мотив



пӧрӧс
 ─ болезнь, эпидемия



пуйӧр
 ─ сад



пыртны
 ─ крестить



пыртчыны
─ крестится







наверх




Р


радейтӧм
 ─ любовь



рам
 ─ кроткий



рожа кульны
 ─ позорить



рожа кулян
 ─ стыд, позор



рочавны
 – приглашать



ру
 ─ воздух







наверх




С


сайӧвтчанін
 ─ крепость



саридз
 ─ море



сераку
 ─ свиток



сёӧн веськӧтлісь
 ─ римский сотник



сийӧс
 ─ хомут



сӧн
 ─ жила, сухожилие, кровеносный сосуд



сӧп
 ─ желчь



сувтчан керку
 ─ гостиница



судитісь
 ─ судья



сьӧкыт-ылöтлöм
 ─ испытание



сьӧлӧмлӧн висьталӧм
 ─ совесть



сьӧм
 ─ деньги



сэрпӧсь лов
 ─ нечистый дух



сюрс
 ─ тысяча



сюрсӧн веськӧтлісь
 ─ римский тысяченачальник, полковник







наверх




Т


тӧдлытӧм
 ─ таинство, тайна, тайный



тӧдмавны-видзӧтны
 ─ испытать



Туйдӧт
 – Закон



Туйдӧтӧ велӧтісь
 ─ книжник



туяна
 ─ достойный, пригодный



тшынӧтчан доз
 ─ кадильница



тшынӧтчан пызан
 ─ стол для возжигания благовоний, кадильный жертвенник



тырмӧмви
 ─ обильно, в избытке



тышкасян
 ─ оружие







наверх




У


умӧль керӧм
 ─ грех



умӧльсӧ керны ӧзйӧтчӧм
 ─ похоть







наверх




Ч


чужан вуж
 ─ родословие, происхождение







наверх




Ш


шедтӧм
 ─ заработанный



шедтыны
 ─ заработать



шой керку
 ─ гробница



шойна
 – могила



шуда
 ─ счастливый, блаженный



шудтӧм
 ─ несчастный



шы
 ─ 1) звук, голос,
 2) копьё



шыпурт
 ─ меч







наверх




Ы


ызйӧтны
 ─ побудить



ылӧтан
 ─ искушение



ылӧтлісь
 ─ лукавый, соблазнитель, искуситель



ылӧтлісь морт
 ─ лицемер



ылӧтлӧмӧн олӧм
 ─ лицемерие



ыргӧн
 ─ медь







наверх




э


эзысь
 ─ серебро







наверх




Ю


югъялӧм / югьялан вын / ошкӧм
 ─ слава



юкмӧс
 ─ колодец



юралан пукӧс
 ─ престол







наверх










БИБЛИЯИСЬ КЫВВЕЗ ВЕЖӦРТӦТӦМ



	А

	В

	И

	Й

	К

	Л

	М

	П

	С

	Т

	Ф

	Ш

	Ы

	Я



 

А


    
Авраам
 ─ Израиль отирлӧн ай. Еныс сылӧ кӧсйӧм вöлi, сысянь пӧ чужас ыджыт да вына отир. Сiя отирсянь бласлӧвитӧмыс вуджас быд отирпӧлӧслӧ.



аллилуйя
 ─ еврей кыв вылын ошкан кыв, миян кыв вылын сія лоӧ «Ошкӧ Дӧсвидзисьсӧ!»



аминь
 ─ кылыс аркмӧм еврей кылісь амэн, сія лоӧ «сідз и эм, былись».



ангел
 ─ аркмӧм грек кылісь ангелос, кӧда лоӧ «юӧр вайись». Ангеллэс ─ енӧжын вежа оліссез, кӧдна кысъялӧны Енлӧ.



апостол
 ─ кылыс аркмӧм грек кылісь апостолос, сія лоӧ «ыстӧм
морт».



аркирей
 ─ иудейезлӧн вежауджаліссез вылын юралісь. Аркирейыс вӧлі юралісьӧн и иудейезлӧн судитан чукӧрын. Дзир сія ӧтнас вермис пырны Вежа керкуын Вежася-вежаинӧ. Аркирейнас сiйö шуисö кувтӧдззас.



наверх




В


Важ Йитӧт
 ─ Ветхий Завет; Ен да Израиль отир коласын керӧм йитӧт. Сія йитöтыс вӧлі керӧм Синай керӧсын. Сэк Еныс сетіс Израиль отирлӧ дас тшӧктӧм. Эта йитӧтöн Еныс мыччаліс Израиль отирыслӧ Ассис небыт сьӧлӧмсӧ да радейтӧмсӧ.



Вежа Гижӧт
 ─ иудейезлӧн вежа гижӧттэз, Кристос чужтӧдз гижӧм небӧггез. Этна гижӧттэзö пырӧны:

1) «Туйдӧт»: сiдз шуöны Моисейлiсь вит небӧг,

2) «Енсянь юöртiссезлöн гижӧттэз»: сэтчӧ пырӧны и кынымкӧ историческӧй небӧг,

3) «мöдiк Гижӧттэз»: сэтчӧ пырӧны Псаломмез, Велöтан висьталӧммез да мӧдік небӧггез.



вежауджалісь
 ─ Вежа керкуын уджалiсь, Енлö кысъялісь морт. Вежауджаліссезӧн вермисӧ лоны дзир Аарон увтырись отир. Сiдз вöлi гижöм Моисейлӧн Туйдӧтас.



Витдаслун вежалун 
─ иудейезлӧн вежалун, кӧдӧ чулӧтісӧ Ыджыт Лунсянь витдасӧт лунӧ.



Виль Йитӧт
 ─ Новый Завет; Кристос Исус Вирöн Еныс керис му вылісь отиркӧт Виль Йитӧт. Сія Йитӧтӧн Еныс бурасис быдӧнныс­ кӧт. Сійӧн Еныс дынö вермӧ локны быд морт.



вичку
 ─ церковь, община верующих



вон
 ─ Кристослӧ веритісь отир ӧта-мӧднысӧ шуӧны сойезӧн да
воннэзӧн.



вундыштыштӧм
 ─ обрезание, обряд обрезания; Еныс тшӧктöм Ав­раамсӧ вундыштыштны асьсö да сысянь чужӧммесö. Вундыш­ тыштöмыс вӧлі пасöн, кӧда висьталö Авраам да Ен коласын керöм йитӧт йылісь. Израиль отирыс вундыштыштлісӧ зоннэзнысӧ чужӧмныс бӧрын кыкьямысӧт лунӧ.



наверх




Г


Галилея ты
 ─ Галилея муын ыджыт ты. Тыыслӧн эмöсь и мӧдік ниммез: Генисарет ты, Тивериада ты.



наверх




Д


Давид
 ─ Израиль отирлӧн ӧксу, кӧда чужӧм Вифлеем карын. Сія юралӧм Израиль отир вылын Кристос Исус чужтӧдз дасӧт векын. Сiя гижӧм уна псалом.



Давидлӧн Зон
 ─ иудейез видзчисисӧ Мездӧтісьсӧ, Кӧда Енсянь юöртiссезлöн висьталöм сьӧрті локтас Давид ӧксу увтырись. Сі­ йӧн Мездӧтісьсӧ иудейес шуисӧ Давид Зонӧн.



дзебсянін
 ─ гробница, могила; Иудейес дзеблiсӧ кулӧммезснысӧ из
керӧс гырккезын да и натодиль керавлiсö сэтшöм дзебсянiннэсö.
Пыранінсӧ тупкавлісӧ ыджыт изӧн.



наверх




Е


Енлӧн Дзель
 ─ сідз шуӧны Кристос Исуссӧ. Сы шогмöмöдз вöлi Важ Йитӧтлöн кад. Сэк иудейес начкывлісӧ дзельӧс да вайлісӧ сійӧ Енлӧ езъялан козинӧн асланыс умӧль керӧммез понда. А Виль Йитӧт кадӧ Ачыс Кристосыс лоис езъялан козинӧн, Сія эд куліс отирлӧн умӧль керӧммез понда.



наверх




И


Илля
 ─ Енсянь юӧртісь, овлӧм Кристос чужтӧдз ӧкмысӧт векын. Илляыс ӧлӧм иудейезсӧ да нылiсь ӧксусӧ, медбы нiя эзö юрбитӧ ас керӧм еннэзлӧ. Сійӧн сійӧ мӧдӧмась вийны. Иллясӧ Еныс лов­ йӧн босьтöм енӧжас. Иудей отир видзчисисӧ сылісь бӧр локтӧмсӧ.



Исус
 ─ нимыс аркмӧм Ешуа еврей нимись, сія лоӧ «Дӧсвидзисьным мездӧтӧ».



наверх




Й


Йитӧтӧн Коробья
 ─ ковчег завета; Важ Ийтӧт коста эта коробьяын видзисӧ изпӧввез, кӧдна вылын вӧлісӧ гижӧмӧсь Енлісь дас тшӧктӧм. Сэтӧн видзисӧ и Ааронлісь дзоридзасьӧм бедь да маннаӧн зарни доз. (Евр. 9:4)



наверх




К


карись петтöн коккезiсь пыркöтны бус
 – веськыта олiсь иудейес коккезсиныс пыркöтлiсö буссö, кöр вовлiсö мöдiк муись, жыв нiя мöдiк отирсянь сэрпöсьмисö. Кöр нiя пыркöтлiсö буссö асланыс отирлö, сэк нiйö пуктывлiсö öтвесьтö мöдiк отиркöт, кöднö шуисö сэрпöссезöн.



крест вылӧ дорӧм
 ─ сідз Римись отир вийлісӧ кывзiсьтӧм раббезöс да юраліссез вылӧ лэбтісьöм отирöс. Мортыс ӧшаліс крест вылас мучитчöмöн кувтöдззас, нельки кынымкö лун.



Кристос
 ─ Мессия еврей кылісь грек кыв вылӧ вуджӧтӧм кыв, сія лоӧ «Енлӧн Мавтӧм».



кӧслуналӧм
 ─ ютӧг да сёйтӧг кеймӧмӧн олӧм.



наверх




Л


левит
 ─ Левий увтырись вежауджалісьлӧн отсасись. Левийыс вӧлі Яковлӧн зон.



наверх




М


мавтӧм
 ─ морт вылӧ чӧскыт руа ви кисьтӧм. Мортсӧ мавтлісӧ Израиль отирлӧ ӧксуӧн сувтöтöм коста, вежауджалісьӧн да Енсянь юӧртісьӧн сувтӧтӧм коста, кулӧм мортӧс дзебӧм коста да шогалісь мортлӧ веськалӧм понда кеймӧм коста.



манна
 ─ Израиль отирлӧ кушмуын енӧжсянь усьӧм сёян, кӧда кöрнас вӧлі ма кодь. Маннаӧн Еныс вердіс Израиль отирсӧ кушмуын 40 во сьöрна ветлӧтöмныс коста.



Моисей
 ─ ыджыт Енсянь юӧртісь, Израиль отирсӧ Египет муись петкӧтісь. Сы пыр Еныс сетіс Израиль отирлӧ Туйдӧт.



Морт Зон
 ─ сiдз шуöм Енсянь юӧртісь Даниил аслас гижöтын Мездӧтісьсö. Сідз Исусыс шуис Асьсӧ.



наверх




П


проказа
 ─ лепра; сьӧкыт шогӧт, кӧда шогалiсь мортсянь вуджö мöдiккез вылö. Моисейлӧн Туйдӧт сьӧрті проказаӧн шогалісьсӧ эзӧ лэдзӧ овны отир коласын да лоны отир дынӧ матын. Шогалісьлӧн сісьмыліс кучикыс, нельки киэзісь да коккезісь усьлісӧ чуннез.



наверх




С


садукейез
 ─ иудейезлӧн чукöр, кӧдна лыдӧ пырис уна вежау­джа­ лісь. Нія бура тӧдісӧ Туйдӧтсӧ, олiсö сы сьӧрті. Нія эзö веритӧ пырся оланӧ, ангеллэзӧ да кулӧмісь ловзьӧмӧ, эзӧ видзчисьӧ Крис­ тос-Мездӧтісьлісь локтӧмсӧ.



Самария
 ─ Галилея да Иудея коласын му. Сідз жӧ шуисӧ и Самария мулісь столицасӧ. Самарияись отир ─ иудейезісь да мӧдік отирись петӧм йӧз. Иудейеслӧ нія син вылӧ эзӧ колӧ. Иудейес нiйö шуисö Ентӧг оліссезöн да сэрпöссезöн.



синагога
 ─ иудейезлӧн кейман керку



скиния
 ─ палатка, кӧда Израиль отирлӧ вӧлі вежаинӧн кушмуын ветлӧтöм коста (Евр. 9:2-6)



смирна
 ─ пуись вийӧтӧм дона ви



судитан чукӧр
 ─ синедрион; судитан чукӧрас пырисö иудейезлӧн вежауджаліссез, Туйдӧтӧ велӧтіссез да бӧрйӧм пӧриссез. Судитан чукӧрын юралісьнас вӧлі аркирей. Эта чукӧрыс судитліс иудейе­ сӧ, сетліс тшӧктӧммез вот вештiсьӧмись да мӧдік коланаыс йы­ лісь. Судитан чукӧрыс вермис баитны Римись веськӧтліссез­кӧт иудей отирлӧн моггез йылісь.



наверх




Т


Туйдӧт
 ─ Божий Закон, Закон Моисея; Израиль отирлӧ Моисей пыр Енсянь сетӧм тшӧктӧммез.



наверх




Ф


фарисейез
 ─ иудейез, кӧдна ӧддьӧн бура тӧдісӧ Моисейлісь Туйдӧтсӧ. Фарисейес чорыта видзсисӧ Туйдӧтыс бердӧ да Туйдӧтас содтӧм уна тшӧктӧм бердӧ. Нія и мӧдік иудейезӧс велӧтісӧ овны ны моз.



наверх




Ш


”Шалаш лэбтан” вежалун
 ─ иудейезлӧн ыджыт гажӧдчан кад. Этӧ вежалунсӧ чулӧтлісӧ сизим лун. Вежалун коста буркывтісӧ Енсӧ виль нянь воӧм понда да кушмуын ветлӧтӧм коста Енлӧн отсасьӧм понда.



шӧмтӧм нянь сёян луннэз
 ─ Ыджыт Лун коста да сы бӧрын си­зим лун сьöрна иудейес сёйӧны шӧмтӧм нянь.



шоччисян лун
 ─ иудейеслöн шоччисян луныс лыддиссьö пятница рытсянь суббота рытӧдз. Нылö эта лунӧ эз позь уджавны. Сэк нія шоччисисӧ да кеймисӧ Енлӧ. Туйдӧтӧ велӧтіссес ӧддьӧн чорыта тшӧктісӧ видзсьыны шоччисян лун йылісь тшӧктӧммез бердӧ.



наверх




Ы


Ыджыт Лун
 ─ иудейезлӧн вежалун. Медодззаись Ыджыт Лунсӧ иудей отир чулӧтіс Ен тшӧктӧм сьӧрті Египет муись петӧм коста, кытöн нiя вöлiсö раббезöн. Ыджыт лунсö чулöтöм коста рытнас сёйлiсö начкылöм дзельöс. Сiя вежалуныс иудейеслöн эм и öнi.



наверх




Я


Яков
 ─ Авраамлӧн вöлi Исак зон. Исакыслöн вöлiсö двойнишнӧй зоннэз Яков да Исав. Исакыс Яков зонсӧ бласлӧвитӧм Исавысся буржыка. А Еныс Яковыслö сетiс Израиль ним. Тшыгъялан кад коста Яковыс семьяыскӧт вуджис овны Египетӧ. Сэтчин сысянь лоис öддьöн уна отир. Сы сьӧрті иудей отирсӧ сэсся пондісӧ шуны Израиль отирӧн, а Яковсö Авраамсӧ моз Израиль отирлӧн айӧн.



наверх








Словарь к Псалтири, Притчам и Екклесиасту

А






Аарон – Моисейлӧн вон, Левий увтырись. Сія вӧлі Израиль отирлӧн медодзза вежауджалісь.

Авраам – Израиль отирлӧн ай. Еныс сылӧ кӧсйӧм вöлi, сысянь пӧ чужас ыджыт да вына отир. Сiя отирсянь бласлӧвитӧ́мыс вуджас быд отирлӧ.

aллилуйя – еврей кыв вылын ошка́н кыв. Миян кыв вылын сія лоӧ «Ошкӧ Дӧсвидзисьсӧ».

аминь – кылыс аркмӧм еврей кылісь «амэн», сія лоӧ «сідз и эм, былись».

аморрей – отирлӧн ним. Нія олісӧ Ханаан муын сія кадӧ, кӧр сэтӧн пондіс овны Израиль отир.

ангел – аркмӧм грек кылісь «ангелос», кӧда лоӧ «юӧр вайись». Ангеллэс – енӧжын вежа оліссез, кӧдна кысъя­лӧны Енлӧ.

аркирей – иудейезлӧн вежауджаліссез вылын юралісь. Дзир сія ӧтнас вермис пырны Вежа Керкуын Вежасявежаинӧ. Аркирейнас сiйö шуисö кувтӧдззас.

арфа – уна сиа орса́н.




наверх



Б



бласлӧви́тöм, бласлӧвитö́м – благословенный, бла­госло­вение. Ен кӧ сетӧ мортлӧ бурсӧ, сія мортыс – блас­лӧви́тӧм. Сійӧ Енсянь бур сетӧ́мсӧ Библияын шуӧны бласлӧвитӧ́мӧн. Библияын и отир ӧтамӧднысӧ бласлӧви́тӧны. Сэк нія кеймӧны, медбы Еныс сетіс бурсӧ мӧдік мортлӧн ола́нӧ.

важ йитӧ́т – ветхий завет, Ен да Израиль отир коласын керӧм йитӧ́т. Сія йитö́тыс вӧлі керӧм Синай керӧсын. Сэк Еныс сетіс Израиль отирлӧ дас тшӧктӧ́м. Эта йитӧ́тöн Еныс мыччаліс Израиль отирыслӧ Ассис небыт сьӧлӧмсӧ да радейтӧ́мсӧ.




наверх



В



вежа – святой. 1) Библияын вежаӧн шуӧны Енсӧ, Сія эд быдсӧн бур, сӧстӧм, вына да веськыта керись. 2) Вежаӧн шуисӧ и мортӧс, кода вӧлі пуктӧм Енлӧ кысъявны. 3) Вежаӧн шуисӧ Енлӧ торйӧтӧм места, езъяла́н, паськӧм да Вежа Керкуын доззэз.

Вежа Керку – храм, му вылын Енлӧн оланін, иудейезлӧн кейманін. Сэтчӧ Еныслӧ вайлісӧ буркывта́н да ошка́н козиннэз, умöль керö́ммез понда сота́н езъяла́ннэз. Вежа Керкуыс вӧлі Ерусалимын.

Вежася-вежаин – скинияын да Вежа Керку пытшкын жыр, кытӧн вӧлі Йитӧтӧн Коробья.

вежауджалісь – скинияын да Вежа Керкуын уджалiсь, Енлö кысъялісь морт. Вежауджаліссезӧн вермисӧ лоны дзир Аарон увтырись отир. Сiдз вöлi гижöм Моисейлӧн Туйдӧтас.

Вениамин – Яковлӧн медучӧт зон. Сідз шуисӧ и сысянь шогмӧм увтырсӧ (видзӧт:  Яков).




наверх



Г



Галаад – Иордан юсянь асывланьӧ керӧса му.




наверх



Д



Давид – Израиль отирлӧн ӧксу, кӧда чужӧм Вифлеем карын. Сія юралӧм Израиль отир вылын Кристос Исус чужтӧдз дасӧт векын да гижӧм уна псалом.




наверх



Е



Едом – Исавсянь чужись отир, кӧда оліс Сола саридзсянь лунланьын. Исав вӧлі Яковлӧн – Израильлӧн – вон.

Ефрем – Ӧсиплӧн учӧтжык зон. Сідз шуисӧ и сысянь шогмӧм увтырсӧ (видзӧт: Ӧсип).

езъяла́н – жертва. Енлö вайöм козин. Вайлiсö баляэз, пороззэз, кайез, нянь, пизь, олив ви, вина да чӧскыт дука берсясö. Сiдз ошкисö, буркывтiсö Енсö, корисö Енсянь бласлöвитö́м да прӧститӧ́м. Псалом небӧгын гижӧм сэтшӧм езъяла́ннэз йылісь: сота́н езъяла́н (всесожжение), юа́н езъяла́н (возлияние), умӧль керӧ́м понда езъяла́н (жертва за грех) да рытся езъяла́н (вечерняя жертва).

езъяланін – жертвенник (видзӧт: езъяла́н).




наверх



И




Израиль – 1) Яковлӧн мӧдік ним. 2) Яковсянь чужӧм отир (видзӧт: Яков).

Иуда – 1) Яковлӧн нёльӧт зон. 2) Израиль отирлӧн увтыр.

Иудея – Ерусалимсянь лунланьӧ керӧса му, кытӧн оліс Иуда увтыр. Нысянь аркмис мулӧн нимыс.

Иордан ю – Палестина муын медыджыт ю. Сія ви­ зывтӧ Ермон керӧссянь Генисарет тыӧ, а сэтісь петӧ Сола саридзӧ.

Йитӧтӧн Коробья – Ковчег Заветa. Важ йитӧт кадӧ эта коробьяын видзисӧ изісь пӧввез, кӧдна вылӧ вӧлі гижӧмӧсь Енлӧн дас тшӧктӧ́м. Сы пытшкын видзисӧ и Ааронлісь дзоридзася́н бедь да зарни дозын манна (ви­ дзӧт: манна).




наверх



К



керувим – Енкӧт матын олісь ангел. Нія ангеллэс новйӧ­тӧны Енлісь юрала́н пукӧссӧ (Пс.79:2).

Корей зоннэз – Левий увтырись отир, кӧдна уджалісӧ Вежа Керкуын, веськӧтлісӧ сьыліссезӧн.

кӧслуналӧ́м – сёйö́мись видзсьö́м. Кöслуналiсö, медбы кеймыны да кысъявны Енлö.

кысъялісь – слуга, служанка. Морт, кӧда уджалӧ аслас кӧзяинлӧ да олӧ сы кипод увтын.




наверх



Л


Левий – Яковлӧн зон. Кӧр Ханаан мусӧ торйӧтісӧ Яковсянь чужӧм отирлӧ, сэк Левий увтырлӧ мусӧ эзӧ сетӧ, нійӧ эд вӧлі пуктӧмась кысъявны Вежа Керкуын. Сёя́нӧн нылӧ вӧлісӧ Вежа Керкуӧ вайӧммез.

Ливан – Палестина муын Шӧрись саридз (Средиземное море) дорись керӧссэз.




наверх



М



мавтӧ́м – морт вылӧ чӧскыт дука ви кисьтӧ́м али мортӧс виӧн мавтӧ́м. Израильын мортсӧ мавтлісӧ ӧксуӧн сувтöтö́м коста, вежауджалісьӧн да Енсянь юӧртісьӧн сувтӧтӧ́м коста, шогалісь мортлӧ веськалӧ́м понда кеймӧ́м коста.

Манассия – Ӧсиплӧн медодзза зон. Сідз шуисӧ и сысянь чужӧм увтырсӧ. Ӧсип вӧлі Яковлӧн дасӧтікӧт зон.

манна – Израиль отирлӧ кушмуын енӧжсянь сетӧм
сёя́н, кӧда вӧлі кориандр кӧдзыс кодь, но ма кӧра. Маннаӧн Еныс вердіс Израиль отирсӧ кушмуын 40 во сьöрна ветлӧтö́мныс коста.

Мелкиседек – Салим карись ӧксу да аркирей. Карыс, натьтӧ, сія жӧ, кӧдӧ бӧрынжык пондісӧ шуны Ерусалимӧн.

Моав – Сола саридзсянь асывланяс му.

Моисей – ыджыт Енсянь юӧртісь, Израиль отирсӧ Египет муись петкӧтісь. Сы пыр Еныс сетіс Израиль отирлӧ Туйдӧ́т.




наверх



О



Ӧсип – Яковлӧн дасӧтікӧт зон. Сылӧн воннэс сы вылӧ
синӧн эзӧ вермӧ видзӧтны да вузалісӧ сійӧ раб туйӧ Египет муӧ. Ӧсип умӧльсӧ эз кер, но сійӧ пуксьӧтісӧ чижовкаӧ. Бӧрынжык Египетісь ӧксу тшӧктіс сійӧ мездӧтны, сэсся пуктіс сійӧ аслас отир вылын юравны. Ӧсиплӧн вӧлі кык зон – Ефрем да Манассия.




наверх



С



Салим – Ерусалим карсӧ, натьтӧ, одзжык сідз шуисӧ.

Синай – керӧс, кӧда сулалӧ Синай полуостров вылын
сылӧн лунвыв ладорын. Сія керӧс вылын Еныс сетіс Моисейлӧ дас тшӧктӧ́м.

Сион – 1) Иевусей отирлӧн изйӧра сайӧвтчанін, кӧдӧ Давид ӧксу босьтіс аслыс тышкасьӧ́м коста. 2) Бӧрынжык «Сион» нимӧн пондісӧ шуны керӧссӧ, кӧда вылын сулаліс Ерусалимись Вежа Керку. 3) Псалом небӧгын мукӧдпыр «Сион» нимӧн шуӧны быдсӧн Ерусалим кар- сӧ и Израиль отирсӧ.

Сирион – Сідз ханаан отир шуисӧ Ермон керӧссӧ.386

скиния – ӧнас (палатка), кӧда Израиль отирлӧ вӧлі вежаинӧн кушмуын ветлӧтö́м коста.

Соломон – Давид ӧксулӧн зон, кӧда юраліс Израиль да Иудея вылын 961-922 воэз гӧгӧр миян эраӧдз.




наверх



Т



тимпан – бубен кодь учӧт орса́н.

Туйдӧ́т – Божий Закон, Закон Моисея; Израиль отирлӧ Моисей пыр Енсянь сетӧм тшӧктӧ́ммез.




наверх



Ф



Филистим – Палестинаын Шӧрись саридз (Средиземное море) дорын му. Сэтӧн олісӧ Критісь локтӧм йӧз, кӧднӧ шуисӧ «филистим отир».




наверх



Ш



«Шалаш лэбта́н» вежалун – иудейезлӧн ыджыт
гажӧтча́н кад. Этӧ вежалунсӧ чулӧтлісӧ сизим лун. Вежалун коста буркывтісӧ Енсӧ виль нянь воӧ́м понда да кушмуын ветлӧтӧ́м коста Енлӧн отсасьӧ́м понда.

шоччися́н лун – иудейеслöн шоччися́н луныс лыддис-
сьö пятница рытсянь суббота рытӧдз. Нылö эта лунӧ эз позь уджавны. Сэк нія шоччисисӧ да кеймисӧ Енлӧ.




наверх



Я



Яков – Авраамлӧн вöлi Исак зон. Исакыслöн вöлiсö
двойнишнӧй зоннэз Яков да Исав. Исакыс Яков зонсӧ бласлӧви́тӧм Исавысся буржыка. А Еныс Яковыслö сетiс Израиль ним. Тшыгъяла́н кад коста Яковыс семьяыскӧт вуджис овны Египетӧ. Сэтчин сысянь лоис öддьöн уна отир. Сы сьӧрті иудей отирсӧ сэсся пондісӧ шуны Израиль отирӧн. А Яковсö да Исаксӧ Авраамӧс моз пондісӧ шуны Израиль отирлӧн айезӧн.






